
китОБи ПаНЉуМ

БаХши НЎЊуМ

БаНди ЯкуМ

Ва замоне ки сипоњи баргузидайи маќдунї бар асари лашкари 
гурезони Доройи Саввум асб метозонд, каргасрез шуд фазойи 
размгоњи шоњи бандиву сатрапњойи саркаш. Ин бор Искандар 
каргасрези хаёливу сохта на, балки мурѓонеро дид, ки аз њад зиёд 
бузург метофтанд ва пару боли беш доштанд. Љувозак мегаштанд 
онњо. Пару бол афшонда, њавойи тафсони тори майдонро бод дода, 
забонайи саробиву мурѓакрави рўйи замини дўзахосоро барњам 
заданї шуда, чархидаву даврида, зина ба зина паст меомаданд ва 
гардани дарозашонро хамидаву ёзида, менигаристанд ба замин ва 
гарданак зада, лоша мељустанд; пойњойи сиёњу безебашонро кашол 
карда, чанголи ифлосашонро кушода ва нохунњойи расидаву усту-
хонигаштаашонро омода ба чанг задан сохта, ваљоњати одамхорї 
гирифта, нозебо – сахт безебу ѓашовар сўйи замин мефаромаданд 
ин љонварњойи лошахори Худо. Сояйи онњо рўйи майиту мур-
дањойи майдонро алас мекард ва ягон нимбисмили умеди зиндагї 
дошта набуд, ки њаловат аз сояйи даргузари онњо барад. Шоњ 
Доройи Саввумро гардунайи ворунааш соя меафканд. Ва њанўз 
аз љасади њамойил ба гардунааш хун метаровиду мечакид ва реги 
тафсонро охурча карда карахш мебаст; чун љигаре мебаст, ки 
ќассоб аз ќафаси тан канда ба рўйи пўсти кандаву чаппа густурда 
афканда бошад. Ва шояд лошахўрон аввал њамин хуни бастайи 
шоњро хўранд, ки ин ќадар бамулоњиза гирд мегарданд.

Искандар чашм пўшида, сар афшонда, боз менигарад сўйи 
само, ки рост бувад ё дурўѓ. Зеро зиёд дида буд чунин љувозак 
гаштанњойи мурѓони баднаморо; њама дар маѓзу хаёлаш буданд. 
Њолиё на андар тори сараш, балки ним фарсах дуртар рў ба рўйи 
чашмонаш гирд мегарданд.

— Онњо аввал чашмро дармеоранд, – гўё тамоми роњ дар ин 
мавзўъ сўњбат дошта бошанд, фармуд Биталомус ва ба маѓзи Ис-
кандар сахт расид. Ў баргашта сахт нигарист ба њамрикобаш. 

Биталомуси мисрї дид, ки чї гуна миёни абрўйи ў гирењ афтида 
ва чин дар љабин дорад. Чизе афзуданї буд шоњзодайи мисрї, раво 
надид. Аз Искандар бад шунавад. Баъди он ки муросокорийи ўро 
Искандар дарёфт, фармуд:

— Бале, Питолома, ин баднамоњо рафтори безеб доранд, мур-
дайи якрўзаро садсола гардонанд... – хеле хомўш монд Искандар. 
Чун аз Биталомус садое наомад, афзуд: — Устухони мурдайи навро 
баройи сагон кўњна нишон дињанд.

Фурсату айём сўњбатбоб набуд. Искандар баройи ба даст овар-
дани мурда ё зиндайи шоњ Доройи Кудумон шитоб дошт, вале ин 
мурѓони пайгир ўро безобита мекарданд.

— Ў медида бошад? – гарданашро пурра ба пас тоб дода пур-
сид Искандар.

— Мебинад.
Биталомус намедонист, ки Исккандар киро дар назар дорад, 

ба њар њол чунин посух дод.
— Коллисфенро мегўям.
— Ў њамабин аст. Ягон чиз аз назари ў дур нахоњад монд.
— Ростин гўйї ё киноя занї?
— Ростин гўям, шоњ. Аз шунидааму донистаам Коллисфен 

њамаро нуќта ба нуќта нигорад.
— Њама рафтору кирдори юнониёнро... – гуфт Искандар ва 

нигарон шуд, ки Биталомус чї гўяд ба оњанги сухани ў. Шоњ-
зодайи мисрї пай бурд норозигийи шоњро. Зери косаро, ки на-
медонист, чизе нагуфта хомўш монд ва Искандар, ки торафт ба 
селайи мурѓони бўйгир наздик меомад, сухани зиёдро бори гарон 
њисобида майл бар гардани Бусефал карда ба пеш менигарист. 
Чун дер хомўш мондани Биталомусро дарёфт, каме асбашро ба 
асби ў љавс оварда, гуфт:

— Аввалњо хуб медид њамаро... Ё вайрон шуд ё вайрон кар-
данд... Њолиё ањён-ањён мебинад... Хоњад мебинад, нахоњад на-
мебинад...

— Ягон кори нољояшро дидї, Александр?
— На... Надидаам... Эњсос мекунам...
— Чї гуна?
— Майлаш ба юнониён зиёд бошад. Маќдуниёнро надида 

гирад...
— Ман пай набурдаам.
— Оре, ту пай нахоњї бурд. Зеро ту рањмдилї ва ба чунин 

чизњо эътибор додан кори ту набошад.
— Магар ман баройи ту ва баройи Маќдуниё бегонаам?
— На, ту бегона найї...
Чизе гуфтанї буд Искандар, ё њарфи мувофиќ наёфт ва ё ба 

гуфтан забонаш нагашт. Биталомус пай бурд, ки Коллисфени 
торихнигор њам аз боварї баромааст ва њам њадафи ѓазаби шоњ 

шудааст. Нохуб. Њар кас ки бойиси маломати Искандар шуд, 
хубї надорад.

Як каргас љамъу гирда шуда сангосо ба замин афтид ва Искан-
дар тори зин рост шуд, ки бинад ба замин зада нобуд гашт ва ё 
боз парид. Надид. Талњойи мављдори пеш ва талтеппањойи пайи 
њам рўйида нагузоштанд, ки ў бинад. Муаллими љуѓрофидонаш 
Лисимах ба ў кўмак кард:

— Дар паси хоктеппањо рўйдоде шуда.
Искандар соњиби садойи шиносро донист, бо вуљуди он якрўя 

шуда пурсид:
— Чї гуна рўйдод, Лисимах?
— Каргасњо бењуда сангосо аз осмон намефароянд. Ё сутуре 

њаром мурда ё касеро куштаанд.
Дар дили Искандар ѓуборе пайдо шуд: «Мабод, ки Дороро... 

Ман ўро бояд зинда дарёбам ва њама товони љангро бисито-
нам...» Бори дигар нигашт сўйи Лисимах, то чизе пурсад. Аммо 
лошахўрони ростин андешайи ўро пароканда карданд. Онњо пайи 
њам аз њаво гирду лўнда сўйи замин меомаданд ва сангњоеро ёд 
меоварданд, ки сарбозони маќдунї аз манљаниќу арродањо даруни 
девори дижу шањрњо меандохтанд. Њар ќадар мурѓони баднамову 
бадгардан аз њаво сўйи замин раванд ва аз дурињойи дур мурѓони 
дигар нуќтаосо пайдо гашта, худро ба селайи љувозак зананд ва 
ё якбора тори сарро њавобуру тез гузаранд, садойи парвозашон 
шувваси боди тезро мемонад.

Искандар араќ кард. Ин хай ба он наме, ки аз гармо мерўйид, 
монанд набуд. Балки якбора рўйид: аз сар то даруни мўзайи кўтоњ-
сариро фаро гирифт. Рўйи зин тар шуд. Кулањхўд гармї кард бар 
сараш, гирифт онро ва мањмез зад бораро. Њељ гоњ чунон надида 
буд каргасњоро: зиёд, дурпарвозу тезгард ва осема. Искандар бисёр 
маънї кашид аз ин манзара ва баргашта нигарист ба Коллисфен, 
ки ў низ медида бошад?

Коллисфен аз дунболи Бусефал асп меронад ва фараси сурхи 
пешонисапедаш бар асари суми бардоштайи Бусефал сум менињад. 
Торихнигор њама суханњо, фикру андешањо ва рафторњойи Искан-
дар ва дигаронро мешунаваду мушоњида мекунад ва мебинад, ки 
раќси мурѓони фазо чї таассуроте гузошта шоњро. Аммо надонад 
наѓмањойи мурѓони пешинро, ки дар маѓзу майнайи ў љой шуда 
буданд.

«Кишк!»
Ин бор њама шуниданд мурѓонро рондани Искандарро, тааљљуб 

низ карданд, ки мурѓон њанўз дуранд ва чаро шоњ аз ин масофа 
ононро рондан мехоњад.

Биталомус нигарист ба ў ва табассум кард. Хуб, ки Искандар 
надид табассумашро.

Коллисфен шунид ва хулоса кард, ки чунин њаяљону «Кишк»-и 
ўро чандин бор бояд дарљ кунад.

Аввалин каргаси сиёњи безеби лучгардан ва минќоркаљро ди-
данд, ки сари теппачае нишаста гарданак мезаду менигарист ба 
атроф ва посбонеро мемонд, ки гоњи њуљуми душман чунин ме-
истоданд сари дидгоњњо. Каргас низ саворонро дид, парво накарда, 
назораашро идома медод ва намепарид. Ва онњо баробари пеш 
рафтани дастайи саворон як-як намоён мегаштанд ва љояшон 
дар баландињо буд. Яке тофт бар тори гардунайи вожгун. Ди-
гаре тофт бар зини аспе нишаста, ки он асб тори сари куштае 
меистод, саввумї маъво гирифта бар борае, ки савораш пой бар 
рикоб кашол буд ва асб беист гўё гирди кундайи љувоз мегашт. 
Ва лошахўрони чолок аллакай бар куштањо нишаста, минќор ба 
чашмњо мезаданд ва пойњояшонро бар мурдањо тира карда, гўшту 
пўст мекашиданд. Мурдањо зиёд буданд ва каргасњо зиёдтар ва 
љое буд, ки бар куштае чанд каргас нишаста.

Искандар аз њаяљони зиёд араќ карда буд ва Бусефал бештар. 
Ранги сиёњи онро рўѓанї гардонида ва сари шонаву гарданашро 
љўя-љўя баста буд араќ.

Ва Искандар дид манзараро. Њамагон низ диданд, ки бар мур-
дагон нишаста каргасњо ва мехўранд гўшти одамї.

— Бизанед ин њаромхўронро! – фарёд зад Искандар, ки њоло 
намедонист кї карда чунону чї пеш ояд.

Камонварон тирњо љой карданд ва зењ кашиданд. Ва њанўз 
тирњо напарида мурѓон париданд. Ва шарфайи пару бол задана-
шон воњима ангехт. Тирандозон ба дунболи паррандагони дилгир 
мепарронданд, вале тирњояшон то онњо нарасида, зер мерафтанд 
ва каргасњо ё дар минќор ва ё андар чангол порае гўшт, чашм ва 
ё рўдаеро овезон мебурданд.

Сипоњи нопуррайи маќдунї корзори барояш норавшанро 
сайр мекард ва мурдайи одамону асбонро аз назар гузаронида 
ва фарасњойи саворгумкардаро дуртар аз размгоњ дида, њайрон 
мешуданд ва гўйї дидори ошно мељустанд.

Искандар ќарор гирифт назди гардунайи воруна. Шинохт гар-
дунайи зарњалкорийи шоњиро. Дида буд борњо андар набардњойи 
рўёрў. Пештар аз дигарон худро ба замин андохт. Хам шуда, 
одами фохирапўшро дид ва фармуд, то зуд гардунайи вожгунро 
роста гардонанд. Роста карданд. Ва банди нимбурида воз гашта, 
љасад ба замин афтид. Рўболо гардониданд ва Искандар шинохт 
ўро: шоњро, Дороро, Доройи Саввумро. Ва ѓазаб карда, ба атроф 
нигарист, ки кушандаро пайдо кунанд, низ кушанд. Дигарон нафањ-
миданд чунин њолату ваљоњат гирифтани Искандарро. Рафтораш 
аз дилсўзист ё вонамуд мекунад.

Вопасин шоњаншоњи Порс на дар либосї низомї, балки андар 
либоси фохири шоњї буд ва аз чандин љойи он хун бармеомад. 

Ва њанўз дашна андар шикамаш халида. Танаш хунин, либосаш 
хунин, замин хунин, њама љо хунин. Ва ин замон ба назараш тамо-
ми замину замон сурх тофт – хунин. Ў бори нахуст дид ва донист, 
ки размгоњ баъди љанг чун мешудааст. Мурдайи шоњ чї ќадру 
ќиммат доштааст ва умуман шоњ ё гадо, сипањсолор ё сипоњї 
андар набардгоњ ва пеши тир, найза, туфанг, шамшер ва дигар 
олоти набард кї будааст. Дар тамоми умраш оне чунин андешид 
ва њамон замон фаромўш гашт.

— Биљўед!... Пайдо кунед!
Амр чунин буд. Пасон ѓамиву шикебо бар сари љасади шоњи 

Порс хам шуд, чашмони бози ўро дида, мењрубонї кард: молиду 
пўшонд. Саропойи ўро аз назар гузаронида, либосњойи фохири 
шоњиро мушоњида намуда, сахт ѓамзада ба атроф нигарист, ба-
ройи тасаллийи дили хеш оњи пурдард кашид. Чунон менамуд, 
ки ба марги шоњи Порс на, балки баройи рафъи хастагийи роњ 
оњ кашид. Чашмаш ба мурѓони фазо афтид, ки абри сиёњ шуда, 
љувозак мегаштанд.

«Њаромњо!»
Гуфт ў. Дигарон надонистанд, ки мурѓонро мегўяд ё кушан-

дањоро.
«Њаромхорњо!»
Яќин, ки инаш баройи мурѓон буд. Вале чаро алам аз мурѓон 

ситониданист, касе намефањмад.
Шоњи кўтоњсалтанати пурташвишро љасад рўйи реги нарм 

хобониданд болорўй. Боз чашмонаш кушода шуданд. Мўйлаб 
ва риши кўтоњи сихийи шоњ оѓишта ба хун буд ва хуни аз дањон 
омада, шояд аз талвосайи зиёд андуда бар рўй буд ва дашна бар 
шикам дошт. Ва Искандар маънийи ханљар дар шикам доштани 
ўро нафањмид. Гумонаш баройи дидани дигарон задаанд ва ё аз 
осемасарї фаромўш кардаанд дашнаро. Ва касе намедонист кї 
карда ин корро. Искандар боз ба атроф нигарист, ки шояд касе 
зинда монда бошад ва донад ин њама рухдодро, аммо касеро на-
дид љондор.

«Ќирёсро гўед!»
Амр буд. Вале равшан набуд, ки чаро Искандар баройи каси 

мурда љаллодро хоњад. Шояд пўст канад куштаро. Шоњи маќдунї 
агар Доройи Саввумро зинда дарёбад, равшан набуд бо ў чї ку-
над. Танњо ў донад чї кор карданро. Аммо њолиё мебурранду 
медўзанд, ки Искандар чун љаллод мехоњад бар сари мурда, шояд 
ќассобї кунад куштаро: сар гирад, пўст канад ва ё коре кунад, 
ки касе накарда.

Ќирёси љаллод онњоеро, ки девор гирифта буданд аз ду љониб, 
бар зада, омад назди Искандар. Ў ишора кард ба љаллод ва Ќирёс 
ба сари мурда рафта, андаке муддат нигарист ба ў ва зону зад 
назди майит. Таъзимро мемонд зону задани ў ва њамагон мон-

данд њайрон. Пас даст ба ќабзайи дашна бурда дошт ва кашида, 
гирифт онро. Ба назараш мурда љунбид. Вале ин чиз ба чашми 
дигарон нанамуд.

Ба назар дар дунё ѓамзадатар кас чу Искандар набуд. Ќиёфаву 
љиготу авзоъ чунин дошт. Танњо ашк надошт. Агар донад, ки инро 
низ чашмдоранд онњо, албатта сиришк резад. Вале чун хешро 
љањонгир мењисобад, худдорї мекунад.

— Мусла1 бикунам? – пурсид љаллод.
Искандарро бад расид чунин муомилайи љаллод, ки ишора ба 

ин мазмун нарафта буд; имойи чишм, имойи бурут ва ё такони сар 
низ нашуда буд, ки ў пўст канад мурдаро. Чунин ишорањо пинњонї 
аз Коллисфен ва баъзан ошкоро зиёд шуда буд ё баройи донги 
хешро шинондан ё баройи чашми сипоњиён, сипањбадон, сарфављњо 
ва ё сипањсолоронро тарсонидан. Њама љаллодиву «ќассобї»-њоро 
Ќирёсу шарикаш Мирёс баљо меоварданд ва тезтарин шамшеру теѓ 
аз они онњо буд. Одат карда буданд сипоњиёни юнониву маќдунї 
ба маросимњойи љаллодиву ќассобийи онњо, вале боре надида, ки 
мурдаро пўст канда бошанд. Зиндаро пўст кандаанд, гўш бурида-
анд, забон кандаанд, сар гирифтаанд, гардан задаанд... вале нашуда 
мурдапўстканї. Аз ин рў Искандар хашм гирифт ба бефањмийи 
љаллод. Гузашт њам кард, аммо рўзе мерасад, ки ў боз ба сари 
ин масъала бармегардад. Њамин хел одат дорад Искандар ва њељ 
чиз аз ёдаш наравад, ба хусус агар коре ба табъу дили ў нашуда 
бошад ва ё ў нофармуда, дигарон карда бошанд.

Ин замон баройи Искандар мушкил буд коре кардан ва ё як-
бора амре, фармоне додан. Ў љомайи зарини сабуки порсиро, ки 
дар Њамадон ба бар карда буд, аз тан кашид ва оњиста болойи 
љасади Доройи Саввумро пўшонд. Чунон оњиста, ки аз хоб бедор 
шуданашро намехоста бошад. Љомаро андохт. Дидори хунолуди 
ўро аз лошахўрони безеб пинњон кард ва бори дигар нигарист, ки 
љуз ў ѓамхор ва мурдадоре набувад. Пасон наъра зад:

«Роздоне њаст?!»
Њама хомўш буданд. Искандар якпоя гирд гашт, ки шояд нафа-

ре мушкили ўро осон гардонад. Нафаре аз сарбозон, ки бар сари 
мурдае нишаста буд, бархост ва сўйи Искандар нигарист. Искандар 
чун њаракати ўро дид, даст љонибаш бардошта, ишора кард:

— Љон дорад?
— Нафас дорад!
Ва фармуд ба чанд тан, то ўро бардошта оваранд... Вале њамон 

замон аз фармудааш гашта, худ гом зад љониби ў, ки то овардан 
зинда мемонад ё на. Чолок рафт чандин мурдањоро зери пой гу-
зошта ва ба марди нимбисмиле расид, ки мадори сухан надошт. 

1. Мусла – пўст кандан.

Малламўй буд ва гурз бар шонааш хўрда, ки даст љунбонида 
наметавонад.

«Порс?» – пурсид Искандар.
Сар љунбонд марди нимбисмил.
«Маќдунї?»
Боз сар љунбонд он мард.
«Юнонї?»
Њамчунон сар љунбонд ў. Ва Искандар беќарор шуд:
«Кистї охир!? Эронї? Бобулї? Эллинї?»
Ва ба аломати тасдиќ сар љунбонд он мард.
«Эллинї?»
Ба ишорайи чашм тасдиќ кард марди нимљон ва Искандар ба 

сари маќсад омад:
«Шоњ Доройи Саввумро кї кушт?»
Мард чанд бор мижа тањ кард, ки гуфта наметавонад. Вале 

зўр зада лабонашро нимкоф кушода, пуф-пуф нафас баровард: 
«Бе... Бе... Бе...» ва њар бори кўшиш карда њарфро гуфтанаш дам 
мегирифт ва ба чашмони Искандар менигарист, ки фањмид ё на.

«Шояд Бесус бошад?» – фармуд нафаре ва марди нимбисмил 
сўйи ў чашм дўхт.

«Бесус?» – пурсид Искандар ва он мард боз мижа тањ кард: 
«Ња.»

Искандар ќомат афрохт. Алам кашид. Ва боз ба мурѓон ни-
гарист. Њай сўйи замин гардан ёзида ба мурдагон менигаристанд 
љонварони бадрў.

— Димитриус куљост!? – табиби хонадони шоњиро хост Искан-
дар ва аз сари мурдайи Доройи Саввум садо омад:

— Ман дар ин љо, Александр! – посух дод табиб, вале номи 
ўро ба забон гирифтанаш шоњро хуш наомад.

«— Ман дар ин љо! – сухани табибро талха дода масхарао-
мез гуфт ва фармуд: — Табиб бошї, ин маљрўњро бояд табобат 
бикунї.»

Димитриус тез гом зада, омад назди ў ва марди нимљонро му-
ойина кард. Агарчї дасташ ба кор буд, аммо андешааш дигар љо 
буд. Ў њељ сарфањм рафта наметавонист, ки чаро Искандар душ-
манро ин ќадар эътибор дињад. Зеро лак андар лак дўстон миранд, 
сипоњиёни маќдунї ва ё юнонї нобуд гарданд, ўро парвое набуд, 
як сарбози нимбисмили адў ба ваљд овардааст ўро. «Андешаву 
пешбинињойи ўро худаш нафањмад, касе сарфањм намеравад.»

Сахт задаанд. Ба гурз ва ё ба ягон чизи вазнин, ки китфи чапи 
ўро фаровардааст. «Чї гуна муолиља кунам ин сарсахтро? На 
раг мондаву на пай.» Димитриус либосњойи ўро бо теѓ буридаву 
дарида, китфу дасти кашоли ўро ба љояш оварданї мешавад ва 
маъюб дандон ба дандон монда, чашмонашро пўшида, худдорї 

мекунад аз фарёд ва њайрон, ки чаро душман баройи сињатии ў 
кўшиш дорад.

Филипп низ омад, табиби низомї. Дукаса китфи ўро боло 
бардошта, ба љояш монданї шуданд. Зери дасти Филипп устухони 
шикаста маълум гашт. Маъюб дилшикаста нигарист ба онњо, ки 
чї кор мекарда бошанд. «Азоб надињед, азобам аз њад гузашта...
Танњо сафари роњ бас бувад. Фармонбардориам бадтар аз њама 
гуна шиканља бувад. Хубаш, маро ба њоли худам гузоред, осуда му-
рам. Маро дубора куштан њољат надорад. Буд-набуд сињат шавам 
њам, маро бо пурсу љўйи зиёд аз нав мекушанд ва намегузоранд, 
осуда умр бинам... Ман медонам шуморо: баройи пурсу посух 
маро сињат карданї њастед; шумо додгару ман додхоњ. Искандар 
мемонад, ки мани зархарид, ки аз бањри падару модар ва зану 
фарзанд баромада, толону фунт гуфта, муќобили ў љангидаам, 
орому осуда гардам? Њама сирру савдоро дониста мегирад ва 
миёни мардум шармсорам мекунад, ки ана ин номурод бар зидди 
мо теѓ кашида буд, ба мо тир андохта буд, вале мо ба душман 
њам мушфиќ њастем, сињаташ кардем... Дигар њарф нест, њамааш 
баройи худфурўзї...» «Воњ!» – Аз дард фарёд зад маљрўњ.

— Сабр, бардошт... Ту ќањрамон-ку...
«Ња-а-а... Ќањрамон... Баройи чанд фунт1 ќањрамонї мекунам... 

Ќањрамонї мекунам сар бохтанамро надониста...»
Ва онњо намефањманд андешањойи ботинийи ўро ва зўр ме-

зананд, ки љо ба љо кунанд устухони шикаставу пайванди баро-
мадаро.

«Азоб надињед!» Рў турш карда, ангушти дасти чап мушт гар-
дондани ў чунин маънї дорад. «Азоб надињед, азоби љанг кам 
набуд.» Вале љуз худаш касе намешунавад фарёди ўро.

Ва аз худ рафт. Мурда ё зинда буданаш аён на. Лекин хоњиши 
Искандар он аст, ки ў ба забон ояд. Ба забон ояд, гуфтор кунад 
ва баъд...

— Мурад, мемурї!
Њайрон шуд љаллод, ки њељ гоњ чунин нашуда, ки шоњ љаллодро 

фармони зинда гардонидан дода бошад. Њама умр ў амри кушро 
ба љо овардааст, имрўз њукми зинда гардониданро ба љо оварда 
метавониста бошад. Чї зарурате?

— Шунидед? – ба табибон саргўшї кард љаллод, ки зиндаву 
мурдааш на ба љаллод, балки ба онњо вобаста бошад. Онњо по-
сух нагуфтанд. Машѓул ба кори хеш буданд. Вале Филипп тоќат 
накард.

— Ту љаллодї, Ќирёс, зинда гардонидан кори ту набошад.
— Ин нуктаро ман медонам, ту ин матлабро ба Искандар фањ-

мон, то љони ман њам эмин бошад.

1. Фунт – пули нуќра, 1 фунт = 409,5 гр.

«Ман намефањмам, ки ин ниммурда ба шоњ чї лозим бошад. 
– ѓур-ѓур кард Димитриус ва аз маъюб пурсид. – Аз дудмони шоњ 
нестї?»

Сар љунбонд Маъюб.
Пас Филипп ба онњо рў овард: «Ин кар-пар нест.»
Маъюб низ амри шоњро шунид. Баройи ў њам мазмунаш но-

фањмост. Мор дар остин доштан чї суд орад?
Искандар як назар дид азоби маљрўњро. Амр накард, ки азобаш 

надињанд. Балки нигарон аст оќибатеро. Чун зуд пеш омадани 
анљоми кор равшан набуд, фармуд:

— Бипурс, ки кї љангида бо кї? – хоњиш барин буд оњан-
гаш.

Ва Ќирёс пурсон шуд:
— Мешунавї?.. Мефањмї?.. Посух гуфта метавонї?
Чун посух ба пурсаш нагирифт, рў ба Искандар овард:
— Гумон дорам, ки њам кару њам гунг.
— На кару на гунг. Аз тарс забонаш гирифтааст. Њамаашро 

шунид маљрўњ. Вале забони гуфтор надорад.
Посух гуфтанї њам нест. Тахмин мекунад нияти ононро, яќин 

намедонад муродашонро. Хавфаш аз осмон. Рўболост, ѓаш аз ло-
шахўрон дорад. Агар сипоњи ночизи Искандар андаке дер меомад, 
шояд он баднамоњо чашмони ўро низ кофта мебурданд. Ва худо 
накарда, партофта раванд, њолаш чї шавад. Дам ба дам менига-
рад сўйи он фалокатњову дуздида зењн мемонад ба сипоњиён, то 
бесоњиб нагузорандаш. Ва баъди чунин ният менигарад ба мурѓони 
гурусна, ки одамон дарёбанд ишораашро; ўро танњо нагузоранд 
ва ё мурѓонро биронанд...

— Соз шуд? – гўйї Искандар ѓами дигар надошт, бояд њамин 
маљрўњро шифо мебахшид.

Чун љаллод шикастабанд набуд, аз ўњдайи љо ба љо кардани 
устухонњойи ў намебаромад. Азияту шиканља буд маъюбро.

Ба њар таќдир Димитриусу Филипп китфи афтидайи ўро лат-
тапеч карданд. Азобаш зиёдтар шуд. По мекашиду меёзид аз бе-
тоќатї, аммо наметавонист ѓалу пањлў гаштан. Љонаш дар азоб 
буд.

«Маро ба њолам гузоред, мурѓонро ронед... Ронед он душмани 
мурдахорро, он бадниятро... Њамонњо аз он баландї истода, љан-
гњоро ташкил мекунанд; аз он боло ба маѓзи сабуксарон ниятњойи 
бадро љо мекунанд... Баъд мурдахорї карда мегарданд... Касбашон 
њамин... Номашон: каргаси ќоќи мурдахўр.»

Касе намефањмад нияти ўро.
Нияти Искандарро низ касе пай намебарад. Он љо мурдайи шоњ 

Доро рўйи рег ёзида. Искандар талош дорад, ки ягона мушоњи-
ди ин корзорро ба забон оранд. Сари Доро ёройи сухан гуфтан 
надорад. Аристандри фолбин пешгўйї намекунад, њатто пасгўйї 

карда наметавонад, ки чї рўйдоде буд ин љо. Коллисфен гарчї 
сањнайи размгоњро мебинад, рафтори мурѓони мурдахорро зери 
чашм дорад, намедонад чї нависад. Намедонад кї кушта шоњ 
Дороро ва ин љо чї оварде шуда.

— Кару гунг? – боз пурсид Искандар.
— Гўш дорад, мешунавад, забон дорад, намегўяд, – арз кард 

љаллод.
— Ќасдан? – пурсид Искандар.
— Равшан на, шояд ќасдан њам бошад...
— Сараш бигир!!!
Амру фарёди сањл набуд. Љаллод як ќад парид. Табибон низ. 

Рост шуданд онњо ва њайрон монданд, ки чун шавад? Ў, ки мехост 
ба забон омадани ўро. Ва хавф кашид љаллод, ки Искандар «мурад, 
мемурї» гуфта буд.

Чун Искандар гуфту бирафт, њољати таваќќуф ва ё бозистодан 
набуд. Ќирёс пиндошт, ки кор ва мушкили онњоро шоњ осон кард. 
Шамшер гирифт. Гардан зад оќибат љаллод, ки њунараш буд. Сари 
њанўз љондор хуншор ѓелид бармоларо. Тани сарљудояш чун мурѓи 
сарбурида тамоми нерў ба кор бурда, љунбид, по кашиду ёзид ва 
то охирин ќатрайи хун нойи нафас хир-хир кард ва...

Каргасе њуљум овард бар сари ѓелон, чанг зад, ба чанголаш 
нагунљид сар ва ѓелид ба хамие. Каргас бол зада бар њаво шуд 
ва боз нишеб омад сўйи каллайи бетан. Чизе рўй дод, ки соњиби 
сар дар зиндагиаш метарсид...

БаНди дуВВуМ

Гирд гирифтанд гардунайи шоњийи Доройи Саввумро. Искан-
дар њанўз њам баумед буд, ки касе пайдо гашта, рухдоди фољиъайи 
размгоњро мегўяд ба ў ва шоњи маќдунї аз рўйи он амал мекунад. 
Вале ба љуз «Бесус» чизи дигар нашунид. Пасон фармуд Бесусро 
дастгир кунанд. Ба чањор самт асб монданд сарбозон, аммо Бесусро 
пайдо карда натавонистанд. Баъд Искандар сар шикаст, чї кунад 
бо мурдайи шоњи Порс. Ў зинда ба даст овардан мехост Дороро. 
Пасон аламашро ситониданї буд. Аз ин рў ѓаш дорад ва аз чї сар 
кардани корро намедонад. Гўйиё алњол бо љомайи зарбафти порсї 
рўйи Доройи Саввумро пўшида, њама сирру савдоро сарбаста 
медорад. Чун сомон гардад њама кор, парда аз рўйи мурда хоњад 
бардошт ва наќшањойи «Љанги Порс»-ро идома хоњад дод.

Ва њолиё мушкилот љанозайи шоњ Доройи Саввум бувад.Шоњ 
Искандар раммолњоро фаро хонда, фол нишон дод, то гўянд кир-
дору асбоби овардро. Сарраммол Аристандри талмосї «Аз дасти 
ошно кушта шудааст ва љанг низ оварди худї будааст» гуфт. Аран-
ге дарёфт Искандар, ки шояд љанг бо Бесус бошад, аммо мурод 
чист? аён нагашт. Чашм чаронд хешро ба нодонї зада, ки шояд 

љондоре, мушоњиде пайдо гардад, ки корзор ва асбоби онро ба 
эшон њикоят кунад, аммо касе пайдо набуд. Љанозайи шоњ Доройи 
Саввум њайрон монда буд. «Чї бояд кард?» рў овард ба њозирин 
ва онњо китф дар њам кашиданд ва Аристандр худро баљуръаттар 
гирифта, фармуд:

— Чун њамайи ононе, ки дар размгоњњойи сањройї меми-
ранд.

Ба чунин пешнињод касе чизе нагуфт. Зеро љанозайи шоњи 
Порсро андар биёбон ба хок супоридан намехост Искандар. Зеро 
маломаташ зиёдтар аз он мебуд, ки худи ў нољавонмардона кушта 
бошад. «Ба Њангаматоно бояд фиристод» маслињат медод нафаре. 
«Ба Эроншањр бояд бибурд» мегуфт дигаре. «Дар мазори Анањито, 
пањлўйи гўри Куруш бояд дафн кард» ризоият медод саввумї. Ва 
Искандар медонист њама андешањоро, вале дилаш об намехўрд ба 
яке. Зеро ташвиши зиёд дошт ва шоњи маќдунї аз роњ бозгаштан 
намехост...

Ва сутуни чангу ѓубор боло шуд дар роњи Бохтар. Њама мас-
лињату машваратро фаромўш карда, рў ба он љониб оварданд. 
Сутуни ѓубор гоње баланду гоње паст шуда пеш меомад аќли ња-
магонро рабуда. Ва баъд яккатозе аён гашта, чанд газ пештар аз 
ѓубор меомад ва аз зери суму наъли тезтаки ў чангу ѓубор боло 
мешуд. Чун боде намевазид дар бодия, гарди роњ сар сўйи фалак 
мекашид. Тез омадани асбро дида, тааљљуб карданд. Ва Искандар 
дасти рост боло карда ишора бар он кард, то касе нољо њаракат 
накунад.

Чун рикобї наздиктар омад, гўйї ишорайи шоњ Искандарро 
дида ва рамуз гирифта бошад, низ даст боло кард. Ишораашро 
дарёфтанд, ки ошнойї мехоњад. Ў њамчунон то поси аввал битохт 
ва чун фарасе монанд ба Шањбоди шоњ Доро зери ронаш буд, 
сарафзор кашид, асб бозистод. Пой аз рикоб канд ва зер шуд.

— Кистї ва аз куљо меойї?
— Оксафрам, бародари шоњ Доройи Саввум. Аз Хазар мео-

ям.
Сарпос пеш омад назди Искандар ва фармуд:
— Пайке омада. Хешро бародари шоњ Доройи Саввум мехо-

над.
Искандар гўйї то алваќт банди чунин андеша ва нигарони ња-

мин пайк бошад, баргашту нигашт сўйи омада, ки ришу мўйлаби 
сиёњи кўтоњ дошт, чунон ки шоњ Доро. Искандар ба ў нигаристу 
ба шоњ Доро; ба шоњ Доройи мурда нигашту ба пайки зинда ва 
муќойиса кард. Монанд буданд он љондору бељон. Мурда андар 
либоси шоњї, зинда дар либоси дарборї. Шоњи оѓушта ба хун ва 
пайки оѓушта ба чангу ѓубор.

— Бифармо!

Ба забони юнонї гуфт Искандар ва Оксафри порс сухани ўро 
фањмида сар љунбонд ба миннатдорї, вале мунтазири пурсу посух 
ва илтифоту марњамати Искандар нашуда, паррањойи биниаш 
фиркиданд, нояш фарохтар гашт, китфонаш љунбида, ба ларза 
омаданд ва фарёд зада, хешро ба рўйи мурдайи бародар андохт:

— Дареѓи бародарам – Доро, Доройи Кудумон... Дареѓи шоњи 
Эрон...

Ва Искандар натавонист коре кардан ва ё чизе гуфтан. Њарчанд 
«дареѓи шоњи Эрон» гуфтани бародари шоњ Искандарро нафорид, 
хешро вазнину сангин нигањ дошт. Ба дигарон низ нигоњ кард, ки 
саргўшињо доранд ва яќин мазмуни гўяњойи бародарро ба якдигар 
фањмонанд ва тарљума кунанд. Оксафр ё аз дилсўзї ё баройи на-
мойиш ва ё баройи бовар кунонидани Искандар фарёд мекашиду 
худро мезаду меканд ва шоњи маќдуниро аз чунин рафтори бародар 
аљаб омад ва ёд овард, ки ў низ бародарон дошт ва чї гуна бо 
дастони худ кушт. Кас бовар карда наметавонад ба тухми одамї; 
баъзе аз мурдайи бародар хушнуд мегарданд, бархе ѓамнок. Шоњи 
маќдунї чизе нафањмид аз рафтори бародари шоњи Порс ва пеш 
омада даст бар дўши ў нињода, љунбонд, то ўро ба худ орад:

— Ором бишав...
Аммо Оксафр оромї надошт: «Бародарам, љавонмаргам...»
— Ором бишав... Бародари туро ман накуштаам... «— Баро-

дарам... Гўл заданд туро, бародарам.»
— Гумон набарї, ки ман куштам ўро...
— На.
— Ман мурда дарёфтам ўро...
— Медонам...
— Пас чаро шеван назди ман кунї?
— Назди кї ово кунам, Искандар?
— Охир ман накуштаам ўро.
— Ўро Бесус кушт. Бесуси Бохтарї.
— Ва ту будї? Дидї?
— Нна. – сар љунбонд ў. – Маро ба дарёфти модарам фи-

ристода буд Доро. Ва ман... – сухан карда натавонист ў ва дигар 
кард мазмуни сухан: — Дар роњ ба ман гуфанд, ки чунон шуд... 
Бародарам...

— Модари ту, ки дар Бохтар нест, чаро аз он сў омадї?
— Пас модари ман дар куљост?
— Ба донисти ман, дар Њикмотоно...
Сар љунбонд Оксафр ва баргашта ба Искандар нигашт:
— Шиносї модари маро?
— Бале, шиносам.
Рў ба љасади хунбастайи бародар овард ва оњиста гуфт: «Бале, 

ў шиносад модари моро... Вале ман зиёд љустам, пайдо накардам 
ўро. Ва мурдайи туро дарёфтам, бародарам.»

Искандарро чунон намуд, ки Оксафр эътиборе намедињад ба 
ў. Њатто парвое надорад, ки дар доми душман аст ва бо онон 
дигаргуна муомилаву муносибат кардан рост меояд. Имо кард. 
Ду тан аз ду бозуйи ў дошта бардоштанд ва дур бурданд аз сари 
мурда.

— Ва ту донї, ки чун шуда? – пурсид Искандар пеш омада.
— На. – сар љунбонида посух дод Оксафр, ки њиќ-њиќ садо 

мекард гулўяш. – Ман надонам. Аммо гуфтанд, ки Бесус кушт.
— Баройи чї?
— Баройи чї мешуд? Баройи тахту бахт.
— Баройи тахту бахт?
— Оре. Миёни дастайи сатрапњо ва сипоњи мунтахаби Доро 

љанг шудааст ва фављи кирояйи Патрон гоњи набард пушти сар ба 
корзор гурехтааст ва сипоњи сатрапњо асир кардаанд Дороро...

— Будї он гоњ?
— На. Гуфтанд.
— Ва њолиё чї кор кунї?
— Бубарам љанозайи бародарамро. Пайдо кунам модарамро 

ва якљоя бигирйем чу абри навбањор ва ў гўя кунаду ман мўя.
Искандар ўро сарзада пиндошт ва хандид. Зеро сайди ба дом 

омада умеди гурез накунад, балки талош кунад ба рањойї. Вале 
рафтори Оксафр њайратангез бувад. Ончунон њарф мезанад, ки 
Доройи Савввум њанўз њам шоњ бошад ва дигарон ўро хидматгу-
зор. Искандари рамузгир ќасдан пурсид аз ў.

— Дар куљо хок хоњї кард љанозайи бародаратро?
— Дар Армания.
— Дар Армания?
— Оре!
— Чаро?
— Зеро ў зодайи Армания бувад.
Њайрон шуд Искандар ва зиёд мулоњиза карду фармуд:
— Гумон карда будам, ки ў шоњи Эрон аст.
— Шоњи Эрон буд, шоњ Искандар... Аммо фалак чї бозињое 

дорад...
— Магар бозї ба бозї шуд чунин?
— Оре, шоњ! Бозї ба бозї... Ќисмати шоњони порсї чунин 

будааст. Ба љуз Куруш њамаро худињо куштанд бозї ба бозї. Пи-
сарони Курушро бозї ба бозї куштанд... Ардашеронро бозї ба 
бозї куштанд ва Дороёнро низ...

— Ва боз кї монда?
— Касе намонда...
— Ва ту... ки хешро бародари Доройи Саввум мегирї...
— Ва ман мурдаам...
— Чаро чунин...
— Шоњ, ки ба чунин њол бошад, рўзи бародари ў чун шавад?



20

— Аљаб мегўйї. Бародари шоњро касе шиканља накарда.
— Оре, касе шиканља накарда... Шояд то рўзе ки Искандар 

њаст, шиканља накунанд...
— То Искандар њаст?
— Оре, то Искандар њаст.
— Ва Искандар куљо равад?
— Љое ки силсиладорон низ раванд.
— Аљаб.
— Аљобате надорад, шоњ. Фарљом чунин аст. Ва касе сутун 

нашуда ин гунбади бесутунро.
— Аљаб... Аљаб...
— Аљобате надорад...
— Донам, ки аљобате надорад... аммо чаро устод маро фире-

фта?
— Кадом устод?
— Аристотолис...
— Арасту... Њамон номвар?
— Бале, њамон номвар.
— Ва чї гуна бувад?
— Ин чизњо туро чї зарур?
— Маро њолиё чизе зарур набувад љуз дафни љанозайи бародар 

ва пайдо кардани модар. Аммо бояд бидонам, ки Арасту Искан-
даршоњро чї гуфта?

— Ў Оби Њаёт фармуда маро, ки љояш дар Офтобнамост.
— Устод туро Сароб намуда.
— Ту нохалаф чї гуна тавонї, ки...
— Осуда бош... – нарм ва осуда даст боло карда гуфт Оксафр 

ва баъд ангушти ишора сўйи љасади шоњ Доро рост кард: — Ў 
низ Оби Њаёт мељуст. Ва сўйи Маѓриб рафта буд, ки Оби Њаёт он 
љост. Ва ту низ омадї сўйи Машриќ, ки Оби Њаёт ин љост...

— Ту аќлбохтайї... Ту бародари шоњ найї!
— Осуда бош, шоњ Искандар. Эрониён расме доранд, ки ноба-

корро низ пеш аз куш сухани вопасин дињанд. Ман, ки нобакор 
нестам... Танњо мехоњам огоњ кунам шоњро аз баъзе кирдорњо...

Аљаб омад Искандарро ва андаке ѓазаб фурў нишонд ва гўш 
ба ин махлуќи ноошно дод, то боз чї гўяд.

— Чунон ки гуфтам, дар ин гунбади сипењр касе сутун нашуда... 
Агар сутун мешуд, Куруши Кабир бояд сутун мешуд...

— Чаро Куруши ту!? – худдорї карда натавониста даст ба 
ќабзайи шамшер бурд ва тозон омадани Ќирёси љаллодро дида, 
даст ба оромї бардошт. Ва Оксафр аз фурсат истифода карда, 
фармуд:

— Куруш, агар тавонист, ободонї кард. Мазлумонро аз чанги 
золимон рањонид.

— Чї гуна?!

Искандар медонист чї гуна. Зеро ў «Курушнома»-йи Ксофандро 
хонда буд ва ќасдан пурсид, то ў чї гўяд.

— Куруш яњудиёнро аз мањбасњойи бобулиён озод кард, онњоро 
умри дубора бахшид ва се маротиба Эруссалими харобгашта-
ро обод кард... Баройи мардуми торољгаштаро аз тохти Яъљуљу 
Маъљуљњо рањонидан Садди Чинро сохт...

— Ва ту олимї, таърихнигорї? Кї њастї?
Ў андаке сар тофт ва чашм ба чашми Искандар овард. Искан-

дар ќиёфайи пуррайи ўро дид. Зеро то њанўз сар аз рўйи мурдайи 
бародар набардошта, сухан мегуфт. Њолиё Искандар дид чашмони 
фурўрафта, рухсорањойи офтобзадаву барљаста аз лоѓарї ва ранги 
сабзинайи ўро; ва дид сару рўйи ѓуборгирифтаву гардбардошта-
ашро. Майлаш ва намудаш маљнунона. Ба назар касеро написан-
дад ва аз донистайи хеш намонад. Шоњ Искандар аз њарфњояш 
чунин хулосаро дарёфта буд, ки чизе дар сиришти ў њаст. Ва чун 
сураташро пурра дид, имон овард ба тахминаш.

— Ман? Ман – Оксафр, бародари Доройи Саввум... Љондори 
ў будам, натавонистам ўро њифзу њимоя кардан.

Гўё шарњи њол гуфт Оксафр. Искандар шунида буд чунин су-
ханњоро, хушаш наомад. Вале «Љондораш будам» гуфтанаш ба 
муроди ў буд.

— Љондораш будї?
— Оре, љондораш будам.
— Ва натавонистї ўро њифзу њимоя кардан?
— Он замон набудам њамроњи ў. Шоњ Доро маро аз пайи дарёф-

ти модарам фиристода буд...
Искандар сар андохта муддате ба андеша рафт, ки љойи модари 

ўро медонад ва ин чї рўзгорест, ки бењуда фарзандон модаронро 
гум мекунанд?

—...Модарамро мељустам... – идомайи суханашро гуфт Оксафр 
ба фикр фурў рафтани шоњро пай набурда.

— Ва пайдо кардї? – аз банди хаёл рањо гашта, пурсид Ис-
кандар.

— На. Мегўянд, ки куштаанд.
— Куштаанд?
— Њамин хел шунидам...
Искандар сар бардошта ба атроф нигарист. Гўё росту дурўѓ 

будани ин њарфро аз дигарон шунидаву донистан мехост ва њаќиќа-
ти њолро ба писари он модар фањмониданї буд. Аммо касе аз 
муроди ў огоњ нашуд. Ў дарёфт, ки бењуда гўйиш мекунад бо 
ин мењмони нохонда. Бояд ки ишора ба љаллод кунад ва хешро 
рањонад аз ташвиш. Вале тариќи коргузорї ва набарди шоњи 
маќдунї чунин набувад. Ў бояд њазоронро бикушад берањмона, 
вале љое ки як нафарро сар гирифтан лозим шавад, бояд мулоњиза 
бикунад. Њолиё гардан задани Оксафр шарафи шоњи маќдуниро 

паст хоњад кард. Андешайи ў чунин. Зеро дурандеш аст Искандар 
ва то њанўз аз касони фарзонайи торих касеро ёд нест, ки мисли 
Искандар дурўя ё дутарафа андеша кунад. Ба назари ў, куштани 
Оксафр аз даст додани бисёр чизњост, ки номгўйи онро љуз Ис-
кандар касе надонад.

— Пеш аз ин њам маро дида будї? – ѓайричашмдошти ў пурсид 
Искандар.

Оксафр гўё ба ёд оварданї шуда, дарозо нигарист ба сару рўйи 
Искандар ва сар љунбонида гуфт:

— Дида будам...
— Дар куљо?
— Дар љангњо... Дар канори рўди Граника, дар Йусус, дар 

Говгомол.
— Ва чї гуна љон ба саломат бурдї аз он љангњо?
— Шањбоду Шањбол моро наљот медоданд.
Искандар дар шигифт шуд ва абрў чин карда, китфон дар њам 

кашид ва пурсид:
— Кистанд Шањбоду Шањбол?
Оксафр сўйи асбаш нигарист ва фармуд:
— Асбонамон: ана он асби ман – Шањбол. Асби Доро Шањбод 

ном дорад.
— Асби ман Бусефал ном дорад. – њарфони ўро масхара пин-

дошта гуфт Искандар.
— Медонам.
— Медонї? Аз куљо медонї?
— Магар дар рўйи Замин њаст касе, ки Искандару асби ўро 

надонад?
Искандар ба пурси ў посух гуфта натавонист, балки ба анде-

ша рафт, ки чаро чунин гўяд ин мард? Магар љосус бувад, магар 
фиристода, магар аз пайи љони ў омада?

— Агар љойи модаратро гўям, меравї?
— Кадом писар љойи модари гумкардаашро донад, наме-

равад?
— Бисёранд чунин писарон... – гуфт Искандар ва хеле хомўш 

истод, ки аз ў чї њарф меояд. Чун ў низ хомўш буд, Искандар 
афзуд: — Аввал масъалайи љанозайи бародаратро њал кунем, пасон 
љойи модаратро хоњам гуфт.

— Бошад. – кўтоњ розигї дод Оксафр ва нигарон истод, то чї 
ояд аз шоњи маќдунї. Искандар фармуд:

— Ту соњиби мурда њастї. Ва ин мурда шоњ буд: шоњи Эрон, 
шоњи Порс. Чунон ки шумо шоњи шоњон низ гўед – шоњаншоњ. 
Аз ин рў ўро чун дигар сипоњиён канори роњ, сари бора ва ё до-
манайи бармолае гўронида, рўяш санге ё асоеро туѓ бардошта 
нашавад... Ман гўри шоњаншоњ Курушро дидам, гўри Дориюши 
Аввалро дидам, мазори Анањито модари Сулаймонро дидам дар 

Эрон... Бародари ту Доройи Саввум низ рутбайи шоњаншоњийи 
Эронро дошт. – Зиёд гуфтанї буд Искандар, то аз Оксафр сухане 
бигирад. Њамоно ў хомўш буд ва месўхт дарун-дарун. Ба назари 
шоњи маќдунї расид, ки ў машќ карда танњо гиряро. Аммо баройи 
обрўй кардан ва ё гўронидани мурда наандешидааст.

— Ростин бародари шоњ Доро мешавї?
Чунин саволи Искандар Оксафрро як ќад паронд ва тааљљуб 

карда, ба суол посух дод:
— Ман мункир наям аз бародари хеш. Ва гўрондани ў бар 

дўши ман бошад.
— Чї гуна?
— Шоњона.
Ва Искандар ин замон дарёфт, ки хеле аз худ бурун рафта, 

бибояд, ки баргардад ба асли хеш. Ба шоњийи хеш. «Шоњона» 
гуфтани Оксафр ўро бедор карда ва дигар аз бародар чизе на-
пурсида, амр кард:

— Ба гардунайи шоњ Доро бубандед се асби сиёњмушкин!
Се асби сиёњмушкин оварданд, ки гўйї аз тори мўяшон равѓан 

мешорид.
— Анбару кофур бипошед мурдаро!
Ончунон карданд: шуста, озодаву ороста карда, либоси тоза 

пўшониданд ва Искандар љомайи зарбафти порсийи ба рўйи мур-
дайи шоњ Доройи Саввум андохтаашро дигар напўшид ва фармуд 
ба љасади ў пўшонанд. Њамчунон карданд. Баъд бар гардунайи 
шоњийи худи шоњ Доро, ки дар он замону макон бењтараш набуд, 
рўйи баргу буттањойи њулба хобонида, пудинапўш оростанд, то 
нагандад аз гармо. Ва Искандар намехост, ки нигини шоњийи 
мўњрдори ангушти миёнайи дасти рости шоњ Доройи Саввумро 
низ ба њулбў пўшонанд. Шоњи маќдунї чашм намеканд аз нигин. 
Њарчанд Оксафрро канортар бурда бо ў пурсу посух мекард, дида 
аз ангуштарї барнамедошт.

— Танњо мондї Оксафр, аз тухмайи Њахоманишиён? – пурсид 
Искандар дуртар аз гардуна.

— Оре, танњо, – посух дод Оксафр ва дар овозаш ово шунида 
мешуд.

— Шоњї хоњї?
— На. – нимовоз ва ним ба ишорйи сар фањмонд Оксафр.
— Чаро?
Ба чунин суоли кўтоњ ва то њол дар бинойи инсонї касе посухи 

пурра нагирифта бародари шоњ Доройи Саввум низ љавоб гуфта 
натавонист ва ишора ба мурдайи чун шоњи хуфтайи Эрон кард. 
Искандар дарёфт маънийи ишорайи ўро, низ посух гуфта ната-
вонист. Вале Оксафр пай бурда буд, ки чизе мехоњад Искандар, 
аммо мушкилї мекашад. Мазмун, ба забони порсї намедонад чї 
гуна ифода кунад. Пас сўйи љанозайи шоњ Доройи Саввум зењн 

монд ва дасти рости хешро пеш овард. Ангушти дарози миёнаро 
тирвор дошту дигар ангуштон мушт кард ва бо ангушти миёнайи 
дасти чап бар ангушти миёнайи нигиндори дасти рости Доро се 
бор оњиста-оњиста зад. Оксафр чандон бефањм набуд. Дарёфт му-
роди ўро, аммо худро ба нодониву бефањмї зада, китфон дарњам 
кашид. Искандар ин дафъа ба ишорайи ангушт шоњи хуфтаро 
нишон доду ангуши хешро ва боз он њаракатњойи аввалро такрор 
кард. Оксафр ин бор сар љунбонд: «Фањмидам». Ва Искандар сар 
ба пушт такон дод: «Чї бояд кард?» Аммо ин дафъа Оксафр садо 
баланд кард:

— Шумо шоњи љањон... Рой шуморост...
Кинояйи ўро нафањмид Искандар ва фармуд Оксафр он нигини 

шоњиро аз ангушти шоњи мурда канда, оварда, ба ангушти шоњи 
љањон андозад.

Оксафр сар андохт ва баъди муддатњо сар бардошта, гуфт:
— Он кори ќассоб ё љаллод аст.
— Чї гуна?
— Ангушт омосида ва ангуштарї бар наояд магар буридан.
Хашм гирифт, ки ёд медињад ба шоњ ин роњгум. Пасон амр 

кард:
— Ќирёс! Нигин биовар аз ангушти шоњи порсї!
Чун Ќирёси љаллод шитофт ба ин амалиёт, боз садойи Искан-

дар баланд шуд:
— Коллисфен! Бинавис! Руќъае ба хазинадори шањри Њикмо-

тоно Гарпал:
«Ба расидани ин нома модари шоњ Доройи Саввум ва писари 

ў Доройи Чањорумро ба ихтиёри бародари шоњ Оксафр бидењ, 
то дар Эроншањр дар маросими тадфини љанозайи шоњи Порс 
ширкат кунад. Шоњ Искандар.»

Ва оне ки Искандар гуфту Коллисфен нигошт, Ќирёси љаллод 
нигини шоњї аз ангушти шоњ Доройи Саввум бароварда, пеш 
оварда, нигарони амру ишорайи Искандар меистод. Чун фориѓ 
шуд Искандар нигини шоњї аз дасти љаллод рабуд ва мўњри он 
пахш кард ба нома ва он руќъаро дод ба Оксафр...

Ва аз он замон шоњ Искандари маќдунї шоњи думўњра шуд: 
агар нома ба Маѓриб нависад, мўњри маќдунї пахш мекард ва 
агар руќъае ба Машриќ фиристад, мўњри порсї мегузошт.

БаНди СаВВуМ

Маликуррум савори Бусефали сиёњмушкин аз мурдањойи дурўза, 
ки аллакай аз гармойи бурљи Харчанг гандида ва бўй карда буданд 
ва пашшањо рез доштанд, рўй тофта, ба шинухези мурѓони бадсу-
рат ва зоѓони нав бохабар гашта ва шаѓолони дуздона ќадамзанан-
да нигоњ накарда, асп тозонд бар асари Бесуси Бохтарї. Ягон-ягон 

пашшањойи роњ пеши фўки ўро ѓинг-ѓинг даргузар мешуданд ва 
Бусефалро мурда пиндошта, бар гўшу думѓозаи он менишастанд 
ва љонвар гўшу фиш ва ё дум љунбонида пашшањоро меронд ва 
шоњи маќдунї шукр мегузорид, ки аз он мурѓони бадрангу бадрў 
халос шуд. Дар ин муддат корвон ва даставу фављњойи ёрирасон, 
пасмондагони Искандар њамроњи худ нагирифта даррасиданд. Онњо 
бо баногўшиву саргўшињо аз љанги кї куштазор шудани корзорро 
дониста, яке алам кашида, дигаре нафрин хонда, саввумї афсусу 
надомат карда, рафтагор мешуданд ба дунболи лашкар. Талояйи 
пешгард роњ тоза мекард ва Искандар гумон дошт душмани то-
захурўш дар куљое камин гирифта ва њолиё чун сангњойи манља-
ниќу аррода ба сарашон хоњанд рехт. Аз њамин хотир Искандар 
аз омадани зану фарзандаш Барзину Геракл шодмонї накард, 
балки мањмил баст, то сайди навбатї аз даст наравад. Пайдо 
шудани шоњи нохонда ва душмани ба назари ў ночиз ѓаши ўро 
меафзуд, вале њарос дошт, чунон ки аз Доройи Саввум надошт 
чунин њаросро. Зеро ў иттилоъ дошт, ки љанговартарин мардум 
миёни шарќиён бохтарињо буванд ва њолиё Бесуси Бохтарї хеш-
ро шоњи Эрон хонда, Ардашер гузоштааст номашро. Ардашери 
Чањорум. Ва инак интиќом мехоњад. Чунин арзи вуљуд кардани 
Бесуси Бохтарї олуѓда гардонд Искандарро ва ў аз бањри њама 
чиз, њатто тадфини љанозайи шоњ Доройи Саввум баромада, ба 
роњ афтод. Пошна зад Бусефалро. Асби сияњфоми ў муќаддамтар 
аз њама мерафт ва расам-нарасам бо талоя буд. Ва якбора ковок 
шуда, рўй ба пас овард. Дигарон пиндоштанд ў сипоњу корвонро 
назора дорад. Ё њаваси базм дорад ва ё зану писарашро пазмон 
шуда. Зеро пирўзийи бузург, вале баройи худи Искандар нангину 
шармоварро љашн нагирифтанд. Орзуйи шоњи маќдунї дарёфтани 
шоњ Доройи Саввум буд, вале на бо чунин шармсорї. Агар шоњи 
Порсро зинда дастгир мекард, танњо худи ў медонист, ки чї бояд 
мекард бо ў. Аз он ки шаборўз асб метозонд баройи дастгир кар-
дани ў, гумон аст, ки пўзиш бикунад. Ва ин суол дар сари забони 
њар яке гирд мегашт. Вале касе намеёрист, то пурсад. Яке гумон 
дошт мусла мекунад, дигаре пиндошт дор мекашад, саввумї хаёл 
мекард маслуб мегардонад ва бисёрињо андеша доштанд хуни ўро 
мемакад Искандар ва ягон-ягон фикр мекарданд, ки шоњи маќдунї 
мебахшад гуноњи он гўри гурезонро. Танњо Искандар медонист, 
ки таъна мезанад бар ў ва нафрин мехонад баройи бељуръатиаш. 
Ва ба рўяш мегўяд, ки аз тухмаву дудмони Њахоманишиён набуда, 
шоњи тасодуфиро мемонад, чунон ки њолиё Бесус хешро хонда 
шоњ Ардашер.

Ва бим дорад. Аз чунин рух гирифтани кор бим дорад ва 
касе пайку пайѓом намеорад, ки љањон чї рўйдодњое дорад. Ба 
љуз њаром мурдани шоњ Доройи Саввум дар зери гардуна хабаре 

нест. «Клит гум, Клит. Ман, ки ўро ба Хазар фиристода будам, 
баройи...»

Ба ѓубори суми асбони талоя наздик омаданашро дониста, 
инони Бусефал кашид ва риштайи фикраш канда шуд. Ковок бар 
зин шуд ва нигарист ба пушт, ки фављи мунтахаби шоњї менамо-
яд, боќї њама зери ѓубори тўлонї мондаанд, ки аз дурињо њам он 
бурљу сутуни абросоро дидан имкон дорад. «Њар кї ќасд бо ман 
кард, сари хеш бихўрд... Ва њар кї ќасд дорад, паст хоњад шуд.» 
Аз дил гузаронд Искандар ва як-як ќасд кардањоро ёд овард; шоњ 
Файлаќус истисно набуд. Пармониёни сипањсолор, Доройи Саввум 
ва бисёр касоне, ки садди роњи ў мешуданд, њаќќашонро гириф-
танд... Ва њоло зиёданд онњое, ки ба зењнаш намефоранд.

Њолиё Файлотуси пури сипањсолор сахт намефорад ўро. Пин-
дорад, ки ў рўзе ќасд ситонад. Гумонаш Файлотус огоњ нест аз 
кирдори шоњ, аз ин рў сухан намекушояд аз боби фавти падараш. 
Искандар ўро зери назар дорад ва гоњ-гоњ теѓи чашм карда нига-
ристанашро мебинад ва њар ду чун мушу гурба якдигарро мепоянд, 
аммо гумон доранд, ки худ донаду ў на. «Ин каждум рўзе неш 
хоњад зад» аз фикр гузаронд Искандар ва кина гирифт. Пас аз 
муддате хулоса кард, ки дар ин роњи беохир фикраш садсола шуд. 
Танњо гоњи набард ў њама чизро фаромўш мекард ва њозирбин 
мешуд, боќї тамоми роњ меандешиду роњњо мељусту хулоса мекард 
ва то гирифтани Эроншањр кўшиш дошт касеро аз њамрикобон ё 
њамсипоњон наранљонад, агар тавонад, ба душман низ некї кунад. 
Вале баъди сипардани биёбони пуршиканљайи моваройи Эрон 
дигаргуна шуд. Гўйиё аќлаш, фаросаташ, донишаш, таљрибааш 
то љое расид, ки сухани касе ба гўшаш намефорид ва агар он 
њарфу аќида зидди андешаву фикру хоњиши ў бошад, бадтар аз 
тир мерасид. Пармониён њадафи тири чунин кибру ѓурури ў гашт. 
Баъди воќеайи сипањсолор бисёр касон дигаргуна нигоњ мекардагї 
шуданд ба ў, бавижа Файлотус ва њамрикобони ў. Фарогўшињо 
зиёд шуданд. Њамаашро Искандар мебинад. Агар набинад, ба ў 
расонанд. Баъд ў мехурўшаду ситез мекунад, ки вулќон надорад 
чунин љўшу њароратро. Ва пеш рафтанаш низ аз ин рўст.

— Ман бояд њамроњи гардунайи љанозайи Доройи Саввум 
мерафтам.-инон ба инон шудани љўрааш шоњзодайи мисрї Бита-
ломусро дида фармуд Искандар.

— Бояд мерафтї, аммо нарафтї, – њазломез гуфт Биталомус, ки 
оњанги гуфтораш чунин буд ва љуз ў касе наметавонист инчунин 
гўяд ба шоњ Искандар.

— Њммм... Бояд мерафтам, аммо нарафтам... – низ тамасхур 
кард шоњ.

— Ва агар мерафтї, чї кор мекардї? Шоњ Дороро зинда ме-
гардонидї ё собит мекардї, ки ўро ту накуштайї?

— На... Ман ин чизро ба бародараш гуфтам ва њама медо-
нанд, ки ман ё ту накуштаем ўро... Ин муњим набувад... Ту он 
чизе, ки ман фикр мекунам, намефањмї... Њарчанд рўйдодњоро 
менависї, умќи онро андеша надорї. Магар медонї, ки аз дили 
ман чї гузарад?

— Инро касе нафањмад ва њељ гоњ надонад, ки аз дили дигаре 
чї гузарад.

— Дар умрат як бор дуруст фармудї, шоњзода.
— Ва ту низ дар умрат як бор њарфи дуруст бигўй, ман шу-

навам.
— Бароят як панди шарќї мегўям: Њар љо, ки рафтї, аввал дили 

аъёну ашроф ва бузургонашро ба даст ор. То мардум бовар кунанд, 
ки ту некхоњ ва озодибахши онон њастї. Ба маросими тадфини 
љанозайи Доройи Саввум рафтанам њамин ќадар ањамият пайдо 
мекард. Он љо бояд модари шоњ ва писари шоњ Доройи Саввум 
шоњзода Доройи Чањорум ширкат варзанд.

Ман бояд эшонро гўяму фањмонам, ки Доройи Саввумро ман 
накуштаам.

— Бале, ту накуштайї. Инро њама донанд... Аммо ният доштї... 
Сатрапњойи Порс туро ёрї доданд.

— Њммм... Ту низ ёри онњойї. Андешањоят зидди пиндорњойи 
ман.

— Чаро чунин пиндорї? Мо як бор ошкоро сухан гуфтан хос-
тем, ту хашм мегирї.

— На, шоњзода, ман ба сухани дуруст ѓазаб нахоњам кард, 
аммо сухан зермаъно дошта бошад ва ба киноя гардад, танам 
ларзад... Муроди ман дигар бошад: ман мехоњам, ки шоњзода 
Доройи Чањорумро аз муњити Порс дур кунам, ба Юнон фирис-
там, то ў тарбияйи юнонї гирад ва дар он муњит парвариш ёбад. 
Аз Порсу Эрон ёд накунад ва чизе надошта бошад аз реша: на 
тарбият, на одоб, на фаросат, на фарњанг, на забон... Њељ чиз... 
вай бояд юнонї ё маќдунї бошад.

— Фањмост... вале чун аз ин сафар бозпас биравї? Роњ андак 
набувад. Ва роњи моваройи Эроншањр пуразоб аст. Агар ба он 
љо баргардї, ба Оби Њаёт нарасї.

— Њамайи ин чизњоро андешидам, Биталомус. Гумонам, ки дар 
маросими дафни љанозайи шоњ Доройи Саввум иштирок накунам, 
њама маро нафрин мехонда бошанд.

— Мегузарад. Љанозайи шоњи Порсро бе мо њам ба хок хоњанд 
супурд.

— На... Он гургзодаро бояд ба Маѓриб фиристод. Он гургзода 
рўзе гург шавад ва ба рамайи мо дарафтад.

— Ногузир.
— Пас чї бояд кард?

— Мо, ки меравем аз пайи Бесуси Бохтарї. Дар наќшайи шоњи 
маќдунї бозгаштан нест.

— Оре, шоњзодайи мисрї. Ту ягона касе њастї, ки њама наќ-
шањойи маро дарёфтайї ва мувофиќи он рафтор кунї.

— Бале. Аммо гўям, ки Бесус Доро нест.
Искандар хандид. Аз дунбол омадагон њайрон шуданд. Зеро 

онњо медонистанд, ки Искандар сахт азо гирифта буд ба марги 
шоњ Доройи Саввум. Ва гумон буд, ки зуд фаромўш кунад ва ба 
худ ояд. Танњо Биталомус медонист дар як пўст љой гирифтани 
ду танро.

— Чаро хандї?
— Охир чаро нахандам? Кї надонад, ки Бесус на До-рост?
— Бесус аз Бохтар аст ва бохтарињо љанговар бошанд.
— Бошанд. – Бепарво гуфт Искандар ва Биталомус шарњ 

дод:
— Чун фурсат зиёд бошад, сипоњ фаро оранд, кори мо душвор 

гардад.
Искандар ваљоњати дигар гирифт. Ў медонист, ки ба њама сари 

забонї сухан мекунад ва бо хотири хотирњо њамсўњбат мешавад 
бо касон, вале ба Биталомус дурўѓ гуфта наметавонад. Зеро ў бо 
ханда ё масхара ва ё бо нобоварона сар афшондан радду бадал 
кунад андешањойи ўро. Баъзан чунон вонамояд, ки пештар аз 
Искандар медонад ин ё он савдоро ва чаро дурўѓ гўяд шоњ. Аз ин 
рў гоњ-гоњ мулзам монад шоњ ва фошофош гўяд сухан ва бошад, 
ки ногуфтанињоро иќрор кунад.

Ва талоя бозистод. Искандар аз фурў нишастани гарди роњ ин 
чизро пай бурд. Фурсати зиёде нагузашта сарбозони пешгард ома-
данд ва оварданд, ки гурезањо, зархаридони эллинї ва бардањойи 
рањгум паноњ бурдаанд дар кўњпорањойи канори љанубу шарќийи 
дарёйи Хазар. Искандар боздошт сипоњро ва амр кард, то аз нав 
санљида, пайѓом оваранд. Шояд Бесус камингоњ гирифта бошад. 
Пасон фармон дод, ки сипоњ омода гардад ба љанг. Сарфављњо 
раддаву саф оростанд аз даставу гурўњњо. Корвони ѓайриљангї, 
ки иборат буд аз занону кўдакону хидматгузорон, њунармандон, 
пазандањо, созандањо, раммолу фолбинњо, табибон, хазинадору 
гетерњойи нозанин, ќассобу љаллодњо ва бисёр касони вобастайи 
соњањо људо шуданд рўйи роњ ва Искандар дарёфт, ки як лашкари 
пурвоњимайи назаррас аст ин гурўњ ва агар лозим ояд, панља ба 
њар гуна лашкар занад. Ва боз чанги роњ баромад аз он тараф ва 
саворон омаданд ду тан ва пайк оварданд:

— Он гурезањо аз пушти харсангу паси буттањо ва дарахтон 
берун омаданд ва таслим шуданд...

Искандар њарройи1 асби хешро бод дод ва Бусефали рамузфањм 
даромад ба роњ. Чанд рафтанду боди форам расид ба сару рўйи 

1. Њаррой – афзори зарнигор.

шоњи маќдунї ва садойи рўдак омад ба гўшаш. Cадойи Њарорўд. 
Ва чун оби софу зулол бидид, шодон гашт ва эътиборе ба он 
сарбозони рангпаридайи эллинї надода, ба Кратери вафодор, 
Гефастиони зебо ва ёри даврони кўдакиаш Протей, ба Клити 
родмард, Кени домоди Пармониён, Биталомуси шоњзодайи мисрї 
фармуд, то бо асирон машѓул гарданд ва ба сарфављи саворон 
Файлотуси пури Пармониён каљ нигариста, инони Бусефал ба 
сайис дод, то так суст кунад. Ва сайис аз чунин ишора донист, ки 
шоњ чанд муддат канори рўд монданист. Зеро дерёз шоњ ѓубори 
роњ ва хайи биёбон аз тан нашуста буд.

Ў Гераклро њамроњ гирифт, ки тифли роњ пур азоб дида буд. 
Њарчанд гардунасавор меомад, гоњ-гоњ аз тамузи тобистон ва 
њарорати баланди њаво чун чўљайи ташна дањон мекушод ва мо-
дараш Барзин сина ба дањонаш мегузошт, то ташнашикан гардад. 
Искандар сари китфи рост нишонда, лаби рўд бурд кўдакро ва 
модараш Барзин ба бањонайи ў низ лаби рўдак омад.

— Магар Оби Њаёт ин нест? – оби софу зулолро дида пурсид 
Барзин ва Искандар посух надод, ки киноя мезанад.

— Ин аст Оби Њаёт. – такрор кард аз ношунида гирифтани 
Искандар. Ва чун ў хомўштар буд, низ хомўш монд.

Искандар пойњойи барањнайи Гераклро оњиста ба об андохт. 
Кўдак дањон воз кард ва гўё аввалин бор пояш ба моеъи ноошно 
расида бошад, кашид ва форид магар, ки пой зад ва об чаракса 
кард. Њаллос зад Геракл ва завќи ононро овард. Вале Искандар 
љойи бобтар хоста ќад-ќади рўд рафт ва обшору истахрро дид, 
ки сохта буданд хубтар. Ва паёпайи ў љондоронаш лаб-лаби рўд 
меомаданд ва дидбонї мекарданд.

Писарро шустанд. Дили Барзин равшан шуд. Ў наълайн кашида 
пой бар об медошт ва домони дарозаш тар шуда буд. Њай њавас 
дошт, ки биѓўтад ба об, вале њаё аз љондорони шоњ мекард. Ѓўте 
дуртар Искандар писарро бозї медоронд дар об ва кафи ќавийи 
хешро тар ба об карда, мемолид ба тани кўдак. Ў зиёдтар аз мо-
дар пазмон шуда падарро, ки њаловат мебурд. Ё магар худро дар 
ойинайи об дида, ки завќ мекард. Рў ба об рўйи кафи дасти чапи 
падар буд ва дасту пой мезад. Афзунтар аз ў Барзин шодмонї дошт 
аз чунин рафтор. Ва он њавасе, ки дар канори чунин об намераси-
даш, ба писар насиб карда будааст. Чунон навозиш ва ламсу масњ 
мехост дилаш, ки Искандар ба писараш насиб медорад. Ва Барзин 
бо либоси тан нишаст даруни об. Завќ низ кард, ки Искандар раф-
тори кўдакона ва айни њол аљибу ѓариби ўро дида, завќ мебарад, 
аммо шоњ чунин њолро дида, њайрон монд ва гуфт:

— Ту бадавї ё кўњї найї, шоњзан њастї, – ва сар хам карда 
Гераклро бори дигар тар ба об кард.

Барзинро аљаб омад ва њамон зайл бо либосњойи кашол анда-
руни об наздик шуд ба ў ва гуфт:

— Сўхтам, мефањмї, сўхтам!
Пиндошт ба чанд маънї гуфтани ўро Искандар пай мебарад 

ва ў чунон фармуд, ки сермаънотар аз фармудайи Барзин буд:
— Сўхта сўйи об давад, аммо андар об сўхтан аљаб аст.
— Сўхтам, мефањмї, сўхтам! – фарёд зад ў ва боз хештан бар об 

андохт. Надониста, ки жарф будааст. Фурў рафт ва муддатњо пас 
рўйи об омад. Дањон кушод, то чизе гўяд. Натавонист. Искандар 
донист, ки ў ѓарќ шуда. Чун Геракл дар дасташ буд, натавонист 
худро бар ў занад. Писар канори рўд нињод ва нигарон гашт, ки 
Барзин намояд. Чун ў бори дигар намуд, Искандар ќадаме пеш 
андохт, низ фурў рафт ва зуд пояш ба санге расида, боло омад, 
каф зада аз нав Барзинро рўйи об баровард ва кашид љониби 
писар, ки аллакай ба об омада буд. Барзинро рўйи рег ёзонд. 
Гўйї даму ёд надошт. Искандар дањон ба дањони Барзин гузошт, 
то нафас дињад, Барзин аввал нарм ва баъд сахт макид лабони 
Искандарро. Шоњ њайрон монд аз кирдори Барзин ва ќасдан лаб 
аз дањони ў нагирифт.

«Ёд кардам.»
Оњиста гуфт Барзин. Искандар ќомат афрохта, ба љондорони 

аллакай њозиршуда фармуд:
— Хайма занед ин љо!
Ва Гераклро бардошт аз лаби об.
Аз чунин фармони шоњ њамагон рўњ гирифтанд ва донистанд, 

ки ў фароѓат мехоњад. Дуртар ва поёнтар аз хаймайи ў њамагон 
андар соњили рўд маъво гирифтанд. Ва чун мурѓобињойи ранга 
даруни об шуданд.

Либос бар тани Барзин часпида буд ва баройи он ки пайкари 
нафис ва андомаш аз зери пироњани њарир ва такпўш натобад, 
писар дар баѓал рўйи санге нишаст то истех кардани чодар. Баъд 
дохили пардасарой шуд ва бадар кард пўшоки тар ва њамон зайл 
рўйи ќолийи эронї дароз кашид ва нигарони шоњи тарлибос буд. 
Вале Искандар сари истахр буд ва чангу гарди роњ аз тан меканд 
ва аз серунийи рўди кўњї њаловат мебурд.

Наздиктар аз њама занон ва гетерњо љой гирифта буданд. За-
нони зебойи бобуливу эронї, ки ба зару зўр њамроњ оварда бу-
данд, майли ба об даромадан надоштанд, балки њанўз њам шарм 
доштанд ва тоќат мекарданд ба гармо. Искандар дуздида-дуздида 
менигарист он сў ва њайрон мемонд шикебоийи ононро.

Чун танаш нафаси тоза гирифт, ворид шуд ба сарой ва Бар-
зинро барањна хуфта дид. Геракли хурдакак низ лучи модарзод 
буд ва хобаш бурда. Искандарро хуш омад чунин њол, низ либоси 
тар бадар кард ва ёзид миёни Барзину писар...

Садойи рўд ба гўши Искандар шаввв-шуввв... мерасид.
Ѓунуданд низ. Чун бедор шуданд, садойи занон меомад. Маѓал 

буд. Барзин аз ѓурфайи хайма нигарист он сўй ва занонро дид, 

бо кафњо об мепошиданд ба њамдигар ва садойи чирру пиррашон 
меомад.

— Ин ќадар хонумњойи бобулї чї зарур буданд дар сипоњи 
ту? – ѓайриихтиёр пурсид Барзин чашм аз чашми пардасарой 
нагирифта. Чун посух наомад аз Искандар, пиндошт нашунид. 
Рў овард: — А? Чї зарур буд?

— Чї? – гўё нашунида буд.
— Ин ќадар зан?
— Рашк?
— На! Дар омади сухан гуфтам.
— Ёдат бошад, мо дар аввал ќавл дода будем, ки дар ин мавзўъ 

сўњбат нахоњад шуд.
— Ёд дорам. Вале ин занњо бар зарари сипоњи маќдунї кор 

кунанд.
— Чї гуна?
— Сарфављњо гирифтор, сарбозон орзуманд. Чунон тобад, ки 

касе орзуйи набард надорад. Гўйї сипоњи юнонї баройи айшу 
ишрат омада.

— Воќеан чунин бояд бошад. Зеро мо пирўзийи беназир ба 
даст овардем. Охирин намояндайи давлати бузурги Њахоманишї 
бункан шуд. Чунин империяеро кас ёд надорад, ки зиёда аз дувист 
сол салтанат карда бошад. Як шаљарайи бузург, як дарахти азими 
сершоху реша бувад, ки бар Олам пањну фарох гашта... Ва њолиё, 
ки як давлатчайи хурди Маќдуниё бо кўмаки Юнон ин дарахти 
бемислро решакан кард, шойистайи пирўзї ва шодмониву базм 
аст. Вале чун Доройи Саввумро мурда дарёфтем, назебад чунин 
базм моро... Аммо шойиста бувад базми шароб кардан.

— Чї шавад, агар Искандар шароб нахўрад?
— Он гоњ Искандар бимирад... Зеро ѓубори роњро танњо шароб 

шўяд ва хастагињоро рафъ кунад.
— Њар кї нахўрд, бимурд?
— Оре, бимурд... ва оне ки бихўрд, низ бимурд.
— Пас?
— Пас, бояд бихўрд.
— Бихўр Искандар, бихўр! Чун дигар дилхушие нест, бихўр.
Искандарро хуш наомад ин њарф. Харпанља аз зери сар кушода, 

аз миён болоро аз рўйи ќолї бардошт ва њайратзада пурсид:
— Чї гуфтї?
— Љанг он ќадар маѓзи шоњ Искандарро печонидааст, ки раѓ-

бате ба дилхушї намонда.
Искандар магар аз ѓанаби кўтоњ фароѓат ёфт ва осуда гашт, ки 

сабук љаст, як назар аз пањлўйи ѓурфайи чодар нигарист ба занони 
обтан, вале чун онњо хубтар аз Барзини симтан набуданд ва тани 
барањнайи онон њолиё ба њам расида Искандарро ангехта буд, ў 
занро озод бардошт ва аз нав бар ќолийи эронї хобонда, бозињо 

кард. Он ќадар бозї кард, ки Барзин низ њайрон монд; беайшу 
нўш ва њатто ѓизое нахўрда, шоњи љавон чунин рафтор кард ва 
гоње ки нафаси Барзин гашта буд, нимовоз гуфт:

— Ин аст Оби Њаёт, Искандар.
Чун Искандар низ ба ваљд омада нафасаш танг гашта буд, 

сахт-сахт њаракат карда, беихтиёр фармуд:
— Ња... Ња! Ња! Ња! Ња-ња-ња... Ана њамин хел давлати бузурги 

Њахоманишиён решакан шуд...
Ва вазн андохта, рўй ба рўйи Барзин гузошт, дерёз барнахест. 

Барзин даст њалќа карда, ўро оѓўш гирифта буд ва њолиё эњсос ме-
кард, онњо занушўянд; тоза, озода, бебўйу тафи машрубот, одамвор 
муошират доранд. Тангтар мекашид ба танаш шўро. Искандар низ 
мењрубоние дошт, ки то ин лањза ба касе накарда. Дили Барзин 
пур аст аз гуфтанињо, аммо намехоњад, ки чунин лањзайи ширин 
ѓажду талх гардад. Ором, сокит, хамўш ва мењрубон аст. Гоњ-гоњ 
гўшайи чашм ба Геракл мекунад, ки бедор нашавад. Ў рўболо, 
дасту пойњояш парешон, хубрўй, хушнафас, лабонаш мойили та-
бассум хобидааст. Набуд, набуд, чунин рўз набуд. Њатто бори 
аввал, ки ба њам омада буданд, чунинаш набуд. Искандар сархуш, 
сармаст ва калаванда буд он рўз.

Козурзан ва ёваронаш кайњост, ки дуртар аз хайма либосњойи 
тозаву озодайи шоњона рўйи даст медоранд ва нигаронанд, то 
ишорайи бурдан шавад. Андаруни чодар њама лучи модарзоданд 
ва касе ишора ба онњо карда наметавонад. Пазандањо низ нигарони 
фармонанд; таштњо дар даст,љому шароб нигоњ медоранд. Шер-
баччањо кайњо аз бунањойи сари кўњ бузу гўспанд оварда, пўсту 
пора карда, обљўш пухта буданд, низ бар ташти симин сари даст 
медоштанд. Пайдост, базму хўроки имрўзайи шоњ хонадонист, 
ки иборат аз се тананд. Њарчанд Барзин ин чизро диду медонад, 
нахоњад аз оѓўши шоњи љавон рањо шудан, дер насиб намекунад 
чунинаш.

Садойи оби рўд меояд. Якмаром меояд. Дар гўши Искандар 
шавву шувв намерасад. Чунон форам, ки боз хобидан хоњад. Ис-
кандар ѓел гашт. Ў зер шуду Барзин боло... Бедор шуд Геракл. 
Онњо осема либосњойи намдор ба тан кашиданд ва берун омаданд. 
Ва боз бо он либосњо худро ба об андохтанд.

Дар ин миён козурон либосњойи тозаву озода ва њатто бо-
лопўшњойи фохиру шоњонайи эронї оварда, даруни пардасарой 
гузоштанд ва бадар рафтанд.

Чун Искандару Барзин аз ду дасти Геракл бардошта, даро-
маданд ба саро ва либосњойи хеш бадал карданд, бо ишорайи 
пардадори навомада ходимон бо таштњойи шароб, гўшти пухта 
ва кабоб ба дари чодар њозир шуданд. Аввалин бор Искандар бо 
зану писараш танњо хўрок хўрд ва дарёфт, ки нашъае дорад.

— Мо Гераклро љуз набард чизи дигаре омўхта натавонем, 
– гуфт Барзин ва ногањонї буд баройи Искандар ва айши ўро 
мунаѓѓас кард. Чўбчайи кабоби дегї дар даст ба андеша рафт 
Искандар ва баройи он ки лаззату ширинийи фароѓати имрўза 
гум нашавад, афзуд:

— Љањонгардї низ... Геракл баройи њамин ба дунё омадааст.
— Вале Геракли ќањрамон, ки дўсташ дорї, баройи накўкорї 

ба дунё омада буд. Дувоздањ «Корнома»-йи ўро ёд овар.
— Ёд дорам, Барзин. Лекин ту назди ман омадї, ки манша 

кунї? Маро аз сафар боздорї?
— Монда шудам, Искандар, хаста шудам...
— То њанўз дарк накардайї, ки касе маро аз роњ боздорад ё 

монеъ ба наќшањоям шавад, чї бинад?
— На.
— Надонї, бидон: яке аз онњое ки маро аз сафар боздоштан 

мехост, Пармониён буд.
— Ман донам, ки Олимпиада буд...
— Он дигар... Ў модар, љонаш месўзад.
— Ман низ модарам, баройи Геракл вуљудам месўзад.
— Охир бидон: Геракл дар корзор ба дунё омадааст!
— Медонам... Аммо мехоњам Геракл дигаргуна бошад.
— Агар чунин мехоњї, фиристаматон ба Маќдуниё... Бо ко-

рвон.
Барзин дарозо андешид ва рў ба Геракл овард. Ў низ ба чаш-

мони модараш нигарист, аммо чизе гуфта натавонист. Ва Барзин 
бо забони кўдак гуфт: «Намехоњам, ки падарамро гум кунам.» Чї 
њиссиёте буд, ки Геракл даст бар бозуйи падар зада, сўйи китфаш 
рост шуд.

— Ин чї гуфтаат? Медонї, ки гум кардан чї маънї дорад? 
– гилаомез пурсид Искандар.

— Зеро бозгашти падар муайян набувад. Мо ўро пазмон хоњем 
шуд... Ва баройи ин љањонро саросар пиёда паймудан чандин умр 
лозим аст.

— Аз ин рў ман мехоњам, ки Геракл њамроњи ман бошад.
Хуш омад ин њарф Барзинро, аммо гуфта натавонист.
— Пас сухани ман дар ёди ту њаст.
— Кадом суханат?
— «То замоне ки бо ман њастї, шодком ва комрон хоњї буд. 

Чун аз ман дур шудї ё аз ман рўй тофтї...»
— Ту дигар шудайї, Барзин...
— Оре. Ту танњо оварду айшро донї, ман муњиту одамон ва 

дўстони туро донам ва санљаму озмоям...
— Ва чї гуна?
— Инро бояд ту хубтар донї. Бояд дониста бошї, ки андар 

сипоњ дўст туро зиёд аст ё душман?

— Бале, донам... Вале кам донам... Ба фикри ту?
— Њама душманон душмананд. Донистани ин душвор набувад, 

вале њама дўстон дўст наянд, донистани ин душвор бувад.
Искандар чизе нагуфт. Берун омаданї шуд. То нигарад ба 

кўњсор, ба оби равон, ба сангу харсангњо, ба бодомдарахтон ва 
андаке хешро таскин дињад ва дар дил сарзаниш кунад, ки бо 
вуљуди таълим аз устодони бузург гирифтан њанўз њам хом аст. 
Набаромад, балки ба Геракл нигарист ва гуфт «Њамин модари 
ту-а? Бипурс, ки ў дар куљо хонда?» Нигарист ба Барзин ва њар 
ду баробар табассум карданд.

— Хуб фармудї, Барзин. Ин муаммоест сарбаста. То њодисае 
ё воќиъае рух надињад, надонї, ки дўстат душман будааст. Сахт 
мушкил бувад донистани он.

— Аз ин рў баъзан бояд каси дилсўзро гўш дињї.
— Магар он дилсўз низ мисли он дўст нест?
— Њар дилсўзи ранљида њам тавонад дўсти душман гардад.
— Яъне, дар олам каси пок ва беѓаш ёфтан ѓайриимкон аст.
— Бале, Искандар, каси пок ёфтан лоимкон бувад... дар дунё 

як чизи пок њаст. Об. Њама ифлосињоро бо худ барад ва афканда 
поктар шавад.

— Берун мебароем.
Гуфт Искандар ва Гераклро бардошта, берун омад. Нигарист 

ба об. Соф буд он. Софтар ва покизатар аз њама чиз. Баъд чашмаш 
ба сангњо афтид. Бодхўрда буданд сангњо ва њар гуна намудњоро 
ёд меоварданд: корсону коса, кўзайи шикаста, дастайи кўзайи ба 
санги азим часпида, дањони каљ, сари мор, гардани бурида, фўку 
риши буз, як чашми кадом њайвоне ва бисёр тарњу шаклњойи дигар. 
Ва баъзан ба чашми ў менамуд, ки њо он санг, болотар аз санги 
дигар, пањлўйи дарахти бодоми талхак истода шаклу сурати кадом 
шиноси наздики ўро дорад. Искандар ё њангоми набард дидааст 
онњоро ё дар размгоњ мурда. Вале сангњо бештар шабењи даду 
дом њастанд. «Наход њамайи ин шаклњоро бод сохта бошад?» 
пурсид Искандар аз кадом каси ѓайб ва рў ба Барзин овард: «Ин 
сангњо ба дасти њунармандони юнонї афтад, чї шаклњое офаранд. 
Худи табиат бисёр монандињоро офаридааст, вале касе ном на-
гузоштааст.»

— Мехоњї, ки Геракл дар чунин љойњо тарбият гирад ва бузург 
шавад? – пурсид Барзин.

— На, – посух дод Искандар ва писарро дароз кард сўйи модар 
ва афзуд: — Мехоњам, ки Геракл тарбияту дарси устод Арастуро 
гирад. – Ў таваќќуф кард, то аз Барзин чї ояд. Барзин хомўш буд 
ва дар худ тањлил мекард њарфи ўро. Искандар фармуд: — Дар 
чунин љойњо вањшї хоњад шуд.

Барзин писарро бардошта аз санге ба санге гузашт, то андаке 
аз сўњбат дур шавад ва тањаммул кунад.

Ва Искандар, ки чанд лањза шоњ буданашро фаромўш карда, 
хешро падар вонамуд ва бо зану фарзанд замон гузаронд, чї њавасе 
дар дилаш пайдо шуд, ки рўйи тахтасанги монанд ба мармари 
кабуд ба пушт дароз кашид. Ва дар хусуси Барзин андешид, ки 
њар бори дурусттар сўњбат карданашон хислат ва ё сањифайи то-
зайи заковати ў ошкор мегардад. Ва њар гоњ, ки ў тањдиди људо 
нашуданро мекунад ва аз људойї ба Искандар нохушї пеш ома-
данашро мегўяд, ў њайрон мемонад. Искандар як зара эњтиром 
пайдо кард ба Барзин, ки аз Арасту касеро лойиќи эњтиром на-
медонист. Муддати дароз хомўш монд. То оне ки соя гашт карда, 
рўйи тахтасанги хобидаашро гирифт. Ў фикру андеша мекарду 
чизе намегуфт ва Барзин гўё њама љамъкардаашро гуфта бошад, 
лаби об бо писараш машѓул гашта, кордор ба шавњар намешуд. 
Фаќат аз дил мегузаронд, ки шоњи шабгард њамин замон фармо-
ни сафар медињад ва њама таки асбон таранг мекунанд. Вале аз ў 
амре ё њарфи дигаре пеш наомад, њама хотирљамъ ва ором буданд. 
Сари сангњойи баланд дидбонњо, посбонњо ва навбатдорон буданд 
нигарон ба хабар ё садойи якдигар.

— Чаро наќшањоятро намегўйї, Искандар?
Гирди сангњойи зиёдро гашта, омада, пањлўйи ў бар тахтасанг 

нишаста, гуфт Барзин, ки муддати зиёд дар ин хусус андешида бо-
шад. Искандар, ки дар ними рўйи росташ соя афтида буд, гардан 
ба чап тофта Барзину писарашро дид ва гуфт:

— Ман наќша надорам. Наќшайи љанги Порс буд, иљро шуд. 
Давлати Бузурги Њахоманиширо барњам задам...

— Бале, барњам задї... Чаро барнагардї?
— Фурсати бозгашт нарасида. Љањонгирї чунон набошад, ки 

кас аз нимароњ бозгардад. Гумон дорї, ки ман љангро дўст дорам? 
На! Онњо љангталабанд. Баройи ватани хеш талош доранд. Онњо 
чун Бесусу Сотибарзан маро ба дунболи хеш мекашанд.

— Ман ба ту бовар мекунам... Вале мегўям, ки аз дўстонат 
худро эњтиёт бикун, душманонатро худат донї.

— Ту бояд сирреро донї, Барзин, вагарна чунин нагўйї.
— Дуруст мегўйї, Искандар. Сирру асрорро пеш аз њама за-

нон фањманд. Зеро онњо њама ваќт пањлўйи мардон... ва онњо 
роз нињон дошта натавонанд. Занон донистаашонро бояд гўянд, 
вагарна кафанд. Зеро дилхушї ва аламтозакунаки занњо ѓайбат, 
баногўшї ва таъна задану нафрину маломат кардан аст. Њатто 
онон њини дашном асрор њувайдо мекунанд ва дар олам аз онњо 
чизе пинњон дошта нашавад.

— Њатто худширинкунийи занњо нишоне дорад... Магар онњо 
пушаймонанд?

— Чї гўям?... То Персополис бо завќу шавќ омада буданд. 
Баъд ба њасрату ѓайбат гузаштанд.

— Ба онњо фањмон, ки шодон хоњанд шуд. Бињишти рўйи за-
мин дар пеш аст.

— Бињишти рўйи замин дар куљост?
— Бо њама донойиат магар надонї, ки бињишти рўйи замин 

куљост?
— Донам, Искандар. Агар манзурат Суѓд аст, донам. Вале ман 

гумон надорам, ки то Суѓд расем.
— Чаро?
— Охир то Суѓд роњ андак нест!
— Бале, андак нест. Вале мо бояд он љо расем...
Ќатъї донист сухани Искандарро Барзин. Ва писарашро ба 

бањонайи пояк доштан паси санг шуд ва хеле замон гузашта, соя 
адири љониби Машриќро боло рафт, пасон ў омад.

— Чизњойи дигар зиёданд миёни занњо, – гўё баройи ин чизро 
гуфтан паси санг гузашта, хеле андешайу мулоњиза карда, омада 
бошад.

— Масалан?
— Гўям, тарсам, ки хашм гирї.
— На. Хашм нагирам. Агар рост ва муфид бувад, хашм на-

гирам.
— Занон бештар аз хусуси марги сипањсолор Пармониён 

гўянд...
— Ва чї гўянд?
— Дилашон сўзад ба марги нобањангоми ў.
— Гумонашон, ки...
— На... – гўё андешайи Искандарро пай бурда бошад, рад кард. 

– Онњо гўянд, ки сипањсолор баройи Маќдуниё, баройи Юнон, 
баройи Файлаќуси Дуввуму писараш Искандари Сонї хидмати 
зиёде кард. Искандар бояд ўро эњтиёт мекард ва ба Њикматоно 
намефиристод.

— Хаёлашон, ки...
— На! То њол сабабашро намедонанд. Агар донанд, оламро 

мекўчонанд.
— Надонанд њам, чизе тахмин мекунанд-ку?
— Тахмин мекунанд, ќол мебуранд, фол мебинанд...
— Худи ту чї фол дидї?
— Ман фол надидаам, Искандар... Тахмин мекунам, ки њар 

чї шуд, аз рўйи зари Порс шуд. Ўро њамроњи Гарпали зарпараст 
фиристодан лозим набуд. Агар надонї, бидон, ки Гарпал одами 
оддї набувад. Ў зару симро дўст дорад. Ва аз дасти оне, ки симу 
заро дўст дорад, њар бало ояд.

— Бале, њар љо, ки симу зар бувад, аждар он љост.
— Њамин тавр... Ва гўянд, ки Гарпал бадтар бувад аз аждар.
— Боз чї гўянд?

— Боз гўянд, ки аз писарони Пармониёни сипањсолор эњтиёт 
бояд буд...

Искандар каме сар бардошта ба чашмони Барзин нигарист 
ва паст гуфт:

— Донам.
Барзин сар пеш овард ва фармуд:
— Донам, ки донї...

БаНди ЧаЊОРуМ

Замоне ки Искандари Маќдунї ному шўњрат хоста, аз пайи 
кушандайи шоњи Порс – Доройи Саввум пойгањ монда буд, сат-
рапи Бохтар Бесуси хомхаёл баройи ном, фарру шукўњи подшањї 
андар шањри Задракартайи (Домѓон) вилояти Гиркания (Хазар) 
сарони њарбу сатрапњойи вилоятњоро гирд оварда, анљуман сохт, 
то нигини мўњрдори Њахоманишї ангушти ўро оро дињад. Бехабар 
аз он ки ангуштарийи порсиро худи ў ба дасти душман дод. Чун 
дар миёна лашкари маќдунї роњро бурида буд, шањрдори Тапу-
рия (Ќазвин) ва Мардї Автофрадат натавонист ба ин анљуман 
иштирок кунад. Боќї њама волиёни вилоятњойи шарќийи Эрон 
њузур доштанд дар ин љамъомад. Њаво гарм буд дар бурљи Хар-
чанг. Онњо анљумани кўтоњу монанд ба маслињату машваратро 
зери осмони кушод гузарониданд. Чун кишвари Хазар доройи 
сабзиву хуррамийи зиёд аст, андар њавойи кушод нишастан бар-
тарї ва хубие дорад аз даруни толор ё коху диже будан. Марди 
тановари сияњпўст ва зирењмўй Бесуси Бохтарї, ки солњойи зиёд 
ба умеди тахту бахт аз пайи Доройи Кудумон кашол буд ва њељ 
бењбудие, бароре ё ободие аз ў надид, хашм гирифт ба шоњ. Ва 
хашму кинаву нафрати ў то љое расид, ки нобуд сохт шоњи Порс-
ро, ба дасти душман дод марзу покбумро. Сатрапњойи камхиради 
хиттаву вилоятњойи Эрон низ мисли ў андешайи кўтоњ доштанд 
ва бохти љангро аз бепарвойї, содагї, ноўњдабаройї ва айшу 
нўшу танпарастийи Доройи Саввум медонистанд ва хаёли хом 
доштанд, ки бо сарнагун гаштани шоњ Доро душман забун ва 
мулк обод хоњад шуд. Вале аз мурдайи Доройи Саввум бењие ба 
миён наомад. Баръакс, ононе, ки сарсупурдайи шоњ Доро буданд 
ва хидмати ўро авлотар аз њама медонистанд, бирафтанд аз сипоњи 
Порс. Мамлукњойи эллиниву юнонї ва њатто бобуливу эронї рўй 
тофтанд аз Бесус ва рў оварданд ба кўњу пуштаву дарањо. Ќисме 
ба хидмати Искандари Маќдунї гузаштанд, тойифае ба кўњњо ба 
сар бурданд, бархе сўи дарёйи Хазар рафтанд. Ками дар кам монда 
буд сарбозони Бесус. Ва агар сатрапњойи дигар фављњойи хешро 
људо кунанд, Бесус аз кори кардайи хеш пушаймон гашта, рў ба 
Бохтар хоњад овард. Ва њанўз умед дорад, ки сипоњи порсиро ба 
по монад ва ќасд аз душман ситонад.

Ба њар таќдир Бесус хешро шоњи Порс медонад ва пиндорад, 
ки аз тухмайи Њахоманишиён охирин љони зинда аст.

Набарзани вазири Доро ва њам сарфављи саворони порсї, сат-
рапи Гирканияву Парфия Фратофарн, сатрапи Ориё Сотибарзан 
ва сарони њарбу аъёну ашрофи порсї, шањрдорњо ва љондорон 
њузур доштанд дар маљлис.

Бесуси тезхуни камандеш худро ба љойи Доройи Саввум шоњи 
Порс дониста, сари садорат шуд. Вазифайи Фратофарни њокимро 
ба инобат нагирифт ва худкому худхоњ будани хешро ба ањли 
давра нишон дод:

Бесус: Ёрони ман! Шумо шоњид ва гувоњ будед ва њастед, ки 
мо шоњи Порс Доройи Кудумон гуфта, ба чї азобу машаќќат 
гирифтор шудем, то куљо расидем ва оќибат чї дидем. Анда-
ке чашм пўшида, гузаштаро пеши назар орем, ки мо кї будем. 
Шўњрати давлатдориамон то офоќ расида буд. Давлати Бузурги 
Њахоманишї гўем, олам меларзид. Ва чї шуд? Шумо њолдон ва 
воќеъбин, ки аз дасти як шоњи ноўњдабаро шуд... (Баногўшї сар 
шуд миёни сарбозон.) Аз рўзи аввал маълум буд, кї будани ў, чї 
будани ў. Аз љанги Граника равшан гашт, ки Доро шоњи љанговар 
нест. Рањмдил, тарсу ва танпарвар аст. Инро њама медонистанд. 
Касе чизе намегуфт ва њама борро ба дўши ман меандохтанд. Аз 
аввал бад шудам дар назди ў. Чашми дидан надошт маро. Чун 
тарсу буд, ѓайрати гуфтан намекард ва ё љангро хотир карда, 
сипањсолорњо ва сарфављњоро намеранљонд. Мо низ рањмдиливу 
одамияти ўро дида, гузашт мекардем. Маълум шуд, ки гузашт 
кардан лозим набудааст. Ваќте ки ватан дар хатар аст ва ќисма-
ти кишвару халќ њал мешавад, ину онро пеш овардан ва далелу 
бурњон кардан ва хотирбинї лозим набудааст. Теѓро теѓ буррад, 
сангро санг шиканад. (Саргўшињо зиёд шуданд ва касе намедо-
нист кї чї мегўянд. Вале аз сарљунбонињо бармеомад, ки њамагон 
саросар бо гуфтањойи Бесус розї нестанд. Онњо нотарсида баъзан 
сар метаконанд, зеро њанўз касе сатрапи Бохтарро шоњи Порс 
нахондааст ва рутбайи ў болотар аз рутбайи дигар сатрапон нест.) 
Моро лозим буд, ки тезийи корд – дар неши корд, ўро сари ваќт 
аз сари лашкар дур кунем ва ўро зарур буд, ки сари ваќт кори 
ўњда карда натавонистаашро биспорад. Чун хира буд ва ба тахт 
омаданаш низ тасодуфї буд, сар раваду миѓфар наравад, мегуфт. 
Ва њар ду рафт.

Ёрони ман! Шумо гумон накунед, ки ман тахту рахт мехоњам. 
Агар Доро бо ду дасти адаб мулку давлатро ба ягон каси ўњдабаро 
месупурд, мо ба ин рўз намерасидем. Чанде аз шумо гувоњи њол 
њастед, ки борњо ин андешаро ба ў гуфта будем. Аммо ў гуфтањойи 
моро дигаргуна пазируфт. Њасад мепиндошт, ѓараз медонист, гадо 
душмани гадо, мегуфт…

Бањонааш ин буд: «Касе шоњи Порс шуда метавонад, ки аз ду-
даву дудмони Њахоманишиён бошад...» Мо кистем? (Худи ў чунин 
даъво дошт.) Мо њам аз њамон тухма. Аз шохайи Ардашерон! Ман 
њаќ дорам худро Ардашер хонам! Ардашери Чањорум...(Саргўшињо 
ба гуфтугўйи ошкоро гузаштанд ва баъзењо садо баланд карданд. 
Ором кардани онон сањлу осон набуд ва Бесус каф ба њам зада, ањли 
давраро ба хомўшиву оромї мехонд. Пас садо баланд кард.)

… Шоњи якрав бовар кард ба зархаридони юнонї, ба бардаву 
ѓуломон, ба љосусон... ва оќибат чї шуд? Њамаашро ба чашми 
худ дидед...

Садое: Кирми дарахт аз худи дарахт.
Бесус: (Илова бар суханаш) Оре! Кирми дарахт аз худи дарахт. 

Ягон шоњи Њахоманишї чунон намурдааст, ки Доройи Саввум 
мурд...

Садое: Доро андар размгоњ мурд! Дар бистари ноз намурда-
аст!

Бесус: Ин садойи кист?
(Њама хомўш, касе посух намегўяд. Ањли маљлис мељунбанд. 

Бесус як ба љондорони хеш менигарад ва идома медињад.)
Бесус: Маро шоњї ва тахту тољ орзу набувад! Армони ман ин 

аст, ки давлати бузурги Њахоманишї, ки Куруши Кабир бунёд 
гузоштааст, аз миён наравад... (Каф кўфтанд ва Бесус ављ гирифт.) 
Он чї шуд, гузашт, гуноњи кї буд, хиёнат аз кї шуд? Пўзиш меку-
нем. Баргардонидани марзу буми аз даст рафтаро бояд биандешем. 
(Андаке орому хомўш мемонад, то чї ояд аз дигарон. Сипоњиён 
ба љунбиш меоянд, зиёдтар мешавад миш-миш.) Њолиё вазифайи 
мо ватанпарастон чист? Мо бояд хоки Порсу Бохтару Суѓдро аз 
пойи номубораки истилогарони хориљї пок дорем. Ин орзуйи њар 
яки шумост. Армони мо озодист. Мисли њама гуна мардумони 
олам мо озодиро дар љойи аввал хоњем гузошт ва нагузорем, ки 
аљнабие, омадае замини моро зери по кунад, мардонро бикушад 
ва зану фарзандони моро ѓулом гардонад. (Дигаргуна ба љунбиш 
омаданд сарбозон). Њар кас њаќу њуќуќ дорад ба ќадри фањмиши 
хеш андеша кунад ва сухан гўяд. Аќлу андешайи ман чунон бувад: 
бо зуъму ноз ва аз нофањмї мо метавонем њама чизро аз даст 
дињем. Њатто худамонро. Ба такрор мегўям, ки маро тахту тољ 
зарурат надорад. Вале мебинам, ки касе ѓами марзу бум, халќу 
миллат ва ояндайи онро намехўрад. Њар кас дар ѓами љони хеш 
аст, ки рўзи Доро ба сараш наояд. Ин љониби масъаларо фикр 
кардан айбе надорад. Аммо ба теѓи душман мурам ё дар хидмати 
ў бошам – авлотар, гуфтан гуноњ аст...

Ёрони ман! Ин андешањойи мухтасари ман аст. Шуморо хон-
дем, то андешањойи худро дар ин боб бигўед! Бифармоед!

Њама ба љунбиш даромаданд. Нигаристанд ба њамдигар.

Набарзан: (Як ќадам пеш монда) Шумо њозиру нозир будед, ки 
андар набарди зидди маќдуниву юнониён Доройи Саввум танњо 
наљангида. Мо овард кардем њамроњи ў. Бурду бохт аз мост. Вале 
бохти љангро танњо ба сари шоњ Доройи набуда бор кардан но-
инсофист. Дар љанг њам боинсоф бояд буд, гуфтаанд...

Бесус: (Худдорї накарда) Ман Доро гуфта, њамаро дар назар 
дорам!

Набарзан: Шумо гуфтед, мо гўш додем, Бесус! Инак мо гўем, 
шумо тоќат кунед! Ба назари ман, куштани шоњ Доройи Саввум 
хатойи мањз буд.

Бесус: Онро, ки ту корд задї! Ту куштї!
Набарзан: Ман аз пеши худ накардаам ин корро! Бесус фар-

муд, ман ваќти гурез, гоњи зарурат кардам ин корро, то Доройи 
баста ба гардуна зинда ба дасти душман наафтад. Ин чизро њама 
медонанд, ба таънаву такрор њољате набувад. Сўњбат сари дигар 
чиз бояд биравад: бо чунин рафтор мо ба душман ёрї кардем. 
Искандар пирўзиро муфт ба даст овард. (Оне хомўш монд ва 
афзуд). Коре буд ношуданї. Миёни фављњо, даставу гурўњњо ва 
сарбозон људойї андохт.

Бесус: Људойиро ту андохтанї њастї!
Набарзан: На! Бино бар расидаву шунидањо: сипањсолори Порс 

Ортобоз њамроњи писаронаш бо Искандар пайвастааст. Чунки… 
Чунки…

Бесус: (Оташин шуда) Набарзан низ аз он хойинон аст, ки 
Ортобоз!

Набарзан: … Чунки духтараш Барзин он љост… Лекин ту 
бењуда магў, Бесус... Љамъ омадем, то фикру андешайи рањойї аз 
балоро гўем. На ки киноя бо њам занем, нифоќ андозем!

Фратофарн: (Низ ќадаме пеш андохта) Набарзан дуруст гўяд. 
(Бесус теѓ кашида менигарад ба ў) Мо боли хешро шикастем ва 
душманро нерў бахшидем.

Сотибарзан: (Бо ситеза) Агар куштани Доро душманро нерў 
бахшидан буд, чаро он замон нагуфтї, ки Дороро накушем? На-
барзан теѓзан буд. Њолиё сухани он кас дурусту сухани Бесус но-
дуруст...

Набарзан: Сотибарзанро сахт нарасад, ки он замон «Дашна 
бизан, мурдайи ў душманро андармон мекунад» гуфта буд. Пас, 
фармонбардор њастам ман. Шумо фармондор. Чунон ки њоло 
чунин мехоњед.

Фратофарн: Магар мо баройи доду ситад гирд омадаем ё ягон 
ишколро њаллу фасл бояд бикунем?

Бесус: (Ба Фратофарни пањлўяш истода нигариста, бо киноя) 
Мо ба бўйи кабоб омадем, дидем, ки харро доѓ мекунанд.

Набарзан: Он замон гуфторатон дигар буд, ин замон дигаргуна. 
Он замон Набарзан гумон дошт шумо дар њаќиќат аз ўњдайи њифзу 

њимояйи ватан мебароед, бохти љанг ба љурми Дорост. Аз забони 
худатон донистам, ки гунањгори бохти љанг њамагон будаем. Он 
замон шумо дар ѓами љони хеш будаед ва аз наздик омадани Ис-
кандар тарсида, маро ќотил сохтаед, то ман гуноњи ондунёйиро 
ба гардан гираму шоњро бикушам ва шумо дар ин муддат љон ба 
саломат баред... Њолиё донистам, ки шумо чї касед. Ба чашмам 
намерасад, ки шумо мулки Порсро нигоњ дошта тавонед ва Суѓду 
Бохтарро њифзу њимоя кунед... Шумо ба дањонљанг устоед. Њу-
наратон дар дањонатон; ситойиш кунед њам, нафрин хонед њам. 
(Андаке истод, ки шояд касе чизе гўяд. Њама хомўш буданд, афзуд:) 
Дигар ин ки дар нобуд сохтани якдигар шумо устухон надоред. Ба 
зарбаву њамлайи душмани беруна тобовар нестед. Гурезу фирорро 
дўст доред. Ба гумонатон гурезу њазимат бењтарин роњи рањойист. 
Андеша намекунед, ки гурез бохт аст, тарс аст.

Сотибарзан: (Тоќат наоварда) Гўё ки ту нагурехтї!?
Набарзан: Ман низ гурехтам аз дунболи шумо. Пиндоштам ин 

охирин гурез аст ва дигар мо ба љанг барнамегардем, њар кас аз 
пайи кори хеш мешавад ва касе даъвойи шоњї нахоњад кард.

Бесус: (Хашмї.) Агар ту мехоњї шоњиро, туро нишонем бар 
тахт!?

Набарзан: На! Ман аз тухмайи шоњон наям ва иддао низ на-
дорам. Њар киро зебанда аст, шоњ шавад. Вале шоњиву шоњигарї 
шартњо дорад. Шубон шубонї кунад, кадевар кашоварзї.

Бесус: Агар ту донї он шартњо, зебанда њастї низ тахтро.
Набарзан: Равшан бод Бесусро, ки он тахт соњиб пайдо карда. 

Искандар ба осонї надињад маснад.
Сотибарзан: Ин љосус аст, дўстон. Вагарна аз куљо донад ин 

њамаро?
Набарзан: (Ќоњ-ќоњ зада) Чї зарурате ба љосусї? Аз кўњњойи 

Олимп то Албурзу Њиндукуш њама донанд ин савдоро. Ва шумо 
аз каљбинї маро муттањам карданї њастед, ки ман донаму шумо 
на.

Сотибарзан: Гуфторат хуб. Аммо натиљааш равшан набувад. 
Доро аз неши дашнайи ту мурд...

Набарзан: На-а-а... Он дашнайи ту буд. Ту гирифтї он дашнаро 
аз камари шоњ Доро? Ту додї ба дасти ман? Ту «куш!» гуфтї. Ва 
чаро њолиё гунањгор донї маро? Ё пеш аз ваќт гуфтугў шуда буд, 
ки ман ба ишорайи ту он корро кунам ва ин маломат бандед ба 
пойи ман? Маљлис шуда буд дар ин боб? Шуда буд! Ќарор шуда 
буд? Шуда буд! Бесусро шоњ мехонем, гуфта будї? Гуфта будї! 
Акнун чї лаб каљ мекунї? Мехоњї, ки...

Бесус: Бас!
Набарзан: (Рў ба ў оварда) Чаро бас? Модом ки маро гунањ-

гор ва муттањам кардан мехоњед, ман бояд дод гўям. Шумо, ки 
додгурез њастед, ман додхоњам. Њама аз аввал медонистед, ки аз 

дасти Доройи Кудумон љанг намеояд. Мо бояд љанг мекардем. 
Љояш омад, ки шумо тамошобин шудед ва дар ягон љанг номи 
Бесус набаромад. Шон сипањсолор буданд, мо сарфављ!

Садоњо баланд шуданд:
— Бас!
— Айб!
— Магар ба љанг омадед?!
— Бењбудиро бинед! Ояндаро андешед!
Бесус: (Ѓазаб карда) Ту мехостї, ки ман номусбардори шоњи 

беномус бошам?
Набарзан: Доро чандон беномус набуд, ки ту гумон мекунї. 

Одами рањмдил беномус намешавад. Дурандеш мешавад...
Бесус: Як баномус ту...
Набарзан: Дуввумаш ту!
Ва маѓал шуд.
Садо: Шумо дар љанги байни худ устухон надоред!
Бесус: Шумо дар њар замон хонашери майдонѓарибед!
Лањзае сукунат ба миён омад. Касе ба њарфи Бесус посух на-

гуфт. Бесус вонамуд мекард, ки иттифоќчиён дарди дил холї 
карданд. Аммо дар амал пушаймон буд, ки зери осмони кушод 
чунин гуфтугўй шуд. Ў чашмдор буд, ки сатрапњо аз мурдани шоњ 
Доройи Саввум шодмон гашта, сатрапи Бохтарро сарвар мехонанд 
ва инони давлатдориро ба ихтиёри ў медињанд, пасон шоњ чї кор 
карданашро худаш медонад. Њоло низ бо чунин умед ба рўйи 
муќобилонаш намешўрад, то мурѓи бахт бар китфаш нишинад. 
Он гањ медонад бо душманон чї карданро ва аз њарфи андаке пеш 
гуфтааш пушаймон гашта, оњанги сухан дигар кард.

Бесус: Мо хато кардем. Охирин шоњи Эронро куштан лозим 
набуд. Сояйи ў бас буд, ки мо давлатдор бошем. Вале чун ў нест, 
бояд чорае андешем. Якеро сарвар хонем ва зери дирафши ў мул-
кдорї кунем!

Сотибарзан: Охир, мо дар ин хусус гуфтугўй карда будем. Бесус 
бояд сарвари мо гардад.

Набарзан: Нияти ту рўшан: боз сатрапи Ориё будан хоњї. Вале 
гумон надорї, ки рўзи Доро замоне ба сарат хоњад омад. Як лањза 
кирдорњойи вазири хойин Боњуйро ёд оред; чун ба куштан пардохт, 
тухми сулоларо бехт ва Доройи Кудумонро аз куљое пайдо карда, 
аз дудмони Њахоманишиён донист.

Сотибарзан: Ту чї хоњї!? Ман намефањмам, ки иддаоят аз чї 
рўст?

Набарзан: Иддаойи ман аз он рўст, ки ту андеша бикунї, ѓарра 
ба ваъдањойи Бесус набошї. Зеро шоњзодагон чун шоњ шаванд, 
нахуст њолдону роздонњоро нобуд кунанд.

Бесус: Чї газоф гўйї, нохалаф! Ба ман гуфта буданд, ки но-
сипостар аз Набарзан касе дар олам набувад! Баройи исботи 

ин даъво туро фармудем, то теѓ бар Доро занї, собит кардї, ки 
нољавонмардтар аз ту касе набуда дар офоќ. Ин замон даъвойи 
муттањам кардани моро дорї!

Фављњо, гурўњу дастањо, худамову хўришгарон, корвонињо ва 
њатто онњое, ки дидбону посбон ба шумор мерафтанд, оњиста-
оњиста пеш омада, њалќайи зиндайи майдонро танг мекарданд. 
Ва диќќат ба гуфтору рафтори сатрапњо, љондорон ва тарафгирон 
медоданд; мушоњида мекарданд њаяљону тез шудани онњоро ва 
гоњ-гоњ даст ба ќабзайи шамшер бурданашонро. Бештар Бесуси 
сияњљурда беќарорї дошт; бад-бад сўйи Набарзан менигарист, ки 
асрори ботинийи ўро њувайдо мекард ва баъзењо дарёфта, ки дурўѓ 
мегўяд ў. Мурувату мадоро гуфтанаш ва ба касе кина нагириф-
танаш то аз об гузаштани хараш. Ба Набарзан менигаранду сар 
мељунбонанд баъзењо, ки рўзи Доро ба сараш хоњад омад.

Набарзан оне сар андохт, то чї посух гўяд ба дўѓу даранги 
Бесус. Ў њељ касро намедид љуз Бесус, ки чї мурод доштанашро 
медонист; сари ќудрат омадан буд маќсади бохтарї. Баъд чї ша-
вад? На Бесус медонисту на Набарзан. Вале Набарзан њамин ќа-
дар хаёлу фаросот мекард, ки муроди Бесус як бор номи шоњиро 
бардоштан аст, то халойиќ донанд, ўст аз дудайи Њахоманишиён. 
Ва аммо касе бар ин гувоњ набуда ва то замоне ки Доройи Ку-
думон зинда буд, касе ин њарфи Бесусро нашунида. Сар бардошт 
Набарзан. Ба назар њама нигарони сухани ў буданд, то чї ояд аз 
забонаш. Сар љунбонд ў.

Набарзан: Бале... Чун аз тухмайи Њахоманишиён касе нест, ту 
метавонї номбардори он бошї. Чунон ки дар набудани Камбуља 
муѓбаччае худро писари Куруш ороста буд. Ва ин замон Ардашер 
шудани Бесус айбе надорад. Муќтазойи табиаташ чунин аст.

Безобита шуд Бесуси тезвир, хурўшид дар худ. Нигарист ба 
атроф; касеро пайдо карданї буд аз ќабили Моњуй ва љаллод 
мехост. Аммо чун забардастие надошт ва мисли дигарон њуќуќи 
сатрапї дошт, оташаш паст шуд ва фармуд: «Порс дигар обод 
нахоњад шуд!»

Њалќайи танг васеъ гашт ва касон ва гурўњњо ва фављњо ва 
тамошобинон дур мешуданд. Ва яке садо омад:

Сотибарзан: Бесус сарвари мост!
Гўйї касе эътибор надод ва дур мешуданд. Бесус каф кўф-

та аз нав гирд оварданї буд њамаро. Бо тамоми овоз дод задан 
мехост. Моњуйро талаб карданї мешуд. Нашуд. Касе чун муш (ба 
назараш) миёни пойњоро хам хўрда мегузашт. Вале надонист, ки 
кист… Тохт сўйи Набарзан шамшер охта. Боздоштанд. Наърайи 
шерона зад.

Бесус: Шумо њар кадом дар ѓами худ њастед! Ѓаму дарди Ватан, 
Миллат ва Халќ баройи шумо бегона аст! Мо ба маќсади ягонагї 
ва якпорчагї ин љо гирд омадем! Мурод ин аст, ки сарвари ягона 

дошта бошем ва зери дирафши бунафши эронї амру амал кунем. 
Гилагузорї кори пирзанон бувад ва таъна задан кори номардон! 
Агар муроди мо таслим шудан буд ва ё Искандарро бо нону на-
мак пешвоз гирифтан, метавонистем андар дарвозайи маѓрибийи 
Порс ин корро бикунем! Чун нияти мо ватандорист, набояд ба 
иѓвойу дасисайи љосусон, ватанфурўшон, дайюсон ва хуносоњо 
гўш бидињем!.. Ёрони ман! Мо бояд ба номи сатрапи Суѓд Спи-
тамони диловар номае бифиристем. Аз ў хоњиш кунем, ки бо мо 
бисозад ва иттифоќчиёнаш – масагетњову скифњову сакойињоро 
ба ватандорї бихонад, то мулк сумшиббайи хориљиён нагардад! 
Осиёйи Бузург хору забун нашавад!

Майдон гўйї замбўрхона шуд. Касе чизе намешунид ва касеро 
боздошта намешуд. Сотибарзан ором кардан мехост ононро.

Сотибарзан: Сипоњиён, сарбозон! Сарони њарб! Низоми њар-
биро риоя кунед! Мо бояд муттањид бошем! Мо бояд муттафиќ 
бошем! Андаке гўш дињед! Хоњем, нахоњем, љуз Бесус касе нест, 
ки номусбардор бошад. Ў њолиё Бесус набувад! Ардашер бувад! 
Сарвари мо шоњи Порс...

Фратофарн: Сотибарзан дуруст мефармояд... Аммо... аммо бењу-
да бувад: шоњигарии Порс ва шоњаншоњийи Эрон кайњо насиби 
хориљиён гашта. Чаку мўњр дар дасти Искандар аст ва ў аллакай 
бо мўњри Доро ба гўшаву канори Порс номаву руќъа ирсол кунад. 
Њоло баройи номи баланди шоњи Порсро соњиб гаштан аввал 
Искандарро нобуд бояд кард, сонї маќдуниёну юнониёнро аз 
кишвар бояд ронд.

Сотибарзан: Ин корро љуз Ардашер касе карда натавонад.
Фратофарн: Бошад! (Низ равон шуд аз паси Набарзан.)
Аз пас садойи Бесус меояд.
Бесус: Умед ба шоњи бегона набандед! Миёни сипоњи Искандар 

низ нољўрињост! Сарбозони маќдуниву юнонї норозианд аз ў! 
Онњо ёди ватан кунанд ва нафрат хонанд љангро! Моро фирефта, 
то ин дурињо овард, гўянд!...

Фављњо, дастањо, гурўњњо ва њар касе, ки тамошо пиндошта, 
омада буданд, ангуш-ангушт, ваљаб-ваљаб, ќадам-ќадам дур мешу-
данд. Ба д-он мемонд, ки овезайи остинчашакли орувони ќањркар-
да, рафида-рафида аз њам људо шуда, аз пайи модинайи шўрида 
мераванд. Гўё модинањойи зиёд баройи манзил љангида, њар кадом 
ойилайи нав сохтанианд ва њељ муросо накунанд бо њам.

Набарзану Фратофарн низ људо аз сипоњ гаштанд ва сўйи ас-
бњо рафтанд. Онњо ба сарбозони фављи хеш чизе нагуфта, савори 
борањо шуданд ва сари онњоро ба роње гардониданд, ки омада 
буданд. Онњо ду савори рўгардон сўе рафтанд, ки офтоб рафта 
буд ва охирин нури он ќуллањойи дурро зардї дошт. Ду савори 
њаминон аввал суроб шуданд, тарњ гаштанд, сиёњї монданд аз худ 
ва фурў рафтанд зери пардайи шом.

БаНди ПаНЉуМ

Искандари сахткина гоњи ба Бусефали болдори афсонавиаш 
нишастан теѓ кашида ба сарфављи саворони маќдунї Файлотус 
нигарист ва пой бар рикоб нињод, хидматгузорон сарафзор ва 
рикоби рости асби ўро медоштанд. Файлотус, ки аз гуфтањойи 
мањбубааш Эриси соњибљамол дар фароѓати нимрўза бисёр чизњоро 
шунидаву дониста буд, аз теѓ кашида нигаристани шоњ дарёфт, 
ки бењуда набудааст гуфтањойи ў. Файлотуси писари сипањсоло-
ри номї Пармониён низ нишаст бар зини асбаш. Вале парешон 
буд ва андеша аз ќисмати падар дошт. «Сипањсолор, ки бо он 
корномањо ва хидматњойи беназир ин ќадар хору залил шуд, чї 
монад ба мо?» Пинњонї шўрид. Сипас андешид: «Шояд Эрисро 
фармуда бошанд, ки моро ангезад ва чун ду саг љанг андозад.» Ва 
рўйи зин вазн андохта, хешро суст кард, тасмим низ гирифт, то 
осуда ором ва бепарво вонамояд хешро. Зеро љосусони Искандар 
ба њар наѓмайу усул саќич аз дањон мерабоянд.

Искандар бо чї андеша бар зин нишаста, ки њолиё мулоњаза 
дорад новаќт шуда. Офтоб ба ѓуруб рафта, баройи сафар чандон 
мувофиќ набошад. Шоњи шабрав сафари шабонаро дўст дорад, 
аммо мавќеъ ва мавзеи кўњистон шабгардиро мувофиќ набувад. Ба 
хусус баъди шоњи худро нобуд сохтани сатрапњойи эронї чашми 
Искандар тарсид. Хаёл мекунад, ки шоњкушї домест баройи даст-
гир кардани Искандар. Дар тангноњо, вартањо, убургоњњойи махуф 
роњзанњо, дастањойи ѓоратгар ва ќабилањойи барбарї метавонанд 
њар гуна лашкарро шикаст дињанд. Њарчанд мамлукњойи гурезайи 
сипоњи Доройи Саввум ихтиёри худ ба Искандар доданд, ў хоти-
рљамъ нагаштааст. Гумон дорад њанўз дар кўњпорањо зиёданд, ѓам 
хоњанд дод. Чун ба Бусефал нишаста буд, бозфаромадан нахост. 
Зеро њама бор баста буданд ва ин маъво баройи шабгузаронї ва 
айш чандон мувофиќ набуд. Шоњи маќдунї ният дошт, ки пирў-
зийи бузург ва ѓайричашмдорро ногумон чунон тантана кунад, 
ки худаш донаду имонаш.

Андар сари шонайи Бусефал баргустувон ќат гашта буд ва 
чунин њол Искандарро хуш наомад. Ў даст ёзида њамвораш кард 
ва ба ёд гирифт, то сайисро танбењ бидињад. Вале пеши по хўр-
дани асб ўро дар њайрат гузошт. Искандар љилави онро кашид 
ва фармуд: «Кўр шудї? Ё пир шудї? Ё наълат рехта, сумат суда 
гаштааст? А? Ё ягон пешомадро донї? Чу! Њушёр биист! Љонвар! 
Њалоли ту бод! Маќдуниё куљову Порсу Эрону Гирканиё куљо? Ас-
бони дигар чандин бор нав шуданд. Чун ту рамузфањм ва размиву 
љангї њастї, дар зарурат ребу фиребро медонї, туро иваз кардан 
нахоњам. Мо дугоник њастем ва бо њам рустаем. Вале њолиё пеши 
пой хўрданат чї маънї дорад? Нохуна шудайї магар?» – Искан-
дар чунон сухан мекард, ки љуз худашу Бусефал касе садояшро 

намешунид. Ёли шоназадайи ўро панља зада, гардану саѓриву сари 
шонаашро молида, кажину баргустувонро тахту њамвор карда, са-
рафзори заринашро афшондаву бод дода, дар хомўшиву оромийи 
шабона ба фикру андеша фурў мерафт; гузаштаро ёд меовард ва 
оњиста – оњиста ба гўши Бусефал ёдрас мекард: — «Осон набуд. 
Ту њам гумон надоштї, ман низ хаёл накарда будам, ки ин ќадар 
Офтобнамо дур аст. Охир, мо, ки баромади Офтобро аз наздик 
мебинем, пиндоштам, андаки дигар равем, ба он манзили љови-
дона мерасем. Аз рўйи хондањоям Порсњо зуд-зуд ба манзили мо 
омада, мерафтанд. Ман низ чунон пиндоштам. Ман на, ту азоб 
кашидї, Бусефал. Агар њар ду саломат ба Маќдуниё баргардем, 
њайкали зиндаатро дар канори кўли Фаранг, дар пањлўйи Ойинайи 
Искандарї хоњам гузошт. Агар илољ буд, ман њам туро бар дўш 
бардошта бурда будам, аммо хидмати ту дигару хидмати ман 
дигар. Рўзе ки шамшери душман рони туро бурид, пиндоштам 
шамшер бар ман заданд... Хунат покиза метаровид Бусефал... Ман 
њайкали туро хоњам гузошт...»

Садойи рўдак меомад. Садойи суми асбон ва бар сангњо бар-
хўрдани наълњо ва шарора пошидани сангњо аён буд. Сайња ка-
шидани асбони дамгирифта, фирќ-фирќ бинї афшондани онњо 
ва паст-паст «чу!» гуфтани саворон ва аз пас расидани садойи 
гўшхароши чархњойи беравѓанмондайи гардунаву аробањо оро-
миву хомўшийи шабонаро халалгор буд ва баргардон шудани 
акси садоњо аз шахњо вањмангез. Искандар дар куљое дида буд 
кўњи Нидоро, ки њар садоро, гуфторро бармегардонд. Аммо њолиё 
нолозим, махуф ва дањшатбор метофт. Гўйиё мамлукњойи зару сим 
ѓун оварда аз бими аз даст рафтани ѓанимат худро даруни тахта-
сангњо љой кардаанд ва њар гуна садоњоро аксу талха медињанд. 
Воњимаовар менамояд. Ба њар њол ба назари Искандари парешон 
чунин метобад. Њатто пинг-пинги шаѓолњо аски садо мекунанд. 
Вале пайкњойи талоя хабаре намеоранд ва сипоњро бознамедоранд. 
Ва Искандар бо хотири љамъ пеш меравад, аммо андешањояшро 
ба касе гуфта наметавонад.

Шабњойи тобистон кўтоњ, аммо роњ тўлонї. Боз Искандар хам 
бар гардани Бусефал мешавад ва оњиста ба гўши он мегўяд: «Бисту 
шаш сол дорам. Ту низ баробари ман. Гумон мекунам, ки умри 
њардуямон дар корзорњо мегузарад. Ту медониву гуфта намета-
вонї, ман гуфта метавонаму ваќт надорам. Баъд шунаванда нест. 
Ба инњо гуфтан чї њољат? Њамаашро худашон дидаанд, медонанд 
ва шояд рўзе нависанд њам. Инњо чизњойи зоњирї, Бусефал. Тох-
тану куштану сўхтану бурдан њама рўякианд. Асл андарун бувад. 
Нињоди одамиро дарёфтан душвор. Синайи кўњро шикофта чизе 
дарорї, вале синайи инсонро шикофта чизе пайдо карда наша-
вад. Будааш баробари нафас берун равад, колбади холї монад. 
Ман медонам инсонро. Дошта бошї, дида натавонанд, надошта 

бошї, надињанд. Маро љавон, ба бисёр чизњо аќлаш намерасад, 
мегўянд... Мегўянд, мегўянд. Ба рўям нагўянд њам, миёни якди-
гар, баройи тасаллийи худ гўянд, то аќлу фаросати номукаммали 
хешро рўпўш кунанд. Ман медонам, ки ба ту мегўям... Аз одам 
бипарњез. Баройи нафсашон дар як лањза ту барин њайвонњойи 
рамузфањмро кушанд...»

Бусефал хўсид. Бероња шуд. Асбони пањлў низ. Искандар паре-
шон гашт ва ба чашмаш расид, ки сиёњие пеши роњи онњоро бурида 
гузашт. «Гург!», «Шаѓол!» садо доданд ва чї балое буданашро 
дониста, љилави асбонро боз ба роњ тофтанд.

Искандарро сахт расид пеши роњро бурида гузаштани чорпойи 
зардак. Зеро шоњи љавон аз гуфтори ростину њаќиќийи хеш лаззат 
мебурд ва чунон ангошта буд, ки бо Бусефали вафодор сўњбат 
кардан афзалтар бувад аз он ки ба носипосон чизе бигўйї. Њазор 
соат ба гўши Бусефал гўйї, њарфе пањну овоза нашавад ва агар 
сухане ба касе гўйї, рўзи дигар њазор њарф гардад. Оњиста-оњиста 
њама нозукињойи сўњбату сирру савдоро дарёфту донист ва киро 
чї гуфтан омўхт. Вале њолиё аз таљрибайи рўзгор пурра бањра 
нагирифтааст. Гоње ки рў ба рўйи бузургони эронї сўњбат мекард, 
дар тавонгарї пир метофту дар донишу таљриба љавон. Вале ин 
нуктаро дарк накарда буд ва касе аз дўстон наёрист ба ў гўяд. Зеро 
суде надошт. Кадом подшоњ сухани росту њаќро пазируфтааст?.

Гуворо бувад дар шаби моњтобї баробари лангар хўрда, гом 
задани Бусефал хаёлу андеша кардан. Вале баъзан дилгир тобад 
баройи Искандар барин тезвиру тезхунњо. Хаёлу андешањойи шоњи 
љавон пештар равад аз гашташ. Аз ин рў дониста ё надониста, 
баъзан пас гардад ва гузаштањоро, ки нињоят кам рух дињад, пеши 
назар орад; гоњи тангї ва зарурат ва њузну пушаймонї ёд кунад 
аз рўзгори сипарї, аз модар, аз устод Арасту, аз шањрдори Пелла 
Антипатр, аз зару зевари ба Маќдуниё фиристода... Вале ба ёдаш 
наояд падар...

«А, Бусефал!? Маќдуниё обод хоњад гашт. Ободтар аз Отину 
Персопол. Чун баргардем, љуз ободон коре надорем... Он гоњ аз 
ту наслњо хоњам гирифт ва чунон кунам, ки Бусефал сарсулола 
гардад...»

Бусефал фиркид ва сар љунбонд ба кишна. Искандарро намуд, 
ки «на» гўяд асб. Њайрон монд шоњи љавон ва инони њаюнаш 
сахт кашид:

«Чї-ї-ї? Намехоњї? Сухани маро рад мекунї?!»
Љонвар сар љунбонд, ки одати асбон бошад.
«Ту хаста шудайї, Бусефал, ба сухан сарфањм намеравї. Дигар 

ба ту чизе нагўям, то ба худ омаданат...»
Фазо андаке рўшан шуд. Искандар аз таљрибайи шабгардињо 

медонист, ки субњи фиребост ва боз торик гашта субњи њаќиќї 
дертар дамад.

Роњи корвонгард аз канори Њарорўд дур шуд ва аѓбайи нис-
батан баланд пеш омад. Ва чун онро убур карданд, гўйї фурў 
рафтанд ба зер. Роњ фарохтар метофт ва Искандарро хуш буд 
шабгардї андар чунин роњ. Садойи рўд омад. Искандар пин-
дошт давр гашта боз Њарорўдро дучор омаданд. Аммо ин рўди 
паси аѓба буд ва низ Њарорўд ном дошт ва ибтидояш аз он буд, 
Њарорўд ба он сўйи аѓба низ мерехт. Вале бузургтар аз он. Ва 
зери пардайи сапедадамон метофт, ки фарохтар бувад пањнойи 
ин љониб. Тарњи хокиранги њавзае оњиста-оњиста рўшан гашта, 
водийи бузург ва пањнойи беохир пеш омад ва чун чашми рўз 
кафид, бузургиву шањомат ва сабзу хуррам будани он ба назар 
расид. Тарњи шањре низ аён гашт, ки дар торикї аз он манзил ду 
ё се ситорайи заминї камнур менамуду ѓайб мезад. Ва водї кушод 
гашт баробари хамёзайи чини домони сањар. Шањри Гекатомпил 
намудор шуд. Бисёр манзилњо об доштанд, аммо мисли ин водї 
тароват надоштанд. Аён, ки некўхислат бувад. Офтоб низ тоза 
медамид аз пушти  кўњњойи дур чун ташти зарин. Замини борон-
шустаро мемонд ин покбум. Токзорњо ва киштањо сабз буданд. 
Вале љондоре наменамуд сари киштањо. Љо-љо сабадњойи пури 
ангур буданд сари вотњойи токзорон, ки гўйї баройи сипоњи Ис-
кандар омода сохта бошанд. Вале Искандар фармуд ба ангури 
сабадњо даст нарасонанд.

Ва ин шањри водийи хуррам шукўњу шањомате, ки шањрњойи 
дигар доштанд, надошт. Коху дижаш низ оддї ва сода буд. Яќин, 
ки водийи кашоварзон аст ин марз ва мардум бо зўри бозу нон 
хўранд.

Ду сатрапи номдори порсї Набарзан ва Фратофарн, ки дўш 
дар маљлиси Бесуси Бохтарї талоши мулки Порсро доштанд, 
њолиё бо нону намак лашкари мўру малахи Искандарро назди 
дарвозайи Хазар пазиро гаштаанд. Агар сари фављи саворон ва 
дастайи мунтахаби «Дўстон» расида буд ба дарвозайи шорсон, 
пойи корвон нав фарози канори Њарорўдро мехамид. Он ќадар 
тўлонї буд ќатори лашкару шумори корвониён, ки њисобу шу-
морашро гум карда буданд. Фирориёни мамлукњойи эллинї, ки 
чандин сол дар хидмати зари Порс буданд, ин замон ихтиёр ба 
ѓуломї дода, низ шумори корвони маќдуниро меафзуданд. Назди 
дарвозайи Хазар киштзорњоро пахш карда, љамъ меомаданд, то 
пазиройийи сатрапи вилоятро бинанд.

Шањрдори Хазар Фратофарн, ки дар маљлиси дўшин пеши 
Бесуси Бохтарї эътиборе надошт, имрўз бо шањрвандони ночиз 
сипоњи Маликуррумро пешвоз мегирад. Бошандагони Гекатомпил, 
ки рў ба сўйи шањри Задракарта овардани сатрапњойи вилоятњойи 
шарќийи Эронро дида буданд, бозгашти сатрапи Хазарро нигарон 
нашуда, бору буна баста, бархе ба дунболи шањрдорњо рафтанд ва 
баъзе молу амвол њамроњ гирифта, рў ба кўњистон шуданд. Чунон 

рафтанд, ки шањр бешањрдор, хонањо бекадхудо ва киштзорњо 
бекадевар монд, њатто боѓбонњо сабадњойи пури ангурро набар-
дошта, рафта буданд. Баройи шарќиён чунин нобањангом кўч 
бастану чорпоён пеш андохта, рў ба кўњистон овардан одат шуда 
буд ва онњо метавонистанд дар андаке муддат чунин амалиётро 
баљо оваранд.

Фратофарн ва Набарзани сарфављи саворайи порсї аз ноомаду 
нобарорийи набардњо ва нољавонмардийи Бесуси Бохтарї ба танг 
омада, тан ба душман доданро бартар донистанд аз маломати 
«нокасон». Аз ин рў њамроњи дастайи њазору понсаднафарайи 
фирориёни зархариди порсї бо нону намак ба пешвози сипоњи 
Искандар баромаданд.

Искандар пиёда шуд. Љилави Бусефал дар дасти сайис буд. 
Чошнї карданд. Искандар пай бурд, ки мардуми тањљойї наме-
тобанд. Балки њама низомиёни афкандасилоњ ва фарсудалибос 
њастанд ва чандон ба порсњо монанд нестанд ва бо забони юнонї 
Искандарро хайра маќдам мегўянд. Шоњи зирак нигарист ба онњо 
ва нигоњашро сўйи сабзазорон гурезонд, то ба онњо диќќат дода-
нашро касе пай набарад. Аммо Фратофарн дарёфт, ки пазиройї 
хуш наомад шоњ Искандарро. Шањрдор, ки нав аз назди Бесус ба 
ин љо расида буд ва чандон пазиройийи хуб надошт, хони неъмат 
наороста буд, аз чунин ваљоњат доштани мењмон хиљолат кашид 
ва ишора сўйи шорсон кард.

Баройи Искандар њамин хел љой лозим буд, то кўфти роњ ба-
рорад ва пирўзийи беназири хешро ноаён љашн гирад. Аммо аз 
амбори холї танњо чанг бархезад. Мизбонон сахт дар изтироб 
шуданд ва намедонистанд чї гуна фањмонанд кўч бастани соки-
нонро.

Искандар ба чизе эътибор надода, рў ба диж овард. Вале сипоњи 
маќдуниро коху кўшк нагунљонд. Бардањо, гурезањойи ба ѓуломї 
ќабулшуда, сайисон ва корвонињо дар хонањойи холийи доманакўњ, 
ки соњибонашон ќад-ќади Њарорўд боло рафта буданд, љой ги-
рифтанд. Шањрдор аз чунин ранг гирифтани кор осемаву беќарор 
гашт ва аз чї шурўъ карданро надонист. Чизу чора намонда буд, 
касе низ, то амри иљройиш дињад, њамаро муњайё созанд.

Фратофарн ошуфтаву парешон буд ва њанўз ба худ наомада, 
ки Искандар чї гуна муомила кунад бо ў. Диду донист ва рў ба рў 
дид љавонписарро, ки салавоте надорад, аммо хуни дар љўш дорад, 
шўрида ва намояд, ки ноандешида њукму амрњо кунад ва сарњо 
хўрад. Аммо њолиё шањрдор шўридањуштар аз ўст. Ношукрийи 
ба Бесус кардаашро аз ин љо бояд кашад. Ва надонад чї гуна 
ба Искандар ифода кунад ањволро. Ва худи шоњи маќдунї осон 
кард мушкили ўро:

— Магар ин шањр шањрванд надорад?
Фратофарн шод шуд аз чунин пурс ва посух дод:

— Дорад. Вале рўзе ду пештар волийи Бохтар Бесус аз ин роњ 
гузашта буд. Чун мардум шоњкушийи ўро медонист, номаш шум 
гашта буд; овозайи омад-омадаш њамаро пароканд. Баъзе бору 
буна баста, рў пинњон карданд, молдорон ба кўњи Дамованд раф-
танд ва љавонону духтаронро Бесус бурд бо худ.

Искандар хомўш буд, сахт диќќат медод ба њарфи ў ва ково-
кињояшро пай бурда, чизе намегуфт. Чун задайи бањона ба номи 
Бесус афтод ва њадафи наздику тиррас ў буд, пурсид:

— Њоло куљост Бесус?
— Рў ба Бохтар оварда... Мераваду меравад. – ва афзуд: — 

Шумо осуда бошед. Муждайи омадани Искандари Маќдунї ба 
онон расад, њама аз кўњсор бозгашт хоњанд кард.

Искандар суханони ўро дар зењн тањлил мекард ва ѓайри чашм-
дошти сатрапњо пурсид:

— Шумо чаро нарафтед бо Бесус?
Онњо – Набарзану Фратофарн нигаристанд ба њам ва чун до-

нистанд, ки Искандар дурўѓро аз рост људо мекунад, Фратофарн 
гуфт:

— Маликуррумро равшан бод, ки мо то кушта шудани шоњ 
Доройи Саввум дар сипоњи ў будем. Чун Бесус њаваси шоњи Пор-
сро кард, бо Доройи Саввум ба бањсу талош афтод.Шоњ Доро 
ба њарфи сатрапњо гўш накард ва майли ба Бесус супоридани 
давлатдориро надошт. Бесус хиёнат ба шоњ кард ва дили њама 
монд аз ў. Сатрапњо људо шуданд, сарбозон рў тофтанд, мамлукњо 
орзуйи ватан карданд.

Ин њарфњо дурўѓе надоштанд. Пеш аз ин њам шунида буд чунин 
гуфтањоро. Медонист кушандањойи шоњро. Бародари Доройи Сав-
вум Оксафр Искандарро гуфта буд ин њама. Ногањон фармуд:

— Шумо, ки шарик будед дар куштани шоњ?
Онњо чї посух гуфтанро надониста, нигоњ ба якдигар карданд 

ва Искандар дилпур гашт ба гуфтааш. Афзуд:
— Ман кушандагони шоњ Доройи Саввумро мељўям.
— Бесус... – кўтоњ гуфт Набарзан ва Искандар посух дод:
— На. Бесус фармуд, дигарон куштанд. Яке Набарзан ном 

дорад, дигаре Сотибарзан...
Набарзан хешро ноаён пас кашид ва наёрист иќрор кардан. 

Вале чун медонист, ки њолиё нагўяду баъд Искандар фањмад, хуб 
намешавад. Пойи пас бурдаашро пеш овард ва зону зад, сар ан-
дохт. Фармуд:

— Пўзиш аз шоњи љањон! Набарзан манам...
Ва Искандар бархост. Ва надонист чї кор бикунад. Њамчу 

Набарзан њайрон буд. Набарзан тарс дошт, ки Искандар овоза 
карда буд, ки ќасд ситонад аз ќотилони шоњ Доро. Вале чун рў ба 
рўстанд, илоље ё ќароре ќатъї надоранд. Муддатњо баъд Искандар 
Набарзанро ишора кард бинишинад бар курсийи сангини пањлўйи 

дайњим ва дигаронро ронд. «Кушандагонро мељўям» гуфтани 
Искандар воњима ангехта буд ба дили ў ва тан ба тан мондан бо 
шоњи маќдуниро фоли бад мепиндошт.

— Чаро куштї?
Суоли яклухт буд ва Набарзанро лозим меомад, ки зиёд гўяд, 

то шоњ Искандар фањмад. Аммо аз чанд сухани ў рўшан шуд, ки 
шоњи румї њарфи зиёдро хуш надорад, охири амалро гуфт:

— Ман накуштаам. Ширкат кардам. Чун дашнайи шоњ Доро 
дар дасти ман буд, охирин шуда он дашна ба шикамаш хастам, 
ки аллакай мурда буд.

— Дурўѓ магўй, ман њамаашро медонам.
— Дурўѓ нагўям, Маликуррум.
— Ва чї зарурат буд, ки мурдаро дашна задї?
— Бесуси Бохтарї ситам карда буд. Вагарна куштаро теѓ за-

дан мардї набувад. Ва он дашнаро Бесус фармуда буд, то ман аз 
камари шоњ Доро бигирам ва бар худаш занам. Дилмонда шудам 
аз Бесус, њамроњаш нарафтам.

Боќї њамаро медонист Искандар, гўлпурсї накард. Вале На-
барзанро лозим буд зиёд гўяд баройи муњофизати хеш ва кори 
оянда.

— Шояд номайи Набарзан расида бошад Маликуррумро? – пас 
аз мулоњизайи зиёд пурсид ў ва хомўш монд, то аз Искандар чї 
ояд.

Искандар, ки андешааш аз базму љашн буд ва аќаллан баъди 
шабравї нањор хўрдан мехост, бад расид пурси ў. Ба њар њол сар 
љунбонд ба тасдиќ. Набарзан шодон гашт ва Искандар чизеро ба 
ёд оварданї шуда сохт: «На-бар-зан...»

— Бале-бале! Набарзани њазора. Ба њазор саворайи мунтахаби 
Доро сар.

— Оњо... Њамон саворањое, ки бо ман љанг карданд?
— Бале-ба... – забонаш гирифт ва оќибати кору њолро пеши 

назар оварда, хомўш монд.
— Дар он нома чї фармуда будї, ёдам нест?
— Навишта будам, ки... А-а-а... Дархосту армонњоямро навишта 

будам. Ситойиши теѓи бурройи Маликуррум буд. Нома ќабл аз 
фавти Доройи Саввум буд. Њама сустињойи Доро; рањмдиливу, 
тарсуву айёш ва канизакпарасту танпарварийи ўро навишта будам; 
ќасди љони Доро кардани Бесуси Бохтариро гуфта будам...

— Чун буд?
— Доро зўру тавон ва хоњиши љангидан надошт. Сатрапи Бох-

тар Бесус миѓфару маснадталаб буд. Баройи несту нобуд кардани 
шоњ љидду љањди зиёд дошт. Муњимаш: нигошта будам, ки агар 
шоњ Искандар дар чунин фурсату њолат њамлавар гардад, пирўзї 
орад ба даст.

— Чунин мазмун расида буд моро. Аммо моли кї буд, ёд на-
дорам.

— Моли ман буд, Маликуррум, – таваккулан гуфтани Искан-
дарро пай набурда, фармуд Набарзан.

Дар худ ѓуррид Искандар: «Ба шоњи мулки хеш Доро, ба њам-
маслаки худ Бесус, ки хиёнат кардааст, магар бо ман созад?»

— Чї мурод дорї?
Набарзан њамин суоли Искандарро нигарон буд, чун оњанги 

пурси ў ба гўшаш нофор расид, пас-пас рафт сўйи дар: «Љуз пирўзї 
ва сињатмандийи шоњи маќдунї чизе нахоњам» хешро назарбаланд 
ва ѓамхор вонамуд карда, њамон зайл берун омад ў.

Бузу гўспандон ва кўзаву хумњоро сари дўш бардошта меома-
данд ва дигар чизу чора меоварданд. Ва аз кўњи Дамованд гову 
гўспанд пеш андохта, сўйи ќаср нишеб мешуданд.

Набарзан хидматгузоронро намешинохт ва аз миёни ношино-
сони бењисоб Фратофарнро мељуст, то пешомадро муайян кунанд. 
Фратофарн чун мењмондор миёни одамон ба низому тартибу омода 
сохтани љой машѓул буд. Сатрапи Хазар дер шуда бошад њам, 
илољу коре карданї буд, то дар хотири мењмонон боќї монад.

БаНди шашуМ

Ва Искандар чањор шаборўз базм орост. Вале касеро рўшан 
набуд, ки Пирўзийи Бузургро ид мекунанд. Шоњи маќдунї боти-
нан шодмонї дошт бар ин пирўзї, аммо вонамуд мекард, ки айш 
дорад. Фратофарнро сатрапи Хазар таъйин кард, аммо Набарзанро 
эътиборе надод.

Ва он шаб Бусефали номдори Искандар гум шуд. Њаррову ка-
жини асб дар љое буд, ки сайис гузошта. Аммо Бусефалро дараке 
набувад... Он шаб сайња кашида, сўйи Маѓриб рафтани садоро 
шунида буданд. Вале касе гумон надошт, ки Бусефалро мебаранд. 
Искандарро огоњ накарда, ба атроф љайшу сарбоз фиристоданд, 
то дарак аз Бусефал оранд, касе чизе намедонист. Чун Искандар 
огоњ шуд аз њодиса, шўрид ба сайисон ва чашми рўз накафида 
њамаро ба по хезонд. Шоњи љавон фоли бад донист ин рўйдодро 
ва шўридањуш фарёд зад: «Њар тойифа ё ќабилае ё касе ин кор 
кардааст, бидонад, ки бому бунааш бо хок яксон шавад ва зану 
фарзандаш дар шиканља монад!»

Искандарро оварданд, ки Бусефал сўйи тапурињо рафтааст; 
гурезањойи порсї низ он љониб рафтаанд. Шоњи маќдунї шў-
риду хурўшид, ки кори онњост; кори гурезањойи зишт. Рафтори 
сарбозони кирояйи юнонї, ки то ин љо омада, инак ќатъи сафар 
карда, сарборї ба ташвишу ѓамњойи дигари Искандар шудаанд, 
ѓазаби ўро оташ зада, садди роњи наќшањойи ояндайи ў мегар-
данд. Чунин рўйдодњойи берун аз наќша хуш наомад Искандарро 

ва њамайи онњоеро, ки майли бозгаштро доштанд, људогона саф 
ороста, шўридарўњ, тезхун аз пеши назарашон гузашт, вале њарфе 
нагуфт. Њарчанд гуфтанињойи зиёд дошт ва ё њар яки онњоро ба 
љаллод супориданї буд, худдорї кард. Рафту омад, рафту омад 
ва якбора ќарор истода садо дардод:

«Њар кас хоњад, ки ўро чун зан истифода баранд, аз сафар 
даст кашад!»

Њољат ба њарфи зиёд намонда буд. Сафбудагон баробар сар 
андохтанд ва дигар на садойи Искандар меомад ва на садойи 
онон. На танњо дар сафи онњо, балки дар тамоми артиши маќдунї 
ва фављњойи кирояву зархарид хомўшї ба миён омад. Искандар 
кирдору рафторњойи дурушттар ва сахттаре дошт, аммо дањонї 
ба сарбозон чунин мурољиат кардан бори нахуст рух дод. Ў дигар 
суханњоро сари забон оварданї буд: «Шумо зархаридон ба умеди 
зар то ин љо омадед, чун саломат мондед, шукр накардед, љайба-
тон пур шуд, рўйи заро дидед, ватан ба ёдатон омад, бо кисайи 
пуру рўйи сурх назди табори хеш гаштаниед...» ва боз њарфњойи 
дигар. Аммо нагуфт Искандар, ки ба назараш пеши он гуфтааш 
сабук метофтанд дигар њама.

Як кас наёрист ба рўйи ў нигарад ё сухан гўяд. Майдон чунон 
орому хомўш буд, ки садойи дури рўд шунида мешуд. Аз чунин 
оромийи дилгир худи Искандар дар шигифт монда, майдонро, 
љайшу сипоњро, корвониёнро аз чашм гузаронд ва мушоњида кард, 
ки баъзењо чун дар пўсти хеш намегунљанд. Баъд гўйї кайњо боз 
сўњбат дошта бошад, фармуд:

— ...ва њар кї љойи Бусефалро донаду нагўяд, сари найза хоњам 
бардошт!

Њама ба якдигар суоломез нигаристанд ва бо тааљљуб китф дар 
њам кашиданд. Ва њељ гоњ шоњи љавонро чунин пурѓазаб, ошуфта 
ва тезхун надида буданд. Баъзењо пиндоштанд шоњ дунёйи ба 
даст овардаашро бозпас дода, роњи рафтро гум карда, њолиё чун 
шери хашмї ѓуррад. Бархе андешиданд, ки аз падар Искандарро 
чизе мерос намонда ва аз моли дунё танњо Бусефалро дорад, аз 
ин рў чунин ѓашу олуѓдагї кунад. Рост ояд, Бусефалро ба хирољи 
мамлакат бихарад.

Искандар ишора кард, то њама гирд оянд. Дар як он гирди ўро 
таниданд. Шоњ аз шасту ѓазаб нафаромада, фармуд:

— Роњи мо дигар хоњад шуд! Ман ба Маѓриб рў оварданї на-
будам, вале барбарњо коре карданд, ки хокашон безам! Љони ман 
дар сумњойи рўйини Бусефал бувад! Њамин чизро дониста асби 
маро рабуданд! Андеша накарданд, ки зану фарзандонашонро 
хоњам бурд!

Ва Искандарро бадгўй диданд. Ба љунбиш омаданд. Баройи 
он ки фурсат аз даст наравад, Искандар маљлисбозї накарда, 
фармон дод:

— Фављњойи сипањсолор Кратеру Аминта, дастайи камонварон 
ва гурўњи саворон ба Тапурия роњї шавад; фављи Эргї њамроњи 
саворони хориљї корвони бузургро сарвариву рањнамойї меку-
нанд, ман њамроњи дўстонам бо роњи душворгузар, вале кўтоњтар 
бо тапурињо ва мардињо зудтар вохўрдан мехоњам...

Ва дастайи мунтахаби Искандар баъди роњпаймойињойи пур-
машаќќат канори рўди кўњї омаданд ва хайма заданд. Манзил 
ноошно буд ва касе намедонист чї пеш меояд. Искандар посу 
нозиронро ќавї гардонд ва огоњ низ кард, ки бепарво набошанд. 
Ва дар њар нуќтае сиёњие метофт, мефармуд рафта бинанд, шояд 
Бусефал бошад. Зеро Искандар бо касе унс нагирифта буд чунин, 
ки бо Бусефал.

Дастайи хурде ќадди рўдакро боло шуда омад ва талоя пайк 
овард Искандарро. Ва ў фармуд бисанљанду биоранд. Дидбон 
боздошт ононро ва сарпос, онњоро дер надошта, хабар овард:

«Автофрадат, шањрдори тапурињо!»
Искандар ишорайи даст кард, то рухсат бошад. Автофрадат 

аз дур пиёда шуд ва пеш омад. Ва Искандар ўро дар пардасарой 
пазируфт. Њарчанд сатрап шоњро хушомад мегуфт, дили шоњ ку-
шода набуд. Њолпурсї накарда, гуфт:

— Дуздонат асби маро дуздиданд.
Автофрадат безобита шуд ва дастон ба ду тараф кушода, 

гуфт:
— Ин аз имкон берун аст, шоњ...
— Берун ё дарун, ман намедонам. Ба њар њол дуздиданд... ва-

гарна ман ин љониб омаданї набудам. Аз пайи Бусефал омадам. 
Чун пайдо шавад, хоњам баргашт.

— Тапурињо чунин одат надоранд, шоњ. Магар мардињо бо-
шанд.

— Кистанд он мардињо?
— Ќабилайи кўњнишин ва сарњўй ва торољгар... Касеро итоат 

накунанд.
— Бинамо моро!
Ва Автофрадат ба андеша рафт. Хеле дандон сойид, ангушт 

мушт кард ва фармуд:
— Тапурињо низ шояд њавас карда бошанд.
— Чї гуна њавас?
— Њаваси аз Бусефали шоњ Искандар насл гирифтан. – Ва 

афзуд: — Ин хел орзумандон зиёданд; яке аз худи Искандар насл 
гирифтан армон дорад, дигаре аз асби ў.

Искандар табассум кард ва фармуд:
— Агар ин рост аст ва Бусефал зинда, њама гуноњњоро хоњам 

бахшид.
Автофрадат ба ёронаш нигарист ва сар аз пардадар берун 

оварда, якеро даъват кард ва садойи пурсаш омад:

— Он галайи биёбон, ки беќарорї дошт, галайи кї буд?
— Ба назарам галайи мардињо. Онњо њар сол дар ин њамворї 

модиёнњойи худро ба гушн меоранд.
Искандар аз шунидани чунин сухан ковок шуд аз љой ва Ав-

тофрадат ба сарой надаромада пурсид:
— Дур аст?
Чун сатрап донист, ки шоњ аз сўњбати онон бохабар шуда, 

посух дод:
— Дур нест, аммо чап аст. Ба њамворї бояд фаромад ва боз 

љониби кўњ бояд рафт.
Искандар дигар ќарор истода натавонист ва фарёд зад: «Би-

тозед!»
Ва Искандар ба кандану љамъ овардани хайма нигарон нашуда 

ба асби њамранги Бусефал нишаст ва баумед сайисро фармуд, ки 
зину банди Бусефалро бигирад ва њамроњи саворони тапурї ба роњ 
даромад. Роњ миёни биёбонро бурида мерафт то доманайи кўњ. Аз 
дур Автофрадат галайи асбонеро нишон дод, ки андар њамворийи 
доманайи кўњ хол-хол метофтанд ва дар њаракат буданд. Чун 
бесаброна наздик омаданд, сатрапи он вилоят Автофрадат гуфт:

— Агар ба гала айѓири бегона пайдо шавад, чунин беќарорї 
ба миён ояд.

Дили шоњ Искандар бардошта шуд ва гўшайи дили гирифтааш 
равшан гашт ва асби зери пояшро пошна зад.

Гала аз як сў ба сўйи дигар баробар мерафт ва баробар пас 
мегашт. Ду асб – яке сиёњу дигаре саманд ќад ба ќад рост мешуданд 
ва дањон ба дањон мегаштанд, то зўрї кунанд, вале дар њаво дастак 
зада боз ба замин мефаромаданду ба гарданхойї медаромаданд 
ва чун зўр ояд, пушт ба њам гардонида лагадљуфт мезаданд. Ва 
дигар асбон гирд мегаштанд атрофи онњо ва чун канор раванд, 
дигарњо низ мерафтанд канор.

Искандар тахмин кард аз дур, ки Бусефал аст. Зеро реб додану 
зўрї карданњояш ва рангаш Бусефалро мемонд. Чун Саманд низ 
бузургњайкал менамуд, бар Бусефал зўрї кардан мехост. Баногоњ 
асби сиёњ чї коре кард, ки гоњи ќад ба ќад шудан Саманд нињоят 
баланд љањид ва харнояш ба дањони ў омад. Сиёњ гулўйи Саманд 
шервор гирифт ва дер дошт. Саманд њарчанд сар мељунбонд, ки 
рањо кунад, Сиёњ сар намедод. Пасон вазни Саманд пурра бар 
сиёњ бор шуд ва дигар он бори гаронро бардошта натавониста хам 
хўрд, аммо гардани асб рањо накард. Саманд афтид ва дароз ёзид, 
он гоњ Сиёњ сар доду чароѓпоя шуд ва сум зад бар саманди хуфта. 
Пасон сиёњ дум боло карда, сайња кашид пирўзиёна ва хешро аф-
шонд, ки аз об баромада бошад. Араќи танаш пош хўрд. Ў кишна 
карда, назди модиёне рафт, ки сапед буд ва тозаранг ва зебо чун 
арўс. Бўй кашид. Фўк боло карда, дандон намуд. Бозї кард ёлу 
думашро боло карда ва баъд савор шуд арўси сапедпўшро. Ёлаш 

як ваљаб боло хеста, аз гардани модиён бўсида буд ва аз ду канори 
дањонаш хун метаровид ва гардани модиёнро ранга мекард.

Искандар завќ кард ва пештар рафта, шинохт. Асби ў буд. 
Худдорї карда натавониста бар зин рост шуд ва фарёд зад:

«Бу-се – фа-а-ал!!!»
Асби сиёњмушкин баробари шунидани садойи шинос аз пушти 

модиёни сапед фаромад ва рў ба овоз овард. Нигарон монд. Мо-
диёни сапед ба ноз рў љониби Сиёњмушкин оварда гардани онро 
сабук-сабук дандон мезад.

Ва онњо ба асбон нарасида, аз љониби кўњ саворе пайдо шуд, 
ки дар даст як ходайи дароз дошт, дар нўкаш њалќайи ресмон. 
Саворони рў ба рўро дида љилави асби пушти луч савор шударо 
кашид ва сари асбашро гардонд.

Автофрадат бо забони баройи Искандар нофањмо ба он савор 
чизе гуфт баланд ва ў боз инони асбашро кашида рў ба онон овард. 
Сипас Автофрадат ба Искандар фањмонд:

— Онњо њамон мардињо, ки гуфтам. Касбашон чорподорї. Дар 
кўњњо умр ба сар мебаранд. Ва бештар ба сари њалќони дигар 
тохт меоваранд.

Ва боз сўйи он савор даст гардонда гуфт:
— Натарс, мо бо ту коре надорем!
Вале ў бовар накарда, асбашро мањмез зад ва дур шуд. Авто-

фрадат ба Искандар гуфт:
— Ман аз ў пурсиданиам, ки ин асб чї тавр ба ин љо омад.
— Муроди ман низ чунин, то донам ба чї роњ Бусефал ба ин 

љо расида. Фарёд бизан, ўро бидор!
— Ой! Ой! Мардибачча! Савганд мехўрам, ки ба ту кор надо-

рем! Њамон чўбу расан лозим ба мо, то асб дорем!
Чун савор ин њарф шунид, пиндошт асбони ўро медоранд, 

ќарор истод ва сари асбашро гардонд.
Онњо наздик омаданд ва Автофрадат ба Искандар гуфт:
— Ман савганд ёд кардам, ки ўро кордор нахоњем шуд. Ис-

кандар сар љунбонда тасдиќ кард:
— Бале, бале.
Чун бар асбон расиданд, дигарон бозистоданд ва сатрап назди 

он љавони сияњпўсти дар офтоб сўхта, ки чарминайе бар дўш ан-
дохта буд то миён, шармгоњаш низ пўшида, пойњояш барањнайи 
кафида ва мўяш то рўйи чармина кашол рафт ва пурсид:

— Асбони ту?
— Њо.
— Њо он асби сиёњи модиёни сапедро соњиб шуда моли кист?
— Онро ман надонам. Ба бўйи модиён омадааст.
— Рост бигўй, хешкомї накун, суде надорад. Он асби шоњ 

Искандари Маќдунист. Дўш аз сайисхона дуздидаанд. Мебинї? 
њо ана худи шоњ!

Ба ишорайи сар намуд Искандарро. Гўё як кори оддї бошад, 
мижааш хам нахўрд ва китф дарњам кашид.

— Намедонам, кори ман галабонї. Ман набудам, нав омадам 
ва њоло фарќ накардаам, ки асби бегона миёни модиёнњост. Пас 
айѓири мо куљост?

Сатрап чизе нагуфт ва љониби асбоне нигарист, ки гирд омада 
асби хуфтаро бўй мекарданд. Галабон чизе нагуфта, он сў асб 
ронд ва самандашро хуфтаву афтида дида, худро аз асб партофт, 
чамшони кушодайи онро дида, оњ кашид..

Он тараф Искандар мушоњида мекард, ки Бусефал чун бо мо-
диёни сапед унс гирифта ва аз он људо намегардад. Хуш омад 
Искандарро ва њама ѓазабу ошуфтагињо паст шуд.

Сайис зину банди Бусефалро пеш бурд, аммо асб худро ва 
сайисро ношинос дониста, сўйи ў як нигоњ кард ва баробари мо-
диён сум зад. Искандар ин њолро дида, хандид: «Ишќ, муњаббат!» 
Сайис кашол буд аз паси асб ва модиёни сапед онро байни асбон 
мебурд.

Галабон он сў сари асби мурда нишаста гиря мекард. Искан-
дарро шинос буд ин њолат; низ дўст медоштааст асбашро. Назди 
онњо рафт ва ба Автофрадат гуфт:

— Ўро фањмон, ки ман низ мисли ў гиристам. Вале гиряйи 
маро касе надидаст.

Галабон сар бардошт ва аз гиря бозистода, гуфт:
— Ту пайдо кардї асбатро, вале ман зинда карда наметаво-

нам.
— Ман дидам, ки асбат ќањрамонона мурд, дар љанг њалок 

гардид. Ба душмани зўр тан додан лозим.
— Чї хел? – њайрон пурсид ў.
— Њамин хел. Њама диданд он љангро. Асбат Бусефалро душ-

ман дониста, бо вай љанг эълон кард. Аз рўйи рашк. Баройи ана 
он модиёни сапед. Њар ду баробар ќад ба ќад шуданд. Њайкали 
асби ту баланд буд, вазн бар Бусефал андохт, ки пахш карда ку-
шад, Бусефали размдида аз гулўйи вай гирифт.

— Ман гумон кардам, ки кори гург аст. Њарчанд медонистам, 
ки зўри гург ба Саманд намерасад. Чї бояд кард?

— Ман намедонам. Ту бигўй. Товон хоњї, товон дињам.
— Товон? Магар њамон ошиќи арўси сапедро...
Ва ин замон Бусефал њамроњи модиёни сапед давр гашта, пеш-

пеши сайис наздик ба онњо омад. Тану саѓриву рон ва гарданаш ха-
рошидаву хунї буд ва аз хуни ў модиёни сапед наќшин гашта..

«Бусефал!»
Фарёд зад Искандар ва асб бозистода, сўйи соњиби овози ши-

нос нигарист. Модиёни сапед низ бозистода, ба Бусефал нигоњ 
кард. Сайис наздик омада, аз ёлаш дошт. Вале Бусефал кишна 
карда, аз дасти ў рањо ёфт ва боз њамроњи модиёни сапед гурехт. 

Искандарро ёд омад замоне, ки тойро сараву савора мекард. Низ 
азоб буд. Вале њоло Бусефал ноз дорад, ки зиёд монда шудааст 
ва соњибонашон гузоранд, ки мењру садоќаташро ба мањбубааш 
нишон дињад. Ва шоњ Искандар њама нияту орзўйи асбашро аз 
рафторњойи ў хонда, ба галабон гуфт:

— Ана асбони мо, якеро људо карда ба товони асбат бигир. Боз 
як асби дигар бигир, ки мо мањбубайи Бусефалро низ мебарем.

— На. Шумо мењмон будаед. Мо кўњистонињо аз бозийи 
њайвонњо ё љанги онон товон талаб намекунем... Фаќат як муддат 
асбатонро монед, модиёнњоро тозад. Насл гирем.

Искандар розї шуд. Бусефал аз модиёни сапед људо намешуд 
ва дигар модиёнњоро бўй њам намекард. Дар ин муддат Искандар 
хуб фикр кард ва рў ба галабон овард:

— Пас, Бусефалро ба њамин ният дуздиданд?
— Ман огоњ нестам.
Ва ин замон аз доманайи кўњ чанге бархост ва дастайи саворон 

аз зери чанг падид омад. Онњо чањорнаъл меомаданд ва пурсу 
посухро намедонистанд

— Онњо мардињо! – гуфт Автофрадат, ки пештар шарњашонро 
гуфта буд. Ва ба галабон фармуд: – Бихез, пеши роњашонро бигир 
ва бифањмон, вагарна хуб нахоњад шуд.

Галабон аз сари мурдайи асби саманд хест ва даст бардошта 
садо кард, то онњо бозистанд, вале онон гўш надода, аллакай 
галаро ангехта буданд ба гурез ва давр мегардониданд асбонро. 
Якљоя бо асбон њуљумовар шуданд мењмонони нохондаро. Онњо 
тиру камон низ доштанд ва нимлангњо дар пушт пур аз тир буд. 
Пўшокашон ба либоси љавони галабон монанд, аммо њар кадом 
шероза дар пешонї баста ва пари мурѓе бар фарќ зада, ки пари 
уќобро монад. Аммо ба назари Искандар пари каргасњоро мемонд 
ва ѓаши ўро меовард. Шамшери охта љавлон доданд. Искандар 
њанўз амр ба љанг накарда, Автофрадат бо дастааш ба љанг да-
ромад. Мардињойи љангара писанд накарданд тапурињоро, ки то 
ин рўз гоњ-гоњ ѓамашон медоданд.

Искандар ишора ба саворони мунтахаби хеш кард. Онњо овех-
танд ба љанг ва дар муддати кўтоњ асбу тохтовардагонро љониби 
кўњ ронданд. Ва њамин зайл љанг сар шуд миёни мардињойи кўњис-
тону дастайи саворони Искандар.

— Дасту пойи ин мардї бубандед ва њамроњи галааш нигоњ 
доред! – ба сайисон амр кард Искандар ва аз паси дастайи ѓо-
ратгар шуд.

Ин замон аз сўйи биёбон чанге бархоста буд баланд, ки гўйї 
рўйи офтоби бурљи Шерро пўшиданї буд. Искандар як назар 
дид он чангро ва пиндошт, ки фављњойи Кратеру Аминта меоянд. 
Чун корзордида буд, ба сараш зад, ки шояд дастањойи ѓоратгари 
кўњистонї бошанд. Аз ин рў амр ба фављи хеш кард, то чандон 

пеш нараванд. Вале аллакай Биталомуси мисрї ва Файлотуси 
љанговар дастайи мардињоро танг дар доманайи кўњ карда буданд. 
Сахт овард мекарданд онњо ва наѓмањойи асбтозийи мардињо 
шоњи маќдуниро дар њайрат гузошта буд. Искандарро воњима 
гирифт, ки ин дастањо низ аз мардињо бошад, кори хуб нахоњад 
шуд. Чун дастайи саворон наздик омаданд, Искандар дирафши 
зардро дид ва шодон гашт. Инони асби њамранг ба Бусефалро 
сўйи кўњ тофт...

Мардињо чун диданд, ки биёбонро чун мўру малах љайшу сипоњ 
пахш кард, рў ба гурез оварданд. Дастайи мунтахаби Искандар, ки 
як гурўњи тирзан низ дошт, аз паси онњо тир боронид ва рањорањ 
як-як ё аз асб сарозер мерафтанд ва ё рўйи думѓозаву саѓриву 
гардани асб ва ё ба ду пањлўйи зин хам мехўрданд. Ва онњо ѓайб 
заданд паси кўњ.

Искандар то омадани фављњо нигарон ба Бусефал монд, ки 
њанўз њам сайисро ѓам медод ва фишу дум фахха карда, аз модиёни 
сапед људо шудан нахоста, кишнаву уштулум мекард.

Дастайи саворони тозарасида Бусефали мастро миёни мо-
диёнњойи бешумор шўху бебок диданд ва Кратер њазл кард: «Мол 
соњибашро монад, агар намонад, њаром.» Хандиданд. Ва Кратер 
дастайи гурезонро ишора карда, пурсид:

— Онњо дуздидаанд?
— Равшан набувад. Иддао доранд, ки ба бўйи модиён ома-

дааст.
Ва фурсати пурсу посухи зиёд нашуда, дастайи мунтахаби шоњї 

бозпас омаданд гурезон ва аз паяшон чун галайи гургон тохт 
оварда буданд мардињо бо њазор наѓмаву усул ва садоњо доштанд 
ба таќлиди овози њайвонњо. Онњо дар нишебї дастайи хурди бе-
гонагонро таъќиб накарда, баробари дидани сипоњи бешумори 
биёбон сарсари кўњњойи пасту баланд шиѓ бастанд ва пиёдагон 
пайдо, шуда девор гирифтанд. Искандар фармони љанг накард. 
Балки то омадани дастайи мунтахаб амр кард, омода ба љанг 
шаванд ва корвони роњ бор аз пушти сутурон накананд. Сафи 
сари бора будагон зиёд мегашт ва ба назар паси девори зинда 
њисор месохтанд. Искандар бепарво буд ва сўйи љанговарони кўњї 
нигоњ њам намекард ва њушу ёдаш ба наѓмањойи Бусефал буд. Ва 
аз зуд-зуд пойњо пањн гузошта шошидани он њайрон мешуд: «Ин 
хел закин набуд.»

— Бисёр тохтааст, равѓанаш об шудааст, – фармуд Кратер 
худро доно гирифта.

— Ё пир шуда бошад?
— На. Бусефал баробари Искандар пир хоњад шуд.
Ќийу чуви лашкари сари бора дунёеро ба ёд меовард, ки одамї 

нав аз марзи њайвонї ба майдони инсонї пой гузошта бошад. Ба 

назар ду сипоњи гуногун рў ба рў омадаанд; яке ба эњсос пўшида 
афзори љангї, дигаре ба аќлу таљриба.

Аз хаму рост шуданњо ва њаракату давуѓељи мардињо пайдо буд, 
ки санг ѓун меоранд. Чун Автофрадат пешопеши дастайи баргашта 
меомад, баробари бо Искандар рў ба рў шудан фармуд:

— Онњо бисёр шуданд, ба гумонам хонахез ба љанг омада-
анд. Санг љамъ мекунанд, ки мо њуљумовар шавем, аз сарамон 
резанд.

Искандарро кифоя буд ин хабар, то омода гардад ва роњи 
пирўзї љўяд. Бисёр чиз напурсид, љангталаб нашуд, балки њаллу 
фасл мекард масъаларо дар зењни худ.

Чун офтоб ба ѓуруб мерафт, соя ба дашти Тапур андохт, вале 
њанўз шуоъйи он чашми лашкариёни сари бораро мебурд. Искан-
дар аз чї буд, ки њељ гуна фармон намедод, то фављњо омода ба 
коре ва ё љанг гарданд. Яќин бошад, ки шоњи шабрав шабохун 
заданист ѓофилгир карда душманро. Онњое, ки сари кўњ девора 
баста, ватандор буданд. Пастиву баландињойи дашту пуштањо, 
вартаву тангноњоро хуб медонистанд. Баробари ба сари Замин 
чодари сиёњ андохтани Фалак шоњи маќдунї фармуд галайи ас-
бони мардињоро њалќа гиранд ва њамчунон ѓарбтар ронанд. Ў 
медонист, ки омадани бадавињо бештар баройи гала бувад, аз он 
ки љанг хоњанд. Аз ин рў канортар рафтанд ва љое ки то торикї 
фаромадан галайи асбони мардињо меистод, нимдойира гирифтанд, 
ки молдорон шабохун хоњанд зад.

Нимашаб сиёњие чун шаѓоли мурѓдузд синамол даштро убур 
карда, сўйи кўњ мерафт, ки аз дур дидани он муњол буд дар шоми 
бемањтоб. Нури ситорањойи дур лаѓзидани сиёњийи пастро нишон 
медод. Ба чашми касе метофт, ки эътибор бидињад. Вале касе 
эътиборе намедод ва ё гумон намекард, ки дар чунин њангом аз 
миёни лашкари Искандар љондоре њаваси гурез ё љосусї бикунад. 
Гоње ки сиёњї ба доманайи кўњ расид, бузургтар шуд ва онро аз 
ду љониб диданд, ки сўйи кўњ метохт. Искандар низ дид баъди 
хабари дидбонњо. Вале нагузошт касе аз пайи ў равад. Ба љустуљўй 
даромаданд ва зуд дарёфтанд, ки галабони асир гурехтааст.

Искандар он ќадар андешаву мулоњиза кард баройи бо ин дас-
тайи ноошно љангидан, ки дар љанги Доро накарда буд. Кратер, 
Аминта, Файлотус, Кен, Биталомус ва дигар корзордидагонро 
љамъ оварда, зери нури хирайи ситорањо, дар дашти фарохи Та-
пур, ки њанўз тафти офтоби гармгоњ нарафта буд, сўњбат орост, 
то чї бикунанд бо он бузњойи сари кўњ. Ва маслињат шуд, ки 
Автофрадат аз одату феълу хўйи ин ќабила маълумот бидињад. 
Сатрапи Тапурия фармуд:

— Ин тойифа ѓоратгар, љангара, њамлавар, нотарс, чолок ва 
худписанд. Ногањон њуљум меоранд ва беамон зарба мезананд.

— Ба пиндошти шумо имшаб аз кўњ фаромада њуљум ку-
нанд?

— Яќин чунин кунанд.
Ва Искандар, ки њанўз табиати ин љойњоро намедонист, пур-

сид:
— Он тарафи кўњ чї мавзеъ аст?
— Низ кўњ. Ноњамвор. Шабњангом љангидан сахт душвор аст. 

Вале баройи онњо мувофиќ.
Искандар то чї андоза дуруст будани сухани ўро намедонист, 

зеро гурехтани асири зери дасташон собит гардонд, ки бо ин тойи-
фа њазлу шўхї кардан чандон боб нест. Њушёр ва бедор бояд буд. 
Бо вуљуди он шоњи шабрав њилае сохта, шабохун задан мехост. 
Зиёд мулоњиза кард.

Чун посе аз шаб гузашта буд, њаммонанди шубонони хуб, ки 
рамаро аз девлох хезонда ба чаро баранд, Искандар низ лаш-
кари то ин дам бедору омода ба сафарро ба њаракат оварда, бо 
он љониби дара боло бурд ва њалќа гардонда аз паси дастањойи 
ѓоратгари душман овард. Чун онњо аз дашти рў ба рў нигаро-
ни омадани душман буданд, аз пас њуљумовар шудани даставу 
фављњойи Кратеру Аминтаро надиданд. Якбора њамла оварданд 
ва мардињойи лоилољ љанги душмани омадаро сањл дониста, чанг 
ба чанг шуданд, вале чун донистанд, ки лашкари Искандар аст ва 
олам гирифтааст, худро ба њамворийи дашти Тапур заданд. Аз он 
љониб дастайи Эрги ва Кен ва пиёдагон ва фављи саворони хориљї 
тохтанд ва мардињойи ба танг омада рост шуданд дараро. Ягон-
ягон саворони мардї шуљоат карда миёни дастайи анбўњи саворо-
ни Кратерро бурида, бо дудамањойи кўтоњ ба ду тараф теѓ зада, 
сафдарї карданї мешуданд, аммо ду-се саворро гузашта, сарозер 
мерафтанд ва зери суми асбон монда, рўдаву рўбчакашон берун 
меомад. Дарайи фарох, ки марзи Тапурро аз Мардї људо мекард, 
пур аз мурда шуд. Мардињойи баномус њарчанд рў ба гурез оварда 
буданд, пас-пасравон овард мекарданд. Чун болотар рафтанд ба 
дасти рост гашта, рў ба мулки хеш оварданд ва миёни кўњпорањо 
љой гаштанд, ки ба љустан пайдо кардан муњол буд. Мардињо љой 
шуданд дар тангноњо, то дом нињанд душманро.

Чун чашми рўз кафид ва тортанаки зарин девори обийи Фалак-
ро часпида боло шуд, дар равшанойї намуд, ки аз њар ду тараф 
зиёд мурдаанду зиёд куштаанд.

Каргасњойи баднамойи лошахўр боз пайдо гаштанд андар фазо 
ва ѓаши Искандарро оварданд. Мурѓони баднияту сархўр бол 
мезаданду сар љунбонда бо чашмони тангашон ба олами кушод 
менигаристанд ва хам мехўрданд ба рўйи мурдањо. Сояашон адири 
самти чапро мола мекард ва андар сангу хору буттаву љарињо ва 
арчањойи пасту пачаќ мешикаст. «Сархўрон» аз зењн гузаронд ва 
дурахшидани шамшерашро дар нури хуршед дид. Шамшери асоти-

рийи Ахилл ёдаш омада, ковок шуд бар зин ва Сиёњмушкинро як 
давр занонд ва сўйи тангно љилав гардонд, ки аллакай пиёдагони 
кўњгарди маќдунї ду канори тангноро часпида, баромада буданд. 
Рўзбонњо, талоя ва љосусони искандарї мавќеъ ва љойи пиёдагон 
ва саворони душманро муайян карда буданд ва сипоњи Искандар 
медонист чї кор карданро. Аз ду љониб андар дањанайи тангно 
дастањойи саворайи мардињо љой гирифта, пиёдагон бар пояњо 
ва рўйи шохњойи буридайи дарахтон санг тўда карда буданд, то 
бар сари душман бирезанд. Чун кўњнавардони маќдунї пеш аз рў 
ба рў омадани саворон бо сарбозони пиёдайи мардї андар паси 
њар харсанге ё дарахте чанг ба чанг шуданд, ресмонњойи ба сан-
гњову танайи дарахтон таранг баста нобурида монд. Мардињо аз 
љанговарийи маќдунињо дар њайрат афтода, аз паси харсанге ба 
харсанги дигар гузашта, рў ба ќулла оварда буданд ва камандњойи 
сангдор ба дасти маќдунињо гузашта буд.

Гоње ки дастайи саворони мардї ба њамлаву оварди саворони 
маќдунї тоб наоварда, пас нишастанд, кўњнавардони маќдунї 
камандњойи бастаро буриданд ва сангњо рехтанд бар сари саво-
рони мардї ва онњо ё зери санг монданд ва ё сангрез садди роња-
шон гашта, гурехта натавониста, ба дасти маќдуниён афтоданд 
ва дастањойи андар дањонайи дигари тангно буда аз чунин ранг 
гирифтани њол тарсида, рў ба фирор оварданд.

Искандар шањри мардињоро забт кард. Хаймаву козаву кулба 
ва саройу хонањойи пасту зичи аз сангу чўб сохтаро оташ заду 
вайрон кард. Занону духтарон ба ѓуломї гирифт ва ба њар сарбоз 
хостаашро бахшид ва гуфт: «Ин ќабила аз зотњойи хуб насл ги-
рифтан мехоњад.» Пирони чарминапўшу палангинаву гургинапўш 
ва пўсти гўспанду ѓизол бар дўш андохтаро чун рама љониби кўњ 
ронд ва тамошо кард, ки чї њаракату мадоре доранд он пирон, 
ки чунин фарзандони ватанпараст, љангара, ѓоратгар ва саркашу 
бадхўро тарбия кардаанд. Чунин сифатњо њини тамошо аз дилу 
маѓзи шоњи маќдунї гузашт, ки чї нотавонанд ин пирон ва чї 
далеранд он љавонон. Онњо лангида, хазида, афтидаву хеста, базўр 
пойи пасро кашола карда, аз пойи дигар пеш мегузоштанд ва 
аз тарси љону бими шамшер мисли сангпушти тарсу сари зери 
сангро пеш меоварданд. Пойњойи сўхтаву сиёњ, пўсту устухон, 
кафидаву харошёфта ва ё аз саворийи зиёд каљгашта ва пўсти 
чандиру овезони дунбањо, ки гоњи лаѓзишу афтодан аз зери пўс-
такњо менамуданд, дунбайи обгаштайи гўсфандони гаргинро ёд 
меоварданд, ки ѓашбор буданд зиёдтар аз каргасњойи лошахўр. 
Дастони барањнайи онон низ бадтар аз болњойи паррехтайу тул-
лаккардайи лошахўрон буд. Ва њикояњойи дар борайи ин тойифа 
шунидааш ононро монанд ба лошахорони баднамо мекард. Бавижа 
њар замон ба сари халќони дигар тохта, буду шуди онњоро ба яѓмо 
бурда, муфтхўрї карданашон ногувортар аз мурдахорийи мурѓон 

буд. Чуѓзи баддањон бад гўяд, аммо њароммурдагонро нахўрад; 
ин мурѓон чизе нагўянду хўранд.

Мадор накарданд пирон; рањ ба рањ афтода намехестанд. Ва 
сабаби ба кўњњо нагурехтанашон низ њамин бемадорї буд. Ва 
њолиё Искандар мехоњад мурѓони њаромхор ба сари њамин пирони 
ќоќтар аз каргасњо нишинанд.

Искандар пирўзиро дар њамон вайронањо базм кард. Дар ка-
нори рўдак, ки маќдуниён чунин обро то имрўз надида буданд, 
базм орост. Ва амр кард, ки аз ин оби мусаффо, поку зулол ва 
болаззат ва баройи ин минтаќа хеле сарм нўши љон кунанд ва 
сарбозон духтарони хушкардаашонро бар ин об андохта, тамиз 
карда, пасон ба канор кашанд. Сипоњи маќдунї роњи тўлонї ва 
пуршиканљаро паймуд, бисёр чизњо дид, бисёр чизњо гирифт, вале 
чунинашро ёд надорад. Искандар њазар кард аз ин кўњиёни оламу 
одам надида ва донист, ки широз (айрон) чист. Аз ишкамба ба 
косањойи сафол ва чўбї рехта хўрдани широз низ ўро нафорид... 
Ва фармуд гўспандон ва говони дар рустоњо ва гирду атрофи он 
бударо оварда, ба зайли хеш пўсту пора карда, пухта хўрданд. 
Сатрапи Тапурия Автофрадат ба хидматгоронаш фармуд, сипоњро 
бо шароби хазарї таъмин созанд. Њамчунон шуд. Ва аммо ин 
базму љашн Искандарро хуш наомад: њар гоњ ки порайи гўште 
ба дањон мебурд, шакли каргасњо, пойу дастони нозеби пирони 
дар танайи кўњ мадор накарда, афтидаву фавтида ва мурдањойи 
зиёди корзор пеши чашмаш меомад ва ў гўшти ба дањон бурдаро 
бозпас ба хон мегузошт. Пайваста шароб мехўрд ва меѓуррид: 
«Куљо омадам?» Ва гоње ки ин њама нохушињо ва баднамоњо аз 
пеши назараш рафта буданд, чизеро ёд надошт.

Замоне бедор шуд, ки њама љо торик буд. Чањ-чањи бонавбати 
андалебон, чир-чири малахи сиёњ ўро бедор кард. Садойи рўдак 
меомад аз наздик. Гўё идомайи базм буд. Њаво серун. Љой бегона. 
Гўш дод. Хуб диќќат кард, ки дар куљост. Ёдаш омад, ки охирин 
бор мардиёни кўњиро ронда, дар канори рўдак базм ороста буд ва 
њоло дарёфт, ки дар пардасаройи хеш њаст танњо. Пуф-пуф нафас 
баровардани њољиби паси дар меояд. Равшан, ки ягон одами бедор 
нест. Танњо ў бедор аст. Бедори бедор на, нимхобу нимбедор, ки 
њељ чизро намедонад. Њатто намедонад, ки бархезад ва ё боз хоб 
равад. Њавойи хуб. Њам дар як муддати кўтоњ аз хоб сер шудааст 
ва њам њаваси фароѓат дорад. Даст ёзид, то донад, ки дар саройи ў 
боз љондоре њаст ё на. Касе нест. Ѓел гашт ва ба андеша рафт. «Дар 
дунё љуз куштан коре набудааст... Накушї, мекушанд. Кас дар ин 
миён набояд тамошогар бошад. Куштан бењ аз он ки кушандат... 
Аммо то кай? То кай мекушї? Рўзе хоњанд кушт...»

Шаѓоле садойи сагро таќлид кард аз кўњ, вале садойи саге 
барнаомад аз харобањо. Пас наѓмайи хешро навохт шаѓол. Асбњо 
сайња кашиданд. Искандар парешон шуд. Баъд садойи норасидайи 

љонсўз ва гўшхароши духтари љавон баромад; љавон на, кўдакона 
буд.

Искандар сар бардошта, диќќат дод. Такрор нашуд. Ё мурд, ё 
дањонашро пахш карданд. Шоњи маќдунї њамин њолатро тањлил 
кард. Коллисфени таърихнигорро, ки дербоз ёдаш намеомад, ба 
хотир оварда, аз худ пурсид: «Шунида бошад? Ва агар шунид, чї 
гўён тасвир кунад? Дањшат... Ё раво бошад? Замони љанг. Агар 
Коллисфен тасвир кунад, бояд он тарафашро низ гўяд, ки тойифа 
кињоянд. Ва баройи чї сарбозони маќдунї чунин рафтор мекунанд. 
Дар љанг њама чиз раво бошад, њатто одамхўрї...»

Ў натавонист хобидан. Ба сараш зад, ки шояд садо овози но-
расида набуд, шояд аз дур чунин омад. Боз тойифайи ѓоратгарон 
Барзин ва ё ягон гетерро набурда бошанд?

Бархост. Хамёза кашид. Поёнтар ѓалмаѓал шуд. Искандар ба 
љойи он ки пардадорро љеѓ занад, сар аз дарпарда бурун овард 
ва пурсид:

— Чї маѓал?
— Духтараке сар нафаровардааст. Чањор лахт карда ба рўд 

афкандаанд.
Искандар чун муродро донист, сар боз кашид ба дарун ва ѓур-

ѓур кард: «Айби худашон, медонанд, ки илољ нест, боз саркашї 
мекунанд.»

Ва њама чиз ва њама кас бедор шуд. Худ аз худ садоњо пасту 
пахш гаштанд. Садойи гетї ва маъмулї буд: нафаскашийи уму-
мийи љону љонварон, њаракати умумийи насу нос, њама-њама ва 
њатто гирд гаштани Замин, баланд шудани Хуршеди бесадо садо 
дошт. Аз ин рў олам пурмаѓал метофт ва садоњойи яккаву баланд 
ба гўш сахт мерасиданд. Њанўз он садойи шабина дар гўши Ис-
кандар акс медињад.

Аз пањлўйи саропардайи ў сайњайи шиноси асбе омад ва Ис-
кандар сар аз парда бурун оварда Бусефалро дид. Танњо. Модиёни 
сапедро њамроњ наовардаанд. Лоѓар, хаста, харошёфта метобад. 
Баробари дидани шоњ сар афшонд. Шодбошу њолпурсиаш чунин 
буд. Искандар низ хандон омада, ёлу гардани онро дастмолу на-
возиш кард, њар як харошу лати танашро дида, дилсўзї намуд 
ва фармуд бишўяндаш дар ин об. Пасон худи ў аз миён болоро 
шуст дар рўд. Гуворо буд ин об. Афсўс ки ба љое бурда намешуд, 
вагарна Искандар метавонист бо кўњу дарааш бубарад чунин обро: 
«Оби Њаёт њамин бошад?»

Нањор хўрданд. Искандар фармуд сари хон аз он об гузоранд. 
Баъди ин сухан њама аз он об нўшиданд. Сари нањор Искандар 
сатрапи Тапурия Автофрадатро сатрапи Мардї низ эълом дошт. 
Ба ин хотир балбал бардоштанд. Пасон сипоњи маќдунї бор баст. 
Баргашт бо роње, ки омада буд. Онњо яќин карда буданд, ки мар-
дињойи гурезон дигар барнагарданд. Хотирљамъ роњ месипарданд. 

Вале чун ба Тангно расиданд ва сари ќофила ба дањонайи он сўйи 
Тангно баробар шуд, аз ду љониб санг рехт. Лашкари ноогоњи 
маќдунї осема гашта, чї кор карданро намедонист ва асбон аз 
санги љафойи душман љувозак гашта дар гирдоб монданд ва киро 
сар шикасту киро пойу даст. Асбон низ захм бардоштанд. Ѓўту 
сангњойи азим ба асбон бархўрда онњоро аз пой афканданд ва 
саворон пиёда шуданд. Талафоти ногањонї шуд.

Равшан гашт, ки ин тойифайи роњзан ба осонї љон нахоњад дод. 
Мазмун: баъди шикаст хўрда гурезон шудан дарёфта, ки сипоњи 
Искандар роњату фароѓат мекунад ва фардо њатман бо њамин роњ 
бояд баргардад, шаби дароз санг баста ба камандњо, то ќусури 
љанги дўшинаро барорад. Аз сангњойи рехта ва љо-љо аён мегардад, 
ки фурсат даста надода, то зиёдтар санг гирд оранд. Вагарна дар 
чунин танггирї њоли сипоњи Искандар табоњ мегашт. Асби зери 
рони Искандар низ шикастапо гардид ва Искандар шукр кард, 
ки Бусефалро лоѓар дониста савор нашудааст. Шоњ пиёда шуд. 
Сар-сари сангњойи рўйи роњ хобида рафта, љониби кўњ нигарист 
ва паси харсанге љой гирифта, фармуд пиёдагон ба кўњ бароянд. 
Паси њар сангу харсанг як сарбози сипоњи маќдунї љой гирифт. 
Ва љанги сахт он гоњ шуд. Гўё ба муроди тойифайи роњзан буд ин 
овард. Пархоши пой-пойяк шуд аввал, ки њар сарбози тарафайн 
аз бун ё тори санге нигоњ карда, душманро диду нишон мегирифт 
ва зуд-зуд љой иваз мекард. Тирњойи пардори тойифа ва тирњойи 
дупару чањорпару шашпари маќдунї ва тирњойи чўбийи оњансару 
пайкондор ѓиз-ѓиз њаворо бурида, ба сангњо ё нишонњо мераси-
данд ва баъзан љон меситониданд. Чун аз буни сангњо рў ба рў 
меомаданд, љанги тан ба тан мешуд ва теѓу ханљарњойи кўтоњ, 
дашнаву акинак кор медод. Сарбозони мардї усуле низ доштанд, 
ки каманд андохта, душманро банд мекарданд ва гоње зўрашон 
нарасида, ресмон рањо мекарданд ва сирри набарди хешро фош 
мегардониданд. Мешуд, ки аз сари сангњо худро гурбавор ба сари 
сарбозони мушона поянда андохта, зуд ханљар мезаданд ва ё сари 
санге баромада санг бар сари њариф мекўфтанд.

Автофрадат, ки тариќи оварди ононро медонист, зуд худро ба 
Искандар расонида, маслињат дод, ки амр дињад, то сарбозон рў ба 
рў нараванд. Балки чанд тан онњоро дар марказ андармон доранд, 
дигарон њалќа гиранд, то душман дар миён ояд. Зеро онњо зиёд 
нестанд, вале дар чунин мавќеъ чї гуна љангиданро медонанд.

Искандар пазируфт маслињати ўро. Ў ба њама баробар амр 
карда наметавонист. Амри дањон ба дањон кард: Ба Кратер гуфт. 
Кратер ба Аминта, Аминта ба Кен, ба Гестафин, ба сарфављ, ба 
сардор, ба сарбоз, ба барда ва њамин тавр дар як лањза дањон ба 
дањон пањн шуд. Сипоњ низ пањну парешон гашт ва дур њалќа 
гирифтанд. Чанд тане, ки миёни сангњойи баланд буданд, хешро 
гоњ аз як пањлў, гоње аз бун, гоње аз паси санги дигар нишон дода, 

гоњ-гоњ тири болдор мепарониданд ва душманро андармон мекар-
данд. Онњо аз њар љое, ки сояе ё саре менамуд, тир меандохтанд 
ва дергоњ ба он нуќта нигоњ мекарданд. Аммо душманони он 
бари кўњ ба ёрони ин бари кўњ хабар медоданд бо садойи баланд 
ва зуд љой иваз мекарданд. Онњо ба шевайи мурѓону љонварон 
садо мекарданд, ки маќдуниён намефањмиданд, чї мегўянд онњо. 
Ва чунин рафтор њам сирри њарбийи маќдуниёнро фош мекард 
ва њам мавќейи роњзанонро. Баробари чунин садоњоро шунидан 
фидойиёни мардї рост ба ќулла нигоњ карда мерафтанд ва сар-
бозони сипоњи Искандар намеёристанд расонидан.

Сарбозони маќдунї то љое ки онњо рафтанд, дунбола гириф-
танд ва баъд ба таъќиб гузаштанд. Дидбонњо ба пас расониданд, 
ки мардињойи фирор карда ба њамворї рў овардаанд, асб мебод. 
Саворон пешгардон рафтанд ва баъди чанд муддат гурезањоро 
диданд. Онњо аз омадани саворони Искандар хабардор гашта, 
боз рў оварданд ба кўњ. Ва он љо ба дом афтоданд, ки аллакай 
кўњнавардони маќдунї пеши роњро гирифта буданд. Чунон бо 
шўру шарар шамшер мезаданду дашнаву ханљар, ки ватандорон 
пойи гурез намеёфтанд. Ронданду бурданду куштанд, нафаре љон 
ба саломат бурда натавонист. Пасон Искандар сипоњро гирд овард, 
фавтидагонро дар ду канори роњ дафн карданд. Сари сукут андох-
танд. Шоњи маќдунї Автофрадати сатрапро фармуд, то гўрњоро 
нигањбонї кунад. Ва пой гардонд ба зини Бусефали номдор.

БаНди ЊаФтуМ

Яке аз шањрњойи бузургу сернуфуси кишвари Хазар Задракарта 
баройи роњату фароѓат бобу мувофиќтар буд аз дигар шањрњо. 
Бесуси Бохтарї низ чанде пеш анљумани сатрапњойи Шарќийи 
Эронро дар ин љо гузаронида буд. Ва имрўз шоњ Искандар низ 
худро њокими мустабиди ин кишвар дониста, маљлиси таќдирсоз 
гузарониданист. Зеро ў хушњол аст. Хушњол аз њавойи кушоду 
мавќейи љойгиршавийи шањр ва пазиройийи шањрдори тозапа-
диди кишвар Сотибарзан, ки то ин замон њокими Ориё низ њаст. 
Сотибарзан бо нону намак чунон пазиройї кард, ки назираш 
рух надода буд. Канизакони хушгилу хуштарњу хушандом, ки аз 
њарири Чин пироњани якранг пўшида буданд ва абрўйи малика-
бонуро бар пешонї нињодаанд, дар чашми мењмонон афсонавї 
метобанд, ки шунидањо мефањманд, надидањо дида ва боз орзуйи 
дидан мекунанд. Шояд дар таърихи Шарќ чунинаш рух надо-
да бошад, ки Сотибарзан омода сохтааст. Аммо Фратофарн ин 
њодисаро дида, моту мабњут гашт, ки ў ба ин мулк чї нисбате 
дорад. Сатрапи Ориёст. Он рўз Бесусро тарафдор буд ва имрўз 
Искандарро чунин пазиройї мекунад. Сўйи Набарзан нигарист, ки 
манам сатрапи ин љо. Ва Набарзан маънийи нигоњи ўро дарёфта, 

паст гуфт: «Шояд Бесус таъйин карда бошад?» Фратофарн низ ба 
чунин маънї сар такон дод ва афзуд: «Рўбоњ». Набарзан тасдиќ 
кард ба ишорайи сар.

Сотибарзан низ њаракатњо ва ишорањойи эшонро дида, дилаш 
дузд бурд, ки муњокима мекунанд ўро. Ва сипоњигариро фаромўш 
накарда, ба ишорайи сар «салом» дод. Вале онњо надида гирифта, 
љавоб нагардониданд. Сотибарзан пай бурд, ки кина гирифтаанд 
ва минбаъд љанг миёни онњо хоњад шуд. Ва њар ду тараф низ 
маѓз об мекарданд, ки ин масъаларо бо кадом ранг ба Искандар 
бирасонанд.

«Ба Бесус чї шуда бошад?»
Фратофарн, ки зиёдтар њавасманд буд ва то њанўз сатрапи ин 

кишвар ба шумор мерафт, оњиста пурсид.
«Шояд Бесус ўро сатрап таъйин карда бошад?»
«Шояд...»
Ва њољати миш-мишу баногўшї набуд, зеро метавонад дили 

Искандар дузд барад, ки онон сўйиќасд ташкил кардаанд.
Дегњойи ќатор нишонда буданд, гўштоб мељўшид. Рўйи зуѓоли 

шукуфта ва лахчайи њезуми бодоми талх кабоб мепухт ва гўспандо-
ни яклухтро бар чўбдастањо гузаронида, тори оташ тоб медоданд. 
Онсўтар бар ќади роњ дастархони неъмат ороста буданд, ки бояд 
сипоњу ќофиларо мегунљонд. Чунин манзара хоби Искандарро 
ёд овард, ки шабе чунин хонро дар водийи кушод фаѓфури Чин 
ороста буд. Дилаш хавф бурд. Матбахиён ва табибони хосаашро 
фармуд, то чошнї аз таомњо бикунанд. Хидматгорони тозалибос 
обдастањойи симину мисї ва њатто зарин дар даст, порањойи де-
бойи сапед бар дўш одоби шарќиро риоя намуда, майл ба тавозўъ 
меистоданд ва дар асл ба мењмонони аз дуродур омада як навъ 
тамиз омўзонданї буданд. Ва аммо сарбозони маќдунї ва юнонї 
ва кирояњойи эллиниву бобулї тоќат ба навбати дастшўйї накарда, 
дар оби равони љўйбори канор гарду чанги роњро шустанд. Ва 
гўйї њар кас љойи хешро медонист; он сўй равон шуданд. Ба дасти 
Искандар аз дастобайи тиллойї об рехтанд. Ду чашми Искандар 
ба он обдастайи пурнаќшу нигор буд, ки сарпўшаш гунбадро 
мемонд ва андар сари обдаста низ ќуббае буд, ки сари бурљњо 
гузоранд ва Искандар њамонандашро дар Бобул дида буд. Аќли 
Искандарро рабуд обдаста. Њанўз оби сару рўяшро дастмол на-
карда, обдастаро гирифт ва њама љояшро гардонида тамошо кард 
ва тоќат наоварда, аз ходим пурсид: «Аз чї?» Ва ходим посух дод: 
«Аз тилло». Замоне ки шоњ ба тахти равони баройи сањро сохта 
сари хон нишаст, он обдастаро наздаш гузоштанд. Искандар боз 
пештар аз хўрок гирифтан он асари санъату њунарро бардошта, 
хуб зењн монд, сар љунбонда, бозпас ба љояш гузошт. Пасон рў 
овард ба хони неъмат. Бо ишораву иљозайи таббохиёни хоса ва 

табибони хонадон даст ба нозу неъмат бурд ва баланд кард бал-
бал: «Баройи пирўзињо!»

Ва дигарон такрор карданд: «Баройи пирўзињо!»
Паёпай соѓари бода баланд мекарданд. Ва Искандар ба чизе 

эътибор надода, бархост аз тахти сањройї ва ба диж рафт. Либоси 
шоњийи модї ба бар гирифта бозпас омад. Ба назари маќдуниёну 
юнониён шоњ бегона тофт. Карру фарраш дигаргуна буд. Виќор 
дошт сохта, сар баланд гирифта буд бо такаббур. Тољи мурассаъ 
ба сар ва љомайи фохири зарбафту зарнигор гирифта буд ба бар, 
ки медурахшид аз нури хуршед. Аввал порсиён каф кўфтанд, сипас 
дигарон. Шоњ низ шарќиёна даст бар сари сина таъзим овард ва 
бар маснади сањроийи Сотибарзан сохта нишаст. Бода бихўрд. 
Ширамаст шуд. Чун хумори њангома гирифт, тахтапушт бар мут-
такойи сандалї пахш кард ва пой ёзида, гуфт:

«Пойи шоњи Порсро бибўсед!»
Касе гумон накарда буд ва чашм надошт, ки аз Искандар чу-

нин бар ояд. Сукут варзиданд. Нафаре њаракат накард. Искандар 
шўрид:

«Маќдуниён! Юнониён! Ёд бигиред эњтиромро аз порсиён!»
Порсиёнро сахт расид ин сухан, ки махсус бозї мекарда бошад. 

Пойи дуввумро низ ёзид шоњ Искандар. Маќдуниёну юнониён, ки 
бадомўхт нашуда буданд, чунин рафтори шоњашон сахт расид, 
пеш наомаданд. Пиндоштанд, ки шоњ аз њад мегузаронад, зуъм 
карданд.

Аз њама бештар Сотибарзан дар ин боб андешид: «Ў мењмон 
аст. Ва шоњ. Эњтиромашро бояд баљо овард... Ва баъд њар кас 
худаш донад.» Бархост. Пеш омад ва зону зад назди тахти шоњ 
Искандар. Даст бар попўши модийи ў сойида, молид ба чашм. Ва 
дигарон кўркўрона пайравї карданд. Аввал порсиёни мансабхоњу 
сатрапњо ва баъд юнониён, аммо маќдуниён худдорї мекарданд. 
Нафрин мехонданд наѓмањойи рўзафзуни лашкаркашро ва як навъ 
зуъм њам доштанд, ки ў шарманда кард миллати маќдуниро. Ба њар 
њол, навбат гирифта, ќатор шуда буданд ба побўсї. Пасон садойи 
Искандар баромад, ки мастиро пеш оварда, дил холї мекард:

«Шумо маќдуниён ёд намегиред! Шумо ба ситам одат кардаед! 
То одам шуданатон њоло њаст! Якрав, шахгардан, бадомўз! Рўзе 
ки ба саратон бало бор шуд ва гоње ки шайтон ба гарданатон 
савор шуд, шоњ баройи шумо лозим! Аммо гоњи осудагї, фа-
роѓат шумо нозгунљи шоњед! Порсњо одамони камаќл нестанд, ки 
пойи шоњро бибўсанд! Шоњ баройи онон худост! (Ў ин суханро 
ба таъкид гуфт ва сахт расид порсиёнро. Ба љунбиш даромаданд. 
Сўйи Сотибарзани «хушомадгўй» каљ нигаристанд. Сотибарзан 
низ каљ нигарист ба онњо, ки кори худатро бикун, теѓ бар ман 
накаш. Вале њар кас ба ќадри фањмишаш рафтор мекард.) Дуруст 
бувад рафтори порсиён: шоњон худоянд дар рўйи замин! Ва агар 

худо на, фиристодайи ў, намояндайи ў њастанд. (Калавид.) Маќ-
дуниён! Шумо њама писарони худойи Зевс њастед! Инњо, порсњо 
њама фарзандони худойи бузург Ањура Маздо! Бифањмед, А-њу-
ра-маз-до! Шумо дидед? Сотибарзан кам нашуд! Ба побўсї одам 
кам намешавад. Аммо мењр, садоќат ва ихлос равшан мегардад. 
Одамонро мешиносї, ботину зоњирашон равшан мегардад. Маќ-
дуниён! Побўсї эњтиром аст! Шумо њазар мекунед! Шумо худро 
баландтар аз шоњ мењисобед! Дафъ шавед аз назарам! Ман худойи 
худ њастам! На худойи шумо! На шоњи шумо! Ман – шоњи Порс! 
Шоњи олам! Љавоб ба њамаатон! Баргардед, маќдуниён!»

Чун садо баланд шуд, њама ба тањлука афтоданд ва бархостанд. 
Ба такопў даромаданд, то коло ва чизњойи дар тўли љанг ѓанимат 
афтода ва шоњ Искандар њамчун ранљмузд бахшидаро ѓун оранд. 
Онњо рост бовар карданд гуфтањойи Искандарро. Зеро дањон ба 
дањону гўш ба гўш рафта буд, ки шоњи маќдунї хаста ва пушаймон 
гашта аз љангњо, ёди ватан карда, баргардад ба Маќдуниё.

Ва Искандари Сонї се њазор сарбози савора ва бист њазор 
љанговарони пиёдаро баргузид, барояшон нутќ эрод кард:

— Ман омода њастам бо «дўстон» ва сарбозони мухтор љангро 
идома бидињам! Онњое, ки хаста шудаанд, љанг ба дилашон задааст 
ва наќшањойи ман маъќулашон нест, метавонанд бираванд. Таъкид 
мекунам, ки агар шоњро тарк кардан хоњанд, рой эшонро. Вале 
бидонед, ки Искандар маќдуниёнро дунё бахшид! Ин кор на аз 
дасти њар маќдунї ояд.

Идомайи сухани шоњро шунида намешуд. Сухан ба ѓал-маѓал 
гузашт. Канда-канда гўйишњойи љанговарон меомад, ки майли 
њамроњи Искандар рафтанро доштанд. Саргўшиву баногўшињо 
низ зиёд буданд. Ва баройи њама гуна садову миш-мишњоро пахш 
кардан шоњ овоз баланд кард:

— Шояд андешањойи дигар низ бошад?!
Ва маљлисгоњ ороми ором шуд. Њатто ба баландтар нафас 

гирифтан љуръат намекарданд. Файлотуси пури Пармониёни си-
пањсолор гоме пеш гузошт ва андешањояшро иброз дошт:

— Касе ба бињишт рафта, барнагаштааст. Вале шоњи маќдунї 
Искандари Сониро лозим меояд, ки аз нимароњи бињишт баргар-
дад. Зеро мо нав ба нимароњ омадаем ва то бињишт роњ дур аст. 
Дар ин роњ зиёд матлубу номатлуб чизњоро дидем ва шунидем. 
Шояд њамин нукта шоњи маќдуниро таъсир гузошта, ки масъалайи 
бозгашт ба миён омадааст.

Искандар: — Боз кї?
Гефестион: — Файлотус дуруст гўяд. Пирўз баргаштан бартар 

аз пирўз мурдан.
Искандар: — Чаро шумо њама нияти бад доред?
Кратер: — Зеро сипоњ чунин андеша дорад! Њама мехоњанд ба 

ватан баргарданд. Љанг ба дилњо зада.

Аминта: — Мо љонибдори Искандар њастем. Вале на њама кор 
ба муроди мост. Сањл монда буд то мурдан. Њамагон бо чашми 
худ дидем, ки аљал аз одам намепурсад, ки мурдан мехоњї ё на? 
Њар яки мо борњо бо марг рў ба рў шудаем. Мо бояд шукр гўем, 
ки аз шањри мардињо зуд баргаштем ва онон имкони дар он тангно 
санг фаро овардан наёфтанд. Агар ба айшу нўш дода шуда ба 
душман имкон медодем, ки хуб санг љамъ орад ва гоњи дар тангно 
будан якбора ба сарамон резад, нишоне аз мо намемонд. Мо бояд 
биандешем ва маслињати доноёнро гўш дињем.

Искандар ором ва осуда вонамуд кард хешро. Ба «дўстон» 
нигарист, ба њамрикобон ва њамнабардон. Ва суоли боре ба миён 
наомадаро пеш овард: «Коллисфен чї мегўяд?»

Коллисфен: — Искандар – шоњ, мефармояд. Дигарон – сипоњ, 
фармон баљо меоранд. Он чї шоњ хоњад, њамон шавад.

Баногўшї шуд. Баъд шунаво ва боло шуданд садоњо. Маѓал 
шуд.

Искандар: — Ман чунин умед доштам аз Коллисфени таъ-
рихнигор.

Садойи якум: — Ў як хушомадгўйи дигар!
Садойи дуввум: — Ў воќеанигор. Мехоњад ин њарфаш низ дар 

сафњайи торих бимонад!
Искандар: — Нагузаронед аз њад! Мо баройи маслињат гирд 

омадем, на баройи ѓайбат!
Клит: — Пайдост аз гуфтањо, ки баъзе ватанро ёд карда, бархе 

аз набардњойи бемаънї дилгир гашта. Саввумї ё ба эњтироми 
шоњ майли љанг доранд; ё худ сер аз љангу куштор ва ё симу зар 
нашудаанд.

Искандар: — Худи ту чї хоњї? Њарчанд аз гуфторат ниятат 
равшан аст, вале рўшод ва озод бигўй пеши њамагон.

Клит: — Бозгаштан ва ё ба Бињишт рафтан ба ройи ман набу-
вад. Ин масъаларо шоњ Искандар њаллу фасл хоњад кард.

Искандар: — Ман донам чун њал карданро, Клит. Лекин ту 
бигўй, ки чї бояд кард?

Клит: — Ман дўст ва рафиќи деринайи шоњ њастам. Њар чї ў 
гўяд, он кунам.

Искандар: — Љанг њамайи шуморо дар хумдонњо гудохтааст. 
Пухтаед. Муѓамбир шудаед... Боз кї?

Гефестион: — Ў аз ибтидо чунин дурўя буд.
Клит: (Ваѓѓида.) Туро чї алам расида? Андешаатро бигўй! Бо 

ман чиро таќсим карда натавонистї?
Гефестион: — То кай косалесї кунї? Андаке пеш гуфтї, ки 

сипоњ бояд баргардад. Инак њама борро бар дўши шоњ меандозї! 
Шоњ туро маслињат пурсида, ки...

Клит: — Пас чаро ту равшан нагўйї?

Гефестион: — Охир ман гуфтам ба гўши ту барин карон: Пирўз 
баргаштан аз нимароњ бартар аз пирўз мурдан дар охири роњ! 
Боз чї гўям!?

Искандар: — Ман бањси бебуни њар дуйи шуморо нафањмидам. 
Шумо чиро таќсим карда наметавонед? зари Порсро? Гетереро? 
Ё дўшизайи дўшинайи мардиро? А? Савганд мехўрам: бори дигар 
маншайи шуморо бинам, њар дуро хоњам кушт!

Хомўш гашт давра ва ба назари Искандар лошахўрон пайдо 
шуданд андар фазо. Ва ў чашмонашро ба замин дўхт, пасон ба 
Коллисфени таърихнигор, ки тез менигошт. Ба назари Искандар 
ў андешањойи хешро менавишт, ба вазъ ва майлу дархости шоњ 
коре надошт.

Искандар: — Боз кї?
Ин пурси Искандар баройи он буд, ки Коллисфенро ба худ орад 

ва ў чї навиштанро фањмад. Вале таърихнигор сар боло накарда 
менавишт ва пархомааш бозї дошт. Дигарон хомўш буданд. Шояд 
дарёфта, ки Искандар чї хоњад аз эшон. Ў дилу нияти њар кадомро 
донистан в-он гањ амалиёт гузаронидан мехоњад. Ва сарфављњо ва 
мамлукњо як-як майл карданд ба тарафдорийи ў, аммо сарбозон 
ва мамлукњойи дунёйї ёфта дудила буданд.

Искандар: (Мадд кашида) Сипањбадон, сарбозон ва сарфављњо! 
Шояд шуморо зиёд ранљ додам. Бидонед, ки ин корро аз рўйи 
хушї ё серї накардаам. Њар чї буд, аз рўйи нангу номус ва ор 
буд. Мо абадї ин љо нахоњем монд. Мо ин кўњу заминњоро бар-
дошта, ба Маќдуниёву Юнон бурда натавонем, њарчанд ки орзу 
дорем. Ѓараз ин нест. Вале њолиё ин заминњо ва ин кўњњо аз они 
мост. Чун аз нимароњ баргардем, касе ин мулкро мулки маќдунї 
намешуморад, њатто бољу хирољ њам нахоњад дод. Аммо чун ин 
љо њастем, ин мулки мост. Ва њама гуна масъала шояд риоя ша-
вад. Чун пушт гардонем, шўру балво хезад ва гумоштагони моро 
нобуд кунанд. Пас чї маънї дорад, то ин дурињойи дур расида, 
Искандарийи Аќсо сохтани мо? То њастем, ин бегонагон бо мо 
дўстанд, чун нестем, бо мо душмананд... Масъалайи дигар ба даст 
овардани Бесус аст. Ин мори захмиро ба њоли худ гузошта рафтан 
хавфнок бувад. Мори захмї зањр занад бадтар аз морњойи дигар. 
Шумо осема нашавед. Маќдуниёйи мо љое нагурезад. Аммо ин 
гўри гурезон аз даст равад. Аз ин рў моро чањор рўз лозим аст, ки 
бар асари Бесуси шоњкуш биравем, дастгираш кунем, ба мардум 
њисобот дињад, то порсиён донанд, ки шоњи ононро Искандар 
накушта...

Ва аммо Искандар баъди чунин ваъдаву войиз понздањ рўз 
дар ин шањр айшу ишрат кард. Миннатдор аз хидматњойи Со-
тибарзан ўро ба кишвари Ориё њамчун њоким фиристод. Магар 
аз хидматњойи аз андоза зиёд ва побўсињойи њавасмандонааш 
дилаш раг зада буд ва хавф кашида буд, ки сарфављи аконтистњо 

(найзаварон) Анаксиппи маќдуниро њамроњ кард бо сатрапи Ориё. 
Ин даста чињил савори найзавар дошт, ки ба назари Искандар 
варзида ва размї тофта буданд. Ба фармуди шоњ онњо бояд роњ 
тоза мекарданд; дар саросари роњи Задракартаву Ориё рўзбонон 
ва посбононро мегузоштанд. Ва боз дар таки ин амалиёт чї нињон 
буд, танњо Искандар медонисту Анаксипп. Ба њар ранге, ки буд, 
сарбозони ба ѓорату торољ бадомўхт дар ин њавза низ бадкорийи 
хешро карданд: торољ карданд, бурданд. На танњо шањрвандон, 
балки сокинони кўњнишин низ ба танг омаданд. Шўриданд онњо. 
Оташи балво забона зад. Фаро гирифт Ориёро.

БаНди ЊаштуМ

Сотибарзан сўйи Ориё мерафт. Сар мешикасту намефањмид, 
ки чаро шоњи маќдунї Анаксиппи њамшањрашро ба ў дум кард. 
Шояд љосусї бошад ва ё аз нобоварї. «Маълум, ки бовар надо-
рад. Бегона донад. Ва мо дар ватани хеш дастнигар шавем ўро. 
Гуфтањойи Бесус дуруст: «Дар хонайи худ хор гардем. Гарчї озод 
гом занем њам чун њайвон бењуќуќ монем.» Анаксипп низ андеша 
дошт: «Чаро Искандар њаваси ба Маќдуниёву Юнон баргаштани 
сарбозонро ангехт ва маро ба ин сатрап дунболагир кард?» Баъд 
чун зиёд роњ паймуданд, нишастанду бархостанд, луќма бо њам 
хўрданд, ошно шуданд, ќисса бо њам гуфтанд...то гилагузорї. Њар 
ду хавф мекашиданд аз якдигар.

Анаксипп: — Ња-а-а (Сар љунбонида). Сарбозони юнониву 
маќдунї хаста шуданд. Э-э-эй, Маќдуниё куљову Ориё куљо? Саг 
њам чунин роњ мепаймуд, мемурд. Одамї љонсахттар аз саг бувад. 
Дар пойњойи пиёдагон маѓз намонд. Берањмї. Сахт берањмї.

Сотибарзан: — Ња-а.
Рўшан сухан накард, ки љосусї дорад Анаксипп. Ва диќќат ба 

суханони ў медињад, ки муѓамбирона метобад.
Анаксипп: — Дарёфтї, ки чї кас аст Искандар?
Сотибарзан: — Туро рўшан бошад. Ман нав дидам ўро. Чун 

лашкаркаш аст, њарчї фармояд, он кунанд лашкариён.
Анаксипп: — На. На њар чї он гўяд, бикунанд.
Сотибарзан: — Бикунанд... Вагарна...
Анаксипп: — Пас, чаро гоње ки «пойи шоњи Порсро бибўсед!» 

гўён пой ёзид, касе аз маќдуниён набўсид?
Сотибарзан ба андеша рафт, ки киноя ва таъна ўро занад. Ва 

хушгуфторї кард, то сахттар аз кинояйи ў бошад.
Сотибарзан: — Зеро ў пойи шоњи Порсро ёзид, на пойи маќ-

дуниро.
Анаксипп: (Боз сахттар) — Ва ту бўсидї?
Сотибарзан: (Баландназар) — Оре, ман бўсидам. Вале на пойи 

Искандарро. Попўши модиро бўсидам, ки пазмон шуда будам.



73

Анаксипп: (Њайрон) — Попўши модиро?
Сотибарзан: — Оре! Попўши модиро, ки ба њар пой кашанд, 

зеб дињад.
Анаксипп: — Њммм... Чунин бигўй... Њама гумон карданд, 

пойи Искандарро бўсидї ва дигарон пайрав шуданд.
Сотибарзан: — Оре, пайрав шуданд. Аз љумла Анаксипп. Ва-

гарна туро ба Ориё нафиристода буд.
Анаксипп: (Тез шуда) — Фиристода буд!
Сотибарзан: (Ќатъї) — Нафиристода буд!
Анаксипп: — Ва ту аз куљо дидї, ки ман пойи ўро бўсидам?
Сотибарзан: — Њама диданд, ман низ дидам... Зебо буд он 

попўш. Њар кас орзу мекард ва бо њавас мебўсид. Зарнигор буд, 
нигин дошт ва фарќе надошт аз тољ.

Анаксипп: — Бале, зебо буд. Њољате надорад ба таърифи ту. 
Вале хосу ом диданд ва яќин карданд, ки сатрап пойи шоњро бўсид. 
Ва хеле нафрин карданд, ки сатрапи Порс пойи шоњи Маќдуниро 
бўсид. Пастист.

Сотибарзан: (Бо тамкин) — Фикри њар кас ба ќадри фањмиши 
ўст. Аќли ту низ. Аќлу фањмиши шумо ба чизе, ки гоњи попўш 
бўсиданам гуфтам, нарасад.

Анаксипп: (Низ паст омада) — Чї гуфтї? Мехоњам бидонам. 
Ва дар ваќоеъномаам сабт бикунам.

Сотибарзан: — Љосусї макун. Маро рўшан бувад, ки низ Ис-
кандарро чашми дидан надорї. Юнонї њастї. Аз зарурат ва ё 
эњтиёљ ба ин юриш омадайї.

Анаксипп: — Ман маќдунї њастам! Аз эњтиёљ на, аз эњтиром 
омадаам. Ва чаро ту колойи пуч бар ман бор бандї?

Сотибарзан: — Ман њозирбинам. Агар маќдунї будї, чун ди-
гар маќдуниён пойи Искандар набўсидї. Чун бегонайї, аз тарс ё 
баройи хешро ширин кардан пойи шоњ бўсидї.

Анаксипп: — Чунон ки ту?
Сотибарзан: — Гуфтамат, ки ман попўши зебойи модиро паз-

мон шуда будам, чун онро дидам, бўйидам. Чунон ки дар роњ 
гуфта будам, аслу насабам модист. Ту низ дўст дорї ватанатро? 
Модаратро? Падаратро?

Анаксипп: — Магар ман насносам, ки дўст надорам ватанамро, 
модарамро, падарамро?

Сотибарзан: — Агар ки ин сегонаро дўст дорї, чаро ба д-ин 
ѓурбат омадї?

Анаксипп: — Худам намедонам. Шояд зарурат буд.
Сотибарзан: — Оре, зарурат. Ман инро дарк мекунам. Мўњ-

тољї ва овозайи зари Порс туро ба ин љо оварда, чунон ки
Искандарро ва њамайи лашкариёнро. Вагарна чї њаст дар бо-

дияњову регзорњову кўњњо?
Анаксипп: — Ба таъна задану киноя гуфтан устухон на-дорї.

Сотибарзан: — Туро таъна тобад, киноя пиндорї... Зану фар-
занд дорї?

Анаксипп: — На.
Сотибарзан: — Аз ин рў туро сахт нарасад. Тасаввур бикун, 

ки дар хона нишастайї, душман даромада пеши чашмонат зану 
фарзанди туро чї корњое карданд. Тоќат мекунї? Ана зану фарзанд 
неву падару модаратро. Сахт мерасад?

Анаксипп: — Албатта сахт мерасад.
Сотибарзан: — Моро низ сахт расид. Кўза то кай лаби об 

солим рафта солим ояд? Рўзе бояд бишканад. Ё аз беэњтиётї ё аз 
шитобкорї ва ё аз бепарвойї. Бо Искандар њамайи ин сифатњо 
њамроњ. Бегонагон бад бинандаш, худињо низ.

Анаксипп: — Маро торик бувад.
Сотибарзан: — Ман сўњбат кардам бо чанде. Њама дилгиранд 

аз чунин љанг. Бархе гўянд: «Худо донад, ки Искандар зинда бар-
гардад аз ин љанг?» Магар чунин муомилаву муносибат ягон чизи 
ѓайрирасмї дорад?

Анаксипп: — Ман ин чизњоро намефањмам. Њамин ќадар рў-
шан, ки ќисми зиёди сарбозон кироя њастанд, шояд хостаашонро 
пайдо карда бошанд. Ќисме Искандарро дўст дошта њамроњаш 
омадаанд, њолиё пушаймонанд. Баъзе гумони љавонї, пиндошта-
анд, ки Искандар якранг монад бо онњо ва то мурдан якљоя гар-
данд. Хаёлњойи кўдакона. Чунон ки бар омад, Искандар сад дар 
сад дигар шуда.

Сотибарзан: — Туро чї оварда?
Анаксипп: — Муњаббат.
Сотибарзан: — На. Ту ба Искандар муњаббат надорї...
Анаксипп: — Чаро...
Сотибарзан: — Зеро чашмонат мегўянд, рангат гувоњї медињад 

ва ларзиши лабонат шањодат, ки ба ў эътиќод надорї.
Анаксипп хомўш монд. Чї гуфтанашро надонист ва он чї аз 

маѓзаш мегузашт ба забон овард:
Анаксипп: — Чї гўям ба ту? Зинда монад, зинда монам, ња-

мроњи ў бармегардам. Бимирам, хок бихўрад... Вале њолиё бигўй, 
ки гоњи пойи Искандарро бўсидан чї гуфтї?

Сотибарзан: — Ман пойи ў набўсидаам. Гоњи бўйидани 
попўшњойи модї гуфтам, он чї ту њолиё гуфтї.

Анаксипп: — Яъне ман чї гуфтам?
Сотибарзан: — «Хок бихўрад».
Анаксипп: — Айнан бигў.
Сотибарзан: — Ин пойи номуборак зудтар канда шавад аз ин 

хок! Агар на, хок бихўрад он пойро!
Анаксипп: — Айнан гуфтї?
Сотибарзан: — Айнан гуфтам.
Анаксипп: — Ва ман гумон кардам, ки...

Сотибарзан: — Ва ту гумони бад кардї. Зеро худат чунин 
њастї!

Анаксипп: — Ман на чунинам, на чунон. Балки донам, ки 
хиёнат кардї ба Искандар.

Сотибарзан: — Чї гуна хиёнат? Ба хидмат – тўњмат?
Анаксипп: — Кадом хидмат? Он ки дар Задракарта дастархон 

оростї? Он баройи ту лозим буд. Гумон дорї Искандар онро пай 
набурд? Ў донист, ки бозї мекунї, маро њамроњи ту фиристод. Он 
чї ту љосусї мепиндорї!

Сотибарзан: — Ман медонистам, ки ту љосусї ва гуфтам туро... 
Ва ту њам, шоњат њам хуб пай бурдаед, ки ман он хонро ба эњтиро-
ми Искандар наоростаам. Ман ўро андармон кардам, то аз пайи 
Бесус наравад. Дар ин миён Бесуси Бохтарї имкон пайдо кунад, 
то сипоњ гирд оварад.

Анаксипп инони асбашро кашид беихтиёр, ки гумони Искан-
дар яќин баромад. Ба ў нигарист, ба пас нигарист, ки саворон 
меоянд ё на. Сотибарзан аз нигоњи ў ва якбора сухан ќатъ карда, 
чорахоњ ба саворон рў оварданаш хавф бурд ва донист, ки мазза 
аз ќайла гузашта. Шароби дар канори рўдак хўрдаашон аз бинї 
хоњад баромад. «Илољ ва љойи гурез набувад. Чорае бояд кард. 
Буд-набуд, нарезондаву начакконда њама гуфтањоро ба Искандар 
хоњад бурд.» Якбора шамшер кашид аз наём. Тохт бар Анаксипп. 
Ва Анаксипп низ шамшер охт. Њанўз шамшерњо дар фазо љавлон 
накарда, љанги дањонї сар шуд:

Сотибарзан: — Искандарро, туро кї хонд ба мулки Порс?
Анаксипп: — Хишоёршоњро кї хонда буд ба Юнон? Шумо сар 

кардед, мо омўхтем, такрор кардем. Њолиё дошт бидињед!
Сотибарзан: — Омадан гиред, бинем, то куљо мерасед?!
Анаксипп: — Нокас будайї. Гуноњ мекунї, љурмро ба гардани 

дигаре меандозї. Туро касе лоба карда буд, ки пойи шоњи моро 
бибўсї? Истода-истода чун девори намкаш алам кашидї, ки пеши 
чашми он ќадар гурдону ялон, сипањбадон, сипоњиёну бардаву 
мамлукњо, бавижа гетерњойи нозанин пойи шоњи бегона бўсидї, 
ки пастие пасттар аз ин нашавад.

Сотибарзан: — Ман...
Анаксипп: (сухани ўро бурида) — Чї хеле ки њастї, њамчунон 

пазируфтандат.
Сотибарзан: — Ман...
Анаксипп: (Гуфтан намонда) — Медонам. Муродат буд, ки 

Искандар боз туро сатрап бихонад.
Сотибарзан: (Хашмї) — На!!!
Анаксипп: (Беэътиноёна) — Ња!
Сотибарзан: — Муттањам танњо Искандар набувад. Њамаатон 

муттањам.

Анаксипп: — Бале. Агар муттањам набуд, туро вазифа надода 
буд. Ва маро њамроњи ту нафиристода буд.

Сотибарзан: — Ў дониста туро бо ман фиристод. Медонист, 
ки ба хунатон ташна њастам! Туро чиву маро бонї кардан чї. Бо 
дидбонї ё љосусї Шарќро, Порсро, Эронро нобуд нахоњї кард! 
Шарќу Порсу Эрон бемаргу анўша бувад. Садњо Искандар оянду 
раванд, вале ин мулк пойдор хоњад монд. Тамоми Маќдуниёву 
Юнонро ба Порс кўчонанд њам, Порс Маќдуниё ё Юнон нахоњад 
шуд. Эрон хоњад монд чун Эрон. Њељ як зани эронї аз Искандар 
ё ту барин зархаридон бор нахоњад овард; магар зўрї, њаромї. Ё 
магар ки он зан фоњиша бувад ва ё бетафриќа...

Анаксипп: (Зањрханда карда) — Њо-њо! Магар надонї, ки та-
моми ин мулк аз сипоњи Искандар бор оварда?!

Сотибарзан: (Бо ситеза) — На! Чунин нахоњад шуд!
Ва шамшер љавлон занонд. Асбњо рў ба рў шуданд. Он пўлод 

нури Хуршедро баргардонд ва чашми Анаксиппро рабуд. Даст 
бар чашм бурд. Сотибарзан тохт овард. Шамшер зад. Шамшери 
Анаксипп парид. Сотибарзан асбашро пошна зад. Азбаски пеши 
роњ банд буд, фараси ў чароѓпоя шуд ва ду дасти сапеди он бар 
фарќи сари Анаксипп омад. Сум зада ўро аз зин афканд. Пойи 
чапаш монд андар рикоб. Асбаш гурехт соњибашро вазза карда. 
Сотибарзан низ асбашро тезонд ва шамшер љавлон дод, фитроки 
рикоб бурида он маќдуниро аз шиканља мерањонида бошад. Вале 
ба љойи банди рикоб шамшери пўлодї сар аз тани ў људо кард. 
Тани бесар хуни љўшидайи ўро пошида, кашола буд ба дунболи 
асб.

Ошўб бархост. Чун забонайи оташ фаро гирифт Ортакбонро. 
Мардум рехтанд ба кўчањо. Чињил савори румї ва сарбозони 
пиёдайи эллинї љойи гурез надоштанд. Њама ба по хеста буд. На 
аз набарди Сотибарзану Анаксипп, балки аз бедодийи дастайи 
ёрирасон, ки Искандар фиристода буд ва онон ба љойи рабту 
низом талаву торољро пеша карданд чун одат. Вале ду савори 
маќдунї ончунон аз миёни ошўбгарон ва дастайи Сотибарзан 
рањо гашта, бозпас рў ба љониби ќароргоњи Искандар гурехт, ки 
касе аз саворони ориёйї расонида натавонист.

* * *
Омад-омади Искандар овоза шуд.
Сатрапи Ориё Сотибарзан бо ду њазор сарбоз рў овард љониби 

Бесуси Бохтарї.
Халќон бесардор монданд ва чї кор карданро надонистанд. 

Эшонро рўшан буд, ки баъди кирдори Сотибарзан шоњи маќдунї 
Искандари Сонї ба њељ бурњону далели худфурўзї ё худсафедкунї 
бовар нахоњад кард. Зеро сатрап пойи мубораки шоњро дирўз 



77

бўсид ва имрўз бар зидди ў шўрид. Шоњи маќдунї яќин донад, ки 
њамагон њаммонанди ўстанд. Илољи воќеъа пеш аз вуќўъ, гуфта, 
кўч бастанд ба кўњ. Ба кўњи азиму баланд, ки онро кўњистониён 
шах ё шух меноманд. Дар баѓали ин кўњи азим ѓўту харсангњойи 
сиёњу љигарї ва испурчранг болойи њам ѓелидаву хобида вазнеро 
ташкил кардаанд, ки љуз замин ягон тарозуйи офоќ онро набар-
дорад. Шахи яклухти гаронтар аз сангњойи рез аст. Дар чунин 
як бурљи шукўњманди табиї сездањ њазор мардуми ориёйї кашу 
пархош, ѓелону хезон часпида боло шуданд. Дар ягон замон љони 
зинда ёд надорад ва ё надида, ки љонваре; хазандае, чарандае, 
паррандае, равандае мисли имрўз чунин часпида; ба њазор тањлука, 
тарс ва њарос ин фарози сахтубури дўзахвор тафсонро синамол 
баромада бошад. Агар барояд мор, малах ва мўр ба чунин усул 
хоњад баромад. Дар чунин гармгоњ ин тобайи тафсонро пой гузо-
шта баромадан бадтар аз азоби Нор буд. Гоњо пўсти пойи барањна 
часпида мемонд тобаро. Онњо аз бањри њама ашёъи дунё барома-
да, љони одамї ширин, кўдакон андар баѓалу пуштора бо ранљу 
шиканља аз санг ба санг, баљонтаре парида, бељонтаре хазида, 
дар танггоњу бузроњањо, завлонањо, сари вартањо чун мўрон дун-
боли њам раддаву саф мебастанд, то зудтар ѓайб зананд аз чашми 
душман. Вале медонистанд, ки ин шах пешбаста аст, гузаргоње 
надорад ба марзњойи дигар. Зеро ба сохти як намуди замбўруѓ 
(телпаки мор) бувад. Љо-љо хитта-хитта хокзамин низ дорад, ки 
алафњойи бањорон руста зуд хазон гашта оромгоњи морони зањрнок 
мешаванд. Ва њолиё пеш-пеш он морон аз њайати одамї тарсида ё 
зери харсангњо ё резњо мегарданд ва ё ба танайи шах боло хазида 
тарсу њароси кўчиёнро садчанд мекунанд. Одамон чору ночор пеш 
мераванд, ки дигар роње нест. Ё аз зањри мор мемурї ё аз захми 
тиру шамшери душман.

Чун Искандар ба шањри Ориё расид, вазъу њолро дида њайрон 
шуд. Љуз пирони барљомонда касе набуд. Гўйї паррандагон тира-
моњон ба кишварњойи гарм парвоз кардаанд, лонањойи шохсорон 
холї. Манзарайи њузновар. Бунањойи гилї, саройњо, бомгўшањойи 
найпўш, тавораву чапардарњо, дарваѓнањо, бору буна ва молњо 
буданд; ва дар њар бунае пирмарде, пиразане буд ё набуд. Аммо 
ин њама ба муроди Искандар набуд. Зеро сипоњи ў ба сарњади 
Ориё (Њирот) нарасида аз он љониб ѓуборе бархост бар осмон 
ва ду савор аз зери чанг чањорнаъл пайдо омада, якрост назди 
Искандар рафтанї буданд, ки боздоштанд роњбонњо ва чун ши-
нохтанд, бурданд назди Искандар. Онњо баробар, хеле чолок аз 
асбњо пиёда гашта арза доштанд:

— Равшан бод шоњ Искандарро! Сатрапи Ориё Сотибарзан шў-
риду шўронд зидди мо мардуми Ориёро. Анаксиппро бикушт...

Пайк ахбор тамом накарда, шўрид Искандар ба он ду тан, ки 
њама гуноњи эшон бошад.

— Шумо чї кор кардед?
— Мо кам будем, аконтистњоро низ бикуштанд.
Девона гашт Искандар. Шўрид сахттар. Афзори љангї напў-

шида, фарёд зад пурѓазаб:
— Ба сўйи Ориё!!!
Ва њамон замон дастайи саворони сипањсолор Кратер, фављи 

Кени гиппарх1, гурўњи таксиарх2 Аминта, ѓўлакандозњо, шамшер-
занњо ва найзаваронро, ки сўйи Бохтар бурданї буд, љониби Ориё 
гардонд. Шашсад стадий роњро дар ду шаборўз паймуда, огањї 
ёфт, ки сатрапи кишвари њамсоя3 Барзаент низ ба ошўб њамроњ 
шуда будааст. Чунин ошўбу балвойи ногањонї њама наќшањойи 
Искандарро барбод дод ва тамоми роњ дандон ба њам фишурда, 
на бар зин, балки то ин љо сари сўзан омад ва шўридаву ошуфта 
буд, то ќатли ом фармояд...

Чун њолу ањвол андар Ортакбон дид, аз нияташ гашт. Бар 
асари Сотибарзани маккор афтод...

Ба шах расид. Дарёфт, ки сенздањ њазор ортакбонї аз љафойи 
ошўби Сотибарзан ва хавфи љазойи Искандар дар ин шахи баланду 
касногузар маъво гирифта, худ намедонанд, ки маргро нигаронанд 
ё наљотро? Чун Сотибарзан ё Барзаент набуд, Искандар шахи 
Њисорро муњосира фармуд ва нигањбонийи онро ба Кратери си-
пањсолор вогузошта, бар асари Сотибарзан ва сипоњи ў рафт.

Вале Сотибарзанро дарёфт накарда, баргашт.
Кратери сипањсолор њанўз њам шахи Њисорро муњосира ме-

кард. Илоље пайдо накарда буданд, то боло бароянд. Искандар 
низ илоље наёфт. Ба шах баромадан осон набуд. Зеро танњо бо 
сангѓелон онњо метавонанд сипоњи ба шах часпидаро нобуд со-
занд. Пас Искандар фармуд дарахтони доманайи кўњро бибуранд. 
Њамчунон карданд. Дар њавойи гарм дарахтон зуд хушк шуданд. 
Оташ заданд бешаро. Хушку тар баробар сўхт. Оташ забона зада, 
тамоми кўњро фаро гирифт; хазону хору хас ва гиёњњойи хушкида 
равѓанин месўхтанд. Ба назар санг месўхт. Љонварон мепаридан-
ду мехазиданд. Одамон роњи гурез надоштанд, рўйи санг бирён 
мешуданд чунон ки моњї андар тоба. Фарёду фиѓон гўши сангро 
кар бикард. Магар забонайи оташ садоњоро фурў мебурду месўхт, 
ки касе намешунид.

Искандар чунин тамошойи бепулу беназирро, ки дар умраш 
надида буд, бо завќ тамошо мекард. Давидани оташ чу асби так, 
алангаву забона задани он, дар фазо бозї кардани дуду сўхтањойи 
сабук, дар дами тези оташ тоб наоварда чун гирдбод боло шудани 

1. Гиппарх – сардори сипоњи савор.
2. Таксиарх – сардори пиёдагон.
3. Яъне Дрангиён ва Арахозиё.

хору хасу хазонњойи сўхтаву носўхта; аз тафси оташ кафидану 
паридани сангњо ва бисёр наѓмањое, ки вобаста ба оташ аст, њава-
сангез буд шоњи љавонро. Дарозо тамошо кард ва њам ба худињову 
њам ба тори шах будагон гўшона зад:

— Танњо оташ тавонад сўзад њама гуна љурму гуноњро! Вагарна 
гоњи љанг некї бадї зояд! Чунон ки дидем! Замони набарду овард 
рањм ва некї набояд кард!

Ориёйињо бо њазор роњ ва доду фарёд кўшиш мекарданд љони 
хешро рањонанд. Онњо роњи наљот љуста хешро аз баландињо ба 
љойњойи беоташ меандохтанд. Зинда ва ё солим монданашон ба 
Худо маълум буд. Яке оташгирифта рўйи санг меѓелид, дигаре бо 
дастони фурўзон оташи танашро хомўш карданї мешуд, саввумї 
миёни оташро бурида, имдодхоњ ва таслимшуда дастони оташ-
гирифтаро мебардошт, ки суде надошт; модарон тифл ба сина 
пахш карда якљоя месўхтанд... Сенздањ њазор љони зинда месўхту 
хокистар мешуд ва яке ба дигаре ёрї карда наметавонист. Баъзан 
чанд тан якљоя месўхтанд, вале ба тан додан ё илољ надоштанд 
ва ё ору номус мекарданд. Ва гумон буд, ки љони солиме монда 
бошад.

Ва он гањ ки хокистари наботу сабзаву гиёњ ва дарахтон ва 
устухони одамиро бод мепароканд, Искандар рў ба Ортакбон 
овард. Сипањсолор Кратер он љоро низ муњосира карда буд.

Овозайи кўњро оташ задани Искандар замину замонро ба лар-
за овард. Бурљу борайи дижро зилзила фаро гирифт. На танњо 
заминларза, балки њар кадомро дилларза ба амал омад. Њимоят-
гарон андаруни диж ба тарсу вањм афтода, даст аз љон шустанд. 
Гумон доштанд, ки ба ивази кирдорњойи Сотибарзан ва алами 
кўњи оташгирифта Искандар аз онњо ќасд хоњад ситонд. Вале шоњи 
маќдунї коре кард, ки касе чашмдор набуд: он чї сарбозон гоњи 
забту талаву торољ ѓанимат гирифта буданд, фармуд ба соњибона-
шон баргардонанд. Онунон карданд. Халќон њайрон монданд, ки 
Искандар чї кас аст, ба дарку фањмаш аќли одам намерасад. Њам 
ба пошна мезанад, њам ба наъл; њам месўзад ва њам месозад.

Ва сўхту сохт.
Халќон бору буна ва чизњое ки сарбозони Искандар ба яѓмо 

бурда буданд, бозпас нагирифтанд. Зеро ононро пўзиш кардани 
шоњи маќдунї афзунтар аз њама гуна молу мулки дунё буд. Шоњ 
метавонист таќдири эшонро бадтар аз рўзи сенздањ њазор сўхта-
гони рўйи тоба гардонад. Онњо зиддияте накарда, тори шах љон 
ба саломат бурдан хостанд. Инњо шањрашон Ортакбонро њимоя 
карданї шуда њисорбанд гаштанд. Шукргузор њастанд, ки нафас 
мекашанд.

Ва аммо Искандар наќшањояшро таѓйир дод: аз пайи Бесуси 
гурезон ва Сотибарзани ањдшикан нарафта хайма зад дар ин шањр, 
то Искандарийи нав бунёд кунад.

Чу Хуршед андар миёнайи бурљњойи Хўшаву Тарозу маъво 
дошт, Искандари ноогоњ аз фаслњойи сол, бавижа аѓбањойи бар-
фгири Њиндукуш лангар андохт дар Ориё ва шањракњойи он. Сар-
бозон ба кор бурд, то дар пањлўйи Ортакбон шањраки Искандарї 
бисозанд. Тўли як моњ шањрак бисохтанд шитобзада ва шоњи 
маќдунї айш ронду фароѓат кард. Ба куштану сўхтану хароб кар-
дан шод буд чун лашкаркаши пирўз; ба хўрдану нўшидану айшу 
ишрат шодком буд чун шоњи оламгир.

Вале ў гумон надошт, ки айши ширини ўро талх мекунанд. 
Пайк омад, ки Барзаентро дастгир карда оварданд. Сатрапи вило-
ятњойи Дрангиён (Зарангиён) ва Арахозиё, ки њамроњи Сотибарзан 
бар зидди фиристодагони Искандар шўрида буд, сўйи Њинд фирор 
кард ва њолиё њиндувон ўро њамчун ќотили шоњкуш ва балвогари 
кўрнамак дасту по баста пешкаш ба Искандар карданд. Шоњи маќ-
дуниро боз як бањона пеш омад, то садоќати хешро дар шахсияти 
Доройи Саввум собит гардонад ва мардумро рўшан шавад, ки 
Искандар ѓаддору ноинсоф нест; шоњони Порс ва касони номдор-
ро ќадр хоњад кард. Пеши мардум дар борайи балвойи Барзаент 
чизе нагуфт, то аён нагардад, ки Искандар ќасд меситонад, балки 
эълом дошт ширкати Барзаентро дар куштани шоњ Доро. Пасон 
љаллодонро пеш хонд ва имойи бурут кард сўйи Ќирёси сарљал-
лод. Љаллодон пеши назари мардум сар карданд пўст канданро аз 
тори сар ва гўшу биниву лабро пўст дониста бо теѓи тез тулумї 
мефароварданд, то коњ љой кунанд дар он пўст; васаки Барзаент 
пеши назари мардум бошад, то донанд, хиёнат ба шоњ чї оќибат 
дорад. Њамчунон шуд. Барзаент дод мезад ва њиндувонро дашном 
медод, ки хиёнаташ карданд. Ў аз эшон паноњ љуста буд, онњо ба 
љойи ёрї хиёнат карданд... Хун мезањиду мешорид аз њама љойи 
зиндасалх; дасту теѓи љаллодон сахт хунин буд ва онњо зуд-зуд 
об мегардониданд дасту афзор, боз пўст меканданд. Панљањойи 
дасту пой ва тухму мардинайи маслух ба пўст омада буд ва њанўз 
Барзаент љон меканд...Љаллодон пўстро коњ љой карда, васак со-
хтанд ба шакли сатрап Барзаент ва онро андар дарвозайи шањр 
гузоштанд чун кайфару подоши хидматњойи ў.

БаНди НЎЊуМ

Сотибарзан ба лашкаргоњи Бесуси Бохтарї нарасида дар роњ 
дучор омад бо корвони дунболагарди маќдуниён. Гумоштагони 
Искандар Эргийи сарфављи саворон ва сардори фављи пиёдагон 
Ќорун рањбалад ва сорбону ќофиласолор буданд. Корвон бео-
хир буд ва фављу дастањойи Эргиву Ќорун зиёд. Сатрапи порсї 
Сотибарзан баробари дидани корвону гурўњњо даступо хўрд ва 
пиндошт Искандар пешгардон омад ба пархош. Аммо корвонро 
дида яќин кард, ки сипоњи мунтахаб ва фављњойи асосї нестанд, 

балки думи сипоњи маќдунист ва ављ кард, то бо онон овезад ва 
пирўз омада бори корвон бирабояд. Чун рў ба рў омад, Эргийи 
Митилониро шинохт. Даст ба ќабзайи шамшер бурд. Вале пайдо 
буд, ки њавову њаваси пархош надорад. Он љониб низ. Ва чун 
овозайи Анаксиппро куштани Сотибарзан ва аз пайи ў бебарор 
рафтани Искандарро њамагон медонистанд, гумон буд дастањойи 
Эргиву Ќорун ўро аз даст бидињанд ва ё то расидани сипоњи асо-
сийи Искандар андармон доранд. Чун Эргї дид, ки Сотибарзан 
даст ба дастайи шамшер бурд, ишора ба љангиён кард ва онон 
баробар ба љунбиш омаданд. Корвони азими дунболагир чанде 
дуртар ќарор истода буд...

Ду лашкари нопурра ва ё ба назар боќимондайи сипоњи ши-
кастхўрда рўёрў буданд ва нигарони садо дардодани шайпуру 
кўсу табли љангї. Вале яке љуръат надошт тохт оварад ба дигаре. 
Сотибарзан пиндошт ин фављњо танњо баройи њимояйи корвон 
амал мекунанд ва шамшер боло бардошт; аломати набард буд. 
Вале дирафше надошт ба рамз. Сипоњи он тараф низ нишону 
дирафше надошт. Чун Сотибарзанро пойи гурез набуд, таваккул 
кард. Вале шумори зиёди фављњоро дида, зирењниќоби хешро аз 
рўй бардошт ва сўйи Эргї фармуд:

— Бибояд биљангем ба усули шоњони каёнї!
Эргї ва њамроњони ў нафањмиданд усулро ва Эргї пурсид:
— Чї гуна бувад он усул?
— Тан ба тан.
Эргї боз нафањмид ва боз ба њамрањонаш рў овард. Онњо низ 

китф дар њам кашиданд аз нодонї. Сотибарзан посух дод:
— Дар он замон шоњон овард надоштанд, балки ялону гурдон 

як ба як рўйи майдон меомаданд ва мељангиданд. Кадоме пирўз 
шудї, бурди он сипоњ ва подшоњ будї...

Эргї фањмид ва як-як ба ялону сарбозони шуљоъ нигарист ва 
посух дод Сотибарзанро:

— Бошад. Бинамо ялону гурдонатро!
Сотибарзан чизе нагуфт ва зирењниќоби то ин дам ба дасти 

чап боло бардоштаро паст фароварда, пошна зад асбашро ва ба 
размгоњ даромад. Эргї низ ончунон кард, ки ў карда буд. Асбон 
рў ба рў омаданд. На танњо саворон, ба назар чунин мерасид, ки 
асбон чашм ба чашм зўри њамдигарро меозмуданд аз нерўйи чашм. 
Аммо ба назари Сотибарзан борайи Моњрўйи ў на чуноне метофт, 
ки рўзи бо Анаксипп размидан буд. Он замон хавферо пай бурда 
чароѓпоя шуд бар њаво ва дастони сапедашро бар сари раќиб кўфт 
ва ў зер шуд аз хонайи зин... Њолиё гўшњояш афтида, майли набард 
надорад ва савор пай мебарад, ки асб пешомадеро эњсос мекунад 
ва ишорае ба соњиб менамояд, то бењбудиашро бинад. Сотибарзан 
донист чунин пешомадро, аммо дер шуда буд. Ў талаби љанг кард. 
Пас гаштан ё бохт аст ва ё номардї. Аз ин рў инон меафшонад ва 

рон мефишорад, то Моњрў њушёр бошад. Моњрў шасти пешинро 
надорад ва саворро ба тањлука меандозад.

Сипар бардошт аз кўњайи зин, шамшер биовехт. Жўпин гирифт. 
Эргї низ чунон кард, ки Сотибарзан. Асбон чун хурўсони љангї 
ён дода, сум мезаданду гирд мегаштанд. Сипарњо пешсинайи са-
воронро баста буданд, баргустувон тани асбонро. Сари асбон низ 
зирењпўш. Тани Сотибарзанро љавшан ва бадани Эргиро зирењ 
пўшида буд. Кулањхўди онон низ фарќ мекард: хўди Сотибар-
зан ќуббадор ва кулањхўди Эргї боли пушти моњиро мемонд. 
Соќпўшњо, сойидкашњо рўйин буданд ва жўпину дашнаву камону 
нимлангу шамшеру сипар доштанд. Нимланг (тирдон), сипар, 
ѓўлакандоз ва наёму шамшер дар кўњайи зин овехта, дашна дар 
миён ва жўпин (найза) дар даст буданд. Чашмони барљастайи 
асбон аз зери сарафзор зинда метофт. Асбону саворон асари са-
нъатро мемонданд.

Њавасангез ва шавќовар буд чунин манзара. Касони дар рад-
дањойи пас буда, ќоматашон пастї карда, манзараро намедиданд 
ва ё гуфтањойи он ду ялро намешуниданд. Рўйи зин рост шуда ва 
гардан ёзида, аз ќатори пеш мепурсиданд, ки чї гуфту чї кард. 
Њама нигарон буданд, ки таќдири ду сипоњ аз њунару зўри ин 
ду тан чї гуна њал мешавад. Пиёдагон низ якдигарро тела дода, 
тамошо карданї буданд.

Саворон гирд мегардониданд асбонашонро, то фурсати боб 
ё имкони зарба пайдо кунанд ва њуљумовар шаванд душманро. 
Найза дар дастон, ки чўбаш аз зери каш гузашта, пушт рафта. 
Сипарњо дар дасти чап. Пошна асб меронад. Љувозак мегарданд 
онњо нимдойира. Асби Эргї дам ба дам кишна мекунад..

Онњо дур шуданд аз якдигар, вале рў ба рў буданд. Асбон 
тозонданд, то жўпин зананд. Чун рў ба рў омаданд, найзањо ан-
дохтанд. Жўпинњо ба сипарњо бархўрда, афтиданд ба замин ва 
касе осеб надид. Пас шамшерњо кашиданд. Шамшери Эргї аз 
он шамшерњо буд, ки бобулиён бо фармуди Искандар сохта бу-
данд.1 Шамшерњо љавлон карданд дар њаво. Асб ронданд. Асби 
Сотибарзан тез так накард. Асби Эргї чу бод парид. Сотибар-
зан донист, ки зарбайи сахт намешавад аз рафтори фарасаш, ба 
њимоя гузашта, шамшер сахт доштанї шуд. Вале Эргї ончунон 
пўлод зад, ки шамшери Сотибарзан ду шикаст. Ва ў гузаро шуд. 
Сотибарзан аз алам ва ѓазаб бо шамшери шикаста чунон ба гар-
дани асбаш бизад, ки сар аз тани љонвар људо шуд ва савораш 
баробари афтидани њаюн аз сари зин парида пеш рафт. Ў аз рўйи 

1. Искандар донист, ки эрониён шамшер ва теѓњойи обдор месозанд, ба онон 
олоти љангї фармуд. Эрониён бањона оварда, насохтанд. Пас ў ба бобулиён 
фармуд.

усули љанги тан ба тан пиндошт раќиб низ пиёда хоњад шуд ва 
онон бо дашна хоњанд љангид ва чанг ба чанг. Шамшери шикаста 
афканд, дашна аз миён кашид.

Ва аммо Эргї савор омад ба сари ў. Хеле баланд буд. Ба паст 
менигарист хашмї. Пасон ќањќоњ зад. Шамшер маяфканд. Пиёда 
нашуд. Бо виќор, пирўзманд нигарист ба ду љабња. Аз рафтор ва 
намойишаш пайдо буд, ки механдад ба њоли Сотибарзан. Шамшер 
љавлон занонд ва якбора дар њаво ронд. Садойи буриданаш њаворо 
омад ва бадани њарифро мурѓак давид. Аввалин бор пушаймон 
шуд, ки бењуда кард; ба њарфи Бесуси Бохтарї гўш дод: Доройи 
Саввумро куштанд, исён кард ва рањгум зад. Усули љанге пеш 
овард ба ин маќдунї, ки огоњ нест аз чунин набард. Эргийи сар-
саворон шамшер ба фарќи сари ў бояд бизанад.

— Номардї ба кор наояд дар ин љанг.
— Яъне?
— Бояд пиёда биљангем.
— Њоњ-њо! Гоње ки исён кардї, мардї буд? Баъди побўсињо ва 

гузашти Искандаршоњ бо найранг сари Анаксиппи диловарро аз 
тан људо кардан мардї буд?

Сотибарзан посух нагуфта, садо омад:
— Макуш ўро! Чун Барзаенти балвогар пўсташ бояд канд ва 

ба пўсташ коњ љой кард ва ба гўшташ намак пошид!
Ва Эргї нашунид њарфи ўро. Сахт шамшер ронд. Сотибарзан 

хам хўрду сарокалла ѓелид ва теѓи пўлодї нарасида, асбаш гузаро 
шуд ва ў мувозинатро гум карда, аз зин афтод ва шамшераш парид. 
Ва чолок бархоста низ дашна кашид. Асбаш сайња кашида майли 
аз дойира бурун рафтан кард. Асби бесари Сотибарзан дасту пой 
ёзида буд миёни майдон… Дам мекард…

Мубориза сар шуд аз нав. Сотибарзан љон гирифт ва чун хурўси 
љангї бол кашол кард гардан афрошта. Гирди асби мурда мега-
штанд.

Эргї пешипо хўрд ба сари буридайи асб. Сотибарзан бењуда 
карданашро дониста канортар гом зад, то гуноњи љонвари бељон 
бор нагардад бар дўшаш. Донист, ки гуноњаш зиёд. Борњо ўро пў-
зиш карданд: Искандар, ки ягон кушандайи шоњ Дороро омурзиш 
накарда буд, ўро бахшид. Њамин чизро низ дарку фаросат накард 
ў. Инак подош чї шавад, намедонад.

Чун банди андешањо буд, баробари теѓ пеш рондани Эргї як 
ќад парида ба худ омад ва донист, ки пархош аст. Пархоши рўёрў. 
Бояд биљангад. Аз зери зирењи чашмбанд ба назараш

Эргї хашмї тофт. Гўё нав дид ўро: зардинайи сапедпўсти мўйи 
сар бар шонањояш кашолро, ки аз сўрохињойи зирењи ба кулањхўд 
пайвастааш бурун омада буд. Аз андоми гирифта ва зишт шуданњо-
яш пайдо буд, хун рехтанист. Хуш наомад Сотибарзанро њайати 
вањшиёнайи ў. Низ хашм гирифт бар ў ва дашна дар дасташ бозї 

кард. Вале танаш ва дилаш намерафт ба љанг. Њолиё эњсос кард, 
ки айби асби Моњрў набуда, дар вуљудаш тарсе пайдо шуда. Зеро 
аллакай се њодисайи нохуш шуд: найзааш парид, шамшераш ши-
каст, асбаш мурд... боз чї пеш меомада бошад? Андомаш ларзид. 
Араќ баровард. Сиёњї зад пеши чашмаш. «Гуноње кардам, гуноњи 
кабира... Шоњро куштам, соњиби мулкро. На Худо биомурзад, на 
банда. Ба њангомањойи Бесус фирефта шудам. Њамаро гўл зада 
будааст он харгўши тарсу. Мо бовар кардем, ки ў дар ѓами Ва-
тан аст... Ха-а-айр, агар мурдам, бурдаш. Агар зинда монда то ў 
расидам, донам чї карданро...»

«Ваъ!» ин садойи Сотибарзан буд, ки њушаш куљоњо рафта 
аз зарбайи дашнайи Эргї бехабар монд. Ханљар љавшани ўро 
сўрох карда гузашта буд ба пањлўйи чап. Аввал дашнааш афтид 
ба замин пасон љасадаш.

Дастайи камшумори Сотибарзан умед доштанд, ки мурдайи ўро 
бубаранд. Вале чун лашкари бењисоби Эргиву Ќорун шарти љанги 
тан ба танро риоя накарда, њамлавар шуданд. Онњо љанозайи сар-
дорашонро партофта, њар кас ба њар сўе, ки тавонист, гурехт.

Пайѓоми бо дасти Эргийи Митилонї кушта шудани Сотибар-
зани Ориёйї ба гўши Бесуси Бохтарї расид. Ва ў нињоят андўњ 
гирифт ва баъд ошуфт, ки аз дасти ягон сатрап ё сипањсолор коре 
наомад. Ў низ чун Сотибарзан пушаймон шуд, ки бењуда шоњ 
Доройи Саввумро куштанд. Шоњро куштанд ба умеде, ки ў шоњ 
шавад ва кишварро њифзу дифоъ кунад аз адў. Бехабар, ки хидмати 
хирсона карданд Ватанро ва ёриву мадад Искандарро.

* * *
Он замон мўла ба мўла дарак омад Искандари Сониро, ки 

Эргийи Митилонї кушта Сотибарзани Ориёйиро. Шодмон шуд 
Искандар баробари шунидани ин пайк ва гўё дашна бар синааш 
зада бошанд, чизе халид ба рўйи дилаш. Шукуфайи шодмонї дар 
андомаш пажмурид. «Чї гуна бошад таќдир. Њанўз пушт нагардон-
да бадкорон љазояшонро мебинанд...» ва зиёд андешид аз ќисмат. 
Таваќќуф кард аз таќдири Сотибарзан, ки дирўз пойи ўро бўсида 
буд. Шоњ ўро сатрапи Ориё хонд ва ў кўрнамакї карда, чї дид... 
Он ќадар фикру андеша кард, ки тўлонитар аз зиндагиаш буд ва 
ягон таърихнигори њамроњ овардааш чунин андешаро нигошта 
натавонад. Хаёл мекунад, ки замоне мерасад ва худи ў менигорад 
њамаро: бењтар аз Коллисфен, хубтар аз Биталомус ва наѓзтар аз 
дигарон; пархошашро, андешањояшро, пазмонињояшро, ёд кар-
данњоро, мењри ватанро, ёди кишварро, мењри модарро, муњаббати 
Барзину Гераклу гетерњойи нозанинро ва он чизњоеро ки љуз ху-
даш касе надидаву нашунидаву аз вуљуди хеш нагузаронида. Њар 
кас ба таври худ менависад; аз рўйи фањмишу њиммат ва майлу 

мењр. Юнонї њељ гоњ Маќдуниё ё маќдуниёнро хубтар аз Юно-
ну юнониён наменигорад. Дили бегона ба мулки ѓайр насўзад... 
«Ња-а-а... дўш буд, њолиё нест он сатрапи дурў. Мазан бо ангушт 
дареро, ки кўбанд бо мушт даратро...» Ва сўхтори шахи Њисор 
ёдаш омад, ки оламро бўйи сўхтайи одам гирифт. Баъд ў ортакбо-
нињоро биомурзид, то эронињову бохтарињо нафрин нафармоянд. 
Шояд аз њамин лањза дар тинати ў дигаргуние ба вуљуд омада буд, 
ки базми бода орост, то бифањмонад маќдуниёнрову юнониёнро 
ва шарќиёнро, ки маќсаду муроди лашкаркашињойи ў чист. Ў ин 
базмро дар толори Искандарийи тозабунёд гузарониданї буд. Чун 
рўйдодњо пайи њам рух мезананд ва гўйишњо бењисобанд, базми 
ѓайринавбатї орост. Ва он чї дар дилу маѓз дошт, бирехт:

— Сипањбадон, сарфављњо ва сипоњиён! Ман ба Осиё на аз 
бањри симу зар омадам! Балки орзуям љањонгирист...

Ањли базм ба љунбиш омаданд. Ва ў рўйи курсї баромад, то 
њамагон бинандаш:

— Баъзе хомхаёлњо пиндоранд, ки дунё бар тангайи тилло 
бунёд шуда, бархе лоадрия донанд. Аммо тангназарон оламро дар 
љайби хеш медонанд. Чун љайбашон аз симу зар пур шуда, дигар 
љойи заргирї намонда, сим аз љайб афганда тилло љой карданд; 
дањонашон низ пур шуд, њарфе ба некї гуфта натавонанд ва ќасда-
шон ин аст, ки аз нимароњи Бињишт баргарданд. Кї карда чунин 
носипосї? Дар мушхонањо миш-миш кунанд, чун рў ба рў оянд ё 
чашм ба чашм шаванд, чизе гуфта натавонанд. Зеро дањонњо пур. 
Чун калонтар лаб во кунанд, зар резад. Пас пиндоранд Искандар 
низ баройи зар омада. (Шўхиомез) Агар Искандар аз пайи симу зар 
омада, њанўз ба дањонаш зарае нагирифта. Љайбаш низ холї. Гўянд 
зари холис андар Бињишт.1 Мо њолиё ба Бињишт нарасидаем.

Дар нимароњем ва аз нимароњ баргаштан номуродист... Ман 
баройи шумо гетиро Маќдуниё сохтам. Вале шумо Маќдуниёро аз 
будаш њам тангтар мебинед! Гуноњи ман набувад, ки шумо дунёро 
танг мебинед; чашми хурўс мепиндоред... Дили танг, кишвари 
танг, дунёйи танг касро ба мурод нарасонад. Падарам гуфта буд: 
«Маќдуниё Искандарро тангї кунад.» Сабаби ба Саройи бекарона 
баромаданам њамин гуфтайи падарам бошад. Олам – Маќдуниё, 
Маќдуниё – Олам! Шумо њар чї хоњед, биандешед... (Ист кард 
Искандар. Магар дам мегирифт баройи њуљуми навбатї, ки ода-
ти љангиаш буд.) Аз бегонагон гила надорам. Сотибарзан бего-
на буд, бегона монд. Шумо њама шоњиди побўсийи он бешараф 
будед. Чї кард?! Мо дуртар нарафта, дар баробарамон шўрид. 
Ворунабахт! Агар дуртар мерафтем, чї мешуд? Хаёл мекунам, 
ки баъди рафтанамон маќдуние ё юнонийи дар ин мулк монда 

1. Яъне Суѓд.

рўзу рўзї набинад ва ё љон ба саломат набарад. Кўтоњназарї, 
кўтоњандешї умрро низ кўтоњ гардонад! Бадї бад зояд... Њама 
якранг нестанд, њама як хел андеша накунанд. Некон дар сари 
мў аз нияти бад гарданд; дар сари куш даст боздоранд. Эргийи 
родмард хушдил буд. Мо чун Эргийи Митилонї сарфављњо, ялони 
пирўзбахт ва ќањрамонон дорем! Эргий ќањрамони Маќдуниёву 
Осиёст! (Каф кўфтанд баъзењо.) Вале чї шуда худињоро? Баъзењо 
љангро диданд: куштанду сўхтанду бурданд. Омўхта шуданд. Чаш-
машон дид, дањонашон мазза гирифт, љайбашон пур шуд. Кори 
одат шуд. Бояд идома дињанд. Акнун мехоњанд худињоро оташ 
зананд. Маќдуниёро сўзанд! Нааа!!! Искандар зинда. Касеро чунин 
имкон ва њуќуќ надињад. Агар Искандар нест ва агар Искандри 
Сонї набувад, маќдуние пайдо мегардад, ки ба ќадри Маќдуниё 
бирасад. Хидматњойи Искандари Аввал ва Файлаќуси Дуввумро 
таќдир кунад. Поянда бод Маќдуниё! Љовидона бод Искандари 
Аввал, Файлаќуси Дуввум!

Миш-миш зиёд шуду саргўшї, ки чаро Искандар якбора пада-
рашро ёд карду боло бардошт. Њайрон монданд. Зеро медонистанд, 
ки то ин замон Худоёнро падари хеш мехонд ва забонаш намега-
шт, то Файлаќуси Дуввумро падари хеш донад. Бештар юнонињо 
баногўшї доштанд, ки боз мањалгаройї шуд. Шоњ гумон надорад, 
ки юнониён низ њастанд ва гуфтори носипосонайи ў сахт расад 
эшонро. Ба љунбиш омаданд, вале илоље надоштанд. Гўё шоњ 
беќарорї ва андешањойи ононро пай бурд, ки садо баланд кард:

— Рухсат ба њамайи онњое, ки аз нимароњи Бињишт вогашта-
нианд! Љавоб!!!

Ист кард, то бинад ва донад, ки чї андоза омода њастанд ба 
бозгашт. Як-як гардан каљ карданд, то маслињат аз њамдигар пур-
санд, аммо љуръати аз давра бурун рафтан надоштанд. Сиёсати 
Искандар дигаргуна буд. Аз ин рў балбалу љомњо вопас мегузо-
штанд, ки зањр шуд хўрдањо. Ављи гуфтори Искандар аст. Чанд 
љоми зарин ба сар кашад, сухан гуфта натавонад. Њолиё бо тамоми 
зўр фарёд занад:

— Аршаки Порсро сатрапи Ориё мехонам!
Касе каф накўфт. Искандар љом баланд кард. Аршак низ. 

Аммо бепарвоийи дигаронро дида њайрон шуд, вопас фаровард 
љомро.

— Шумо дигар шудаед! – садо дардод ў. – Айби ман. Шуморо 
озодї бахшидам, ба њоли худатон гузоштам; тохтед, рабудед, сер 
шудед! Акнун гўш ба гуфти ман надињед. Лигоми шуморо бояд 
кашид! То донед, ки дунё бесоњиб нест; њар кор њадде дорад.

— Љанг низ! – садойи кўтоњ омад, вале надонистанд, ки садойи 
кї буд.

— Кї гуфт?

Садойи Искандар буд, вале ба пурси ў касе посух надод. Овар-
данд, ки садойи Файлотус аст. Аммо Искандар бо сари мастї 
донист, ки садо аз дигар канор омад. Зеро Файлотус наздик аст 
ўро дар канори чап ва садо омад аз тарафи рост. «Ё ба гўши 
ман чапѓалат расид?» гардан ёзида ба Гемосфени чуѓул фармуд 
Искандар.

«Чапѓалат. Диќќат дињем, худаш маълум мегардад.»
Искандари сархуш љом афканд. Дастархонро низ рўфта, њама 

чизро чаппаву афканда кард. Донистанд, ки ќиём ёфта нўши Ис-
кандар. Чун бодахорї ба ављ расад ё, паймона шиканад ва ё дас-
тархон чаппа гардонад.

— Бинавозед! Бираќсед! – амр кард ў ва аз тарабгоњ садойи 
табл баромад. Гетерњойи нозанин ба майдони раќс оянд, саройи 
ѓамро тарабобод мегардониданд. Искандар чунин хислати ононро 
ба инобат гирифта дар лањзањойи дилгиру њузн базми раќќосањойи 
хушхиромро ташкил ва худ баробарашон ба майдон омада шо-
наљунбонї мекард ва њама андўњи олам ва хурдањоро паси гўш 
медод. Вале њолиё чунин хислати ў ба назар намерасид, балки 
гўшбаќимор буд ва њар гоњ дур аз гетерњо гашта, ба Кратер чизе 
мегуфт, ки ишора ва њатто сухани ўро касе намешуниду наме-
фањмид љуз ёраш. Гетерњо аљаб мераќсиданд. Тойис пазмон шуда 
Искандарро њамроњи дўстдораш Биталомуси мисрї раќсад њам, 
гаштаву баргашта ба ў менигарист, ки кай ишора шавад, то рањо 
аз дасти шоњзодайи мисрї гашта ба канори шоњ Искандар равад. 
Ва Эрис њангоми чархидану пасу пеш рафтан аз пањлў ва сари кит-
фи Файлотуси писари сипањсолор Пармониён дуздида нигариста 
њамаро мушоњида мекард. Медид, ки нигоњњо ва ишорањо љониби 
ў мераванд, вале њадафашон мањбуби ў – Файлотуси сарфављи 
саворон аст. Эриси хубчењру хушандомро борњо Искандар хонда 
аз нияту гуфтањойи Файлотус пурсон мешуд, аммо раќќоса љуз 
муошираву муомила дар борайи ў чизе гуфта наметавонист ва 
Искандар дилпур мегашт, ки пури сипањсолор ўро бадї нахоњад. 
Вале чун бадхоњони Файлотус Кратер ва Гефестион њар гуна да-
сисаву бадгўйињо доштанд, сари Искандарро њўб мегардониданд. 
Пасон шоњ чун одат ѓазабашро бо дандонсойї ва мушт кардани 
ангушт рў меовард. Оњиста-оњиста метафсид чунон ки дег. Оташаш 
баланд мешуд ва рўѓани он дег дуд карда дар мегирифт ва дигар 
бо њељ чиз ё об онро хомўш кардан имкон надошт.

Мекалавид ў. Чашм танг карда менигарист, намешинохт; хира 
метофтанд сояњо. Чизе гуфтанї дошт, вале чун каси дилхоњашро 
намедид, дар њолати лояъќилї низ суханашро намегуфт. Рў мегар-
донд зуд ва чун паланги дамида омодайи њамла ба сайде мегашт. 
Ва гетерњойи нозанин вазъи ў дида парвона ба гирдаш мешуданд, 
то оне ки майл ба хоб кунад ё ба гетере. Ва Барзин кам ширкат 
меварзад дар чунин мавридњо ва агар бошад Искандар эътиборе 

ўро намедињад ва касе намеёрад ба раќс хонадаш. Худ ба худ ме-
печад Барзин, баъд писараш Гераклро бањона оварда меравад ва 
ё узри дигар меорад. Аммо ин бор Геракл нагузошт ў љое равад. 
Њамла мекард сўйи раќќосањо ва дасту пой мезад ва ифода карда 
наметавонист хоњишашро. Гоње ки Искандар Файлотусро мељуст, 
чашмаш ба писараш афтид, ки духтари Онаниюси тољир Тойиси 
Отинї аз дасти модараш Барзин гирифта ба раќс оварданї буд. 
Шоњ бањонайи хуб донист, ки бо гетери соњибљамол мераќсад. 
Калавида омад назди Тойис, ки Биталомуси мисрї даст сўйи Ге-
ракли кўчак бурда аз дасти гетер гирифтанї буд. Вале Искандар 
якбора даст андохта тифлро гирифт ва Геракл як хандиду чењрааш 
гирифта гиряро бардошт ва касе натавонист ўро ором кунад. Ис-
кандар пахш карда писарро ба банди дил ва дањони бодабўяшро 
ба дањони тозайи кўдак гузошта садойи ўро боздоштанї мешуд, 
аммо Геракл дасту по зада њамаро безобита гардонд.

Барзин тозон рафт; одамонро тела додаву якбара зада, пеш 
омада, Гераклро аз дасти шавњараш Искандар рабуданї шуд, то 
мастомаст ба балое гирифтор накунад. Аммо шў писарро надод 
ба зан ва ѓуррид: «Донї, ки ин кист?»

— На! – ќасдан посух дод Барзин, то шавњар чї гўяд.
— Надонї, бидон, ки ин Геракл бувад. Ќањрамони Юнон. Бояд 

Искандар – писари Худоро кўмак кунад дар љангњо.
— Чаро Геракл? Бояд худи Худо мадад кунад писарашро...
— На. Худо фиристода Гераклро, то ў мадад кунад.
— Ба гумони ман ту худ Худо њастї...
— Чаро чунин гўйї? – писарро андаке пас лаѓжонда ба рўйи 

шикам овард Искандар ва ошуфтаву њайрон пурсид аз зан: — Ма-
гар сахт расида ягон њарфи ман ё ягон кирдорам?

— На.
— Рост бигў!
— Магар рост гуфта шавад?
— Чаро на? Магар ба назари ту чунин намояд, ки золим њас-

там? Њарфи касеро гўш накунам? Касеро ранљу озор дињам?
— Ман ба чунин пурси ту посух гуфта натавонам, Искандар. 

Ва њоло љойи чунин сўњбат нест.
— Ранљидайї. Медонам... Ба ранљидан њаќ њам дорї...
— Лекин ман донам, ки њаќ надорам.
— Чаро?
— Ба ќавли худат маро аз размгоњ пайдо кардайї... Бодовард 

донї маро.
— Пас дил эътибор набувад? Эътибор аќди никоњи ќонунї 

бувад?
— Оре, Искандар. Ту надонї, ки миёни занони корвон чї 

гўйишњое шавад.
— Донам.

— На. Надонї... Ба вижа миёни заноне, ки аз Бобулу Эроншањр 
овардї. Касе намефањмад, ки онњо ба кї лозим буданд.

— Ба ман! – ѓазаб кард Искандар ва афзуд: — Ба сипоњиён!
— Оре, ба ту. Онњо низ њаминро гўянд, ки магар Искандар ин 

ќадар дўшизагонро пухта хўрад?
— Ту чї њамзабон шудайї бо ман!? Магар надонї, ки ман кї 

њастам!?
— Донам ва њамагон донанд. Сухани ман низ аз ин бобат бу-

вад, ки Искандар бо он њама донойї ва мартаба ва бузургї бояд 
ќадри хешро донад ва шаъни худро паст назанад.

— Чї гуна? – Гераклро ба Барзин дароз карда ва гўйї бедор 
аз хоб гашта ва ба маънийи каломи зан сарфањм рафта пурсид 
шоњ.

Барзин писарро гирифт ва гўйї љойи љони Искандарро пайдо 
карда ба њарфи ў дониста посух надод ва Гераклро рўйи фарш 
гузошт. Пасон баъди фурсати зиёд, ки Искандар аз пас оѓўшаш 
карда буд, гуфт:

— Маро назди модари бузургат бифирист...
Њарду хомўш монданд ва Искандар карахт шуда ба андеша 

рафт ва ўро рањо карда, сипоњигарона пурсид:
— Модари маро шиносї?
— Кї нашиносад модари чунин шоњро, шоњ Искандарро? – до-

ниста гуфт Барзин ва маккорона идома дод: — Њар фарзанди 
инсон орзу кунад, ки мисли Олимпиада модар дошта бошад... 
– Ва хомўш монд, то аз Искандар чї ояд. Пиндошт сари мастї 
модарашро ба ёд оварда гиря хоњад кард, вале ёд овард, ки ў 
чунин љондоре нест. Ва афзуд: — Маро бифирист. Ман мехоњам 
модаратро бинам, бузургї омўзам. Ў писари туро низ тарбият 
кунад. Ман чун ў фарзанд тарбият карда натавонам...

Искандар хандид ва гуфт:
— Маро, ки ў тарбият накарда. Олимпиада баройи тарбияйи 

кўдак ваќт надорад, хуш њам надорад. Вале ман хоњам, ки Геракл 
дар миёни обу оташ бузург шавад. Ў роњу равиши љанг омўзад ва 
корњойи накардайи маро бикунад. Агар ман натавонистам љањон 
гирифтан, бояд ў бигирад.

— Кори накардаат чист, Искандар? Бигўй, то ман дониста 
бошам ва фардо ба Геракл расонам.

Искандар баргашта ба ў нигарист сахт ва фармуд:
— Маро куштанї њастї? Ё мурдани маро донї, ки...
— На, Искандар. Ман туро куштанї наям? Ягон чизро надонам 

ва сўйиќасди касеро низ… – аз гуфта пушаймон барин осема шуд 
ва чї гуфтанро надониста, фармуд: — Шарќиён гўянд: «То бад на-
гўйї, нек пеш наояд». Борњо гуфтамат, ки миёни занон гўйишњойи 
зиёде њаст. Онон њамаро медонанд. Њамаро мешунаванд ва њар 
сухан аз забони онњо пањн гардад.

— Аз ин рў ман бад бинам онњоро...
— Чун? – тааљљуб кард ва зери манањи ў шуда пурсид: — Ис-

кандар бад бинад занро?
— Оре, бад бинад. Зане, ки ќадру ќимати хешро надонад, Ис-

кандар бад бинад. Ба вижа он занњое, ки афсона бофанд ва сухани 
дурўѓин пањн кунанд. Аз љумла зани худашро, ки бовар ба чунин 
суханњо дорад.

— Искандар, ман бовар надорам ба чунин дасисаву суханњойи 
бофтаву шунида...

— Пас чаро чунин гуйї?
— Охир ман туро зуд-зуд дида натавонам... Њамаашро љамъ 

мекунам, ки гоњи туро дидан гўям. Вале чун бо ту мемонам, ња-
маро фаромўш мекунам. Вале ин бор ба танг омадам ва тасмим 
гирифтам, ки њамаашро гўям, огоњат кунам, пасон биравам назди 
модарат Олимпиадайи мардхў.

Искандар як навъ мот шударо мемонд ва намедонист чї бигўяд. 
Чун Барзин зуд-зуд модарашро ном мебарад ва аз бузургию мар-
дмиљозињойи ў мегўяд, шоњ намедонад чї фармояд.

— Кї фармуд дар борайи модари ман туро?
— Њама гўянд: сипањсолорон, сарбозон, шоњон, сатрапњо, њатто 

занон. Тамоми занони олам мехоњанд, ки Олимпиада бошанд.
— Зиёд ситойиш кардї модари маро. Хоњї, фиристамат. Лекин 

то он љо нахоњї расид.
— Чаро?
— Ту зани зебо њастї...
Барзин тез нигарист ба чашмони ў, ки дурўѓ мегўйї ва Искан-

дар худашро гум кард.
— Пас чаро дар солу моњ туро намебинам?
— Медонї, ки ваќт надорам.
— Бо сияњчашмони бобулї, ки хунашон бо яњудиён омехтааст, 

ваќт пайдо кунї? Ба зану фарзанди хеш ваќт надорї. Маро бифи-
рист, Искандар, назди модарат, то нусхайи туро барам, Геракл 
њалќайи аввали силсилайи дудмони Искандар гардад.

— Њааа... Пас ту модари маро дидан наравї. Равї, ки меросхўр-
ро муайян кунї?

— На, Искандар. Геракл туро меросхўр на, номбардор бошад. 
Ман донам, ки минбаъд меросхўрон зиёд гарданд ва ту натавонї 
њамайи онњоро ном ба ном донистан. Хуб он бувад, ки як-як онњо-
ро бифиристї ва модарат Олимпиада дафтар кушояд ва њамаро 
ба низом номнавис кунад. Маълум гардад, ки онњо фарзандони 
Искандаранд.

— Ба назари ту онњо бисёранд?
— Бисёр нестанд. Вале зиёд хоњанд шуд. Њоло як зани бобулї 

духтар зойид, як духтари эронї дугонагї – як писару як духтар 

зойид, як сиёњаки мисрї писар зойида буд ним сол пеш... Танњо 
Тойис чї балое дорад, ки намезояд, дигар њама зойиданд...

— Айби Биталомус, ки Тойис намезояд.
Барзин њайрон монд аз чунин њарфи шавњар ва гуфтанињойи 

зиёде, ки дошт, нагуфт. Вале Искандар дигар тоќати шунидан 
надошт, ки фармуд:

— Ту маро кї гумон кардї?
— Шоњ. Шоњ Искандар ва шоњаншоњи Эрон. Писари ху-

доён...
Искандар тањаммул кард ва сар андохта гўё ба андеша рафт. 

Пасон сар боло карда гуфт:
— Ту худ Олимпиада њастї. Танњо љуръат надорї. Вале дар 

аќлу макр бузургтар аз ўстї.
— Магў. Дар дунё бузургтар аз Олимпиада зане набувад, ки 

туро зойида. Вале бидон, ки ман макр надорам. Рањмдил њастаму 
дилсўз ва пешомадро донам.

— Магар ту нагуфта будї: «То замоне, ки бо Барзин њастї, 
корат пешрав хоњад шуд?»

— Оре, гуфта будам.
— Пас чаро майли људойї кунї?
— Ба назди Олимпиада рафтани ман људойї набувад. Балки 

бо ту будан аст ва эњтиёт кардани Геракл.
Сар афшонд Искандар:
— Ту бисёр чизњоро намефањмї. Гумон дорї, ки зиндагї њамвор 

аст ва њама чиз бояд чун рўд љорї гардад. Агар Худованд дунёро 
њамвору баробару тахт меофарид, яќин кардан имкон дошт, ки 
њама чиз тахту якмаром аст. Вале Худованд дар баробари баландї 
пастї ва дар муќобили њамворї ноњамворї сохт, то инсон дар ба-
рову фаро андеша кунад, сар шиканад, маѓз об кунад ва дарёбад, 
ки аз куљо то ба куљо...

— Рост гўйї, Искандар. Дунёро фањмидан на кори њар кас 
бувад. Ту «аз куљо»-ро фањмидайї, аммо «то ба куљо»-ро андеша 
накардайї.

— Чїїї!!!
—...
Барзин хомўш монд. Медонист ин садоро: тамоми ѓазаб, љањл, 

буѓзу кина ва хастагиву алами роњпаймойињо ва норозигийи сипоњу 
сипоњиён; гўйишњо, талабу дархостњо, дудилагињо ва ќасду ќасосу 
исёну шўру шарар ва алами беваву зани кас гирифтанаш дар ин 
садо фаро омада буд. Аз њама бадаш баройи Барзин њамин буд, ки 
сари манша ба рўй мекашид Искандар аз ду бародаршўй мондани 
ўро. Барзин посух мегуфт: «Мекуштї, хубтар буд аз чунин таънаро 
шунидан». Аз ин рў хомўш бувад Барзин, то аз шоњ чї ояд.

Ин лањза аз он лањзањост, ки шоњро безобита кардан лоимкон 
аст. То худаш касе ё чизеро нахоњад, ба њарамсарой, саропарда ва 

ё айшгоњи ў наздик шудан ѓайри имкон бувад. Барзин нозгунљї 
карда, ўро маст дида хеле гуфт, аммо дарёфт, ки кинояву талх 
гуфтанњояш шўронд шоњро. Садо дардод ва посбонон аз берун 
шуниданд, аммо њуќуќи наздик омада пурсидан надоранд.

Барзин бар Геракл пасрў шуд, ки хобаш бурда буд. Вале бисёр 
мехост ба базмгоњ баргардад ва бираќсад њамроњи гетерњо. Бичар-
хаду бигардад ва лўлиёна арѓушт равад домон хиргоњ гардонида 
ва њамон зайл раќсону чархон аз давра дур шавад, то бо ягон кас 
рў ба рў нагардад.

Ашкаш чакид ба рўйи писари хуфта, ки гоњи садо дардодани 
падар як ќад парида буд. Ва њоло ашки модар љунбондаш. Ва 
модар ашки хеш бо нўки забон аз рухсори писар лесид. Шўрак. 
Аз нафаси гарму њаётбахши модар дар лабони писар табассум 
дамид. Гўё рухдоди шавќангезеро хоб медид.

Он сў рўйи бистари ноз Искандар бо сару либоси эронї дароз 
кашида буд ва нигарон, ки Барзин омада пўшокаш аз тан бадар 
мекунад ва тани араќзадайи ўро молидаву сойида, ангезу ваљд 
мебахшад. Сари ў гарон бошад њам рагњойи хунгардаш дамида, 
дар шохањойи пушти даст ва ду чаккайи пешониаш аён мегар-
дад, шўрида медорад ўро. Мушташ гурзона ва бояд кўбад ба љое. 
Аммо њадафе нест. Пасон он нерў дар вуљудаш дамид. Ангехту 
бардошт. Ва олуѓдааш кард. Барзинро ранљонидан ё озор додан 
хуб нест Искандарро. Зеро чун ў зане варзидаву доно набувад 
андар корвону сипоњи ў. Занњое њастанд, ки дилкаштаранд. Орову 
торо мекунанд, ороставу пероста њастанд; умрашонро рў ба рўйи 
ойина мегузаронанд; ѓозаву гулгуна нисфи њуснашон аст, аммо 
чун рў ба рў бо Барзин меоянд, костагие дорад љамолашон ва 
њарчанд кўшиши рўпўш кардани онро доранд, аз чашм пинњон 
дошта намешавад. Дар чењраву андоми Барзин њама чиз худодод 
бувад. Аз ќомат то андому чењраву њусну ранги рўй, мўю мижгону 
чашму абрўй, лабу дандон ва гуфтору табассум ва нозу адо ва 
карашма ва нигоњаш зебост; њатто гиряаш. Њолиё шоњ рўйболо 
њамаро канда-канда пеши назар меорад, чунон ки рўйи Хуршедро 
лахт-лахт абрњо гирифта даргузар мешуда бошанд.

Ва муќойиса мекунад љамоли ўро бо чењрайи гетерњойи юнонї, 
бо ранги духтарони мисрї, бо андоми занони бобулї ва хушгуф-
торийи дўшизагони эронї. Њамайи он зебойињое, ки дар дигарон 
дидааст, дар сару рўй ва андоми Барзин таљассум ёфтааст. «То 
замоне ки бо манї, хушбахт хоњї буд.» Садо медињад овози Бар-
зин дар гўшаш ва ў сар тофта ба зан менигарад, ки њамон зайл 
пасрў бар писараш хамида, дунбааш зери пироњани њарири чинї 
чун дунбайи гўспанд таранг аст. Як бор сар афшонд шў. Ва нисфи 
танашро бардошт ва њамон зайле, ки Барзин истода буд, болойи 
ў хам хўрд...

БаХши даЊуМ

БаНди ЯкуМ

Лимни љавону бошарафи хелестрї, ки аз хонадони обрўманде 
буд, тоќат карда натавонист ба носозињо, бешарафињо, бавижа 
ба гирўдорњойи номатлуби писари Худо. Чун дар дунё одами 
росткору ростгў ва дилобхўр кам аст, балки нест, намедонист 
бо кї росткорї кунад. Њама мегуфтанд дар хусуси нољўрињо ва 
ёди ватан накардани шоњ Искандар ва дар њар маврид: хушиву 
нокомињо худро бўќаламун сохтани ў, вале касе љуръат надошт 
бигўяд дар рўяш. Саргўшињо ва миш-мишу гурўњбозињо зиёд буд 
ва зиёдтар тарс. Лимни бебок рањорањ чанд бор ба Файлотуси 
кина гирифта гуфт шармсорињоро, аммо аз писари сипањсолор 
дастгирї надид ё посухе нашунид, дилмонда гашт. Ба ёру ёвари 
нав љустан љуръат намекунад. Зеро Искандар чунон сохтааст, ки 
яке аз паси дигаре љосусї мекунад ва худширинињойи зиёд. Чунон 
ки њама Искандарро дўстанд, њама ўро душмананд. Њатто дар 
гўшайи гумонаш нест, ки Лимни Димн ќасд бар љони ў кунад. 
Хусумате надошт, дилаш ба Маќдуниё месўхт, зиёдтар љонаш. 
Аммо намеёрист ба касе чизе гўяд... Лимн баъзе андешањоро ња-
рос-њарос ба Файлотус баройи он гуфт, ки шоњ Искандар аз паси 
Пармониёни сипањсолор гиппархњо Клеанд, Ситалк ва Менидро 
чун љосусу ќотил фиристода, ўро ба ќатл расонд ва шояд писари 
сипањсолор ба нобудийи шоњ чорае андешад, аммо пай бурд, ки 
писари сарсаворон дар ѓами љони хеш аст, сўњбате накард бо ў; 
аз гуфта пушаймон њам шуд.

Љўрайи љамолакї Никомахро мушоњида кард, ки хеле гириф-
тор аст ба худ ва баъзан ба шўр омада, пўсташ тангї мекунад ба 
љонаш; аз кадом эњсосу њаяљон меларзад. Ва баъд баройи донистан 
ва ором кардани љўрааш пурсон мешавад:

— Туро чї аљаб, ки мепечиву меларзї?
— Аљабу аљобате набувад. Мепечаму мепурсам: чї балое зад 

моро, ки Маќдуниёйи зеборо гузошта, биёбонгард шудем? Касби 
одамкушї омўхтем?

— Агар хазинайи шоњї толоне медошт, мо ин касбро намео-
мўхтем...

— Оё чашмони мо хун гирифта намемирем? Оё ба хуни хеш 
оганда намегардем? – ба пурси Лимн посух нагуфта пурсид Ни-
комах ва дар чашмонаш сиришк давид.

— Ба андешайи ту чї бояд кард?
— Дар ин хусус андеша накардаам, Лимн. Лекин баъзан ба 

сарам мезанад, ки гурезам.
— Осон набувад.
— Медонам... Ва аз худ мепурсам, ки то Маќдуниёйи бињишто-

со мерасида бошам? Падару модарамро медида бошам. Онњо 
зинда бошанд?

— Онњо зиндаанд, аммо то расидани мо дар чашмонашон нур 
намемонад, ки моро бинанду шиносанд.

— Њатто аз садоям шиносанд њам, ман розиам. Муњим он 
бувад, ки ман бинам онњоро.

— Ман чизе гуфта наметавонам, ки он рўз насиб кунад ё на.
— Росташро гўям, ба ќасосгирийи Искандар корам набуд. Ман 

баройи он ба љанги Порс омадам, ки...
— Медонам. Гуфта будї, Никомах: баройи зари Порс, то рўз-

горатонро таъмин гардонї.
— Њо. Рўзгорамонро таъмин гардонам ва духтари дўстдоштаам 

Арсинояро бигирам...
— Хоњї гирифт.
— На... Ин рўбоњи зард ба наздикињо баргаштанї нест. Ў то 

Оби Њаётро нахўрад, нахоњад баргашт. Ва то он ваќт Арсиноя 
маро нигарон намешавад. Шавњар мекунад.

— На. Нигарон мешавад. Зеро њама љавонон дар љанганд ва 
касе нест, ки ўро гирад.

— Пайдо мешавад, Лимн. Пирони бадхў зиёданд. Ба сад най-
ранг духтарони хубрўро мегиранд.

— Ман њарфи туро ду намегўям. Бадбахтийи дигар рух задааст 
дар Маќдуниё: занону духтарон ба дигар мамлакатњо мерафта-
анд ва ё ононро харидорї карда мебурдаанд. Бадбахтї. Дигар 
Искандар тамоми дороийи љањонро ба Маќдуниё барад, ки он 
мулк обод нахоњад шуд. Мо дар ин љо љанг мекунем, Маќдуниё 
дар он љо хароб мегардад.

— Њааа... Хонайи бемардина хона нест. Ту хуб фармудї, Нико-
мах, лекин ба мазмунаш сарфањм нарафтї. Искандар пиндорад, ки 
њама зари фиристодаашро Антипатр ѓиём кунад баройи ў. Мазмун 
аз гуфтањо дар хазинайи шоњї толоне нест. Чун пешин њанўз њам 
ду њаштсадї толон1 хазина вомдор аст.. Антипатр донистааст, ки 
вопас гаштани шоњи маќдунї амрест муњол, њар ранге хостааст 
сарф кардааст ва ё саришта.

1. Њаштсади ќарзи падар ва њаштсад толон воми Искандар.

— Аз рўйи шуниди ман зари Порсро баройи пахш кардани 
ошўбњо корбаст кардааст.

— Дуруст аст, Никомах, исёни спартанињоро фурў нишондан 
кори сањл набуд. Искандар њам розї ба он шуд, њама илољу усулро 
ба кор баранд, то ошўбро пахш кунанд.

— Ба гумони ман чунин рафтори Антипатрро Искандар наме-
донад. Фањмад, ё бармегардад ва ё фалаљ мешавад.

— Медонад... Аз шунидам Антипатр роњи гурез пеш гириф-
тааст.

— Шояд... Вале он кори мо набувад. Мо бояд рањо ёбем аз 
ситами Искандар.

— Нафањмидам, Лимн.
— Боз чанд муддат гузарад, хоњї фањмид. Магар дар орзуйи 

дидори Арсиноя мурдан андар канорайи олам ситам нест?
— Оњ Арсиноя! Чаро номи ўро гирифтї, Лимн? Хоњам ги-

рист.
— Бигирй, чун абр дар бањорон бигирй. Бигирй, шояд рањме 

дар дили Искандар пайдо шавад ва баргардад...
— На. Ў барнагардад. Ў замоне баргардад, ки суми асбон 

шиканад, попўши пиёдагон ѓилбор гардад ва хуни сарбозонро 
шабушк макад.

— Чї дурандешї, Никомах. Ба ростї гумон надоштам, ки ба 
чунин андоза фикр мекунї... Вале мо танњоем...

— Чї гуна танњо, Лимн?
— Агар хоњем, ки илоље карда ба Маќдуниё баргардем, кам 

њастем.
— Роњ дорад?
— Бале, роњ дорад. Бо сахтињо: яке ин ки бишўрем њама; дигар 

ин ки якдил бошем ба нобуд сохтани шоњ Искандар.
— Њо-о-о... Магў, Лимн... Магўй, ки девор муш дорад ва муш 

– гўш.
— Мефањмам. Илољи дигар набувад. Агар хоњї, ки ба висоли 

Арсиноя бирасї, бояд чунин рафтор бикунї....
— Оњњњ... Арсиноя! Ман ба њурмати ту розї њастам ба њама 

гуна кор, – ба њарфи ў гўш надода, андешайи хешро идома медод 
ошиќи рањгум ва афзуд: — Розї њастам, ки дунёро дигар кунам, 
ба ќурбу ќадру ќимати олам надињам туро. Аммо замин сахту 
осмон баланд, даст кўтоњ.

— Агар дўст дорї, њама корро хоњї кард; њатто аз осмон ситора 
орї. Маълум, ки ишќ на. Њамааш њавову њавас.

— Чї хел забонат гашт, ки чунин гўйї? Чї гуна њавову њавас!? 
Ман Арсинояро гуфта ба ин љо омадам, ту њавову њавас гўйї!

— Чун? Чун ўро гуфта омадї, Никомах? Охир, ту Маќдуниёро 
гуфта омадї!

— На! Ман «Арсиноя»-ро гуфта омадам. Омадам, то зару зевар 
пайдо кунам ва баргашта ўро ба занї гирам...

— Ња-а-а... Маълум мешавад, ки ягон нафар баройи «Маќ-
дуниё» наомада. Њар кадом бо нияте, бо ѓаразе, бо њадафе ва 
маќсади муайяне омадааст... Њммм... Мани гўлу гумроњ пиндорам, 
ки мо Маќдуниёро обод мекунем, ин ќадар зару зевари Порсро 
баройи ободонийи Маќдуниёйи азиз мефиристем. Њайњот! Ман 
дигар бо ту њарфе надорам. Ман дигар бо ин масъала ба касе 
чизе нахоњам гуфт. Њама хойини ватан будаем. Маќдуниёро хароб 
кардем. Навбат ба кишварњойи бегона омад. Порсро, Эронро, 
Бохтарро, Суѓдро ва баъд тамоми оламро бояд абгор бикунем. 
Ман њама суханонамро бозпас гирифтам, Никомах. Ман нагуфтам, 
ту нашунидї. Васвасайи шайтон буд, ки ба ту чанд њарф гуфтам. 
Дар дунё аз Искандар шоњи одилтаре нест. Ў мазлумонро озод 
хоњад кард аз ситами золимон... Ў гушнагонро нон хоњад дод; ў 
шўришгаронро ба ислоњ хоњад овард; ў номуродонро ба мурод 
хоњад расонд...

— Ту девона шудайї, Лимн. Ман туро чї гуфтам, ки ин ќадар 
киноя занї?

— Ту чизе нагуфтайї, Никомах. Њамаро ман гуфтам...
— Ѓазаб накун. Ман љўрайи ќадимайи ту њастам. Аз ман њарос 

макун. Суханонатро руйирост бигўй....
— Тавба кардам. Суханони гуфтаам ба њафт пуштам мера-

сад.
— На, ту тавба накардї, тарсидї. Аз суханони гуфтаат тарсидї. 

Тарс бузургтарин душман бувад.
— На. Ман аз чизе, аз касе натарсам. Ман бо номи Маќдуниё 

зинда њастам. Муборизаам низ ба хотири он бувад. Пиндоштам 
Искандар баройи Маќдуниё мубориза барад, чунон набудааст. 
Ў њадафе доштааст, мо надонистаем. Акнун пай бурдї, ки чаро 
ман месўзам?

— Пештар пай бурда будам. Борњо гуфта будї. Аммо ин бор 
туро намешиносам. Њар бор мегуфтї, ки Маќдуниё акнун доњиву 
сарвари хешро пайдо кард. Њолиё мегўйї, ки...

— Ман девона шудаам, Никомах, девона. Бо думи шер бозї 
кардан мехоњам, дами шамшерро бо каф доштанї мешавам. Фањ-
мидї, ки чї беаќлист?

— Беаќлї на, љонат месўзад...
— Љонам месўзад... Љони ту намесўзад?
— Месўзад...
— Медонам, ки месўзад... Акнун забонамон месўзад. Чунин 

њарфњойи ногумони мо ба гўши Мидос расид.1

1. Мидос – шоњест золим аз Юнони ќадим, ки бод гуфтањоро ба гўши ў мера-
сонад. Мурод Искандар бувад.

— Расад... Корд ба устухон расида. Дар рўяш хоњам гуфт, ки мо 
ѓоратгарї наомадаем... Номи маќдуниёну юнониёнро паст зад...

— Аз њад гузаронидї, Лимн. Бе ману ту њам офтоб барояд. Бе 
ману ту њам андар дидбонгоњњойи дижи Ориё бисёр касон хоњанд 
истод ва мо ду газ аз замин боло шудем, гуфта, ин ќадар њангома 
карданамон бурун аз инсоф бувад. Мо, ки чунин аз худ меравем, 
бале подшањонро...

— Фањмидам, Никомах. Ман назди ту насињатшунавї омада 
будаам. Бидон, ки маро касе кушта натавонад. Пеш аз он ки маро 
кушанд, худамро хоњам кушт. Баъди сари ман ба њама расон, ки 
Лимн одамкушї наомада буд, баройи ѓорат наомада буд, аз пайи 
зару зевар њам наомада буд...

— Хуб аст, ки Лимн ин суханонатро бо Коллисфен гўйї. Љо-
видона дар асарњойи ў хоњад монд...

— На. Ман донам, ки Коллисфен ба Маќдуниё барнагардад ва 
ўро нагузоранд, ки нигоштањояшро рўйи коѓаз орад.

— Ту фолбинї, раммолї, коњинї, ки чунин пешгўйї кунї.
— Ман ќойидайи давлатдорї ва шоњигариро донам. Шоњон 

нахоњанд, ки шоњиди кушторњо, сўхторњо ва рабуданро дошта бо-
шанд. Ва њамайи мо мушоњиди кирдорњойи шоњи маќдунї њастем. 
Бавижа Коллисфен. Пас чї гуна онњо зинда монанд.

— Ману ту низ мушоњиди он корњо њастем?
— Бале, њастем. Вале ману ту касони хурдем. Чун Коллисфен, 

Пармониён, Файлотус, Гефестион, Кен, Биталомус, Клит ва Кратер 
вазифа надорем. То хиёнате аз мо сар назанад, моро нахоњанд 
кушт. Мо ба онњо хидмат мекунем ва даъвою њаваси тољу тахт 
надорем...

— Онњо доранд магар?
— Ва чї хел доранд... Њамаашон зери назари шоњ Искандар 

бошанд.
— Бармеояд, ки мо аз бењтаринонем, аз безарарњоем...
— Оре.
— Пас чаро тарсем?
— На тарс, эњтиёт.
— Бинигар, Лимн! Касе меояд! – даст љониби кўњи сўхта ишора 

карда гуфт Никомах.
— Ба гумонат кас аст? Говсурат метобад. На?
— Шутурњайат ё асберо ду савор нишаста.
— Шутур, шутур. Ду кўњон дорад. Мисли ду савор тобад.
— Мо њамин хел њастем, Никомах. Одамро њайвон мебинем ва 

њайвонро – кас. Баройи њамин њамдигарро бовар надорем.
— Чун?
— Ман ба ту назари худамро гуфтам ва ќариб шабамон рўз 

шуд. Ва ту ба њарфони ман бовар надорї.
— Чаро? Бовар дорам. Чунон ки гуфтам, роње нест.

— Гуфтам-ку... Роње њаст: Роњи аввал душвор. Гўшу дањонњоро 
пўшида нашавад. Хабар баранд ба шоњ. Роњи дуввум ба сўйиќа-
сдчиён вобаста.

— Лимн, мо дўстони нав нестем, њамдигарро хуб донему ши-
носем, вале ман намедонистам, ки ту ба ин андоза беѓамї.

— Чї гуна беѓам?
— Охир ман хун мехўраму хун мегирям, ки бо Арсиноя чї шуд? 

Ту дар орзуйи сарнагун сохтани шоњи бемењр њастї.
— Туро бохирад дарёфта будам, њолиё беаќл мебинам... Магар 

орзуйи њар дуямон яке нест? – тавбаро фаромўш карда гуфт Лимн 
ва аз бурљи диж ба атроф нигарист, ки дар ин ширмоњтоб ягон 
чизро мебинад ё на.

— Чун? – диќќати ўро аз атроф кашиданї шуда пурсид Ни-
комах.

— Ту хоњї, ки ба висоли Арсиноя расї...
— Оњњњ... Арсиноя...
—...Ман хоњам, ки Маќдуниё ободон гардад...
— На. Фарќ њаст миёни ин ду чиз.
— Чї гуна фарќ, Никомах?
— Охир, Арсиноя... мефањмї? Арсиноя! Ин хел духтарро дигар 

модараш назояд...
— Магар хушрўйтар аз Эрис?
— Кадом Эрис?
— Гетер.
— Њамон раќќоса?
— Њамон раќќоса.
— Њамон раќќосайи Файлотус?
— Њамон раќќосайи Файлотус.
— Охир ў...
— Бале, ў Файлотусро дўст дорад... аммо дигарон њам ўро дўст 

доранд ва њамайи сарбозон хоњанд, ки бо он раќќоса бошанд. Зан 
њамин хел чизест. Њама мардон хоњанд, ки аз они онњо бошад. 
Арсинояйи туро њам...

— Дањонатро пўш! Ў танњо аз они ман аст! Нигарон мешавад... 
Ман хоњам баргашт ба Маќдуниёйи азиз, ба он гањворайи ноз...

— Танњо бо роњи ќањрамонї, Никомах.
— Чї гуна ќањрамонї?
— Ёд дорї, ки ягон ошиќ бе ќањрамониву мардонагї ва ё бе 

мубориза ба висоли мањбуби хеш расида бошад? – гўё то рўз ваќти 
зиёд њаст ва кўтоњ кардани шаб хеле бамаврид бувад.

— Дуруст. Вале ман бо кї мубориза барам? Магар касе Арси-
нояйи маро дўст доштааст?

— На. Мубориза чунон нест, ки касе мањбубайи туро дуздад 
ва ё рабояд ва ту ўро нобуд сохта ба муродат расї. Мубориза он 
аст, ки садду монеъањоро бояд шикаст.

— Ягон балоро медонї, Лимн. Магар касе навишта, ки Арси-
нояйи маро касе аз роњ задааст?

— На. Нафањмидї. Ман оддитар фањмонам: чї монеъае њаст, 
ки туро аз ў дур медорад?

— Дурийи роњ.
— Пас чї бояд кард?
— Ин роњро бояд паймуд.
— Магар чашм дорї, ки чунин шавад?
— На.
— Боз њамон андешайи ман... Ошиќон баройи дўстдорашон 

љон фидо мекунанд, сар мебозанд, ќурбон мешаванд...
— Аблањон...
— Чї гуфтї?
— Мегўм, ки њамаашон аблањанд.
— Чї хел, Никомах?
— Охир ман ки фидо шавам, сар бозам, ќурбон гардам, чї 

лозим чунин мубориза? Магар хуб нест, ки ман зинда бошаму ў 
хушбахт гардад? Боз ёд медињед љон фидо карданро.

— Ту одами аљиб будайї – ку?
— Ба андешайи ту ман бо шоњ мубориза барам, ў маро њамчун 

хойин кушад ва Арсинояро дигар кас гирад? Њамин тавр?
— Агар ќањрамонона њалок гардї, њамин тавр. Лекин пирўз 

гардї, дигар хел.
— Чї хел?
— Хоњї, рафта Арсинояро ба занї мегирї. Нахоњї ўро, њамайи 

гетерњову занони асира моли ту мегарданд.
— На. Арсиноя лозим маро.
— Пас гуфтайи ман бояд шавад.
— Лимн, ту беаќл нестї, дидаву дониста бо аљал бозї кардан 

чї маънї дорад?
— Никомах! Газоф магўй! Баройи Маќдуниё касе бояд коре 

бикунад! Њолиё Маќдуниё аз ёдњо рафта. Шоњи маќдунї айшу 
ишрат дорад, модару ватанро фаромўш карда, њар лањза хешро 
писари кадом худойи бегона мегирад...

— Ман донам инро. Рўзе фиѓонаш хоњад баромад. Бавижа, 
гоње ки ба бод рафтани ганљи Бодовардро фањмад.

— Фањмидааст аранге. Аммо намехоњад, ки дар Маќдуниё 
Антипатр худро шоњ эълом кунад. Боз аз пайи ганљи Ќорун ва 
ганљи Равон шуданист. Аммо равшанойї нест, ки боз фиристад 
ганљњойи навро ва ё боздораду бо худ барад?

— Аз рўйи тахмини ман на он насиб кунаду на ин.
— Чї гуна? – њайрон пурсид Лимн.
— Раммолон гўянд, ки Искандар ѓун овардаашро надида ми-

рад.

Никомах гуфту ба андеша рафт, то аз Лимн чї ояд. Лимн низ 
дарёфт, ки ў чизе мегўяд надониста, муѓамбирона гуфт:

— На. Њар кї фармудааст, барѓалат бувад. Аз гуфтайи фол-
бинон Искандар то љовидон монад.

— Бале. Инро њама гўянд. Аммо ба чї ранг? Касе надонад. Ба 
бадї њам љовидона ном гузоштан имкон дорад. Чунон ки Зањњок! 
Чунон ки Мидос!

Андар вуљуди Никомах ларза афтод, ки дигар њаргиз ба дидори 
духтари дўстдоштааш нарасад. Духтарак номи зани устоди Искан-
дар Лисимахро дорад ва Никомах хоњарзодайи ўст. Лисимах њам 
њар гоњ Никомахро дида њолпурсї кунад ва ў гўяд: «Арсинояро паз-
мон шудам, чунон ки шумо.» Ва Лисимах ба китфи ў тап-тап зада: 
«Сабр бикун, ба муродат хоњї расид» мегўяд. Аммо њарфи Лимн 
дигар. Бероња метобад ба назари Никомах. Боз ларзид танаш. Аз 
худ бурун рафт ва њаяљонашро фурў нишонда натавонист:

— Ту чї кор кардї, Лимн?
Лимн нафањмид сабаби садо баланд кардани ўро ва ба атроф, 

ба зери бора, ба дуру наздик нигариста њамаро ором дарёфт ва 
зери манањи Никомах омада, хеле паст пурсид:

— Ту чї кор кардї?
— Ман? Ман њељ кор...
— Медонї бо ин садоят чї кор кардї? Ба гўши њама шуна-

вонидї, њамаро бедор кардї. Ба додхоњу додгустарон љавобгў 
худат мешавї.

— Бале. Љавобгўй худам мешавам ва ба њама мегўяму мефањ-
монам, ки имшаб то рўз ману ту бо чї кор машѓул будем...

Лимни Димн суст шуд, чунон ки дасту пояш. Бовар кард ба 
сухани Никомах ва ба андеша рафт, ки дар пос нобуд созад ўро 
ва гурезад. Вале аз забони Никомах садойи пуралам ва њузнангезе 
омад:

— Ту маро куштї, Лимн. Зинда ба зинда куштї.
— Чї хел? Чї гуна? Чаро чунин гўйї?
Аммо ин суханњо ба гўши Никомах намедаромаданд:
— Маро куштї, Лимн... Дигар њаргиз дидори Арсинояро на-

бинам!
— Бинї, бинї! Ман туро ба дидори ў расонам!
— Чї гуна?
— Мубориза хоњем бурд. Ќањрамонї хоњем кард...
— На-а-а!...
— Љим! Касе меояд...
— Бигузор ояд. Маро бубарад. Аз чунин рўз мурданам бењ-

тар.
— Љим! Шарфае... Бало занад.
— Девор муш дорад, муш гўш. Гуфта будам? Гуфта будам... 

Гўш накардї... Сазойи сарат.

— Фањмидам. Донистам. Шинохтам... Дер шинохтам. Агар 
донам, сухане намегуфтам.

— Он ќадар гуфтї, ки аз афсонањойи Юнони Ќадим њам фу-
зунтар.

— Бале, ба назари ту чунин тобад. Дар асл чизе нагуфтаам, 
роњ нишон додам, ки чї гуна ба висоли дўстдорат бояд бирасї. 
Вале ту ба осмонњо парвоз кардї ва чизакњое бофтї... Ист! – рост 
ё дурўѓ якбора садо кард Лимн. – Кистї?

Љавобе наомад. Лимн гардан ёзонда аз сари бурљи диж ба паст 
нигарист ва фармуд:

— Туфу! Лаънат бод! Намедонам ноќайи бесоњиб чї кор ме-
кунад дар ин ѓояти шаб.

— Ноќа? Њамон ки аз дур дидем? Шояд саворе дошта бо-
шад?

— Надорад. Бесоњиб. Вале шубњанок. Бихезонем фављро?
— Лозим на. Ба пойи худ омадааст, ба пойи худ хоњад рафт. 

Чу! – садо кард аз боло Лимн ва гумонаш ки њама бедор шуданд. 
Хеле нигарист. Касе пайдо нашуд. Ноќа пушти бора мегашт.

— Сабил монад, њама андешањоро пароканд. Арсинояро пеши 
назар доштам. Рост мегўям, Лимн. Дар дунё хушрўйтар аз ў ка-
серо надидаам.

— Аз гетерњо њам хушрўйтар? Њатто аз Барзин?
— Ман нашиносам онњоро. Медонам, ки гоње гетерњо мераќ-

санд, пеши назари ман Арсиноя меояд. Гумон мекунам, ки ў ме-
раќсаду ман тамошо мекунам.

— Агар чунин, бояд мубориза бубарї, Никомах. Њамон роње, 
ки гуфтам. Дигар роњ нахоњад буд.

— Мубориза?
— Бале, Никомах.
— Вале бояд бигўям, ки ман аз он ќањрамонони афсонавї 

нестам, ки худоён дар њолатњойи танг кўмак кунанд.
— Ту низ аз он ќањрамононї. Ва нияти нек дорї. Худоён ёвар 

шаванд ва ба муродат расонанд.
— Њањ-ња! – баланд хандид Никомах. – Онњо афсона. Ману 

ту надидаем ва њељ кас надидааст. Кадом Арастумиљоз навишта-
аст.

— Магў чунин. Онњое, ки чунин чизњоро навиштаанд, низ 
одамони оддї набошанд. Онњо низ фиристодагон ё дастёрони 
Худо њастанд. Дурусттар фикр бикун.

— Хуб, фикр кардам... Ва ман бо кї бояд...
— Бо Искандар...
— Њањ-ња! Як сари ќоќ бо як лашкар?! Ту девонайї, Лимн. 

Маро зинда ба зинда ба љањаннам фиристодан хоњї.

— Ман нагуфтаам, ки ту бо лашкари ў љанг бикун. Мо бояд 
андеша кунем. Маслањату машварат шавад. Роњ љўем, усул љўем... 
Баъд...

— Баъд мирем... Ман намефањмам туро, андешањойи туро, 
муроди туро.

— Бале, намефањмї муроди маро. То замоне ки Искандар њаст, 
касе рўйи Маќдуниё, дидори ёронро набинад.

— На, Лимн, хатост. Баъди сари Искандар њам касе набинад 
Маќдуниёро.

— Чун?
— Баъди сари Искандар аз замин рўяд маснадталаб. Чунон 

шавад, ки на шоњ монад, на тахт. Аммо Маќдуниё хоњ хуб, хоњ 
бад боќї хоњад монд.

— Аљаб гўйї, Никомах.
— Аљаб тобад туро. Маро муќаррарї бувад. Зеро душман 

натавонад кишвареро барафканад, нобуд созад. Тавонад, ки кохе 
нобуд кунад, тахт барњам занад, аммо мулку мардумро саросар 
несту нобуд карда натавонад. Агар љуфте аз он ќавму миллат боќї 
монад, боз рўяд он халќ.

— Ман туро нашинохта будаам, Никомах. Ё љанги Порс туро 
дигар карда, ё худ ёди Арсиноя.

— Оњ Арсиноя! Боз ба ёдам овардї. Арсинояйи зебойи ман! Ба 
ёдат хоњам зист! Ба бод мегўям арзамро: фаромўш макун. Хиёнат 
макун. Хоњам вопас омад.

— Шунид. Њоло дар Маќдуниё дили шаб аст. Туро хоб хоњад 
дид. Парешон хоњад шуд. Бењуда зиёд ёд кардї...

— Њар рўзу њар соату њар лањза ёд мекунам Арсинояйи азиза-
мро... Агар хоб бинад, сари субњ ба хонайи мо меравад ва шарми-
даву сурх шуда, аз модарам мепурсад, ки аз писаратон чї паёме... 
Инаш хуб набувад. Зодагонро парешон ва безобита хоњад кард.

— Баракс хуб аст. Онњо хоњанд донист, ки писарашон дил-
кашолие дорад дар он љо. Хоњ – нохоњ вопас гардад. Ќањрамон 
баргардад.

— Масхара кунї, а?
— Чї гуна масхара? Рост гўям. Агар дўст дорї, њар корро 

бикунї...
— Охир ман ўро зинда дарёфтан хоњам, дидан хоњам...
— Ман чї гуфтам?
—... на чунон ки ќањрамонї кунам. – андешаашро идома ме-

дод Никомах ва гўйї њарфи Лимнро намешунид. Ва Лимн дар 
андешайи хеш буд:

— Њар ду як хел фикр мекунем, Никомах
— Ќањрамонона њалок гаштан нахоњам....
— Кї гуфт, ки њалок шавї?

— Ќањрамонона њалок шуда, дидори ўро набинам, чї зарур 
чунин ќањрамонї?

— Зарур набувад.
— Агар мурод мурдан аст, ба њар ранг мурдан имкон дорад. 

Њатто туро кушта натавонанд ва ё куштан нахоњанд, метавонї 
худкушї кунї...

— Хуб, бигузор гуфтайи ту шавад. Худатро куштї ё накуштї, 
кори туст. Вале бо чунин роњ ба висол нахоњї расид... Чунин 
худрой ва саркаш бошї, ман нагуфтаму ту нашунидї.

— На. Ту гуфтиву ман шунидам.
— Чї хел?
— Ба дарди ман буд гуфтањоят. Дер боз нигарон будам, ки касе 

пайдо шавад, чизе бигўяд, то буѓзи дил кафонам. Ташаккур туро, 
ки чунин сўњбат кардем. Вагарна дилам имшаб ё фардо мекафид. 
Ба каси ноошнову ношинос магар чизе гуфта мешавад?

— Танњо ту на, Никомах, бисёрињо гуфтанињойи зиёдро дар 
дил нигоњ дошта, мадда кунонда, оганда, ба дарди ѓамбодаву 
дилларза мубтало гашта, силу зардоб шуда, мемиранд, аммо лом 
гуфта наметавонанд. Зеро гўянд, забонашонро мебуранд, нагўянд, 
дилкаф мешаванд. Пас чї бояд кард?

— Бояд хап гашт. Нигарон шуд, то Осмон аз куљо дарз 
меорад.

— Хуш фармудї. Аксарияти халќони рўйи Замин чунин андеша 
доранд. Ба љуз Искандар. Искандар донад, ки агар Осмон дарз 
орад, эњтиёљ ба чизе намонад: на ба зар, на ба мубориза, на ба 
ќањрамонї, на ба орзу, на ба њавас, на ба Арсиноя...

— Боз ба ёдам овардї... Арсиноя! Пеш аз он ки Осмон дарз 
орад, ман туро хоњам дид! Арсиноя!!!

— Агар Осмон дарз орад, њољати сўйиќасд набувад. Он гоњ 
баду нек баробар хоњад мурд...

— Ѓараз чист, Лимн?
— Ѓараз он аст, ки мо бояд маќдуниёнро бедор кунем ва онњо 

зинда ба ватан баргарданд.
— Рост гўй, Лимн, низ орзуйи тахту тољ дорї, ки ин ќадар 

љон коњонї?
— На, Никомах. Ту бояд дуруст фањмї нияти маро. Дилам 

сўзад ба Маќдуниё. Охир ту донї, ки мо куљо омадем? Аз пайи 
сайди гурезон то ин љо расидем, номаълум буд; ана медорем, ана 
мегирем, гуфта бо шавќу завќ ба умеди зару зевар ба дарвозайи 
Бињишт шудем. Баргаштан аз Бињишт осон набувад. Бозгашт азоби 
љањаннам бувад. Роњи дуру дарозро паймудан азоб. Оё љондоре 
то ватан расад ё на?

— Ёди ватан, орзуйи дидори ёрон кашад, зуд хоњем расид.
— Баройи ин аввал озод бояд шуд.
— Њммм...

— Бењуда гуфтам, Никомах. Лозим набуд.
— Лозим буд.
— Чї-ї? Лозим буд? Пас чаро гўш надињї ба њарфи ман?
— Чун? Магар ман аз ѓайб шунидам ин ќадар гуфторро? Охир 

ман шунидам. Посух додам.
— Дониста: шунидї, посух додї. Аммо ба хулосае наомадї.
— Магар ин корест, ки кас зуд хулоса барорад?
— Зињї! Бояд биандешид, ки ин масъала то куљо расонад моро. 

Ман нагуфтаму ту нашунидї.
— Оре, ту нагуфтиву ман нашунидам... Ин љо субњ медамад. 

Дар Маќдуниё шаб аст.

БаНди дуВВуМ

Ва Никомах хоб дид Арсинояро; баъди шабзиндадорї рўзона 
бихусбид андар саройи дижи Искандарийи тозабунёд ва хоб дид 
Арсинояро: Андар харобањойи ќасри Искандари Аввал (ки аз 
љониби Хишоёршоњ вайрон гашта буд) арўспўш сапеду болдор 
оѓўш кушода меомад ба пешвози ў ва аз атроф садоњо шунида 
мешуд: «Ќањрамон омадї, хуш омадї!» Вале Никомах ба сўйи ў 
тохта наметавонад, зеро бораш гарон аст. Дар хўрљини шарќї 
зару зевар бардоштааст, љайбу оѓўшаш низ пур ва андар мўкийи 
нави кўњистониаш њам тангањойи сиккайи порсист, халалгор ша-
вад гашташро ва ў натавонад битозад ба истиќболи дилдодааш. 
Њатто дањонаш пур аз зар, натавонад гуфтан. Ѓунг-ѓунг кунад 
замбўрона: «Арсиноя! Баройи ту, њамааш ба хотири ту!» Вале 
Арсиноя нашунавад. Боди тез дигар сўй бубарад овози гунгонайи 
Никомахро. Арсиноя хомўш, вале гирифтаљигот тозад.

Бод сарандози арўсиашро барафканд ва бурд зайле ки дар паси 
сараш пар-пар мезад. Ба њаво бардошт, бурд то абрњо. Ў мето-
хту Никомах њанги гаштан надошт ва њељ намерасиданд ба њам. 
Никомах сар фароз дошта менигарист сўйи фариштайи ба сурати 
кабўтари сапед гашта ва мехост тезтар гом бардорад. Чашмаш ба 
фаришта буд, ногоњ пояш хўрд ба санги фитода аз кохи вайрона 
ва афтод пасрў. Аввал зари дањонаш пош хўрд. Тангањо рехтанд 
аз хўрљин. Никомах ба лату зарби пой нигоњ накарда, тангаву 
порањойи заро чида ба чашми хўрљин меандохт, то Арсиноя ба 
ноўњдабароийи ў нахандад. Вале мањбуба њељ намерасид ба ў.

Ва аз харобот мори айнакдоре хазида омад. Никомах надида 
буд онро. Пештар аз Арсиноя расид мор ва дасти ба зарпорањо 
дарозшудайи Никомахро неш зад. Ў наъра кашид њам аз тарсу њам 
аз хавфи марг... Аз садойи баланди хеш бедор шуд. Чашми Офтоб 
буд дар чашмаш. Дилаш бозї дошт чун дили гунљишки ба даст 
уфтода. Зери обу араќ монда буд. Даст пеши чашм дошта, дида 
кушода, андаке ба худ омада, андешид, ки чї маънї дорад ин њама. 

Барнахоста дер дароз кашид ва таъбир кард аз рўйи шунидањояш 
хобашро. Хулоса баровард, ки «зарр» – ѓам, «мор» – душман. Ва 
дилтанг шуд. «Чаро ёди ватан кардам, оворагињо хубтар буд» гуфт 
дар дил, ки њанўз дар хоб бошад. Пас бори дигар хоби дидаро ёд 
овард ва њанўз њам Арсиноя метохт рў ба рўяш.

Лимнро дашном дод. Дашном дод, ки агар њизза намегиронд, 
чунин хоби мудњишро намедид. «Њама кораш чунин... Нањс... 
Бародарам Кебалин гуфта буд, ки домонат ба чунин касон расад, 
бурида парто...» Бузургбародараш ёдаш омад чунон ки шаб. Шаб 
гоњи маслињат ўро ёд оварда буд, ки аввал бо Кебалин сўњбат 
мекунад, ў њар чї гўяд, он шавад.

Аз хоб сер нашуда бошад њам, чашмонашро молида хест. Бурун 
омад аз саройи хоб. Љўё шуд Кебалинро. Кебалин низ омада буд 
ба зайли Никомах, ки чизе ба даст орад. Љавони орому фурўтан, 
ба касе ё чизе кор надорад; њарфе намегўяд ва њатто маслињат 
дода наметавонад. Аз ин рў Никомах ягон корро маслињат на-
мекунад бо ў, вале њар фармоне шавад, иљро мекунад. Ба назар 
чунин расад, ки њама корро ѓайриихтиёр мекунад. Аммо љуз Ни-
комах касе хислатњойи ўро намедонад. Вагарна кайњо истифода 
мебурданд баройи корњойи бад. Бурди Кебалин ин аст, ки ба касе 
чизе намегўяд; намепурсад, намешунавад; мебинаду намебинад; 
медонаду намедонад; мешунаваду намешунавад. Як каси аљиби 
ба касе номаълуму нонамоён. Пиёдагард. Аз Маќдуниё то ин 
љо пиёда омадааст, вале изњори норозигї ва хастагї накардааст. 
Њар гоњ, ки чизеро гуфтан хоњад ва пурсиданї шавад, аз ройяш 
мегардад ва дар дил мегўяд «Суде надорад» ва хомўш мемонад 
чун пешин ва гўё вуљуд надорад. Касе ки ўро надонад, пиндорад 
камаќл аст ва баройи беаќливу нодониашро зоњир накардан њама 
умр хомўш мегардад. Ва касе ки ин нуктаро дарёбад, Кебалинро 
бузургтарин ва боаќлтарин инсон мешуморад. Гўё аз донойї сараш 
вазн оварда ва бардоштанаш баройи ў гаронї мекунад. Никомах 
њар ќадар хоњаду кўшиш кунад, ки ба бародараш монанд шавад, 
наздик шуда наметавонад. Никомах сабукињо дорад ва зудбовар. 
Дар лањзањойи нозук ин чизро пай бурда аз роњу рой баргаштан 
хоњад њам намешавад. Баъзан њасад барад ба Кебалин, ки худро 
идора карда тавонад. Баъзан нафрин хонад, ки одам ин хел бе-
парво ва бетараф набояд бошад. Аќаллан чизи андеша карда ва 
ё хостаашро бояд гўяд. На. Дунё киройи сухан надорад. «Пеш аз 
мо њама суханро гуфтаанд, акнун мо хойида, майда карда, ланљ 
карда ба якдигар мефањмонем.» Ин андешайи Кебалин. Андешайи 
Никомах чунин аст: «Кас аз зиндагї њама чизро бояд бигирад.» 
Искандарвор андеша меронад, ки шоњ бошад. Аз ин рў њанго-
мањойи Лимн баъзан ўро хуш меояд.

«Кебалин!»

Фарёд мезанад гўё, то бародарро пайдо кунад, аммо овозаш 
намебарояд. Пас чашмонаш мељўянд бародарро ва фикраш кор 
мекунад, ки дар куљо бошад. «Яќин ё санг мебардорад ва ё лой 
мекунад дар канори роњравњойи Искандарї». Андешайи Никомах 
аз он аст, ки Кебалин баринњо, ки «не»-ро намедонанд, чунин 
корњойи сангинро баљо меоранд..

Никомах медонад, ки аз Кебалин маслањат љустан бењуда аст: 
хоњ-нохоњ мегўяд: «Маслањат мепурсї, шояд худат чизе андешида 
бошї?» Ва ё ба пурсат посух надода ба рўят менигарад; худат пай 
мебарї, ки ў чї мехоњад. Ба рўят менигарад хандида ва баъзан ба 
хашм, ки аблањ мешуморад туро баройи пурсњойи беаќлонаат. Аз 
њама аљибашро Никомах ёд дорад: маслињати чанги зидди Порс 
буд ва падару модар пурсиданд:

«Кебалин, ту баройи чї меравї?»
«Баройи Маќдуниё.»
«Баройи Маќдуниё? Ту ба Порс меравї, Маќдуниё ин љо ме-

монад...»
«На. Ман Маќдуниёро бо худ мебарам, бо худ меорам...»
«Ба онњо чизе нагўй, занак, – аз дари хона сар бурун карда 

гуфт падар ва афзуд: — Мо Маќдуниёро обод карда натавонистем. 
Инњо мардикорї рафта, пул пайдо карда, меоранд ва сутунњойи 
ќасри Пелларо аз тилло месозанд.»

Ва Кебалин он гоњ чизе нагуфт, шакарханда кард, ки танњо 
худаш сарфањм мерафт ба маънийи он. Вале Никомах шўрид:

«Охир натонистед – ку, порсњо омаданд, тохтанду куштанду 
бурданд, натонистед – ку, њимоя карда натонистед-ку?!»

«Акнун ту метавонї, тиррончак! Аз сояат метарсї, ба љанги 
Порс рафтанї? Медонї, ки ин љанг чї маънї дорад?»

«Медонам. Мо ќасос мегирем!»
«Ќасос мегиред! Порсњо дањони амма наянд, ки ќасос гиред! 

Љавоб медињед! Модаратон њар рўз маро гаранг мекунад, ки чї 
пайку пайѓом...»

«Намеравад, ба њељ куљо намеравад! Намемонам! Писарони мо 
бошанд, моро чунин зору гирён партофта намераванд.»

«Охир рафтан баройи омадан бувад, модар.»
«Зарурате нест. Маќдуниё аз ин зиёдтар хароб намешавад, 

обод њам. Боз шумо мехоњед, ки ба сари мардумони дигар рафта 
мулки ободашонро харобот гардонед. Охир ба шумо чї лозим? 
Шоњ набошед, вазир набошед!»

«Мо сарбоз модар! Сарбози Ватан!»
«Сабр кунед, њар гоњ ки касе ба сари Маќдуниё тохт овард, 

њифзу њимоя хоњед кард.»
«На, модар, муроди Искандар чунин нест. Ў мегўяд, ки душ-

манро дар хонааш саркўб бояд кард, то њанги тохт намонад дар 
танаш.»

«Ту чї мегўйї, Кебалин?»
«Њамин зиндагї ба чї лозим, модар?»
Њама хомўш монданд. Падар хеле андешид. Модар низ. Ни-

комах ба бародари бузургаш нигарист њайрон. Ва садойи Падар 
омад, ки ба зан ишора мекард.

«Бигузор раванд, занак...»
Дањони модар воз монд ва нишаст ба замин, ки ин пирмард чї 

берањм аст. Писаронашро ба дањони аждар мефиристад.
«Ту аз Крон1 њам берањмтарї, мардак. Наход кас писари худ-

ро...»
«Сазойи фарзанди саркаш чунин, занак... Посухи Кебалинро 

шунидї. Маълум, ки ў аз зиндагї норозист.. Замони мо гузашт ба 
њар ранг. Инњо чизи дигар мехоњанд. – Гуфт ба зан ва ба писарон 
мурољиат кард: — Агар нома нависед, ба ман салом нагўед! Ња-
мин ѓамам то гўр мерасад, балки аз гўр њам чун ѓамбода дамида 
мебарояд...» – Дарро пўшид падар ва ба Кебалин намуд, ки ў ба 
дунёйи дигар рафт...

Ва то имрўз Никомах надида дидори падарро. Њолиё пазмон 
шудааст. Вале намедонад, ки аз Кебалин чї меояд… Ситезањойи 
падар ва зорињойи модар дуруст будааст. Аз дур ба ќадри ватан 
расї, аммо онро обод карда натвонї...

Ва њоло Никомах орзуманди дидори бародар аст. Гарчї дар 
як сипоњанд: Никомах савораву Кебалин пиёда, дер-дер мебинанд 
њамдигарро ва аз њолу рўзи якдигар огоњї надоранд. Гом зад Нико-
мах сўйи соњил, ки бояд охирин обшиканњоро дуруст мекарданд ва 
медонист, ки бародараш он љост. Никомах поёндасти дижро гирд 
гашта то доманайи он рафт ва сари санге баромада нигарист, ки 
бародараш дар куљо бошад. Азбаски дар ин роњи тўлонї њама бо 
ў шинос шуда буданд ва медонистанд, ки бародари Кебалин аст, 
зуд дањан ба дањан расонданд. ки бародараш Никомах омадааст. 
Мазмун, чунин омадани Никомах гоњи кор бародарро нафорид 
ва ё аз саркорон бим кард ё нохуб пиндошт, ки чандон эътиборе 
надод ва зуд пешрў наомад. Никомах медонист одату феъли ўро, ба 
дил нагирифт ва тоќат кард, то рухсат шудан. Ва дертар рўзбоне, 
ки сари мўлайи ду газ аз замин боло меистод, ишора ба рухсат 
кард, то Никомах назди бародараш биравад....

Вале Никомах бародарашро нашинохт: њарчанд њамон Кебалин 
буд. Лоѓар гашта, мўйи чаккањояш сапед шуда буданд. Никомах 
мехост ўро оѓўш карда самимияташро ва пазмон шуданашро ва 
гуфтањойи падару модарро ёдрас кунад, аммо бемењрї ва одати 
Кебалинро дониста, суст шуд ва танњо ба торањойи мўйи сапеди 
ў нигарист.

1. Крон – шоње ки кўдакони навзодашро мебалъид, мехўрд.

«Њааа, њамин хел шуд» нигоњи бародарро пай бурда, сар љун-
бонд Кебалин, вале бо садо изњор накард.

— Чї њол дорї?
— Мисли њаминњо. – Даст ба сарбозони коргар ишора карда 

гуфт Кебалин ва гўё дигар њарфи гуфтанї намонда бошад, хомўш 
истод.

— Ман Маќдуниёро ёд кардам, Кебалин.
— Наѓз кардї...
— Падару модарро ёд кардам, Кебалин.
— Наѓз кардї.
— Арсинояро хоб дидам, Кебалин.
— Наѓз кардї.
— Куштам.
— Наѓз кардї.
— Љангро нафрин кардам.
— Наѓз кардї.
— Туро туф кардам.
— Наѓз кардї.
Никомах њайрон. Намедонад боз чї гўяд ўро. Як њарфро ёд 

гирифтааст, тўтиёна такрор мекунад.
— Антипатр љанг эълон кардааст бо Искандар.
— Хуб кардааст.
— Ман Маќдуниёро дигар мекунам.
— Хуб мекунї.
— Ман Искандарро мекушам.
— Хуб мекунї.
— Туро мекушам.
— Хуб мекунї...
Никомах дандон сойид, ки бо ў коре кардан имкон надо-рад. 

Ё аќлаш коста ва ё зуъмаш гирифта. Сараш хам. Ё шарм медорад 
ё ин дунёро киройи сухан намедонад.

— Дунё ноором, Кебалин.
— Ин дунё кай ором буд?
— Ноороми ноором... Гўйї дар рўйи об мелаппад.
— Њамин хел буд.
— На. Ман миш-мишу фиш-фишњоро дар назар дорам.
— Њамин хел буд.
— Лашкару лашкариёнро...
— ...
— Њама зидди шоњ рафтор мекунанд ва ўро...
— Ту низ?
— Ман њоло ба хулосае наомадаам.
— Наѓз мекунї.
— Кори дунёро хулоса карда нашавад.
— Худаш хулоса бувад.

— Чун?
— Аз як сўрохї бурун мешавї, ба як сўрохї дурун ме-равї.
— Њаминро ки дониста будї, чаро омадї?
— Хар аз хар монад, думашро буранд.
— Пас ту розї њастї, ки бо дигарон њамроњ шавї.
— Магар њамроњ наям?
— На. Дар муборизайи зидди шоњ?
—...
— Нафањмидї. Маќдуниён сўйиќасд доранд, шоњро кушта-

нианд.
— Хуб мекунанд.
— Куштанианд.
— Хуб мекунанд.
— Охир ту чї хел инсонї?! Ягон чизи дуруст бигўй!
— Њамайи гуфтањоям дурустанд. Ягон фикри туро рад накар-

даам. Агар мекушанд, кушанд. Боз чї мехоњї?
— Ман мегўям, ки шоњро мекушанд, ту мегўйї, ки кушанд!
— Рост мегўям, накушанд, ў нахоњад мурд. Њамаро хоњад 

кушт!
— Чї хел дилсардї, бародар, чї хел хунсардї...
— Аблањ...
— Ман аблањ?!
— На. Ман... Ту донойї. Аммо намедонам, ки дилгармї ба 

чї дорї?
— Дилгармї ба чї дорам? Ба Маќдуниё! Ба Арсиноя...
— Аблањ...
— Ман аблањ?
— На. Ман... То ту бармегардї, ки Арсиноя дањто мезояд...
— Чї-ї-ї?!
— Ана дидї... Магар ман дурўѓ гуфтам? Аблањият боло гирифт. 

Мушт бар сари ман бардоштї. Њамин муштро ту метавонї ба сари 
падару модар њам бардорї, ба сари Маќдуниё низ...

Никомах мушт фурў кард, вале дандонаш фишурда буд. Зери 
лабу дандон ѓуррид:

— Ман баройи маслањат омадам...
— Аблањ... Насињати падару модарро напазируфтї, магар мас-

лањати маро пазирї?
Никомах шўрида чизе гуфтанї буд. Чун ин њарфи бародар шу-

нид, суст шуд ва панља кушода, сарашро молид. Дарёфт, ки даќќї 
шуда мўяш ва панљааш торањоро људо карда натавонад. Мўйи 
сари бародараш низ чунин. Маълум, ки беањамиятї зиёд шуда. 
Бори дигар мўйи сапедигирифтайи Кебалин диќќати бародарро 
љалб кард ва ў ёд овард, ки баройи чї омада буд.

Вале Лимн халал расонд. Лимни Димн аз хавфи он ки Никомах 
сўњбати дўшинаро овоза карда бошад, ўро љуста то ба ин љо омад 
ва баройи дарёфтани вазъу њол аз дурї садо кард:

— Туро мељўям, Никомах! Нома ба номат!
Чун аз љониби онњо посухе нашуд, Лимн бозистод ва њаросон 

нигарист. Ва Кебалини камсухан пурсон шуд аз бародар:
— Ин шайтон низ шарик?
— Аз куљо донї шайтонийи ўро?
— Кї надонад? Дар љое дуд барояд, ў њозир шавад. Агар чизе 

ба ў гуфта бошї, дигар магўй.
— Шумо дар борайи ман чизе мегўед. – пеш наомада фармуд 

Лимн.
Баройи он ки Никомахи хом нољо нагўяд, Кебалин фармуд:
— Дар борайи ту чизе нагўем. Ман туро ошно созам бо Ни-

комах.
— Мо шинос њастем. Шояд ў шинос кунад?
— На. Ман шинос кунам. Шинос кардан њам кори њар кас 

набувад.
— Хуб. Чї гуна шинос кунї?
— Одами хуб. Барояш дўсту душман фарќ надорад.
— Чун? – њайрон пурсид Лимн.
— Њазл мекунад, Лимн. Ў худашро шинос мекунад. Бори ав-

вал мебинам, ки бародари ман сухан гуфта метавонад. То њол аз 
дањони ў сухан мекашидам ва орзуманди сўњбаташ будам. Туро 
дида, булбул шуд.

— Кебалин одамшинос. Медонад бо кї сўњбат карданро. – гуфт 
Лимн ва шерак гашта пеш омад.

Аллакай суханчинон наздик шуда буданд, то аз маќсади гирд 
омадани онњо воќиф гарданд. Ва Лимн коѓазпораро нишон дода, 
пеш омад ва ба Никомах дароз карда гуфт:

— Ишќия. Бояд бифиристї ба Маќдуниё.
Ва хуш наомад ин њарф Никомахро. Зеро асрор њувайдо мекард 

ин коѓаз. Ў бародарро фањмонида буд, ки бо Лимн чизе надорад 
андар миён. Чун нома хонда шавад, Кебалин дарёбад, ки чизе њаст 
байни онон. Никомах коѓазро аз дасти Лимн гирифт ва нахонда, 
пора карда, ба рўд андохт. Лимн њайрон ба ў ва ба бародари ў 
нигарист ва пурсид:

— Чаро кардї чунин?
— Зеро ман саводи номанависї дорам ва чї навиштанро до-

нам.
— Лекин саводи шеърнависї надорї.
Кебалин зуъм дошт ва намехост ба сўњбати онњо шарик шавад. 

Якбора кафид чу пуффаки дамида:
— Магар ту аќл дорї?

Лимн чї гуфтанро надониста, њайрон монд ва нигарон истод 
ба руйи ў. Кебалин афзуд:

— Шеър кори аќл аст, масалан мисли аќли Арасту. Ту магар 
чунин аќл дорї, ки шеър бинависї?

— Баъд надорам? – ба пурси Кебалин дуруст сарфањм нарафта, 
гуфт Лимн.

— Мебинам, ки надорї.
— Бино ба шунидаам, Кебалин одами бафањм, бомулоњиза, 

баду некро мефањмад, сиёњу сапедро фарќ мекунад.
— Муњобот карда касе. Аќлу хирад чизе нест, ки ба њар косайи 

сар андозанд.
— Даѓал будайї. Бо ту баринњо магар Маќдуниёро обод карда 

шавад?
— Агар бо ман баринњо нашавад, бо ту баринњо шавад. Он 

гоњ... Вой!
— Войи чї?
— Войи Маќдуниё! Бењтар, ки ту на ѓами Маќдуниё, балки 

ѓами худро бихўрї.
— Ман ѓаме надорам...
— Маълум... Мо беѓамем. Њељ яки мо ѓам надорем. Вале дањон 

кафк кунонда Маќдуниё, мегўем. Ойина нест, то бинї, ки чї гуна 
аз кунљи дањонат кафк резад.

Лимн беихтиёр кунљи лабонашро пок бо ангуштон кард ва 
хашмї шуд, ки чаро ин ќадар таъна занад. Ба Никомах нигарист, 
ки чизе гуфта магар? Ба назари ў Никомах низ гирифтахотир 
менамуд ва аз рафтори бародараш хиљолатманд метофт. Њайрон 
низ буд, ки чаро якбора ў сухангўй шуд. Њол он ки ба пурс посух 
доданро бори гарон медонист. Ѓазаб дорад. Њамин хел феъл њам 
дорад, ки каси бемаѓз аз њад гузаронад ва ё аз гилем бештар пой 
дароз кунад, нафрин мехонад ва баъзан мешўрад. Њоло даврайи 
шиносойї; онњоро ба худашон шиносонданист, ки кї њастанду аз 
дасташон чї меояд. Њамин хел рафтор карданист, ки шояд худашон 
пай баранд хатояшонро ва аз андешайи мушт ба дарафш задан 
баргарданд. «Тавба... Бо шоњ мубориза карданианд.» Тавбаашро 
дар дил гуфт. Зеро њанўз чизе равшан нест ва сухани нољояш ме-
тавонад чун тир бар худи ў баргардад. Дигаргуна пурсид:

— Донї, ки чаро ба ин дурињо омадї?
— Чунон ки ту омадї...
Кебалин хандид:
— Гуфтам, ки аќл надорї! Ба зуъму гарданшахї чизе бадаст 

наояд. То зуъми туро мефањманд, ки устухонат мепўсад.Наќша 
ва андеша ва маќсади равшану муайян бояд дошт. Дар чањорсў 
њаросон монї, роњи рафтро фарќ накунї... Ин чї? Мубориза?

Лимн боз нигарист ба Никомах, ки ишора ба чї дорад баро-
дарат. Аммо ў чизе гуфта наметавонад ва китф дарњам мекашад. 
Ва якбора мекафад.

— Ту девона. Аз ман бузург бошї њам, бефаросот.
Кебалин боз хандид:
— Ман ки ин чизњоро дар сифати шумо гуфтам, акнун шумо 

чизе бигўед, ки аќаллан ба андом ё симойи ман часпад.
— Хар! Саг!
— Дидед! Љўед, пайдо мекунед! – Њар ду њам бењтарин љон-

дорњо. Хубтар аз шумо хидмат мекунад ва вафодор аст. Кадом 
хар аз хидмати соњибаш саркашї кардааст? Кадом саг ба соњибаш 
бевафойї кардааст? Бигўед, шумо хуб ё хару саг?

Онњо хомўш буданд ва ба кинояњойи ў сарфањм рафтанд ва 
якдигарро бо диќќат аз назар гузаронида, хомўш рафтагор шу-
данд. Чанд ќадам гузошта, њатто ба пасаш нигоњ накарда Никомах 
гуфт:

— Мурам, мурдаамро суроѓ накун!
Кебалин андешайи хешро гуфт:
— Зўри бењуда миён шиканад.
Онњо пойи рафт суст карданд, вале наистоданд. Лимн пурсид 

аз Никомах:
— Зарбулмасали ў чї маънї дорад?
— Дар омади сухан чунин гўянд.
— На. Омади сухан набошад. Аз сирру савдо огоњ, ки чунин 

мегўяд. Рост бигўй, чї гуфтї?
— Чизе нагуфтаам. Огоњ кардам, ки вазъ нобоб аст ва низомиён 

баъзан изњори норозигї мекунанд.
— Чизе њаст...
— На... Ў пир шудааст. Алаѓда аз чизе. Вале рўшан намекунад, 

ки аз чї? Ѓазаб дорад. Паланги ѓазаб барин дарафтидан мехоњад. 
Чї кор карданашро намедонад. Аз кўдакї то њол чунин надида 
будам ўро.

— Як ў на. Њама чунин: яке паланги хашмї, дигаре шери ѓазаб, 
саввумї шаѓоли олуѓда. Танњо ману ту ором. Ман саросари лаш-
каргоњ, коргоњ ва дижу шањрро давр гаштам, сипоњиеро надидам 
шодмон. Њама майли Маќдуниёву Юнон рафтанро доранд, илоље 
намеёбанд.

— Лимн...
— Њм...
— Тарсам ин аст, ки њама бало ба сари мо бор шавад.
— Аз чї рў? Магар...
— На. Ба Кебалин аз ин хусус њарфе нагуфтаам. Ў имкони 

сухан надод. Худат дидї.

— Мо дигар асбоби тарс надорем. Ба шуниди ман Аминтаву 
бародаронаш, Файлотусу бародараш ва ёрони дигар бар зидди 
шоњ шўриданианд.

— Ѓайри имкон...
— Чї хел ѓайри имкон?
— Охир тињидасту тињипо чї гуна тавонад бар зидди сипоњи 

шоњї ва низомиёни мусаллањ хезад?
— Низ андешидам... Ёдам омад, ки гушна ба шер занад, 

гўянд.
— Дуруст, Лимн... Лекин... лекин...
— Чї лекин?
— Лекин онњо ёру дўстони нав наянд. Ба назари ман мисли 

дунё кўњна. Пас чї хел шавад, ки Аминта ё Файлотус...
— Замони љанг, њама чизро чашмдор будан аз имкон берун 

нест. Баройи молу сарвату хоста ва доройї чї бурду бохтњо ша-
вад. Нафсу њаваси дунё бало зояд. Падар ба писар рањм надорад, 
писар ба падар, бародар ба бародар.

— Ба њар њол андеша бояд кард. Масалан ба сари ман осмон 
фурў оранд њам натавонам бародарро куштан.

— Магў, Никомах. Њар кор аз вазъу њолат вобаста. Кї мегуфт, 
ки Александри Линкестидї сари ду бародарро ба сари ду найза 
бардошта баройи Искандар меорад. Дида будї, чї гуна хуншор 
буд?

— Бале, њама дида буданд. Њанўз њам ў зинда. Аз Искандар 
чизе надид. Зери назарњост; зиндонї њисоб. Искандар дилпур нест, 
ки ў садоќат дошта бошад. Хоњ-нохоњ рўзе хун ба сараш хоњад 
зад, чашмонашро хун хоњад гирифт ва...

— «Ва» надорад. Ин кўњнасарой аз аввал чунин сохта шудааст: 
писарони Одам сар карданд бародаркуширо. Љойи гила нест. Ту 
накушї, ў кушад.

— На. Имкон надорад, Лимн. Ў фарзанди падару модари ман 
аст. Магў! Магў!! Маггў-ў-ў-ўй!!!

— Хуб. Нагуфтам... Худи шоњи маќдуниро мегирем. Баройи 
тахту бахт бародаронашро накушт? Модари ў, Олимпиада, њама 
палонљњоро бо фарзандонашон накушт?

— Медонам, медонам... Аммо муроди мо тахтнишинї нест ва 
бародари мо низ ёди тахту бахт надорад.

— Касе дар орзуйи тахт нест, Никомах. Аммо вазъу њолат 
таќозо дорад, ки сипоњиён хурўшанд. Аминтаву Файлотус, ки 
чунин ният дошта бошанд, он тарафашро худат фикр бикун.

— На. Ман бовар надорам. Бовар надорам, ки Аминтаву Фай-
лотуси ба њама кору чиз њаќќу њуќуќ дошта ба ин кор даст зананд. 
Чї намерсад ба онњо?

— Он чиз, ки барояш мубориза мебаранд.
— Бовар надорам, бовар надорам...

— Ваќташ расад, бовар хоњї кард.
— Хайр, Файлотус баройи хуни падар шояд шўрад, аммо 

Аминта... на. Ман њам ба љойи Файлотус бошам, ба номи чунон 
падар сар бардоштанам мумкин... Лекин Аминтаро чї намерсад? 
Сарфављи пиёданизомиён... На-на... Магўй...

— Хуб. Нагуфтам. Ман нагуфтаму ту нашунидї. Офтобро ба 
домон пўшида нашавад. Рўзе њамааш равшан гардад.

Таги дили Искандар сиёњї баровард. Чунон сиёњї, ки ягон 
љойи муќаддас оташ гирифта, дудаш дарун зада бошад. Беќарорї 
дошт ва намегунљид дар Искандарийи тозабунёд. Худ аз худ ба 
ёдаш омад, ки дар рўззодаш яке аз мўъљизањойи њафтгонайи олам 
њарами Артемидийи шањри Эфес оташ гирифта буд ва раммолони 
эфесї пешгўйї карда буданд, ки дар чунин рўз ба дунё омадани ин 
тифл бењуда набувад; ў тасхиргари Осиё хоњад буд... Ва њолиё ки 
шоњи бистуњафтсола андар музофоти Осиёст ва дар кохи навбунёд 
баробари шодкомињо таги дилаш нољўр аст ва сиёњї мезояд, хеш-
ро бад эњсос мекунад чу беморони фишори баланд дошта, ки аз 
таѓйири боду њаво ланљу нољўр гарданд. Гўё ба сари ў санги осиё 
бор кардаанд ва дилаш фишор хўрда дард ба дасти чап дињад. Аз 
оби Њарорўд нўшидан мехоњад ва мефармояд биоваранд. Аммо 
то овардани об ў намегунљад андар пўсти хеш.

Барзин беќарорињойи ўро дида, миш-миши занонайи саройу 
њарамро ёд меорад ва тахмин мекунад, ки чизе њаст. Бод навазад, 
наљунбад барги дарахт. Ойинайи чашмони Барзин нишон медињад, 
ки роњ ѓубор дорад ва њаво чандон тоза нест. Чунон ки аз зери 
суми асбон ѓубор бархоста пеши офтобро гирад. Айнан ба Искан-
дар чунин намояд, ки ѓуборе гирад пеши рўшнойиро. Зан тарсад 
аз гуфтан ба Искандар. Хашми ўро медонад: ба андак бањона ўро 
ронад аз саро ва боз пардозад ба айшу нўш. Ў нигарон буд, то 
шавњар чизе гўяд ва ё хоњише бикунад. Аммо чунин нашуд. Барзин 
пай бурда буд вазъу њолати шўро, аммо худро ба нодонї мезад... 
Ва чун Геракл зинањойи сангини ба усули шарќї сохтайи кохи 
Искандариро як-як лаѓзида мефаромад, модар фарёд зад:

— Геракл! Оњиста бош! Эњтиёт бишав! Падаратро низ бигўй, 
ки эњтиёт кунад худро!

Барзин ќасдан баланд гуфт, то бишнавад Искандар. Ў шунид 
садойи баланду музтарибњоли занро ва шакармаст бошад њам, 
тозон ба дар омад, озод аз зинањо фаромадани писарро дида, њама 
чизро фаромўш кард ва матлабро гуфт:

— Чї фармудї, Барзин?
— Гераклро њушдор кардам, то оњиста пой гузорад...
— На. Боз чизе гуфтї. Гўшам фиреб надињад, ишора ба ман 

буд.
— Ба Геракл фармудам, ки падарро огоњ гардонад, то эњтиёт 

бошад.

— Яъне чї? Фолбинакат чизе нишон дод?
Сахт расид Барзинро ва зуъм карда дуртар рафт ба кунљи хона, 

чунон вонамуд, ки на шў лозиму на фарзанд. «Ин њарфро аз куљо 
пайдо кардааст? Тамоман бегона баройи ў.» Аз дил гузаронд зан ва 
садойи ногањонийи Геракл хаёли ўро парешон кард. Тозон ба дар 
омад, ки шоњ бардошта буд шоњзодаро рўйи даст ва менигарист 
ба биниаш. «Ба бинї задї? Боке нест. Бузург шавї. Аммо зуъми 
модарат ба худаш мемонад. Туро ба Маќдуниё хоњам фиристод. 
Момоят хуб тарбият мекунад. Ланика чу ман туро навозиш хоњад 
кард...»

— На! – аз дар баромада ва писарро рабуданї шуда ба шў 
часпид Барзин ва афзуд: — Ман нагузорам, ки Геракл љангљў 
шавад!..

Ба гумонаш бо њамин сухан њама бозхост ба Искандар гуфта 
бошад, хомўш монд, то чї ояд аз шў.

Искандар пай бурд, ки зан танњо чун шў бо ў гуфтор мекунад 
ва шоњийи ўро ба инобат нагирифта, њарф мезанад ва ё ноз њам 
дорад. Хуб, ки бегонагон нестанд. Рўзбонон дуранд ва пардадор бо 
кори хеш машѓул. Мољаройи ноаёни онњоро касе пай набурда.

— Эй зан, ту донї, ки рў ба рў бо кї њастї?
— Оре, донам, ки рў ба рў бо шоњи маќдунї њастам.
— Пас чаро њадро надонї ва чунон муомила кунї, ки Олим-

пиада бо Файлаќус?
— Магар бад аст?
— Бад нест. Аммо њадро бояд донист. Ту њолиё чун зан бо шў 

муомила кунї бо ман. Аммо фаромўш кунї ва ба инобат нагирї, 
ки ман шоњ Искандарам.

— Инро низ ба инобат гирам, шоњ Искандар. Аммо ќайсариат, 
якравиат, ба сухан гўш надоданат баъзан маро ба шўр орад ва бо 
рафторњойи ѓайризанонайи хеш хоњам туро ба худ овард, ё туро 
водор сохт, ки рафтор дигар, вале ту дигаргуна равї. Агар маро 
модари писарат бидонї ва дилсўзу ѓамхор шуморї, ба њарфам 
гўш бидор...

— Шарт он аст, ки њаќиќат ва росту дуруст бошад ва ба суха-
нони фолбинакат гўш надињї.

— Пас чї хел бо ту гўям? Андаке њушёр шав ва ба худ ой. Аз 
нишондодњойи Ойинайи Искандарї сухан гўям.

— Бигўй!
— Ойинайи Искандарї чанд муддат аст, ки чизе нанамояд. Вале 

ойинайи чашмони ман баъзан њавойи ѓуборолуд нишон дињад ва 
таъкид кунад, то туро огоњ гардонам, ки дар сипоњи ту нољўрињо 
рух дорад. Ва бояд ба худ ойї ва аз пайи дўстон љосус гузорї ва 
љондорони хешро парњез кунї...

Искандар суст шуд. Гераклро ба замин гузошт ва ѓазаб кард:
— Ту донї, ки ман кї?

— Оре донам: шоњ Искандари Маќдунї.
— Ва донї, ки панљае набувад, ки панљайи Искандарро ќат 

кунад?!
— Донам... Ва боз бисёр чизњоро донам, ки шоњ надонад.
— Бењуда магў! Ва ба суханони фолбинакат бовар њам на-

кун.
— Чихел даѓалї, шоњзода...
— Чї-ї-ї!! Шоњзода?!
— Охир шоњи мутлаќ чунин нашавад, њатто сухани кўдакро 

гўш дињад, андеша кунад. Хулоса барорад.
— Хуб гўш кардам, аммо чизе надидам.
— Хайр, ман гуфтам. Ќарзам адо. Миёни мо Геракл њаст, моро 

пайвандад. Ман намехоњам, ки ў ятим монад.
— Ту девона шудайї, Барзин... Ку он зўре, ки бо ман рў ба рў 

ояд? Ба ман ёрону љондоронро адў нишон дињї. – Шўрид Искан-
дар: — Кї фармуд? Кї омўхт?

— Њељ кас... Бо ту њамчун модари фарзандат мегўям, Искандар. 
Агар ба ман бовар надорї, сарраммолро бихон. Бипурс. Фол гузор. 
Он гоњ бо ту хоњам гуфт боќийи суханро. Ман ба шоњ ваъда додам, 
ки то замоне бо ман њаст, ўро осебе нарасад... Ба ин мазмун ман 
бояд пешомадро гўям ва ў балоњоро пешгирї кунад.

Ва Искандар сабук аз ѓазаб шуд ва рўзбонро хост. Рўзбон зуд 
омад ва шоњ фармуд:

— Аристандри Талмосиро биовар!
Рўзбон таъзим карду бирафт. Искандар чанде сар баланд ги-

рифт мисли нимхудоён, ки мунољот ба Худо мекарда бошад. Ва ё 
худ низ фол медида бошад. Парешон буд ва андешаву хаёлашро 
сарљамъ карда наметавонист ва сар мешикаст, ки чї маънї дорад 
гуфтањойи зан.

— Агар бофтањоят дурўѓ бароянд, бесар хоњї шуд.
— Ман розиам... Агар рост бароянд?
— Моро људойї набувад.
Ва омад сарраммол Аристандри Талмосї. Сўњбати Искандар 

бо Барзин анљом напазируфта буд. Ва шоњ њамин ќадар донис-
тан мехост, ки суханони Барзин то чї андоза дурустанд. Аз ин 
рў раммоли пешгўро рост ба њарам бурд ва дар ба рўйи дигарон 
баста, тан ба тан розгўйї кард.

— Њељ шунидастї, ки чї маќому чї наѓма дар олам?
— Ба шунидам њама хуб...
— Ба донистат?
— Ба донистам низ.
— Аз Маќдуниё чї хабар?
— Чунон ки шоњро рўшан аст, андар Маќдуниё оромист. Дурўѓ 

бувад, ки мегўянд: Антипатр шоњ Искандарро хиёнат карда.
— Аз чї донистї?



117

— Раммолон ва пешгўён њама бар инанд.
— Бошад. Аммо бубин, ки пешрў чї гуна бувад ва миёни си-

поњиён ва дўстон ва душманон чї њарфњост?
— Бино ба нишондоди Ойина Барзин ишорањо карда шоњро. 

Ва њолиё Ойинайи Искандарї аён гардонад, ки хубтар аз Барзин 
ва кўдаки ў дўсте набошад шоњро.

— Ман аз ту њазён нахостаам. Бигўй, ки чї гуна дўстон душ-
ман гаштаанд?

— Агар шоњ яќин донанд, ки дўстон душман гашта, осуда на-
бошад... Касе чўб хаста ба хафоли мўрон ва замбўрон. Зардина. 
Чандон ифлосу афтода набувад ва то тухмайи шоњон нарасад. 
Яъне сипоњи пиёда ва низомиёни савораро касе аз роњ занад ва 
зидди шоњ ангезад...

— Магар Файлотус бувад, ки хуни падар ситонад?
— На шоњ, Саркор ў набошад...
— Тоза бубин, Аристандр. Муайян бикун, кї дорад ќасди љони 

маро?
— Каси танњо наояд ба фол. Гурўњњо, дастањо...
— Пас вазъ хуб нест...
Ва Барзин пеши назараш омад, ки рост гуфта будааст: «Офатро 

љонварон ва паррандагон пешакї пай мебаранд ва ќасду ниятњойи 
бадро занон.» Инчунин ваъдайи ба Барзин додааш ёдаш омад 
ва сухани раммолро тасдиќ кард, ки дўсттар аз Барзину Геракл 
касе нест. Хоњиши њељ гоњ набуда пайдо гашт ўро, то Барзинро 
назди раммол бихонад. Худдорї кард, ба чї андешањо худдорї 
кард. «Баъд ў мебозад.» Аз дил гузаронд одати занњоро дар назар 
дошта ва аз раммол пурсид:

— Оќибат чї, Аристандр?
— Роњ. Ва анљоми он беѓубор...
— Яъне, аввали роњ ѓубор дорад?
— Бале. Бояд оњиста ва бедору њушёр буд.
— Андар Ойина намояд сурати ў?
— Намояд: зардина, рўбоњро монад. Љондорон ва љосусон зуд 

пайдо кунандаш...

БаНди СаВВуМ

Искандар Барзинро эътиборе надода, Гераклро дўстдорї кард, 
ки њељ гоњ чунин нашуда буд. Барзини зирак пай бурд, ки яќин 
раммол суханони ўро такрор кард, ки хуш омада шоњро. Ва аз 
дунболи онњо нарафт, балки андар шабистони шоњ даромада хешро 
ба хоб андохт, ки хоњ-нохоњ шоњ писарро ба он љо баргардонад. 
Ду андеша як омадан Искандарро созгор буд, вале ваъдайи ба 
Барзин додааш ўро пойбанди зан гардонад. Искандари озод дар 
ягон масъала ва бахшу боби рўзгор нахоњад побанд ва ё вобастайи 

касе будан. Аммо њоло писарро дўст дошт ва зиёдтар њавас кард 
модарашро. Беќарор баргашт ба толоре, ки истода буд Барзин. 
Ўро пайдо накарда, каме дигаргун шуд тарњу ваљоњати рўяш ва 
рў ба писар овард:

— Куљо шуд модар?
Ва Геракл даст рост кард ба дари шабистони падар. Искандар 

як завќ бурд ва зуд шоњийи хешро ёд оварда љиддирўй гашт ва 
пеш рафта писарро фармуд, то дари шабистонро кушояд. Кўдак 
тела дод дарро, кушода нашуд. Ва мадад кард шоњ. Ва баробари 
кушода шудани дар шоњзода хушнудї карда дастон ба њам зад. 
Барзин гўйї чизе надонад хешро ба хоб зада, нигарони сухан ё 
амали шоњ бувад. Барзини нозанин, ки бартарийи њусну малоња-
ташро аз гетерњо Искандар медонаду намегўяд, хуфта дар њарири 
чинї ва танаш тобанда гандумранг, зулфони сиёњаш парешон 
рўйи бистар ва рўкаши сапеди шоњї љангида бо гесўйи ќиргунаш. 
Њавасангез. Ба хурўш оварад хуни шоњро. Ў андаке бар рўйи парї 
хам хўрда чўљайи париро аз тори зан ба пањлўйи чапаш гузошт 
ва худ андар пањлўйи рости малика дароз ёзид. Ва гўйї шоњзан, 
ки бори нахуст хешро дар чунин маќом дарёфта буд, ноз дошт. 
Нози пинњонї, ки танњо худаш медонист. Геракл баробари ба 
пањлўйи модар ѓелиданаш майли хестан кард ва часпида, аз болойи 
модар гузашта, падарро савор шуданї буд. Дар чунин њолат њам 
Барзин наљунбид.

— Хобї?
Посух надод зан шўро. Ва Искандар ба бањонайи писарро боз 

ба пањлўйи чап гузоштан ѓел гашт ва пойи рост бор кард бар зан. 
Барзин гўё хоб медида бошад, хамёза кашид ва сахт оѓўш кард 
шоњро. Ва шоњзода чанд бор кўшиши ба тори онњо баромадан 
карда пас мелаѓзид ва гоње ки Искандар аз њаракат монд, кўдак 
баромад ба тахтапушти падар ва савор гашта наѓма мекард, ки 
низ љунбад.

«Дар дунё хубтар аз ту кас нашавад, Искандар.» Дастонашро 
ба ду тараф кушода гуфт Барзин ва хомўш монд, то чї ояд аз 
шоњ. Ў хомўш буд ва диќќат медод, то писар наафтад аз боло. Ва 
яќин карда, ки модар дар чунин њолат фаромўш карда Гераклро 
ва њушу ёдаш шў ва оѓўши ўст. Ва дер хомўш монд, ки оќибат 
Искандар чизе бояд гўяд. Аммо садое намеомад ва њазломез тамо-
ми вазнашро андохта буд бар зан, чунон ки хобаш бурда бошад. 
Вазни писар сарборї. Барзин эњсос мекунад, ки шў аз дилу љон 
љой гирифта бар тахти умр.

«Дар дунё бадтар аз ту кас нашавад, Искандар.» Ва Искандар-
ро аљаб омад, ки чї маънї дорад гуфтањойи ў. Зеро медонад, ки 
бењуда нагўяд зан ва зери њарфаш њатман чизе бояд бошад. Аз ин 
рў хомўш истодан ба суди кор набувад. «Хуб»-у «бад» гуфтани 
Барзин дар як њолат тафсир хоњад.

— Ту булаљабї, Барзин...
— Медонам. Туро, ки аввалин бор бањо мегўям, бояд чунин 

намоям.
— Дар як он, дар як њолат ду фард тофтани як тан аљиб бо-

шад.
— Чї гуна дар як он? Ман ки туро соли чањорум аст медонам. 

Ва ин хулосаро дар як лањза набаровардаам.
— Пас чї гуна бувад?
— Агар ба дил нагирї, гўям.
— Бигўй.
— Гоње ки бо манї, хубї...
— Гоње ки бе туам, бадам?
— На...
— Гоње ки менўшам, бадам...
— На.
— Гоње ки гетерњоро майл мекунам...
— На.
— Гоње ки туро сахт меоям...
— На.
— Гоње ки таънаат мезанам...
— На.
— Гоње ки Гераклро ёд намекунам...
— На.
— Боз чї монд? Ба назарам дигар коре накардаам, ки бойиси 

маломат ё бадномї бошад.
— Њаст. Вале ту онро аз њама боло медонї ва касб пиндорї.
— Касб?
— Оре, касб... ки њељ касро касб набошад. Кори шайтонист.
— Дарёфтам... Љангро гўйї...
Ва Барзин посух надод, то чї афзояд шоњ. Ў низ дергоњ хомўш 

монд ва писарро њам фаромўш карда, пањлў гашт ва Геракл ба 
тарафи рост парида, ѓелида ба девор бархўрд.

Барзин љаста аз болойи шў гузашт ва Геракли гирёнро бар-
дошта, гуфт:

— Ба ман нафорад роњату фароѓат. Худо маро баройи ѓам 
офарида.

— Њамин чизро иќрор кардан њам бузургист...
— Дуруст. Лекин мо куљову бузургї куљо?
— Ман намефањмам, аз куљо ба сари ту чунин хаёлњо меояд?
— Ба сари ман хаёле наояд... Балки намояд... Ту донї, ки аз 

куљо...
— Оре, донам аз куљо... Низ донам, ки њазар аз зан.
Барзин дарёфт нияти ўро: гумонаш, ки зан њамроњ бувад ба 

кирдори душманони худї, аз ин рў сирру савдоро донад. Зан 
тезонд андешайи ўро:

— Дуруст дарк кардї, Искандар. Ба коре ки зан њамроњ шуд, 
некї назояд он кор. Мисолаш куштори падарат...

— Ин мисол бувад ё таъна?
— Таъна набувад, Искандар. Ту бояд дарк карда бошї, ки 

ман њељ гоњ туро таъна ва ё киноя нагўям. Хоњ хуш пазирї, хоњ 
бад, бояд њаќиќати њолро гўям. Зеро донам, ки дигарон чунин 
гуфта натавонанд. Агар гўянд, ё бо хушомад гўянд ё бо хусумат. 
Искандар хешро чун шоњ, чун лашкаркаш, чун донишманд ши-
носад, аммо он кї андаруни ўст ва ўро чун шайтон бероња кунад, 
нашиносад.

Искандар хандид ва пешонийи ўро дошта тањќиромез пур-
сид:

— Љо ба љост?
— Оре, љо ба љост, Искандар.
— На. Он чунон ки туро гумон карда будам, набошад. Рўза-

фзун шиносамат.
— Чї гуна?
— Ту низ аз ќабили занњое њастї, ки ба куштани шоњон роњ 

намуда тавонанд.
Хомўш монд Барзин ва дар дил тасдиќ кард, ки гуфтан бењуда 

бувад, њар чї ў хоњад, он шавад.
— Искандар. Ман донам, ки њар чї шоњ андешад ва хоњад, 

он шавад. Вале бидон, ки бо чунин андешаат дар њаќќи ман хато 
кунї.

— На. Ман хато нагўям, дуруст гўям... Ва гўям, ки туро пештар 
бояд кушт.

— Куштани ман мушкилоте надорад, Искандар. Биниамро 
дорї, љонам барояд. Ва ин корро ту метавонї њар гоњ бикунї. 
Ва агар гумонат аз ман чунин аст, худам метавонам ин корро 
бикунам.

— Чун?
— Ё дашна ба хеш занам ё сари хеш ба дор кашам. Вале до-

нам, ки аз мурдани ман туро суде нарасад. Баракс осеб хоњї дид. 
Зеро ягон раммол, пешгўй ё фолзан рости ростро нагўяд ба ту 
чунон ки ман.

— Ва бойиси ифтихорат ин аст?
— На. Маро ифтихор зарурате надорад. Ман аз ту шукргузор 

њастам. Ту он гоњ – замоне ки маро пайдо кардї, метавонистї 
бикушї, метавонистї бифурўшї ва ё ба ягон душманат бидињї; 
чунон ки бо бисёрињо кардї. Вале маро бо худ гирифтї. Аз мо 
писар рўйид... бойиси ифтихори ман ин аст. – Герклро ба банди 
дил пахш карда гуфт модар.

— Мапиндор, ки дер шудааст. На. Њолиё ман метавонам ин 
корро бикунам.

— На, Искандар. Дер шуд. Ту он гоњ савори асби ѓазаб будї 
ва ман бароят зани душман ном доштам. Ба сарат њар андешае 
ояд, он мешуд. Ту донї онро, ки чї буд дар сарат… Ман надо-
нам, ки чї буд.

— Ту бояд донї, ки чї буд, Барзин.
— Агар гўям, ки зан лозим буд, њама канизакон, њама гетерњо, 

њама асирањо аз они ту буданд; бењтар, хубрўйтар, барнотар... 
Агар гўям, ки њавасат омад, кайњо бояд пир мешуд њавасат... Пас 
чист?

— Ту донї, ки чист...
— Ту пайрави Фалотун, шогирди Арасту, пури Файлаќусу 

Олимпиада, шояд зарае пай бурда бошї, ки ман чї зане њастам; 
бароят чї гузаштњо мекунам; хешро нисори ќадамат кардаам, оё 
њаммонандашро дучор ойї ё на?

Искандар мот гашт ва нарм шуд. Фаромўш кард њама чиз-
ро ва надонист чї гўяд ба зан. Зеро даќиќ нашуда буд чист он 
ки пайвандад ононро. Њама суханони Барзин дуруст буданд, ки 
Искандар болотар ва бузургтар аз њама гуна гуфтањову бофтањо 
дар назари ўст. Нигарист ба зан, ки писарро ба банди дил пахш 
карда љой андар буни девор гирифта буд. Њарири танаш аз пўсти 
офтобхўрда ва дар гармойи роњ пухтааш фарќе намекард. Зону зад 
пеши ў. Њама чизро фаромўш кард. Сар нињод ба зонўйи таранги 
ў. Барзин аввал бепарво менамуд. Баъд Гераклро нишонд бар ў ва 
худ хилол кард бо ангуштон мўйи зирењу фатилайи ўро. Искандар 
осуда гашт ва хоб бурдаш. Геракл низ аз хомўшиву оромийи хона 
пинак мерафт ва Барзинро бор гарон бошад њам такя ба девор 
карда вазни ононро мебардошт.

«Раммол чї гуфт?» муддате ки Искаандар сар бар зонуйи ў 
нињода хуспид, Барзин ин чизро андешид, ки Аристандри Тал-
мосї чї гуфта бошад ўро. Мепурсиду аз худ посухи таваккалї 
меандешид аз номи шоњ, ки шояд чунин гўяд. Ва умедаш бар 
он буд, ки раммол зиёдтар аз ў нагўяд. Зеро њама чиз Барзинро 
аёнтар буд; њам дар фолу њам дар рўзгор. Аммо шоњ мекаловад 
дар бовар кардан.

— Раммол чї гуфт?
Ин пурси дигар буд: Искандар бедор гашта аз зери манањи ў 

мењрубонона менигарист ва медонист, ки гоњи хобиданаш зани 
мењрубон мўйи сари ўро бо ангуштон хилол мекард. Хеле форам 
мерасид ангуштонаш, ки ками дар кам рух дода, ки чизе ўро фо-
рад ва ё хуш ояд.

— Он чї ту гуфтї, Барзин. – Баъди нигоњи дуру дароз фармуд 
Искандар ва занро хуш омад, ки хеле навозишкорона номи ўро 
ба забон гирифт.

— Рост бигўй, Искандар.

— Рост гўям. Камтар аз ту гуфт ва номи касеро ба забон на-
овард.

— Ман хоњам гуфт он номњоро... Ойина менамояд, ман ме-
гўям... Гўям?

— Бигўй.
— Лимн, Никомах, Аминта бо...
— Аминта?! – тааљљуб карда сар бардошт Искандар ва рост 

ба чашмони ў нигарист.
— Бале! Аминта бо бародаронаш. – бовар накардани шоњро 

дониста, такрор кард Барзин.
— Дуруст бисанљ. Бо ќисмат бозї карда нашавад. Ба ту гуфта 

будам хобамро: Мўрон – пиёдагон, замбўрон – саворон. Пеш-
гўйийи Аристандр низ ба он рўбоњи зард дуруст меояд.

— Яъне...
— Яъне, Лимн. Вале ба Аминта бовар надорам. Њарчанд мўрон 

њастанд, шояд ѓайри ў бошад. Хавфу бими ман бештар ба Файлотус 
ва бародари ў Никонор бувад, ки сабаб дорад. Ќасоси падарро 
бояд биситонанд. Вале аз рўйи фоли шумо онњо беташвиш ва 
бетараф тобанд.

— Алњол чунин...
— Алњол чунин... Метавонад вазъ дигар шавад. Њамин тавр?
— Бале, шоњ, вазъият метавонад њар лањза дигар шавад. Дўстон 

метавонанд душман гарданд.
— Ту чун файласуфон сухан гўйї, Барзин. Вале ман ба фикри 

ту, ки Файлотус ва бародари ў бетараф мегўйї, бовар намекунам. 
Ба назари ман онњо ташнаанд ба хуни шоњ.

— Шояд ягон шоњи дигар бошад, Искандар, аммо на ба хуни 
ту.

— Ба назари ман, онњо созанд ин дасисањоро.
— На. Онњо тарсанд. Чунон ки арз кардам, Файлотус андеша 

дорад, ки њар балое хезад, шоњ аз ў донад. Аз ин рў нињоят эњтиёт 
кунад. Бавижа Никонор ба чизе кор надорад. Њар чї њаст, рўйи 
об барояд.

— Фолбинњо, раммолон низ хато кунанд?
— Оре. Онњо Худо нестанд. Онњо њар тойифаанд: баъзе бо 

ойина бинанд. Бархе «одам» доранд; гурўње хоб бинанд; ва ан-
гуштшумор касонро аз ѓайб хабар расад.

— Ту аз кадом гурўњї?
— Маро намояд.
— Агар нанамояд, чизе гуфта натавонї?
— Оре. Ин чизест, ки ба хаёлу тахмин дарёфта нашавад. Кам 

рўй дињад, ки ба гумону занн шудањоро дарёбанд, аммо он пеш-
гўйї набувад.

— Ту олиму оќилї, аммо мактабе нест, ки кўдаконро дарс 
гўйї.

— Чун баргардем, мактабе хоњї сохт. Он гоњ ман устоди Ге-
ракл шавам.

— Оре-оре! Вале куљост он ойинайи шашљињати арастуйї, ки 
намояд њама њодисотро!

— Магар боз хоњї донистан?
— Хоњам... Вале шумо маро ќонеъ нагардонед. Ман хоњам, ки 

њамаро яќин ва рост ва дуруст гўед. Аммо шумо тахмин мекунед. 
Шояду боядатон фузун бувад.

Барзин омўхта буд хислатњойи Искандарро ва медонист, ки 
ў дар рўзгор аз чизе ќонеъ набошад: на аз љанг, на аз айш, на 
аз зан, на аз зар, на аз сафар, на аз куштан, на аз сўхтан, на аз 
бурдан... Вагарна ў бояд кайњо вогашта буд ва аз пайи ободонийи 
Маќдуниё шуда буд. «Обод кунам, шуморо бахт орам, шуморо сер 
гардонам, шуморо озодї бахшам... шуморо аз дараљайи њайвонї 
то дараљайи одамї хоњам расонд...» шиори њама шоњон будааст. 
Вагарна њайвонњо озоданд ва мардумон банда. Ва чї гуна та-
вонї, касро аз дараљайи њайвонї ба дараљайи одамї расонд? Пас 
бандатар, бардатар аз он гардї, ки њастї... Оре, нашавад ќонеъ 
гардонидан шоњ Искандарро... Моњийи уќёнус бузургтар бувад 
аз моњийи дарё.»

— ... Воќеан њама душманї доранд бо ман?
— На њама... Душманї набошад. Тарс бошад. Бисёрињо тар-

санд. Вагарна чињое ки шавад.
— Магар ман то чунин андоза зишт ва девсурат бошам, ки 

тарсанд аз ман.
— Ман нагуфтаам, ки аз њайат ё суратат тарсанд. Аз сиёсатат 

тарсанд. Аз њастиат тарсанд. Аз номат; овозаат… Аз бисёр чизњойи 
дигар, ки њатто фањмида нашавад чист.

— Яъне будани ман баройи дигарон тарс аст?
— Хуб бувад, агар мо бањс накунем. Зеро бањс бало зояд..
— На. Ту ваъда додї маро, ки њаќро гўйї. Чунин набуд?
— Чунин буд.
— Пас бояд ошкоро бигўйї, то ман донам, ки...
— Гуфтан имкон надорад, Искандар...
— Чаро?
— Пас ту бишўрї ва ситезї... њамаро нобуд созї, танњо би-

монї.
— Ту гуфтї: «њамаро», Барзин... Чї гуна њамаро? – ба хаёл 

рафт ва бархост. Гом зад рўйи хона ва гўё ки чизе нашуда бошад, 
бо садойи паст гуфт: — Шароби талх мехоњам.

Барзин донист, ки таъсир карда суханњо ва ў маст шуда, шўри-
данист. Зеро корњое њастанд, ки Искандар дар њушёрї натавонад 
кардан.

— Шароби талх мехоњам!

Геракл бедор шуд аз садойи ў. Ва њайрон монд. Ё чизеро дарку 
эњсос намекард ва ё аз садо тарсида карахт шуда буд. Миља тањ 
накарда, аз зери манањи модар нигарон буд хомўш. Барзин яќин 
кард, ки писараш тарсида, оњиста пахш кард ба банди дил. Ва 
якбора фарёд зад кўдак, ки зарфи нозуке шикаста бошад.

— Нофор!
Садо дардод Искандар ва зан донист, ки суханњо кора доранд 

шоњро. Оњиста бархост, то берун равад. Вале овози навбатийи 
шоњ боздошташ:

— Ту чї фикр дорї?
Барзин бозистод ва китф дар њам кашид: «Нафањмидам.»
— Ман чї гуна касам?
— Шоњ. Шоњи маќдунї, шоњи...
— На. Хуб ё бад?
Барзин хеле њайрон монд, ва гуфт:
— Бо бадон – бад, бо некон – накў.
Шоњ пеш омад ва писарро аз дасти модар гирифта, на ба зан, 

балки ба кўдак нигоњ карда гуфт:
— Чунин бояд буд... Ман зид њастам, ки ба як рўят зананд, 

рўйи дигаратро низ дор, ки зананд, мегўяд. Задаро бояд бизад.
— Ту бузургтарин инсони ин ќарн бояд бимонї.
Искандари хашмї ва андешаманд сахт хандид:
— Дар љое ки Афлотун бувад, Арасту бошад?
— Њар кас ба љойи худ, Искандар.
— Ин њарф дигар аст. Аз ин чиз бояд сар мекардї...
— Сањењ. Онњо баройи олам хидмат кунанд. Ту ба хотири 

оламу Маќдуниё. Њељ фарзанде чу Искандар ватани хешро дўст 
надорад ва баройи он чунин љоннисорї накунад. Мапиндор, ки 
мардум намефањманд. Мефањманд, вале дар ягон замон доди онњо 
ба гўши додгустарон нарасад.

— Ту бузургтарин зани ин ќарн њастї, Барзин.
Барзин низ хандид баландтар аз Искандар ва фармуд:
— Њатто бузургтар аз Олимпиада?
— Олимпиада ба љойи худ...
Чунин баромад, ки як навъ посухи ситезаомез шуд. Барзин пай 

бурд онро ва неш зад:
— Масхара мекунї... Ваќте ки зани ќонунийи шоњ наям, чї 

гуна метавонам бузургтарин зани аср шавам?
— Магар эътибору шукўњи заношўйї дар ќонунияти он аст?
— Ба назарам ин њарф туро шинос аст ва лаззати онро чашида 

будї. Њарфи таѓойи зани ќонунийи падарат Аттали сипањсолор дар 
ёдат њаст. Магар чашми ту аз он лањза ба олам кушода нашуд?

— Ин чист? Таъна? Андарз ё огоњї?
— Њељ яке. Њамин ќадар, ки Аттал кўшиш мекард, то падари 

ту Клеопатрро ба никоњи ќонунийи хеш дароварад.

— Ва донистї, ки чандон эътиборе надоштааст он њама рас-
миятњо? Дар њар замон ва баройи њар кас дилу ният ќонун бувад. 
Њазор расмият натавонад чун хости дил бошад.

— Чї хел фањмам? Яъне Геракл писари ќонунийи шоњ Ис-
кандар?

— Магар на?... Магар на? Ин корро мо дар Маќдуниё ба рас-
мият хоњем даровард. Дар назди модарам Олимпиада...

Барзин хомўш бимонд. Сар такон дод. Искандар тааљљуб 
кард:

— На? Писанд наомад? Ту хоњї, њолиё ин кор иљро гардад?.. 
Шитобзада намойї, гўё ман аз ту гурезам. Шуморо гузошта ба 
љойи дигар равам. На! Њар љо равам, бо худ барам.

Геракл дастон кушода љониби падар чўљавор бол зад, то ги-
радаш.

— Чаро касе ба садойи шоњ посух нагўяд?
— Садо паст аст, Искандар.
— Магар ман баланд садо накардам? Пас бишнав: «Шароби 

талх мехоњам!!!»
Ва ба дар њозир шуданд пардадорон, вале љуръати дарома-

дан накарда, паси дар истоданд. Садойи баланди шоњро шунида, 
нафаре аз онњо дарро кўфт. Садо омад: Филипп ё Димитриусро 
бигўед шароби талх биоварад!»

Онњо муродро дониста, рафтанд ва Барзин фармуд:
— Зарур аст, ки бинўшї?
— Агар нанўшам, баъзе корњоро карда натавонам.
Барзин зиёд гуфтанї буд. Чун дар ин њарфи шоњ њама чиз ља-

мъбаст мешуд, суханро ѓоз надода, ба фикр рафт: «Шояд камоли 
камтаљрибагї ва ё љавонї бошад, ки чунин мегўяд.»

— Ту нанўшї, ба ќадри он нарасї... Ман мехоњам ту низ 
бинўшї...

— Ташаккур... Шояд рўзе расад, ки ман њам баройи бахту 
саодат ва хушрўзињо бинўшам...

— Магар ту худро хушбахт намешуморї?
— Мешуморам. Аз он ки зани шоњи Маќдуниё њастам, худро 

хушбахт медонам. Вале аз он ки он рўзи ман фаро нарасидааст, 
нахоњам нўшид.

— Он рўз кадом рўз бошад?
— Рўзе ки шоњ Искандарро андар Маќдуниё бинам.
— Боз омадї ба сари чунин масъала... Ку шароби талх?!
Ва њакимон – Димитриусу Филипп шароби талхи юнонї овар-

данд андар кўзањо ва чошнї карданду бирафтанд, то шоњ бовар 
кунад, ки бодайи ноб аст. Барзин низ писарро гирифта бурданї буд 
ба хонайи дигар, аммо Искандар нагузошт. Ду ќадањро моломол 
кард аз шароб ва њарфе нагуфта, якеро ёзид сўйи Барзин.

— Ман гуфтам, ки нахўрам...



126

— Гераклро бидењ.
— Низ нахўрад.
— Агар пури ман аст, бояд бихўрад.
— Искандар, њоло ки ўро гулахўр накардаам, танњо шири модар 

хўрад, чї гуна шароб хўрад?
— Шароб низ мисли шир аст, бояд бихўрад.
— На. Ягон ѓизо баробар нашавад ба шири модар. Дигар ин 

ки шоњ шароби талхи мардафкан фармуд ва тифл натавонад тоб 
овардан...

— Агар пури Искандар аст, бояд бихўрад!
Як навъ њукм буд ва модар намедонист чї кор кунад. Писар-

ро сахттар ба банди дил пахш карда, бадар рафтанї шуд. Шоњ 
боздошт ва ќадањро ба лаби тифл овард. Бўйи тезу баройи кўдак 
ногувораш сахт расид ба машоми ў ва Геракл зуд якрўя гашта ба 
модар часпид маймунвор ва баъд баргашта теѓдор нигарист ба 
падар ва боз рўй тофт. Искандар бори дигар љом бар лаби писар 
бурданї шуд ва Геракл якбора даст зад ва љом бипарид аз дасти 
ў. Падар кўшиши доштан кард, натавонист. Љом бархўрд ба фарш 
рўйи ќолийи эронї, нашикаст.

— Ѓазабат ба ѓазаби љадди бузургат Геракл монад. Шароб 
нахостанат ба модарат монад. Куљоят ба падар монад? Надонис-
там... Ва ту, Барзин, бо ман баробар нашав.

— Баробар шуданї њам нестам...
— Ту бояд дурусттар андешї ва донї, ки ман кї њастам...
— Инро њама – аз Ќоф то Ќоф донанд, ки Искандар кист. 

Ман низ донам. Аммо кўдак надонад. Кўдак шоњро аз тахт фа-
ровардааст...

— Он шоњон дигаранд, аммо шоњ Искандар дигар. Ўро касе 
натавонад аз тахт фаровардан.

Барзин надониста буд, ки то куљо маѓрур аст шоњ. Чун њар-
фи ў шунид, чизе ба гулўяш панља зад чун панљайи аљал ва ќабз 
мекарду мефишурд ва нафасаш батадриљ танг мегашт. Фишурда 
шуд танаш ва сахт ба ў нигариста баромада рафтанї шуд ва њамин 
ќадар аз маѓзаш гузашт: «Љавон... Боди љавониаш зиёд.» Ва гўё 
Искандар гуноњи хешро пай бурда бошад ва дарёфта бошад, ќадањи 
дуввумро ба замин партофт. Барзин дид ва донист кирдори ўро 
ва њамон зайле ки истода буд, наљунбида писарро ба сари сина 
пахш карда, шах шуда буд. Аммо тањаммул карда наметавонист, 
ки ин чї кори кардайи шоњ бувад. Ситеза ва ё тамоман аз бањри 
шароб гузашта. Ва шоњ нигарон буд, шояд аз љониби малика садое 
ояд. Шоњзан оромтар ва хомўштар менамуд ва гўё чизе нашуда 
ва рафтори шоњро надида.

— Њамин лозим баройи ту?
Гўйї нашунид Барзин. Чун садойи Искандар такрор шуд, Бар-

зин посух бидод:

— Ман њушу аќл шуда натавонам шоњро. Маслањат низ дода 
натавонам.

— Маслањатро њар кас дода тавонад. Њатто ѓаши ѓайриихтиёри 
Геракл маслањат буд. Муњим ин чиз набувад. Муњим он аст, ки 
маслањатро, пандро, андарзро кї гўш кунаду чї гуна пазирад...

Барзин сар афшонд, аммо садо набаровард, ки бењуда. Њазорон 
сол аст, ки панду андарз мегўянд, аммо касе онро риоя накунад 
ва касе аз донистайи хеш намонад. Надонистайи ў афзалтар ва 
болотар бувад аз донистайи каси дигар. Нест нодоне, ки нодонийи 
худро донад.

Искандар андешид, ки бо зуъму ситеза ба љое нарасад; зинда-
гийи ў бояд аз амру њукм иборат бошад ва иљройиши он. Аммо 
њушёр сомон нашавад чунин кор. Аз ин рў шоњ хидматгоронро 
нахонд баройи бардоштани љомњои афкандааш. Балки худ хам 
шуда онњоро бардошт, ки дар кўдакиаш њам накарда буд. Љомњойи 
заринро бурда рўйи лаълийи зарин гузошт ва баргашта ба Барзин 
нигарист ва гуфт:

«Ман май нахўрда, коре карда натавонам.»
Барзин чизе нагуфт. Балки писарро майли хобондан карда 

уреб гирифт ва бод дод.
«Дар сипоњ бузургсолон зиёданд, агар нанўшида бошам, шарм 

дорам, ки ба онњо амр кунам...»
Ва Барзин сар љунбонду гуфт:
— Рой шоњро. Њар чї хоњад, он шавад. Агар бо майхорї кори 

ў барор гирад, бояд май бихўрад. Агар бода миёни кори ўро ме-
шиканад, бояд нахўрад.

— Гуфтам, ки бузургтар аз Барзин зане набвад андар ќарни 
мо.

— Масхара зан, шоњ. Шоњонро њама чиз раво бошад. Дарве-
шонро њама чиз мамнўъ.

— Дар андарунат буѓз дорї, Барзин. Вале бойиси бо ман киноя 
гуфтанатро дарнаёфтам.

— Ман аз дилсўзї гўям, шоњро киноя тобад. Чунон ки шоњ 
фармуд, касеро хуш наояд андарз ё маслињати дигаре. – Њарфи 
чанд муддат пеш гуфтайи ўро такрор кард зан ва Искандарро 
табассум дамид андар лабон.

— Ту бояд маро ёр бошї, Барзин. – љом сўйи ў ёзида гуфт 
шоњ.

— Бале, ман дар њама њолатњо ёри шоњам, ба љуз май-хорї.
— Ёри хуб дар њама њолатњо бояд ёр бошад, њатто дар гўр.
— Пас чаро шоњ сухани ёронро ба инобат нагирад?
— Чї гуна сухан?
— Оне ки њама дўстон ва ёрони љонї шоњро ба вогашт даъват 

мекунанд.

— Гуфтам, ки кори бењуда миён шиканад. Ин масъала дар 
наќшайи љанги Порс њаст.

— Охир, мо ба Багдо (Бохтар) меравем, ба Согдо (Суѓд) ме-
равем,

— Агар ту худро ёри ман медонї, дигар аз ин боб сухан ма-
гўй...

БаНди ЧаЊОРуМ

Ва Искандари ќадам ба бисту њафт нињода он шаб фармуд, то 
зану фарзандашро ба шабистони дигар бигузаронанд. Пасон то 
сияњмаст гаштан бодапаймойї кард. Тамоми гуфтањойи Барзин 
бори дигар дар маѓзаш такрор шуданд ва он њамаро бо суханони 
сарраммол сангу посанг намуд. Дўсту душманро фарќ кардан хост; 
аќлаш намегирифт, ки Аминта ё Клит ё Кратер ўро хиёнат кунад. 
Маст шуду сўњбат бо дару девор кард. Соќа пўшиду бозубанд 
ва ба тани барањнайи хеш камарбанд бубаст ва шамшер овехт. 
Кулањхўд бар сар нињод. Пасон шамшер аз наём кашид ва чунон 
ки Демади устод шамшерзанї омўхта буд, бозї кард ва базўр ме-
шунид, ки олоти тез чї гуна њавойи хонаро суст мебуррад. Хашм 
гирифт ба ногузароийи шамшер. Баргардонида ба наём андохт, 
боз гирифт ва бар тахт нишаст. Пойи росташро кашид пас, то бар 
курсї нињад ва њайкалашро чунон созанд. Шамшери охта тори сар 
дошт, сари китф бурд; даст ба пеш ёзида неши он бар муттакойи 
маснад халонд ва њазору як наѓмаву усул кард, ки мувофиќтар 
аз њама кадом аст баройи њайкал. Ин танњо хаёлу армони ў буд 
ва намехост касе бидонад. Соќа таранг кард зонуяшро. Бархост. 
Шамшер рўйи тахт гузошт. Љоми бода ба сар кашид ва каф кўфт. 
Дар боз шуд ва зуд пўшида. Аз барањна будани шоњ хиљолат ка-
шида дарбон надаромад. Аммо шоњи маст ин чизро пай набурда, 
боз каф кўфт. Ва шамшер сўйи дар рост дошт. Дарбон боз дарро 
кушод ва њолати шоњ дида, ин бор аз тарс пўшид дарро. Шоњ Ис-
кандар њарчанд маст буд, аммо њолатро медонист ё матлаб равшан 
буд, ки хашм гирифт ва шамшерро паст нафароварда, рост сўйи 
дар омад. Ва якбора чашмаш ба сурати даруни ойинайи барќади 
миёни ду тирезайи толори пазиро афтид, бозистод. Сурат, њайат 
ва зебу љамоли хешро дида, наздиктар рафт ва шахси барањнайи 
рў ба рўро шинохта, шамшер бар ойина зад ва аз гум шудани 
сурати хешу рехтани ойина ба худ омада, њушёр гашт ва зењн ба 
тани барањна монда, назди маснад омад, ки њама сару либоси 
шоњї кашида, он љо афканда буд. Як бор нигарист ба дар ва зуд 
пушти тахт шуда соќаву бозубанду камару кулањхўд бадар кард. 
Либоси шоњона пўшид. Бинишаст бар тахт. Ва хешро њушёру 
њушдор дониста, каф кўфт.

Дар оњиста нимроѓ шуд ва саре дарун омад. Шоњро ороставу 
тахтнишин дида, дарбон чун њамеша ворид гашт ва омодайи хид-
мат ба по истод. Гўё чизе нашуда бошад, шоњ фармуд:

— Гефестион, Кратер, Кен, Эргї, Пердикка ва Леонатро даъ-
ват кунед!

Таъзим кард пардадор ва пас-пас аз дар баромад.
Ва муаммойи сахт пеш омада буд: Искандар наметавонист дарё-

бад њалли онро. Љондоронашро ва ёронашро, ки њар кадом хешро 
аз њад зиёд наздик мегирифт, чењраву нигоњу муомилаву гуфтору 
рафтори ононро пеши назар меовард ва хулоса мебаровард, ки ин 
аст ё он? Пасон аз дигар дидгоњ менигарист, ки ба кадоме чї бадї 
карда бошад. Дар ќатори онњое ки аз гуфтайи раммолу Барзин 
гумонбар шудаанд, падари Файлотусу Никонорро фармони куш 
дода, њамчун љосусу ќотил се тан (Клеандр, Ситалк, Менид)-ро 
ба Модай фиристодааст ва Лимни Димнро баройи Пармониёнро 
љонибдор шуданаш сарзаниш кардааст... «Боз киву чї? Ёд надо-
рам. Мактуби ќатли сипањсолор Пармониён рустї аз љониби ман 
навишта шуда буд. Аммо дигарон чї? Бисёрињоро вазифа додам, 
дар пањлўйи худ гирифтам; љони ту – љони ман, љони ман – љони 
ту, гуфтам. Боз чї кунам буд? Худоён бигўянд, ки аз ман гузашта 
ё аз онон? Наход ки ба Ватан зуд барнагаштан гуноњ бошад? Ман 
модарамро дўст намедоштаам... Аљаб... Њама ганљњоро баройи ў 
мефиристодам. Аз ин рањи дур аз ў маслањат мепурсидам. (Њељ 
кас нафањмад) Ба ў ёрї медодам, ки падарамро кушанд. Чаро 
дунё чунин сохта шудааст? Ба касе мадад кунї, зиён аз ў бинї. 
Касе роздону њолдонат бошад, гўратро ў канад. Чаро касе нагўяд, 
ки маро ёриву ёварї макун, аз ман некї нахоњї дид! На. Касе 
чунин нагўяд. Баракс гоњи кўмак гирифтан он ќадар ситойишат 
кунанд, ки туро худо зойида бошад. Беаќлњо... Гумроњон... Магар 
ман намедонам, ки писари кї њастам? Агар ман надонам, магар 
модарам намедонад, ки аз хунї кї рўйидаам? Маълум. Њамааш 
равшан. Фарзанди њаромї зудтар маълум мешавад аз њалолї. Ва 
ман њайрон мемонам, ки чаро ин ќадар мардум ба ин чиз њавас-
манданд? Њатто пири лаби гўр њам пеш аз љон додан мепурсад: 
«Аз кї шудааст?». Њанўз њам миёни хосу ом бањсњо мешавад, ки 
ман писари Филиппи Дуввум њастам ё на? Њанўз њам ман дар 
назари баъзењо кўдак њастам. Дунёро тасхир кардам: љањонгир 
шудам, њолиё кўдак медонанд маро. Таънайи сипањсолор Пармо-
ниён њамин буд ва ифтихор дошт, ки бурди Искандар бурди ўст. 
Агар ў набудї, маќдуниёну юнониён кайњо љангро бохта буданд. 
Гўё гетиро ў ба даст овард ва Искандар подшоњї мекунад. Аљаб. 
Баъди марги Пармониён њам пархошњо шуд, маќдуниёну юнониён 
боз пирўз омаданд. Магар њоло писари ў даъво кунад? На-а-а... 
Писари Филиппи Дуввум Искандари Маќдунї намурдааст. Њама 

буздилњо бираванд. Ман њамроњи шердилњо ба майдон хоњам 
даромад...»

Ў пеш омад, то хешро бубинад андар ойинайи барќад. Андар 
фарш порањойи ойина нури хирайи машъалу шамъњоро бозмегар-
дониданд ва нимравшану хира ба чашм мерасиданд.

Аранге шоњ ёд овард, ки пештар ойинайи барќадро шамшерши-
кан карда буд. Дар боргоњи муваќќатийи шоњї дигар ойина набуд, 
то шоњ хешро дурусттар бинад. Хам шуда аз шикастањо пораеро 
бардошт, то хешро бинад, аммо андар реѓањо, резањо, порањойи 
шикаста дањњо шоњ намуданд: каљу килеб, лоѓару фањўл, хаму рост, 
равшану хира, сиёњу нимранг ва њарранга. Њељ яке монанд набуд 
шоњро. Шоњ пой зад порањоро ва он суратњойи монанду номонанди 
ў дур шуданд ва њар кадом акси шуоъ ба саќф медоданд.

Дар садо бароварда, боз шуд. Искандар фармуд:
— Танњо Кратер дарояд!
Ва Кратери њамсафу њамрикоби шоњ ба толор ворид гашт. Ва 

баробари кушодаву пўшида шудани дар њавойи толор такорў шуд 
ва шамъу машъалањо забона заданд. Як бор рўшан гашт толор ва 
боз нимхираву нимравшан метофт ва сояйи сутунњо низ булўрї 
ва тира мегаштанд. Кратерро намуд, ки шоњ назди шишапорањо 
меистад ва акси шуоъи шишапорањо ба тану сару рўйи ў бар-
мехўранд. Ў њайрон шуд ва пеш омада, пурсид:

— Ба хайр, шоњ?
— Ба хайр...
Хеле паст посух дод, то касони паси дар нашунаванд. Коре 

шуда, ки шоњро ѓамї медорад. Ва равон шуд сўйи тахт. Вале бар 
маснад нарасида, андар пояйи он бар курсї нишаст ва ўро низ 
хонд ба нишастан, пасон гўё ки сабру ќарораш намонда бошад, 
пурсид:

— Чї њарфу чї вазъ?
Кратер китф барњам кашид ва гуфт:
— Вазъ хуб метобад...
Шоњ мадд кашид, ки бепарвойї ва фармуд:
— Баъзењо меоваранд, ки вазъ нобоб аст.
— Аз кадом љињат?
— Ман бояд ин чизро пурсам, на посух дињам.
Кратер зери хафтон кайк ё мўре буда барин беќарор шуд ва 

гўё чунин фурсатро нигарон бошад, ѓурунгид.
— Ман беќарорињойи Файлотусу бародарашро медонам. Чун 

шоњ ба гуфтањоям эътибор надод, дигар аз ин хусус навид на-
овардам.

— Ва њоло бехабар?
— На. Бохабар. Аммо шоњ бовар намекунад. Гумон дорад, ки 

њама чун Кратер ё Биталомус ўро вафодор аст. Ман аз нияти бади 
Файлотусу падараш Пармониён њанўз гоњи дар Миср буданамон 

шоњро огоњ карда будам, аммо шоњ тез бо ман шуд, ки нотавон-
бинам ва љойи ўро мехоњам.

— Ман он гоњ ѓами сипањсолор Пармониёнро мехўрдам, ки 
писарашро дар љанг ќурбон кард ва якбора ба ў њуљум шавад, 
маќдуниён ба шўр меоянд ва наметавонем сафарро идома дињем. 
Магар Пармониён одами андак аст?

— Медонам, ки чун Пармониён лашкаркаши бузург нагузашта. 
Аммо чун хиёнат ва сўйиќасд ба шоњ кунад, магар бояд чашм 
пўшид?

— На. Њар кор ваќт дорад, инсон – аљал. Аљал расад, сайд 
ба дом ояд. Пармониёнро аз байн бардоштан кори осон набуд. 
Ва њама норозигињойи сипоњ аз баройи ин аст. Ва бо писарони 
сипањсолор баногўшї карданњойи баъзењо аз ин рўст.

— Лимнро дар назар дорї?
— Лимн њам, дигарон њам... Њоло Файлотус аламзада. Бо сањл 

ишора ўро ба дом овардан имкон дорад. Баройи њамин ўро исти-
фода мекунанд нодўстон.

— Дуруст, шоњ. Ман ин чизњоро ба шоњ гуфтанї будам, вале 
чун ройи ўро дидам, дам ба дарун гирифтам... Агар поруро кобї, 
бўяш барояд. Файлотус доро шудааст. Гуфтањоро низ мефиристад 
ба Маќдуниё, њам ѓун меорад бо дасти мањбубааш Эрис.

— Эрисро ман пурсидам. Дурўѓ мегўяд. Њатто гуфт, ки як 
борљома дорам, шоњ метавонад њар касро фиристад, то хабар 
гирад...

— Ё шоњро дурўѓ меоранд ё маро.
— Хуб. Фарз кардем чунин. Боз чї?
— Дигар ин ки нияти Файлотус дигар аст: њоло ў низомиёни 

савораро ташвиќ кунад, ки то шоњ аз миён бардошта нашавад, мо 
ба дидори Маќдуниё нарасем, рўйи дўстон набинем.

— Аминта чї вазифа дорад дар ин сўйиќасд?
— Аминта инсони хуб. Аммо ба њарфи Файлотус гўш медињад. 

Сўйиќасдчиён ният доранд, ки ба воситайи Аминта низомиёни 
пиёдаро зидди шоњ барангезанд.

Искандар нишаста натавонист бар курсї. Бархоста гом зад 
тез ва бори дигар назди ойинайи шикаста омада, порањоро лагад 
зад ва фармуд:

— Бењуда нашикастааст. Балойи омада ба њамин ойина занад. 
– ва боз љониби Кратер шўрида гуфт: — Ва ту донї ин њамаро! 
Вале чизе нагўйї! Магар ту низ...

— Чї фикр дорад, рой шоњро... Аммо донистану нагуфтани 
ман сабаб дорад, ки гуфтам: шоњ бовар накунад њарфи маро, ки 
аз ѓараз гўям.

— Шоњ замоне бовар надошт ба ин њарфњо, ки бойиси ташвиш 
набуд, њолиё њама нодўст шудаанд шоњро. Ман, ки бадї накардаам 
ба онон ё кардам?

— Баъзан душманро некї бадї шумор ёбад.
— Ман надонистам, ки дўстон душмананд. Вале медонистам, 

ки бо бањонае дўсти забонї душман гардад.
— Яъне шоњ бовар карда ба душманийи дўстон?
— Бале, бовар карда.
— Пас дўстонро људо бояд кард аз душманон.
— Фардо. Фардо ин корро хоњам кард. – Мушт сўйи саќф 

баланд карда гуфт Искандар ва рў ба дар оварда, фармуд: — Ге-
фестион дарояд!

Гефестион даромад. Аввал нигоњаш ба акси нурњо афтод, ки 
аз ойинапорањо ба саќф бармехўрд. Гумон кард коре шуда. Аммо 
Кратер назди шоњ зиндаву саломат буд. Њарчанд одати шабко-
рийи шоњи шабравро медонистанд, вале то њол паси дар миёни 
љондорони дар ѓояти шаб даъватшуда бањсњо мерафт: чї шуда, ки 
нобањангом ононро хондааст. Гефестион аз хомўшийи Искандару 
Кратер чизе нафањмид. Дарёфт, ки кори сањлу андак нест.

— Кратер аз вазъу њоли сипоњ ва сипоњиён огоњї надорад. 
Шояд ту донї, Гефестион, ки дўстонро чї шуда?

— Дўстонро?
— Оре, дўстонро.
— Дўстони љонї чун пешин дўстанд, аммо дўстони забонї 

нодўстанд.
— Донї, ки дўстони забонї кистанд?
— Магар Кратер надонад?
— На. Кратер мегўяд, ки љуз Файлотус касе шоњро бадї на-

хоњад.
— Бадї нахоњад ё бадї накунад?
— Бадї накунад...
— Аммо бадї хоњад. Ва бо дасти дигарон бадї кунад.
— Бо дасти кињо? – шоњ гўйї њама чизро дониста буд ва инак 

бо дасти дигарон амал кардани сарфављи саворонро донистан 
мехост.

— Бо дасти Лимну ёронаш...
— Кистанд ёронаш?
— Ёронаш... ёронаш... ёронаш... Ба назарам, писари Антипатр 

– Иоллай.
— Иоллай? Њамон косагул?
— Бале-бале...
— Њамон соќийи базмњойи ман? Њамон бодапаймо, ки то ос-

монњо маро меситояд? Магар њамааш баройи як љуръа май аст?
— Бале-бале...
— Охир ў маро бењтарин шоњ, љавонтарин шоњи оламгир, 

бењтарин ва бузургтарин лашкаркаш, ягона писаре, ки ба падар 
монанд – њам шоњу њам лашкаркаши бузург мегўяд-ку?

— Мегўяд... ба забон мегўяд. Аммо дар дилаш дигар чиз 
гўяд...

— Ба ў чї намерасидаст?
— Инро аз ў бояд пурсид, шоњ.
— Маќдуниёро ба ихтиёри падараш гузорам. Тамоми ганљи 

Порсро ба ў фиристам... Кўрнамакї аз ин зиёд шавад?! А? Чї 
пастист?!

Садо баланд кард шоњ, ки паси дар будагон низ шуниданд ва 
худи ў пай бурд, ки бењуда бувад дўѓ ба онон задан ва ё алам аз 
онњо гирифтан.

— Шумо мефањмед? Охир, ин... ин... – ларзид Искандар, ки 
гоњи набард чунин њолат рух намедод. – Охир ин кўрнамакї дар 
ягон зарф намегунљад! Ман падарашро ба љойи худам чун шоњ 
ба тахти Маќдуниё нишонам, тамоми њаќќу њуќуќро дињам... Пи-
сараш ин љо... Шояд дурўѓ бошад? А? Шояд ту, Гефестион, бо ў 
хусумате дошта бошї?

— Ман бо ў чї хусумат дорам, шоњ? Он чї медонам, мегўям.
— Бисанљед! Агар рост бошад, аз забони он булбулак наовезам, 

писари шоњ Филипп набошам!.. Ў гумон карда, ки ман њоло њам 
кўдакам... Ёри майгусори ман зањр бар косайи ман андохтанист... 
Шумо донистед?! А? Донистед, ки душман чї касонро пайдо ме-
кунад ва истифода мебарад?

Искандар намегунљид дар пўсташ, дар толор њам. Гом мезад. 
Ва он ќадар шиддат дошт, ки пойњояш майли давидан мекарданд. 
Ногањон истод. Њама чизро фаромўш кард ва фарёд зад:

— Њамаашро сар мегирам! Худам сар мезанам! Њољат ба љаллод 
нест! Онњо маљбур месозанд, љаллод њам шавам! Онњо тушбера-
ро хом шумурдаанд... Њоло бо собуни ман љома нашустаанд... 
Њарчанд љондори мананд, маро хуб нашинохтаанд. Айби ман, ки 
њамзабон шудам, баробарам нишастанду хўрданду бархостанд. 
Ёр гуфтам, љондор гуфтам. Нозашонро бардоштам... оќибаташ 
чунин шуд.

Хомўш монд. Сар андохт. Хеле андешид ва рў тофта ба дар 
нигарист. Садо баланд кард:

— Дароед!!!
Дар кушода шуда чанд тан пасу пеш даромаданд ва Искандар 

онњоеро дид, ки фармуда буд.
— Шумо чї мегўед?! – онњоро шариксўњбат пиндошта, пурсид 

шоњ.
Ва онон, ки огоњ аз сўњбати се тан набуданд, ба њамдигар ни-

гариста китфон ба њам кашиданд ва намедонистанд чї гўянд. 
Танњо њамин ќадар дарёфтанд, ки шоњ дар ѓазаб аст ва мехоњад 
аз касе алам ситонад.

— Магар он чї инњо мегўянд, рост бувад?

— Онњо чї гуфтанд, мо нашунидаем, шоњ... – хеле паст садо 
баровард Кен ва нигарон буд, ки њолиё ѓазаб мекунад Искандар. 
Шоњро чї андеша ба сар омад, ки гуфт:

— Онњо њељ чиз нагуфтаанд... – ва рў ба сабўю соѓари рўйи 
лаълї оварда, афзуд: — Шароби талх бояд хўрд...

Ва ёрон медонистанд, ки Искандар дар њолатњойи хушї ша-
роби талх нахўрад.

— Ту ба љойи Иоллайи писари Антипатр, Пердиккас, аз ња-
мин замон косагули даврањойи шоњї. Зеро касе аз сипоњ чун ту 
тобовар набошад ба шароб. Њатто Искандар натавонад бо ту 
мусобиќа кардан...

— Муболиѓа шуд, шоњ...
— На, Пердиккас, медонї, ки ман бењуда намегўям ва бо њар 

кас сўњбат намекунам. Ту мувофиќи зўрат боз пурбардошт низ 
њастї.

— Ташаккур, шоњ... Лекин мебинам, ки шоњ парешон...
— Ањамият надорад. Гуфти худат: мегузарад. Шароб бирез, 

шароби талх. Ин шароби Димитриус оварда. Санљида, мардафкан. 
Агар Пердиккас тоб наорад... Бирез!

Ва Пердиккаси пилзўр, ки гоњ-гоњ Искандар зўри ўро њавас 
мекунад, аз кўзайи зарини дар Домѓон таќдимшуда бода рехт 
андар ќадањњо ва ба шоњу дигарон дароз кард:

— Баройи шоњ!
— Баройи пирўзињойи шоњ Искандар!
— Баройи Маќдуниё!
— Баройи Олимпиада!
Ва бисёр нўшбодњойи кўтоњ гуфтанд ба эњтироми шоњ Искан-

дар. Аммо шоњ њамайи онњоро гўш медоду сар меафшонд. Ва аз 
дил мегузаронд, ки зиёд шунида аз забони онњое низ, ки пештар 
зикри душманиашон рафт. Ва ў низ кўтоњ гуфт:

— Баройи дўстони љонї!
Љомњо ба сар кашиданд. Искандар нашъайи бодаро дарёфт, ки 

хўрдањойи аввалро такорў кард, кайф бурд. Дар сар он ќадар ан-
деша буд, ки намедонист кадомеро пеш орад. Ва якбора кафид:

— Њар касро дўст гўед њам, дўст нагиред...
Онњое, ки сўњбати андаке пеш шударо шунида буданд, матлабро 

дарёфтанд, вале онњое, ки нав даромада буданд, тахмин мекарданд. 
Ба њар њол Искандар бахуд набуд. Гарчї бодайи арѓувонї мехўрд, 
њушаш ба дигар љо буд.

Машъалаву шамъњойи дар танайи сутунњову деворњо васл 
карда месўхтанду об мешуданд андар шамъдонњо. Толор хираву 
тира мегашт ва рўйњоро хуб намедиданд. Магар Искандар анљоми 
сўњбат пиндошт, ки он чї меандешид, њамон гуфт:

— Шоњ набояд бо њар кас бодахорї кунад. Шоњ бояд чун Худо 
дар паси пардањо пинњон бошад...



135

Ва нафањмиданд дўстон, ки Искандар баройи чї чунин гуфт. 
Њар кас њар навъ андеша дошт, аммо намеёрист пурсад. Зеро ба 
њамагон равшан буд, ки сухани шоњ Искандарро гардонидан ва 
ё ду кардан имкон надорад. Аз ин рў њама хомўш буданд ва тањ-
лил мекарданд њарфи шоњро. Пердиккас љоми зарин пеш овард 
ва фармуд:

— Баройи касе, ки тухмааш аз худоён, нимхудоён ва ќањра-
монњо сабз шудааст!

Ва њама бањ-бању бай-бай љом баланд карданд.

* * *
Дар шањрчайи тозабунёди Искандарї њама хуфта буданд ба 

љуз будагони толори пазиро ва шабзиндадорони сипоњи Искандар; 
посбонњо, шаббонњо, пардадорон, дидбонњо ва љосусон. Ва боз як 
нафари дигар, ки сари мурдайи бародараш мегирист. Кебалини 
росткор, ки аз дасисањойи бародараш Никомах дилгир шуда буд 
ва аз сўйиќасдсозиаш ѓаш мекард, гурзи ногањонї бар сари ў 
зада афканд ва дар дили шаб, гоње ки њатто сагони шањрак зуза 
надоранд, бар сари мурдайи дароз хобида хам хўрда, ашк ба рўйи 
ў мерезад, то тани бељон эњсос кунад, ки дили бародар сўзад ба 
марги зўракиву нобањангоми бародар.

Вале касе намедид кирдори ўро ва касе ѓамшарик набуд. Худи 
ў низ намедонист, ки ѓамї аст ё шодмон аз мурдани бародар. 
Зеро ў дониста кушт бародарро. Ба гумони ў сўйиќасди чанд тан 
бойиси надидани маќдуниён ватанро хоњад гашт ва љанги дохи-
лийи сипоњиён рух дињад, касе зинда нахоњад монд. Ба ин маънї 
Никомахи тезхунро кушт ў, акнун намедонад чї кор бикунад. 
Њамин, интињойи мубориза барин; он сў роњи рафт нест ва касе ба 
доди ў нахоњад расид. Ба назараш васвасайи шайтонї буд. Хаёл 
кард, ки ў бо роњи бародар намеравад ва хоњ, нохоњ бародар ўро 
хоњад кушт. Аз ин рў ў кушт пешдастї карда. Ва намедонад чї 
кор кунад он мурдаро. «Коре мекунам, ки Александри Линкестидї 
карда буд: мурдайи бародарро биоварам баройи шоњ Искандар 
ва агар ў пазирад ва пурсон шавад, баъзе сиррњоро ошкор кунам. 
Хоњам гуфт, ки дарахти азими маќдунї кирмѓўч шудааст ва онро 
нав бояд кард. Гўям, аз «дўстон» эњтиёт шавад, ки гўр мекобанд. 
Роњи равро тоза кунад, ки пур аз чоњ аст... Баъд чї, Кебалин? 
Кайфар чї шавад?...»

Баданаш ларзид. Ба назараш зери партави моњ зишткориашро 
диданд, ўро њукми шоњ зарурате надорад, худи низомиён хоњанд 
кушт. Ин чизро яќин медонад ва боз пеши назар меорад, ки мур-
дайи Никомахро касе пайдо мешавад, ки ба хок супорад, аммо 
мурдайи ўро пеши сагон меандозанд ва ё дар обканде мепартоянд, 
ки еми каргасњо гардад. «На, чунон нахоњад шуд, хаёли ботил. 

Александри Линкестидї баройи сари ду бародарашро ба Искан-
дар овардан авф карда шуд гуноњаш. Њанўз зинда аст ва дастайи 
саворонро сарвар аст ва њоло љон гирифта, ќасди бародар аз шоњ 
ситониданист. Гўё ки бародаронашро Искандар кушта бошад.... 
Аблањ худи мо: њавас кардем љангро, бозї пиндоштем... њоло ки 
шарбаташро хўрдем... На... Пушаймон нашав, Кебалин. Агар ту 
накушї, ў мекушт. Яќин куштанї омада буд маро. Нияти онњо 
маълум. Гурўњи хурду кам нест. Ќариб њама ранљидаанд аз шоњи 
бемулоњиза ва ќасд ситониданианд. Шоњ Искандар хабар надорад 
аз ин сўйиќасд. Ман мегўям ба ў. Ман мефањмонам, ки душманат 
аз мўйи сарат зиёдтар...»

Ва ў бардоштанї шуд љасади бењаракати бародарро, ки назди 
шоњ Искандар бурда, нишонаш медињад ва сабаби куштанашро 
гуфта, њама сўйиќасдчиёнро ном мебарад. Натавонист бардоштан 
– зўраш нарасид. Хеле гарон буд ва ба назараш ин љасад љасади 
бародараш на, балки љасади як марди њузарби бадњайати девсурат 
метобад, ки ду касу се кас натавонад бардоштан. Сараш ба кўњ 
мерасад, пояш ба рўд. Ва ў намедонад, ки аз кадом љониб бардо-
рад. Касе нест, ки ёрї дињад.

«Ёрї дињед!»
Чаро гуфту киро гуфт, равшан набуд. Ва ё нагуфту аз хаёл 

гузаронд, ки касе пайдо нашуд ва посухе ба додаш наомад. Баъд, 
аз садойи нагуфтааш њушёр гашт ва донист, ки коре кардааст 
ношуданї.

«На. Хуб кардам... Агар ман накушам, ў мекушт... Вале ў чї 
мекард бо љасади ман? Инро пурсидан лозим буд: Никомах, агар 
маро кушї, мурдайи маро чї кор мекунї? А? Ба Маќдуниё мефи-
ристї? Баройи падару модарамон? Ња-а-а, ман мисли ту Арсиноя 
надорам... Арсинояйи ту он љо нигарон аст, ки ту бармегардї ва 
барояш тамоми моли дунёро меорї... Зеро дар Маќдуниё медо-
нанд, ки сарбозон на баройи љанг, балки аз баройи зари Порс ба 
Офтобнамо рафтаанд; баройи шоњ Искандар бемаргї меоранду 
баройи Маќдуниё доройї... Ана дороийи ман. Акнун ин бори га-
ронро гирифта то Маќдуниё мебарам ва ба Арсинояйи нозанини ў 
месупорам. Дунёйї баройи мањбуба. Ба ў месупорам. Зеро падару 
модар чунин доройиро напазиранд. Ва агар онњо фањманд, ки ин 
кори ман аст... На. Ин корро ман накардаам ва намедонам чї гуна 
шуд. Ман пайдо кардам љасади ўро. Кушта партофтаанд, пайдо 
кардам. Лекин баройи ин касеро љазо надињед, айби худаш. Айби 
худаш, ки мушт ба дирафш заданї буд аз беаќлї ва андеша накард, 
ки бо подшоњ наситезанд... Инро ту низ медонї-а, Никомах? Чаро 
хомўшї? Чаро ба пурси ман посух нагўйї? Ќањрийї бо ман? Охир 
ман бародари ту њастам, Кебалин. Чашматро кушо, ман Кебалин. 
Њамон Кебалин, ки ба нобудийи шоњ тарѓибаш мекардї. Чашмат-
ро кушо, ман розї. Ман розї, ки якљоя мубориза барем, то дар 

љањон шоњ намонад. Зеро нав дарёфтам, ки њама љангу љидолњоро 
шоњон ба миён меовардаанд. Зеро љиѓилдони онњо фарохтар аз 
дунёст ва чашми носери онњо бетањтар аз фазост, ки бо чиз пур 
карда нашавад, магар бо хок. Чашматро кушо! Ман донам, ки 
чашми ту сер буд, фаќат баройи Арсиноя ягон чиз барам, мегуфтї, 
ё гўшвора ва ё зеби гардан. Нафсат мурда буд. Надонистам, ки 
ба њарфи кї гўш додї... Чашматро кушо, маслињат бидењ, ки чї 
кор кунам?..»

Аз љониби кўњ шаѓоле пинг гуфт ва саге аз дур ак зад. Ў ба 
худ омад ва сар афшонд, ки њушаш куљое рафта, чињое, ки гуфт. 
Ба кохи хомўшу торик нигарист. Зери нури моњу ситорањо дижи 
хурде метофт нисбати он ќасрњое, ки Искандар хароб карда буд. 
Ба њар ранге шоњ шоњ бувад ва аз њашамату сиёсати ў тарсе њаст. 
Искандар ба сол хурд, ба овоза ва шўњрати љангї бузург ва боз 
ба дилёбї ва муносибат машњур; худойи њар ќавму миллату ко-
фиркешонро худойи хеш хондани ў аз ин љост, мардумон имон 
оваранд ва бовар кунанд ба ў. Инро њама донистанд, Кебалин низ. 
Ў бовар дорад, ки Искандар гуноњро пўзиш карда тавонад. Аз ин 
рў умед дорад назди ў равад ва изњор кунад, ки ба хотири шоњи 
кабир бародар куштааст, агар тавонад, љурмашро бахшад...

Боз зўр зад, то бардорад љасади бародарро рўйи даст ва њамон 
зайл то боргоњ барад ва бо рухсати њољибону иљозати шоњ пеши 
пойи Искандари Маќдунї андозад... ва гўяд њама сирру савдоро: 
«Баройи шоњи кабир, ба хотири Маќдуниё кардам ин корро… шоњ 
тавонад, бубахшад маро, ки дигар илоље надоштам. Агар бародар-
ро накушам, маро мекушт, њама асрор нињон мемонд ва боз ќасд 
ба љони шоњ мешуд ва он тарафашро касе намедонад. Омурзиш 
аз шоњ баройи худсариам, баройи бародаркушиам... На. Агар 
шоњ мулоњиза фармояд, ман бародар накуштаам, душман куштам, 
ќотили хешро куштам... Ман бояд ин чизро ба шоњ мерасонидам, 
аммо фурсат нашуд. Сўйиќасдчиён сахт гирифта буданд. Имконе 
надоданд, ки ман аз љой љунбам ё касеро дида гўям, ки ба шоњ 
Искандар расонанд; вазъ нобоб аст, душман зиёда аз мўру малах. 
Дар њар ќадам чоњ кандаанд, дар њар ваљаб одам мондаанд; бо 
њар кї ањд бастаанд... то воруна созанд шоњи маќдуниро... На! 
На, ў бовар нахоњад кард. Мисли њама гуна бародарони баднафс, 
дунёхоњ, меросхўр бародаратро куштї, гўяд. Мисли њама гуна 
шоњзодањо дар орзуйи тољу тахт бародарро нобуд кардї, гўяд. 
Мисли ман, гўяд, њаммонанди шоњони њахоманишї, гўяд... чун 
фарзандони Одам, гўяд... Ва агар росташро аз ман пурсад, чї по-
сух гўям? Падарам шоњ набувад, мероси зиёд надорад, ки бойиси 
кушти бародар бошад... «Аз баройи шоњ Искандари Маќдунї» 
гўям, магар бовар кунад? На. На, бовар накунад. «Бародаркуш, 
падаркуш ва шоњкуш» гўяд. Рост гўяд. Вале исбот карда натаво-
нам, ки аз баройи ў куштам...»

— А? Кистї? Кї меояд?.. Ман? Маро мепурсї?... Ман бародара-
мро посбонї мекунам. Никомахро... Мурдаро кї посбонї мекунад, 
мегуйї? Чунин магў. Ман њам медонам, ки мурда ба љое нагурезад. 
Охир ў намурдааст... Хоб аст. Ў љавон аст, њамсоли шоњ Искан-
дар. Мани аз ў калонтар истода, наход вай мурад?... Чї? Чї-чї? 
Чї гуфтї? Љавонон намуранд, мекушанд, мегўйї? Кї мекушад?... 
Ман?.. Ба назари ту ман одамкушам?.. Бародаркушам?.. Ин хел 
нагў. Њамсафонаш шунаванд, хафа мешаванд, дигар ба рўйи ман 
нигоњ намекунанд... На-на. Ин хел њам нагў. Ман девона нашуда-
ам, њушам дар љояш... Чї? Баъди ин девона мешавам? Баъди чї? 
Баъди куштани бародарам? Охир ў намурдаааст, зинда аст... хоб 
аст... Бедор шавад, мефањмї, ки ман ўро накуштаам. Мебинї, ки 
чї хел бародарамро дўст медорам. Вай њам маро дўст медорад...
Чї хел дўст медошт? Магар дигар дўст намедорад? На?.. На-на! 
Ман накуштаам ўро. Зинда аст, хоб аст...

Ин дафъа саг ду бор ак гуфт: «ак-ак!» Хоболуд барин. Кебалин 
шунид љањди дилу бедилони сагро, аммо ангезайи шаѓолро нашу-
нид. Ва хомўш монда, диќќат дод ва чашм чаронд, то њамсўњбати 
овозиро пайдо кунад, касе наменамуд. Њатто садое, навое, шарфае 
набуд, ки оромиро халал расонад. Вале он пурсу посухе, ки ба 
гўшаш мерасид, њаяљони ўро афзуд. «Овози Никомахро монад 
овозаш... Агар ўст, чаро худро нанамояд; пинњонї сўњбат кунад бо 
ман? На. Никомах бошад, бањс мекунад: норозигињояшро мегўяд. 
Ѓами Арсинояро пеш меорад ва Маќдуниёро ёд меорад...»

— Кистї? Чаро хешро пинњон медорї?
Садое набуд. Аз шањри ќадимайи Ориё фарёди мурѓон омад. 

Кебалин донист, ки посе аз шаб гузашта, баъди се соат чашми 
рўз мекафад ва мушкилоташ сангин мегардад. Мурдайи бародар 
сарборї. На ба хок супорида шавад ва на сабаби марги ўро фањ-
монида. Бори дигар аз назар гузаронид атрофро. Пиндораш касе 
њаст дар наздикињо ва огоњ аз сирру савдояш. Вагарна ин ќадар 
дар андаруни ў шайтонї нашуда буд ва вуљудашро ба ларза на-
меовард. Бардошт љасади бародарро, ки сард гашта буд. Акнун 
умедканда гашт, ки мурда будааст бародараш. Бардошт рўйи 
даст кўдаквор, ки нолакунон ба боргоњ барад, вале беш аз чанд 
гоме бардоштаву гузошта натавонист ва мурда гўйї љон гирифта 
бошад, аз рўйи дастонаш шорид. Тарсида зуд бар замин гузошт 
осема ва сила бар рўйњояш зад, то бедор шавад.

«Бедор шав, Никомах! Ман шўхї кардам... Наход сахт расида 
бошад гурз? Њушёр шав... Ман бештар аз ту донам сирру савдойи 
ин дунёро, шоњонро, дунёхоњонро... Мегўям, њамаашро мегўям... 
Агар нахезї, лозим меояд, ки пеши шоњ равам, њамаро мў ба мў 
гўям... Он гоњ на љони ту рањойї ёбад ва на љони ман. Хез. Айём 
фаро мерасад ва муѓбаччањойи бодафурўш кўзањойи шароб дар 
даст шањри кўњнаву навро мегарданд: «Шароб! Шароб! Шароби 

арѓувонї!» мегўянд ва бо њамин роњњо зари порсиро аз сарбозон 
вопас мегиранд. Бихез, эй Никомах! Љонам ба лаб омад, ман туро 
куштанї набудам. Он дасти Ањриман буд, ки дасти ману гурзро 
бардошт... Бихез! Зўрам нарасад, ки љасадатро бардорам! Бехабар 
мондаам, ки мардак шудайї, бузургу гаронвазн ва солор. Ман 
њанўз њам туро кўдак мепиндоштам, бародари кўчаки худ. Гумо-
нам њанўз њам пуштора мегирам, сабукї ва зўрам мерасад. Зўрам 
нарасад њам, эњтироми бузургиамро мекунї ва њар гоњ суханам 
буррад ба ту...»

Гўйї боз аз ѓайб ва ё аз забони каси ноаён маслињате омад. 
Вале равшан набуд аз кадом самт. Фир гашту љувозак, то дарёбад 
соњиби садоро ва ё самташро муайян гардонад, пайдо карданаш 
осон гардад. Ба назараш аз ин наздикињо набувад. Ба тахминаш 
аз кўњи Сўхта меояд садо:

«Сарашро бигиру ба шоњ бубар!»
«Шайтон... Нобоб...»
«Чаро ба чунин кор даст задї, ки идома намедињї?»
«Иблис... нобакор...»
«Магар муродат сари бародар ба шоњ бурдан набуд?»
Кебалин хомўш бимонд ва ёд овард, ки воќеан муродаш дигар 

буд: агар бародарро накушта буд, бародар ўро кушта буд. Ѓазаб 
кард. Аввал ба соњиби садо ѓазаб кард. Тахминї шамшер кашид 
ба ў ва баъд ѓазаб кард ба бародар, ки ўро нияти куш карда буд. 
Ва шамшер ба сар бардошт ва дудаста зад ба гардани бародари 
мурда. Сари бародар парид. Вале Кебалин намедид, ки аз сару аз 
тан чї гуна људогона хуни ѓафси хунукшуда метаровад. Ў шояд ни-
гарон буд, ки хуни гарму тез фаввора зада љонибаш пош мехўрад, 
либосашро лоларанг мегардонад ва шоњиди якумрайи ќотилиаш 
мешавад. Аммо дар чунин ѓояти шаб хуни тираранги монанд ба 
хуни њаромро њам намедид.

Ў дубора кушт бародарро, ки душмани ќаттол чунин накунад. 
Вале зиёд мулоњиза накард. Гўё муродаш чунин буд, ки сар занаду 
сари найза бардошта тозад сўйи боргоњ, то хуни чакони он ист 
накунад, хушк нашавад. Аммо хуни баста намешориду намечакид 
аз сари нўки шамшер. Ва ќотил тез гом мезад ва гоње метохт, ки 
зудтар расад. Ба тани бесар нигоњ накарда ва канор накашида 
сари бародарро бардошта чунон мерафт, ки бод бардошта ме-
бурда бошад...

Ва ўро боздоштанд. Дидбони аввали бурљи дижи Искандарї 
ба шитоб рафтани ўро дида «Ист!» гуфт, вале ќотил ё аз тарс 
ё аз воњима наистода тез рафт то дари боргоњ ва пардадорро 
дами дарвоза дида бозистод, вале забони сухан надошт, ки чизе 
гўяд. Бо чї хаёлњое то ин љо омада буд, ки ўро рост ба назди 
шоњ мебаранд ва њама андешањойи то ин дам аз сар гузаронида-
ро мегўяд ба шоњ. Шоњ њам рањояш мекунад ва подош медињад. 

Аммо баробари садойи дидбон ва ўро боздоштани њољиб чанд тан 
пайдо шуда дастгираш карданд ва имкони пурсу посух нашуда 
ба додхона кашиданд. Аввал аз ишорањойи ў чизе нафањмиданд 
ва пиндоштанд, ки ў маќом мекунад. Ва баъд забони ў чун гўши 
гирифт карда якбора кушода шуд ва гуфт:

— Баройи шоњ овардам...
Аз таги воќеа огоњ набуданд, хуб нафањмиданд. Ба якдигар 

нигоњ карданд, ки чї мегўяд ин «хидматгор».
— Чї гуфтї? – пурсид сарпос ва ў такрор кард:
— Баройи шоњ овардам...
— Шоњ фармуда буд?
— Ман бо шумо кор надорам. Маро назди шоњ баред...
— Шоњ хуфта, туро напазирад.
— На. Дурўѓ нагўед. Шоњ бедор аст. Дар чунин њолат шоњ 

нахусбад.
— Дар чї гуна њолат?
— Гуфтам, ки маро назди шоњ баред... Ман гўям њам, шумо 

нафањмед.
— Зарурате нест назди шоњ бурдан. Њарчї мегўйї, бигўй, мо 

расонем шоњро.
— На. Шумо шоњ наед ва ман чизе нагўям шуморо.
— Агар чунин мехоњї, сабр бояд бикунї то замоне ки шоњ 

майли љамоли ту кунад...
— На. Дер шавад, љасади бародари маро сагњо хўранд...
— Љасади бародари туро? Магар ин сар...
— Напурс. Чизе нахоњам гуфт магар шоњро.
Онњо боз ба якдигар нигаристанд ва намедонистанд чї бику-

нанд. Маълум буд, ки дўстони хоса дар њузури шоњанд, вале огањ 
набуданд, ки онњо чї кор мекунанд.

Сарпос дер истоду гўш андохт паси дар, оромї дарёфта, пин-
дошт дўстон рафтаанд. Чун аз дарбони пушти дар донист, ки 
шоњу дўстонаш андар толоранд ва то њол бањс доштанд, нохун 
зад дарро. Садое наомад. Боз нохун зад ва сурфид, ки агар шоњ 
бедор бошад аз ин одаташ сарпосро шиносад.

— Бифармо! – садойи паст омад ва сарпос донист, ки табъи 
шоњ нољўр аст ва майл ба њар касу њар чиз надорад. Бо вуљуди 
он дарро нимроѓ карда сар халонд ва фармуд:

— Пўзиш аз шоњ!
Чун шоњ ин одати сарпосро медонист, ки «пўзиш»-у «омур-

зиш»-у «бахшиш»-ро махсус ба кор мебарад, гуфт:
— Бифармо!
Сарпос чизе нагуфта пеш омад ва ба чизе нигоњ накарда, сар 

фарогўши шоњ оварда ба овози пасту ларзон фањмонд:
— Маќдуние сари шамшер сари одам дорад ва «баройи шоњ 

овардам» мегўяд.

Хомўш монд шоњ Искандар. Хеле мулоњиза кард ва бо њамон 
садое, ки сарпос гуфта буд, пурсид:

— Аз куљо донї, ки ў маќдунист?
— Аз шевааш...
— Биоваред!
Садойи охирини шоњро њама шуниданд. Сарпос сухани итоат-

коронайи аз порсњо омўхтаашро гуфт: «Ба чашм!» ва тез рафта, 
зуд баргашт. Аз паси ў љавони жўлидамўйи дастонаш оѓушта ба 
хун сареро сари шамшер гирифта баландтар аз сари хеш дошта, 
бо тарсу њарос гом мебардошту пой мегузошт ва шубњае дошт, ки 
саломат аз боргоњи хоса бурун ояд. Пештар омад ва сару шамшер-
ро ба шоњ дароз кард. Вале шоњ раѓбат ба сару шамшер накарда 
пурсид:

— Ин сари кист?
Шоњ посух нагирифта, Кебалин каловиду афтид ва сару 

шамшер париданд аз дасташ. Сар то домани тахт ѓелида, хун ги-
ронд мафрашро. Њама ба шоњ нигаристанд, то чї фармояд. Шоњ 
низ дар шигифт шуд ва китфон дарњам кашид:

— Мешиносед?
— Ин аз сарбозони пиёдагард бошад... – посух дод Кен.
Искандарро хоби дида ёд омад, ки мўрон пиёдагонанд. Ва 

сарпосро фармуд пизишкро пайдо кунад. Сарпос рафту дер омад. 
Аз табиб низ дарак набуд ва шоњ ба танг омад. Кен аз њаяљони 
зиёди шоњ безобита гашта майи соѓар ба рўяш пошид ва бўйи 
тези шароб ба димоѓаш расида, љунбид ва то омадани Димитри-
уси табиб чашм кушод. Ва онњоеро, ки тори сараш истех буданд, 
аз назар гузаронд, вале чизе гуфта натавонист ва дер чашм дўхт 
Искандарро.

— Сари киро овардї? – хам шуда пурсид шоњ.
Кебалин чашм дўхта буд ба шоњ ва посух дода наметавонист. 

Њамин ќадар тавонист, ки бо ангушт хешро нишон дињад.
— Сари худат?
Ў тасдиќ кард ба ишорайи сар. Ва шоњ ќоматашро рост карда 

гуфт:
— Девона шудааст.
Ў тез-тез миља зад, ки девона нашуда, балки њушу забони сухан 

надорад. Ва даст дароз кард, то бардорандаш.
Бардоштанд. Ба дунба нишаста ва пойњояш дароз буданд. Чашм 

чаронда чизеро мељуст. Сари ба пойгоњи тахт ѓелидаро дида, дида 
бозгирифт ва сар андохт.

— Ин сари кист? – пурсид шоњ ва ў якбора ба забон омад.
— Ни-ко-мах...
Номи шинос буд шоњро ва чанд муддат аст, ки андар забони 

фолбинњо ва дўстон бувад ин ном.
— Никомах? – тааљљуб кард шоњ.

— Бале, шоњ! – посух дод Кен ва дигарон тасдиќ намуданд:
— Њамон Никомахи овозадор.
Ва Кебалин њайрон монд, ки бародараш машњур будааст, дар 

борайи ў андеша доштаанд ва чаро кушт? Як-як нигарист ба онњо 
ва майли хестан кард. Димитриус мадад кард ва ў ба по рост шуд. 
Гом заданї буд, аммо мадор надошт ва пойњояш меларзиданд.

— Тарсидааст. – гуфт ба шоњ нигариста ва боз ба ў зењн монда 
пурсид: — Аз чї тарсидї?

Кебалин ба сари хунолуди пойгањи тахт нигарист ва Димитриус 
низ сарро дида, хеле ба шамшери хунолуди рўйи фарш чашм дўхта, 
воќеаро хуб надонад њам, гуфтаашро бори дигар такрор кард:

— Сахт тарсидааст.
Пас як соѓар майро дод, то ошомад. Ў бода ба сар кашид ва 

хеле сукут варзид ва худро пеши пойи шоњ андохт. Бардоштан-
даш ва такя ба сутуни толор дода нишонданд. Ва ў сархам буд 
ва дуздида – дуздида ба шоњ менигарист.

— Гуноњат кабира? – пурсид шоњ ва Кебалин ба ишорайи сар 
тасдиќ кард:

«Кабира.»
— Бигўй, чї љурме дорї?
— Бародарамро куштам...
— Бародаратро? Ин сари бародари туст?
— Оре, шоњ...
— Ва чаро куштї?
— Ба хотири шоњ.
— Чї-ї-ї?
— Баройи шоњ.
— Чаро? Чї мурод дорї?
— Агар шоњ имкон дињанд, дар танњойї гўям.
Ба имойи бурут ва нигоњи шоњ ёрон танњо гузоштанд онњоро. 

Шоњ нигарон буд, ки ў чизе мегўяд беихтиёр, аммо Кебалин азоб 
мекашид дар гуфтан. Искандар имдод намуд:

— Хўш?
— Онњо маро азоб доданд шоњ, ки шоњро ќасди куш кунам.
— Кињо?
— Бародарам Никомах, Лимн ва чанд тани дигар, ки нома-

шонро намедонам...
— Бояд донї... Файлотус. Аминта?
— На шоњ, дурўѓ гуфтан чї лозим, ман онњоро надидаам.
— Ман чї бадї кардаам ба онњо, ки маро мекуштаанд?
— Сабабашро нагуфтанд. Аввал кушем, баъд маслињат меку-

нем, гуфтанд.
— Ва ту чаро розї нашудї?
— Чї хел розї шавам? Шумо шоњ, шумо писари Худо.
— Ту аз куљої, порсї?

— На. Ман маќдунї њастам.
— Шумо-шумо гуфтанро аз куљо омўхтї?
— Аз эрониён. Маро писанд аст шоњро чунин эњтиром кардани 

онњо. Ва шумо шоњи хурд нестед, ки мисли кўдак њама «ту-ту» 
гўянд.

Искандар диќќат дод, ки Кебалин кушода шуд, ўро ситойиш 
карду шерак:

— Љавони аљиб метобї. Ба чї мурод сари бародаратро ги-
рифтї?

— Гуфтам, ки ба хотири шоњ...
— Ин як тарафи масъала... Лекин бояд боз ягон чиз бошад...
— На. Тарафи дигар надорад. Онњо мегуфтанд, ки шоњро но-

буд карда зуд ба Маќдуниё баргарданд. Ман мегуфтам, ки шоњро 
кушта мо ба љое намерасем. Шоњро нобуд кунем, њамаамон нобуд 
хоњем шуд. Зеро сиёсати Искандар моро зиндаву пирўз медорад... 
Ва онњо шўриданду ѓазаб карданд, то љое ки номи ман «хойин» 
ва маро душмани хеш донистанд; баногўшї карданд, ки баъди 
чунин њарфњо набояд ман зинда монам...

Аљаб омад Искандарро, ки ў рост мегўяд ё мебофад? Душманї 
дорад дар либоси дўстї ё наѓма мекунад. Норавшан. Вале аз назари 
шоњ Искандар ба ў бовар кардан њам мумкин, бовар накардан њам. 
Дарозо мулоњиза кард шоњ Искандар ва фикре ба сараш зад:

— Чї хидмат кунам?
— Њељ...
— Охир ба хотири ман бародаратро куштї. Њама чизро пайдо 

кардан имкон дорад, аммо бародари мурдаро зинда гардонда 
нашавад.

— Бародари ман одами бад набуд, аммо надонистам, ки чаро 
якбора бо душманон дўст шуд. Зидди шоњ шўридан хост... Ман 
ўро куштанї набудам. Ў аз њад баланд рафт. Аќидањоямон рост 
наомад. Ўро намедонам нисбати ман чї кор мекард. Вале ман 
напазируфтам, андешањойи фиребойи ўро.

— Хайр, намекуштї...
— Ман накушам, ў мекушт...
— Гуфтї, ки намедонї, чї андеша дошт?
— Рост. Намедонам чї андеша дошт, аммо муомилаву гуф-

тушунидамон то љое мерасид, ки бояд якдигарро бикушем. Вале 
ман пешдастї кардам. Зеро донистам, ки дигарон ўро дастихуши 
рўзгори нохуш карданианд; њам ўро ќурбон кунанд ва њам маро. 
Зеро дар вуљуди Никомах бод афзунтар буд ва ў бо сањл ангеза 
оташ мегирифт ва метавонист њамаро расво гардонад. Дигар ин 
ки ман њамту ба назди шоњ омада наметавонистам.

— Чаро?
— Намегузоштанд...
— Кї?

— Њам посбонон, њам сўйиќасдчиён.
— Аљаб.
— Аљаб метобад. Лекин то назди шоњ расидан кори осон на-

бувад. Аввалан ман ба њар кас ин чизро гуфта наметавонистам, 
дигар ин ки касе ба суханони ман бовар намекард ва донанд, 
ки ман ба боргоњ омаданиам, сўйиќасдчиён ё маро дар нимароњ 
дошта чањорлахт мефармуданд ва ё...

— Ту њанўз њам меларзї.
— Охир ин кори шўхї аст? Муќобили шоњ бархостан, муќобили 

мамлакат ангехтан нест? Баъд шумо шоњи як мамлакат нестед...
— Хуб, ту осуда бош, ором бош, њамааш наѓз хоњад шуд.

БаНди ПаНЉуМ

Шоњ Искандар ба Кебалин бовар накард. Дурўѓ донист. Макр 
пиндошт. Чунон вонамуд, ки ин чизњо барояш ањамияте надо-
ранд. Вале чун Кебалинро ба дигар љо бурданд, ларзайи тани ў 
ба вуљуди шоњ гузашт. Њаросид. Намедонист ларзайи андомашро 
чї гуна рафъ гардонад. Оњиста-оњиста гом зада бар тахт омад 
ва нишаста, наќша кашид, то чї корњо кунад. Он ќадар фикраш 
тез кор мекард, ки аз чї оѓоз кардани корро намедонист. Киро 
хонаду пурсад, то суханони Кебалин тасдиќ гардад. «Бовар бикун, 
шоњ, Кебалин дуруст мегўяд». Садойи ѓайбийи Барзин буд ва шоњ 
баргашта нигарист ба дар ва ба дари њарам, вале касеро надида, 
њайрон монд. Дер нигарист, ки шояд Барзин дарояд, пайдо нашуд. 
Боз мулоњиза кард. Њамин лањзањо Искандар шоњони дурандешро 
мемонд, ки ба табиат ё феълу атвори ў хосу мос набуд. Ўро бе њељ 
мулоњиза ва андеша њукм баровардан одат шуда буд ва њолиё дар 
борайи душман шудани дўстонаш андеша дошт. Чанд муддат, ки 
пайи њам аз ин хусус меоранду ў мешунавад, дудила мешавад.

Хурўсон бори саввум фарёд заданд. Дарак аз фарорасийи рўз 
медоданд. Аммо шоњ Искандарро хоб набуд ва намехост рўз шавад. 
Зеро њоло ба хулосае наомада буд ва намедонист чї мешавад.... 
Њамин ќадар равшан гашт, ки дўстон душман будаанд ва илољи 
воќеа пеш аз вуќўъ бояд кард. Вай аллакай дар хаёли тезу њушу 
ёдаш чандин бор тарњу наќша кашид, ки душманонро аз бистари 
хобашон бардошта биоранд. Ваќт имкон намедињад. То маслиња-
ту машварат мекунанд ва то њамаро дастгир карда меоранд, ки 
рўзи равшан мешавад, миёни лашкару лашкариён овоза гашта, 
гунањкорон пешомади хешро яќин карда ба њар сў мегурезанд 
ё чун Никомах нобуд мегарданд; сирру савдо зери парда мемо-
над. Ларзайи каме бозмонда аз нав хурўљ кард. Ба назараш на ў, 
балки тахт меларзид. Ва пиндошт тахт бегона аст. На чуноне ки 
ўро ба тахти шањри Пеллайи Маќдуниё устувор ва боварибахш 
нишонда буданд. Њол он ки ин тахти сохтайи худаш аст. Шояд 

айби тахт набошад, балки мулк бегона бувад. Ё аз танњойї. Ў 
њоло дарёфт танњойиашро; на танњо андар маснаду толор, балки 
дар зиндагї. Инњо њама бегонаанд. Хунашон бегона. Нафаре нест, 
ки бо Файлаќус њамхун бошад. «Онњоро куштан лозим набудааст, 
инњоро куштан зарур будааст. Баройи Искандар, ба хотири шоњ 
наомадаанд, балки аз пайи суде омадаанд...» Искандар аз дари 
пањлўйи тахт ба хонае гузашт, ки Барзину писараш хуфта буданд. 
Ба ном хуфта буд Барзин, вале дилу дидааш бедор. Баробари 
дарро кушода, даромадани шоњ малика барљаст аз бистар. Дар 
торикї шўро намедид. Искандар низ чизеро намедид, ба њавойи 
пой љойгањ мељуст. Бўйи шамъи сўхта ва хомўшгашта мерасид ба 
машомаш. Ва дудааш димоѓро хориш медод.

— Шамъро афрўзам, шоњ?
— На. Рўз шуд.
Вале њоло рўз нашуда буд, аз сўхта хомўш гардидани шамъ 

тахмин кард, ки рўз фаро расида. Ва шоњ на майли хоб, балки 
майли њавойи тоза дошт.

— Шоњ бояд бихусбад, ки кораш сангин буд.
— Аз куљо донистї, Барзин?
— Аз сари буридайи Никомах.
— Гўш додї?
— На. Гўш надодаам, медонистам.
— Чиро медонистї?
— Овардани бародар сари бародарро.
Сањл монда буд, ки фарёд занад шоњ. Аммо фарќ накард, ки аз 

кадом љињат фарёд занад; аз он ки Барзин њамаро пешакї медонаду 
дуруст мегўяд ё аз он ки дунбола гирифта, њамаро огоњ мегардад. 
Ва аммо на ин гуфту на он, балки худро дар пањлўйи бистари 
писар андохт ва чизе маслињат накарда, хобаш бурд.

... Лошахўрони дербоз гумшудайи фазо аз нав пайдо гаштанд 
дар чархи баланд ва ѓаши ўро оварда љувозак мегаштанд; ќасдан 
сангосо љониби шоњ фурў омада, мењаросондандаш ва боз бодсурат 
боло мешуданд. Ва ин дафъа турнаосо ќатор гашта, њуљум меовар-
данд ва ташвиши ўро меафзуданд. Ў кишк мегуфту сари хешро 
њимоя мекард ва дудаста чашмонашро медошт, то нўл назананд. 
Зеро минќори каљи онњо шастосо чашмро аз сар мекашид чунон 
ки моњї аз дарё. Вале сарбозони тирандоз аз пари лошахўрон тир 
сохта, бар онњо андохтанд ва мурѓони баднамо тарсида паси диж 
хам хўрданд ва баъди андаке ваќт як мурдайи бесарро бардошта 
паси кўњњо гузарониданд ва Кебалин тозон назди шоњ омада зорї 
мекард, ки аз чанги он нобакорон рањо кунад бародарашро.

— Ба чї кор ояд он тани бесар? – пурсид шоњ.
— Сараш дар дасти ман аст, тан лозим, – посух дод баро-

дар.
— Чаро куштї, агар ки гиристанї будї?

— Баройи шоњ, ба хотири шоњ, ки ў зинда хоњад монд...
«Дурўѓ! Дурўѓ! Дурўѓ!...»
— Чї дурўѓ? – ўро бедор пиндошта сари зону нишаста пурсид 

Барзин, аммо посухе нашунида донист, ки хоб мебинад шоњ.
Ва шоњ хоб медид: набард дошт бо лошахўрон, морон ва шаѓо-

лон. Танњо як гурги бўр фўк сўйи осмон, гардан аз њад зиёд ёзонда, 
зуза мекашид ва лошахўронро гирд оварда, љувозак мегардонд. 
Шоњро намуд, ки созиш мекунанд љонварон, вале равшан наме-
шавад натиљайи корашон.

Кўње, ки моње пеш оташ зада буд, таркид. Шахи азим пора-
пора пош хўрд андар фазо ва ба сари лашкар рехт. Њама сўйи 
диж тохта, зери бомњо паноњ бурданд. Сангрезањо жолаосо бо-
риданд бар диж ва ќариб њар санг як лошахўрро сарзер овард ва 
андар сафњайи офоќ љуз хуршеди азими тобанда чизе боќї намонд. 
Диж њам тобанда буд чун Љамдиж. Кунгураву бурљу борањойи он 
дурахш дошт ва Искандарро ситойиш мекарданд баройи кохи 
бунёдкардааш.

Ва андар сари шахи сўхта, ки оне пеш таркида буд, як дуди 
сиёњи нољунбон монанд ба дарахти азим боќї монд ва зўри боде 
намерасид, ки онро пароканда гардонад. Шоњ дер нигарист ба он 
абри сиёњ ва њайрон буд, ки чаро чунин шуд. Пасон љўшид меѓи 
сиёњ, ќатрон гашт ва борид. Танњо дар сари шахи сўхта борид ва 
шахи сиёњу сўхтаро ќатронї гардонд. Сипас њама љо осуда шуд. 
Њаво беѓубор гашт ва нафаси тоза дамид. Вале лашкари андаке 
пеш дар диж љой гирифта берун омад ва ѓалмаѓалу давутоз зиёд 
шуд. Як-як сипоњиёнро даст пушт тоб дода мебурданд, мекўфтанд, 
сарашро ба зўрї хам мекарданд. Шоњ диќќат медод, то шиносад, 
бегона метофтанд. Танњо Файлотусро шинохт. Як малламўйро ба 
Лимни Димн монанд мекард. Аминта даст ба сари сина монда 
зорї мекард, ки гуноње надорад; шармандааш накунанд. «Шоњ 
нафањмад, шоњ!» садояш меомад. Аммо шоњ њамаро медид.

«Гурехт! Гурехт!»
Садоњо омад. Њарчанд шоњ нигарист, ки бинад гурезаро, касе ба 

чашмаш нанамуд. Вале давуѓељ, тањлука ва дородору гурезогурез 
зиёд буд. Яке аз миёни издињоми шўрида фавворае баланд шуд. 
Сурх буд фаввора ва чашми офтобро сурх кард. Фарохтар чашм 
кушода, нигарист шоњ ва фавворайи хунро дид...

Шоњ бедор шуд. Офтоби нимрўзї хонаро равшан мекард. Са-
дойи рўдаки паси диж меомад. Дигар њељ чиз набуд; на зану фар-
занд, на давутозњо, на тањлука, на ташвиш... Њама љо ором. Ва ў 
ба андеша рафт, ки ин њама чї буд? Њамин ќадарро медонист, ки 
хун – рўшнойї. Боќї њама он чизњоро дид, ки дар бедорї ё дида 
буд ва ё аз сар гузаронида буд.

«Онњо куљо шуданд?» шарикон ва зану фарзанд ва Кебалини 
бародаркушро дар назар дошта, аз худ пурсид шоњ Искандар ва 

бархоста сўйи ташноб нарафта аввал ба толори пазиро даромад, 
ки шояд нигаронаш бошанд. Аммо касе набуд он љо. Каф ба њам 
зад. Њољиб дарро кушода ба хидмат истод ва пиндошт, шоњ ношто 
хоњад. Вале хомўш истодани султони Шарќро дида, низ сокит 
монд, танњо чашмонаш мепурсиданд, ки чї хидмат кунад.

— Онњо куљо шуданд? – њамон пурси аз дил гузарондаашро 
гуфт шоњ.

— Онњо сар мешинонанд, шоњам. – таъзими шарќиёна кард 
њољиб.

Искандар њолати ўро дида, аљаб кард ва пурсид:
— Шумо њама машриќї шудаед, суханатон шарќиёна, саран-

дозиатон низ.
— Шоњ чї гуна, раъоё – намуна.
— Мазмуни сухани туро нафањмидам, њољиб; онњо чї гуна сар 

мешинонанд?
— Њо, бале, шоњ... Онњо сар мешинонанд. Сари Никомахро, 

ки бародараш бурида буд...
— Мешинонанд, ки сабзад?
— На, шоњ. Сарро ба тан медўзанд.
— Пас чї шавад? Зинда шавад?
— На шоњ. Ќолаб рост шавад ва љасади ўро ба Маќдуниё фи-

ристанд...
— Ња-а-а... пиндоштам, аз нав зинда гардонанд... Њољиб!
— Лаббай, шоњ!
— Бигўй, ба падару модари Никомах нависанд, ки писаратон 

аз дасти шоњ ва ё душманони ў кушта нашудааст, балки барода-
раш Кебалин сари ўро буридааст... Ња, аввал куштааст ва баъд 
сарашро аз тан људо кардааст...

— Албатта, шоњ...
— Бирав! На! Биист!... Њама донанд маросими онњоро?
— На, шоњ. Танњо чанд тан...
— Њатто бародараш надонад!
— Ба чашм.
— Кратерро бигўй!
— Ба чашм.
Ва дере нагузашта Кратер пайдо шуд. Шоњро миёнайи толор 

дида, тааљљуб кард. Шоњ баргашта сўйи ў нигарист ва пурсид:
— Чї амалиёт мегузаронед?
— Њељ амалиёте набошад, шоњ.
— Гўянд, ки сар ба тан медўзед?
— Нозирон пайдо кардаанд андар канори рўд тани бесарро. 

Ва мо сарро аз толор бурдем, то сар танро бишносад.
— Ва шинохт?

— Оре, шоњ... – зањрхандайи шоњро сарфањм нарафта, посух 
дод Кратер. Шоњ хандид. Кратер њайрон монд. Искандар ќиёфа 
љиддї кард ва гуфт:

— Ман ин дунёро оддї пиндошта будам, Кратер. Дунёйи бўќа-
ламун будааст. Чунон ки як кас гўяду њама гўш дињанд ва итоат 
кунанд, мушоњида нашуд. Балки мушоњида шуд, ки шал хешро 
аз марди хушпой бидавтар донад; кўр худро аз бобасир бинотар 
хонад; аблањ хешро аз оќилон донотар гирад ва нашуд фањмидан, 
ки ин чї гардунест, ки натвонад њар киро ба љояш нишондан.

— Дунё чунин офарида шудааст, шоњ. Ва агар дигаргуна мебуд 
чун дунёйи мурдагон, шояд эътиборе надошт ва касе баройи он 
талош накарда буд.

— Шояд, Кратер. Лекин ман шоњам! Дунё зери дасти ман аст! 
Њар чї хоњам, он шавад.

— Оре, шоњ!
— Оре, шоњ... – талха дод Искандар Кратерро, ки забонат 

дигару дилат дигар ва афзуд: — Чї сипањсолору чї сипоњ, ки ба 
сухани шоњ гўш надињад? Онњо фарљоми ин чизро андеша меку-
нанд ё на? Ќиссайи сарнавиштсози шоњи Порс магар дарс нест, ки 
оќибати саркашињо, љоњталабињо то куљо расонд? Магар сипоњи 
Порс фанопазир буд?

— На, шоњ, чунон набуд, аммо шоњ Искандар ва лашкари 
маќдуниву юнонї яктан буд...

— Ва њоло чаро мисли мурдайи Никомах сар људову тан људо 
метобад?.. Ягон бор аз ин хусус андеша кардї?!

— Шоњ...
— На... Ягон бор андеша кардї?
— Магар андеша накардан имкон дорад?
— На-на... Дум наликкон... Ягон бор андеша кардї?
— Агар андеша накунам, њамроњи шоњи љањон мегардам?
— Пас чаро ихтилоф афтода миёни сипоњи Искандар?
— Ихтилоф на. Кўтањињо... нофањмињо...
— Ту ин чизро чунин шарњ медињї? Шунидї, Кебалин чї 

гуфт?
— Он чї дар назди шоњ гуфт, онро шунидам...
— Медонам, ки онро шунидї... дигар чизе надонї... Сипањсо-

лор огоњ набошад аз вазъи сипоњ. Бино ба гуфтайи раммолон ва 
овардањойи Кебалин њама нодўст шудаанд шоњро... Њатто Аминта, 
њатто Кратер, њатто худи Искандар...

Аз шунидани чунин њарф Кратер пас-пас рафт ва хешро во-
лаву њайрон вонамуд карда, ларзид ва артистона даст пеш ёзида, 
пурсид:

— Ва шоњ бовар дорад?

— Чї љойи андеша ва пурсиш, ки бародар сари бародарро 
биоварад, ки дўст буд шоњро, душман шуд? Ва сипањсолор љойи 
гурез дорад ё хешро нодида, ношунида мегирад?

— Ман ба он бародар чизе гуфта наметавонам ва њанўз таги 
дили ўро намедонам... Аммо аз он ки Кратер ё худи Искандар ба 
шоњи маќдунї душман шуда бошад, њазм карда наметавонам.

— Њамин тавр... Оварданд...
— Дидану донистан лозим, ки кї оварда. Агар Искандарро 

ба Искандар душман хонанд, магар Кратерро монанд? Ин чизи 
дигар ва шоњ бояд миёни чизњо фарќ гузоранд. Онњо сахтгирињойи 
шоњро ситам пиндоранд ва идомайи юриши ўро фанойи сипоњ 
гуморанд. Аз ин рў овозањо кунанд, ки сипоњ зинда барнагардад 
ба Маќдуниёву Юнон... Овоза бар он аст, ки шоњ Искандар вогар-
дад ва сипоњиён ба дидори ёру ошно бирасанд... сабаби дигарро 
ман надидам. Ва ин чиз бањона шуда, баъзе шоњталабонро ва 
љоњталабонро...

— Инро ман донам, Кратер... Тааљљуби ман бар он аст, ки чї 
гуна шуд чунин? Чаро мо роњ додем?

— Бовар кардем...
— Пиндоштем њама Искандаранд... Ва онњо хаёл карданд, њама 

Искандар шаванд... На-а-а!!! Искандар як-то! Ва Искандар мисли 
онњо хаёли хом накунад! Агар ту дўстї, биовар! Њамаашро биовар. 
Дастбаста ва пошикаста биовар, то рў ба рўйи лашкари маќдунї 
ва юнонї ба забони њол бигўянд, ки чї мехоњанд. Биовар...

— Ба чашм...
— Биист! Њоло на. Њамаро безобита мегардонї. Мо бояд наќ-

ша кашем...
Ва онњо наќша кашиданд...
Бибояд шабохун зананд. Аз рўйи фармуди шоњ бояд Файлотус, 

Аминта, Иоллай, Никонор ва чанде аз љондорони ўро биоваранд. 
Вале чун Кратер бурун рафт, ки бо дўстонаш тадбир андешад, 
шоњ Искандар базми айш орост. Гўё дар олам љунбиши мўре нест. 
Кебалин бародарро сар наоварда ба ў; гўё касе сўйиќасд надорад; 
дурўѓ, ки дўстон нодўст шуда бошанд. Рўдњо ба маљройи аввал 
љорианд, касе роњи онњоро дигар накардааст... Њанўз њам ўро 
дар њама мулки бегона чун султони кишвари хеш бо нону намак 
пазиройї мекунанд.

Шоњ Искандар ѓайри чашмдошт базмро аз нимарўз сар кард, 
ки одати ў набуд. Одатан рўз дам мегирифт, шаб кор мекард ва 
ин амалаш ба хотири чї буд, касе намедонист. Ба њар њол базми 
имрўза аз базмњойи дигар тафовут дошт: баъзе сарфављњову дўс-
тон ва сарбозон карахт менамуданд; чандон майли базму њаваси 
раќсу бозї ва бодапаймойї надоштанд. Гумон мерафт, ки онон 
низ ба раммолон фол намуда, чун Искандар пешомади корро 
дониста бошанд.

«Раќси гетерњоро пазмон шудам. Онњо дербоз арѓушт нараф-
таанд.»

Бањона овард Искандар ва базмро оѓоз бахшид. Њарчанд Тойис 
карашма дошт ва нозу адо, дилаш гирифта буд ва он гирифт ба 
рўй мезад. Эрис карахти карахт буд ва ба Файлотус наздик на-
мешуд. Биталомус пањлўйи маснади шоњ буд ва Иоллайи пури 
Антипатр њамчунон бодагусор. Ва Искандар худро сархуш ги-
рифта ба рафторњойи косагул диќќат медод, аммо чизе мушоњида 
карда наметавонист ва ё Иоллай огоњ аз асрор гашта буд, ки љуз 
соѓарњоро бода рехтан ва ситойиши шоњ кори дигаре надошт. 
Базм чун базмњойи пешин буд ва шароби арѓувонийи нав аз Юнон 
расидаро њаммонанди об мерехтанду љомњо ба сар мекашиданд 
ва Иоллайи шеърдон Искандарро то шоњи кабиру шоњаншоњї, 
писари худоёни Ѓарбу Шарќ ва лашкаркаши бузург ва ягона пи-
сари монанд ба падар ситойиш мекард ва ањён-ањён ёд меовард, ки 
дўсти наздики падари ў Антипатри нигањбони Маќдуниё низ њаст. 
Аммо шоњ Искандар ки бештар аз ин ситойишњоро шунида буд, 
чандон эътиборе ба суханони ў намедињад ва рў ба Пердиккаси 
бодахор меорад ва ба Биталомуси пилзўр, ки бода хўранд. Аммо 
Кратер навбатдор метобад ва давр мегардаду убур мекунад миёни 
базмиёнро, то шоњро тобад, ки касонро мељўяд.

Файлотус гўё чизе пай намебарад; њамчунон бода мехўраду 
арѓушт меравад ва намехоњад, ки Эрис бо мардони дигар раќс 
кунад. Аминта низ чизе њувайдо намесозад дар андому чењрааш 
ва гирди маснади сайёри шоњ мегардад ва баъзан бо кафи даст 
пеши биниашро бод медињад, ки толори тарабхона ѓализу бадбўй 
гашта. Ва баъзан гарданак мезанад ва њар замон ангушт ба нўки 
бинї мерасонад, ки аломати ташвиши зиёд ва парешонийи ўст. 
Дар нўки биниаш як рихинаки сурх дорад ва њар замон љўрањояш 
њазл мекунанд, ки аломати сўзок шудани мард аст ва ў гарданак 
зада аз назди онњо дур мешавад ва ё тадбире меандешад, ки аз 
ин хусус бањс накунад: «ња-ња-ња!» хандайи хунук мекунад, вале аз 
маѓзи сараш дигар андешањо мегузарад ва њамайи љўрањоро аблањ 
мехонад. Дар асл чора мељўяд, то хешро мусичайи бегуноњ вонамуд 
созад ва ё мушкилоте пеш омада бошад, аз об хушк барояд.

Лимни Димн њамаро мушоњида мекунад ва бештар ба Фай-
лотус, Аминта ва бародарони хеш менигарад. Никомах ва баро-
дари ў Кебалинро мељўяд, аммо намебинад. Аз касе пурсида њам 
наметавонад. Баъзан-баъзан ба Аминта нигариста китф дарњам 
мекашад, ки «нест», аммо гуфта наметавонад. Медонад, ки њар 
кас њазор чашм дорад. Ва бештар ба бањонайи раќс гирди тахт 
мегардад, шоњро таъзим мекунад ва ёрони гирди маснадро дандон 
менамояд ва дуздида-дуздида ба рафторњойи Иоллай менигарад, 
ки аз дасташ чизе меояд ё на.

«Поянда бод Маќдуниё!»

Садойи шоњ Искандар баланд мешавад ва дигарон баробар 
такрор мекунанд ин њарфро ва љомњойи бода болотар аз сарњо 
мегарданд ва дасти Биталомус баробари дасти шоњ, ки бар тахт 
ба по шуда соѓар ба саќф рост мекунад. Ва садойи чакочаки љомњо 
мебарояд ва овози дигар меояд:

«Поянда бод Юнон!»
Садоњо ба саќфи пасти толор бархўрда, зуд хомўш мегарданд 

ва Искандар пай мебарад, ки ин толор баройи базм нест. Шукўњ 
ва ѓулѓулафканї надорад. Вале баройи зери назар гирифтани дўсту 
душман мувофиќ аст; камсутун.

Ва чашмони Лимн боз онеро мељўянд, ки бештаринњо дида 
барнамедоранд аз ў. Александри Линкестидиро мељўяд Лимн, ки 
зери назари нозирони шоњ аст ва гумонбаранд, ки ќасди дерсо-
ла дорад ба шоњ ва ў метавонад балвою исён барангезад. Аммо 
Александри ашрофзода миёни дўсту душман сар баланд медорад 
ва исрор намекунад, ки сари ду бародарро ба хотири шоњи љавон 
оварда. Њарчанд пушаймон аст аз карда. Касеро чизе намегўяд 
ва кина дар дил дорад, ки шоњи шахгардан ќадршинос набувад 
ва ўро хидмат кардан худкуширо баробар бошад.

Ромишгарон ноогоњ аз наќшањойи шоњу баъзе дўстонаш њам-
чунон наѓма мекунанд ва баробари арѓушти гетерњо сару гардан 
мељунбонанд ва баъзе миёну кавора. Нохуш мераќсанд гетерњойи 
юнонї ва раќќосањойи бобулї ва дўшизањойи мисрї аз суст ома-
дани гетерњо хешро њунарманд пиндошта, њамроњи сарбозони ба 
хонадорї паймонкарда хуб арѓушт мераванд. Вале ин чизњо шоњро 
ањамияте надорад ва шароби ошомида намедонад куљо меравад. 
Танњо Кратер медонад, ки аз дилу маѓзи шоњ чї мегузарад.

Њамчунон Иоллай шоњ Искандару лашкари бефанойи ўро си-
тойиш мекунад, Пердиккас бефиреб бода мехўрад, Биталомус љом 
ба саќф мебардораду садо баланд мекунад, ки аз пилзўрийи шоњ-
зодайи мисрї огоњ бошанд. Њар кас вазифа дорад; њатто ширин-
короне, ки ба таври худ дар тамоми даврањо сарбозони камхираду 
сабуксорро гирифтори рафтору хушгўйињойи хеш мегардонанд, 
имрўз барномаашонро дигар кардаанд. Чанд масхарабози ниќоб-
пўш, сарњойи бурида дар баѓал, назди тахти шоњї меоянд ва ба 
шоњи порсипўш рў оварда, сари суљуд меандозанд ва баробари 
садо кардани мусиќї сарњоро ба даст гирифта, ба раќс медароянд 
ва овозхонї мекунанд:

«Бародарам, баробарам, сари дар сарам.
Гуфтам, ки сар барам, гуфтам, ки зар харам.
Бўйи умед нест аз ёри сархарам,
Бењуда сар задам сари бародарам...»

Ва механдад шоњи ба намуд порсї ва бадра меандозад сўйи 
сардори масхарабозон, вале зархалтаро дошта натавониста ва ё 
хуши доштан накарда, ба замин меафтонад ва сари дасти шарикро 
гирифта, ба шоњ меёзад ва гиряолуд мегўяд:

«Сари бародарони худам, шоњ...»
Шоњ: Туро чї зарурате пеш омад, ки ба ин берањмї сари ба-

родарони зойидаро ба боргоњ овардї?
Масхарабоз: Зарурате набуд... Њамааш ба хотири шоњам. Шумо 

ваъда карда будед, ки маро ба љойи сипањсолори кўрнамак сипањ-
солор таъйин хоњед кард..

Шоњ: Ман? Ваъда?
Масхарабоз: На-на! На ваъда... Балки ман чунин гумон карда 

будам...
Шоњ: Гумон карда будї?
Масхарабоз: Бале, шоњам. Гумон карда будам, ки шоњ чунин 

амалиёти бузурги маро мисли корномањойи Геракл ќадр мекунанд 
ва маро озодї мебахшанд...

Шоњ: Озодї? Чї гуна озодї?!
Масхарабоз: На-на! На маро озодї... Гераклро озодї. Он Герак-

лро, ки мисли ман аќл бохта зану фарзандашро кушта, аз љониби 
шоњи мамлакат ба љазирањойи самти Љануб бадарѓа шуда буд.

Шоњ: Масхарабозиатро мон! Ман ба оне ки зану фарзанд ё 
бародар кушта бошад, њељ гоњ рањм накунам, балки љазояш дињам. 
Љаллод! Ќирёс!!!

Ва сарљаллод Ќирёс, ки саропояш олоту афзори куш аст, дар 
пояйи тахт масхарабозро медорад ва ду сари бародарро бар кит-
фони ў дошта тани сесараро пеш андохта, мебарад...

Ба худ меоянд, ки њама аз њаракат рафтор ва гуфтор монда, 
садойи мусиќї хомўш гашта, њушу ёд ба сањнайи кўтоњи масхара-
бозон додаанд ва дуздида-дуздида ба шоњ Искандар менигаранд, 
ки чї мегўяд. Вале рафтор ва ё њаракатњойи ўро то охир мушоњида 
накарда, дар он љое ки масхарабозон тахти амонат сохта буданд, 
њанўз тахтро хидматгорон набардошта, шахсе пайдо мегардад ва 
бо овози баланд дод мезанад:

«Дар ягон замоне шоњ ба раият хидмат накардааст, балки чун 
шуллук хуни мардумро макидааст!»

Чун ў низ дар рўй ниќоб дошт, њама пиндоштанд идомайи 
намойиш аст. Аммо шоњ Искандар безобита шуд. Сўйи ниќобпўш 
нигарист ва дид, ки ханљар дорад ва онро бозї медорад. Чун та-
мошобинон аз кирдори ў огоњ набуданд, хаёл доштанд, ки ханљар 
ба касе мезанад. Вале ў сухан мекард:

«Бовар накунед! Ба шоњон бовар накунед! Њоло таърих чунин 
шоњро назойидаст, ки ба мардум хидмат кунад! Ва умедвор њам 
нашавед, чашмдор њам набошед!.. Ман рост мегўям!..»

Ва љунбиш ба миён омад. Њама безобита гаштанд, ки ин чї 
наѓма? Рў ба шоњ Искандар оварданд. Њайрон. Касе чизе наме-
донад, ки ин сањнайи омода сохтайи ширинкорон аст ва ё касе аз 
сањнайи онњо истифода мебарад. Чунон хомўшї ба миён омад, ки 
шоњ Искандар хешро гум кард ва нигарон буд, ки чаро љаллод 
амал намекунад. Њарфи он шоњи сохтаро гўш дода пеш омад, он 
ќотили бародаркушро дошта, њамроњи сарони буридааш бурд, 
аммо ба ин ошўбгар чизе намегўяд. Якбора фарёд зад, ки касе 
чашм надошт:

«Масхарабозї њам њад дорад! Кї ба шумо њаќ дод, ки шоњро 
мазоњ кунед?! Љаллод!»

Ва љаллод пайдо шуд сархуш. Рост наздики тахти шоњ омад. 
Шоњ Искандар њарфе нагуфт, имойи бурут кард.

Сарљаллод Ќирёс чунон ки љиддї сар баланд дошта назди-
ки тахт омада буд, ба пошнайи пойи чапу нўки пойи рост ним 
давр гашт ба чап ва якрост љониби масхарабози ниќобпўш рафт. 
Ниќобпўш аз омадани љаллод биму ибо накарда, њамчунон теѓ 
бозї доронда, неши он гоњ сўйи ањли тарабхона рост мекард, гоњ 
ба сари синайи хеш медошт.

«Наё!»
Таъкид љаллодро буд. Вале љаллоди сархуш меѓуррид:
«Ту бозї бо кї кунї, масхарабоз?!»
«Агар сер аз љон шудайї, биё!»
Чун љаллод мисли каллабури сањнайи ширинкорон чораф-

зор набуд, шамшери пањлўйи чап кашол кардаро аз наём кашид 
ва бењушона шав-шув ба чапу рост ронд. Ањли толор, ки аз њар 
тойифайи лашкару корвони маќдуниву юнонї буданд, худро пас 
кашиданд, то сари шамшер нахўранд. Гетерњо дар пушти ёрони 
базм пинњон гашта, аз пањлў ба ниќобпўшу љаллод менигаристанд, 
то муборизайи онњо бо чї анљомад.

«Кистї? Рўй намо, то бенишон наравї!» – таъкид кард љал-
лод.

«Ин манам... Бенишон наям... Ту – хунхори хуношом эњтиёт 
бош ва биталаб аз онњое, ки бењуда хунашон рехтайї, аз гуноњат 
гузаранд. Ниёйиш бикун ба руњи онон, пўзиш бипурс аз онњое, 
ки бењуда ситам кардайї...»

«Њањ-ња-ња... Бузро ѓами љону ќассобро орзуйи чарбу. Туро 
чиву маро андарз гуфтан чї?»

Бо ѓазаб шамшер ба њаво ронд ва боз тамошобинони ма-
бњут пас-пас рафтанд аз ѓами љони хеш. Ва ба гўши љаллод садо 
омад:

«Зинда бигир!»
Вале ду теѓи нобаробар – шамшеру дашна рўёрў омада буданд 

ва касе намедонист кадоме пирўз мегардад. Медонистанд, ки пар-
хош кори љаллод набувад ва Ќирёс аз он љангиён набошад, балки 



154

шикам бузург карда буд ва аллакай њишша гирифта, нафасаш тангї 
мекард. Баръакс дашнабадаст кашидашикам ва барбаста метофт 
ва чашмонаш аз њадаќайи ниќоб зинда, шўрида ва теѓкашида 
менамуд. Њайрати љаллодро меафзуд:

«Кистї? Бигўй, то бенишон наравї...» – аз хиљолат ё аз тарс 
оњиста такрор кард љаллод. Ниќобпўш миёни лабу дандон чизе 
гуфт ба дашном, аммо љаллод нашунид. Ва баландтар афзуд:

«Бенишон туйї ва шўрбахт туйї, ки Коллисфен љуз теѓу панљайи 
хунинат чизеро тасвир карда наметавонад. Сурати рўсиёњат дар 
сањифањо наќш шудаанд.»

«Шинохтамат... Аз овозат шинохтам ту рўсабиро. Дигар рањойї 
надорї аз чанги аљал. Хуношомиро инак хоњї дид. Вазифайи ман 
ин аст. Баройи њамин ба дунё омадаам, ки ту барин гаргинњоро1 
аз миён бардорам, замону маконро аз шумо нопокон тамиз ку-
нам.»

«Магар ман низ чунин нагуфтам, ки дасти ту мудом оѓишта 
ба хун бошад?»

«Ай, рўсабї! Ман ки аз пеши худ сар нагирам касеро. Ман 
њукм ба љо орам. Ва бељурмтар аз њама ман бошам, ки ба нияти 
бад касеро накуштаам. Ва њолиё бо амри шоњ ба майдон омадам, 
то сари ту бубарам ба ў.»

«На, ту натавонї ин корро кардан. Сар буридану сар бурдан 
аз дасти ман ояд. Ва ин корро ба ифтихори шоњи оламгир ман 
кардаам. Хуб буд, агар ин ишора маро мекард шоњ, то сари ту 
бубарам. Њолиё бирав ва бипурс, ки ба ивази сари ман шоњ чї 
дињад туро? Ва ман дањчанди он дињам туро.»

«Ту шаккок ва кўрнамак кистї, ки чунин бењурматї кунї шоњ-
ро? Магар натарсї, ки шоњ Искандар гуноњи кабираро биомурзад, 
агар дилаш нарм бошад ва баръакс гуноњи саѓираро набахшад, 
агар сангдил бошад. Ту магар надонї шоњи моро?»

«Хубтар аз ту донам... вале њоло мавриди чунин гуфтор нест, 
балки ў нигарон бувад сари хунолудро. Ва ту љаллодї. Чашмдорї 
подоши шоњиро.»

«Сар гирифтан касби ман аст ва баройи он подоше чашмдор 
нестам.»

«На-на! Бирав, бипурс... ва гар нафањмид, бифањмон, ки сари 
асилзода ќимате беш дорад, ки ганљи хазинайи шоњийи Маќдуниё 
нарасад.»

«Худ бирав, ин таъна шоњи маќдуниро бигўй, то чї кайфар 
барї...»

«Кайфар насиби туст, љаллод! Ва ту нони хунин хўрдайї. Мани 
асилзода нозгунљу нозпарвард будам ва ба касе дасти ниёз пеш 
набурдаам...»

1. Гаргин – моли ќўтур, хоришакдор ва таги ќўтан монда.

Ва суст шуданд њарду. Вале гирд мегаштанд чун мурѓони љангї 
бол кашол кардаву ён дода. Ва гўйї ба зўри нигоњ маѓлуб сохтанї 
буданд якдигарро.

«Рух бинамо, то бенишон наравї.» – такрор кард Љаллод.
Њамагон хомўш буданд ва нигарон ба љанги хурўсонайи ду 

тан. Одатан ба тамошойи тан ба тани сагон, хурўсон ва буќќањо 
шавќманд буданд ва онро бозї мепиндоштанд, ки яке дигареро то 
гурезонидан ва ё то куштан зўрї мекард. Ин замон вазъу ваљоњат 
ва майдондорийи љаллод ва як тани ноошно зиёд мароќангез буд 
ва тамошобинон њам пархош диданї буданд, пирўзро донистан 
мехостанд ва њам ниќобпўшро шинохтан.

Бештар шоњ Искандар њайрон буд, ки ин ниќобкашидайи шуљоъ 
кист, ки ба унвону номи шоњ саќат мегўяд ва бо дашна муќобили 
шамшери љаллод меистад?

«Бигиред!»
Фармони шоњ буд. Аммо касе њаракат надошт баройи ўро 

гирифтан. Карахт буданд. Ниќобпўш низ сокит монд ва илоље 
наёфта, батамкин ниќоб аз рўй бардошт ва фармуд:

— Ин манам... Александри Линкестидї. Он сарњое, ки шумо 
дар баѓал гирифтаед, сарони ду бародарони ман бувад. Ман сар 
гирифтам онњоро. Ва шумо имрўз онро намойиш медињед, масхара-
бозон, ки аз дасти шумо сарбурї меомада бошад. На-а-а! Шуморо 
ба масхарабозї монанд. Аз дасти шумо бало наояд. Ва шумо аз 
тарси он ки шоњ пўстатон надаронад, мегўед, ки ў сипањсолориро 
ваъда карду надод. Дурўѓ! Тўњмат назанед! Ман аз шоњ чизе талаб 
накардаам! Ва шоњ маро чизе ваъда надодааст. Эњтиёљ њам нест. 
Ман шоњро гуфтам, ки ба ифтихори шоњи љавон ин корро кардам. 
Вале њолиё мегўям, ки ба хотири Маќдуниё буд сар гирифтанњойи 
ман. Ман гумон надоштам, ки Маќдуниёйи азиз аз ёдњо меравад 
ва мо дар оворагињо чун гадо мурда меравем; ифтихор аз мулки 
бегона мекунем; ва мешавад, ки чун мани бехирад, боз бародарон 
сари бародарони хеш меоранд ва ба чашми шоњу «дўстон» мена-
моянд, то биандешанд аз фарљоми кор. Худкушиву бародаркушї 
то куљо расонад моро?

Ноором гашт давра. Шоњ Искандар хашм гирифта буд. Ота-
шангезон ба оташи ѓазаби шоњ равѓан рехтанї шуда сина меда-
мониданд ва сўйи љаллод фарёд мезаданд:

— Бизан!
— Шамшер дорї, нобакор, биандоз!
— Дунимаш бикун!
— Он кўрнамаки бародаркушро сар бизан!
— Оне, ки сари бародар ба хушомад оварда, магар ба касе 

некї кунад?!
— Гардан бизан, љаллод!!!

Ва бењуда менамуд ин њама садову фарёдњо. Касе љуръати ба 
майдон даромадан надошт, балки нигарон буданд, ки ба чї анљо-
мад ин хурўсљанг. Љаллоди фањўлро араќи тарс пахш карда буд ва 
њар замон шамшер ба њаво меронд, ки тани гарм дорад, вале пеш 
намерафт. Њариф ханљари кўтоњ рост мекард гоњ сўйи раќибу гоњ 
бар синайи хеш ба тањдид, ки ё туро мекушам ва ё худамро.

Баногоњ як гўшайи даврагирифтагон ба љунбиш омад. Онњое, 
ки њоло андар паси сари Александри Линкестидї буданд, китф 
зада, пеш омадани касеро дида, якёна гашта, роњ медоданд ва 
чашмдор буданд, ки ў чї мекунад. Як љавонмарди ќоматбаланди 
зардина ва малламўй ба майдон омад ва тез рафта Александрро 
оѓўш кард. Ва боз садоњо боло шуданд:

— Лимн! Лимн!
— Офарин!
— Сахт биќап!
— Рањош накун!
— Бикуш бародаркушро!
— Шоњ Искандар кайњо бояд сараш меканд!
Ва Александр рўйи ўро надида, аз гўйишњойи тамошобинон 

донист, ки Лимн ба хотири чизе чунин рафтор мекунад. Сар тофта, 
ўро диданї шуд, натавонист ва миёни лабу дандон ѓуррид:

«Туро нахоњам фурўхт. Рањо бикун маро...»
«Чун ту сайёдони бењунар чунин рафтор мекунанд... Вале ман 

сайёде њастам, ки пўсти хирси шикор накардаро нафурўшам.»
Лимн чунон гирифта буд, ки Александр наметавонист дашна 

бар хеш занад ё ба оне ки амалиёти ўро халалгор мешавад. Вале 
кўшиш дошт теѓ занад.

Шоњ Искандар хеле ба ваљд омада буд ва намехост яке аз онњо 
бимирад.

«Зинда гиред...»
Паст буд садо, вале ба гўши Александр расид. Зўр мезад рањо 

ёбад аз дасти «дўст».
«Ту сабуксорї, Лимн. Њам худро нобуд месозї ва њам маро. 

Гумон накун, ки шоњ Искандар гуноњи туро мебахшаду маро сазо 
мефармояд! На. Њар дуямонро дар ду пањлўйи дарвозайи шањр 
чормех мекунад, то мардум дида ибрат гиранд...»

«Ба гумони ман ў маро нахоњад кушт...»
— Хоњад ку-у-ушшшт!!!
Садойи баланди Александр ногањонї буд ва гўё њамаро аз 

ташвишу амалиёт боздошт. Дасти Лимн низ суст шуд, вале њанўз 
медошт ва Александр теѓ зад... Дасти халалдори Александр ба 
сари дили Лимн нарасид, балки кўтањї кард ва теѓи рањгум рост 
ба пањлўйи синайи чапи худаш бархўрд ва ў теѓро бозгирифта 
натавониста, ќабза аз дастайи дашна суст кард, ки бар танайи 
Лимн лаѓзида, садо медод паст:

«Ин манам, Александр... Линкестидї...»
Лимн гўё тани нимбисмили ўро дошта натавонист, балки рањо 

кард, ки зудтар ба замин бархўрад, то ў илољи рањоийи худро 
пайдо кунад. Чашмаш афтид, ки дўстони шоњ метозанд љониби 
ў. Ба гўшаш расид «зинда дастгир бикунед!» мегўянд. Ва ў хам 
хўрда ханљари сари синайи Александрро гирифт, тањдид кард ба 
оне ки аввал расида буд. Вале чун дид, ки дигарон низ мерасанд, 
илољи рањойї намемонад – роњи гурез нест, дашнайи хунолуди 
Александрро бар синайи хеш зад.

Искандар билкул њушёр шуд ва бо ѓазаб дастак зад:
— Шуморо гуфтам, ки зинда гиред! Нобакорон! Ноўњдаба-

роён!
Вале касе чизе нафањмид аз чунин сањнайи фољиъа. Намойишко-

рона худкушї кардани ду нафар маќдунї ба сари шоњ намегунљид 
ва хаёл мекард, ки баъди ин њама маќдуниён пайи њам худкушї 
мекунанд ва нафаре сабаби чунин рафторро намегўяд; баъд ќол 
мебурранду миш-миш мекунанд, ки чаро худкушийи ом шуд. Боз 
фоли Барзину сарраммол пеши назараш меояд ва шоњ яќин меку-
над, ки ба чашми маќдуниён бад метобад ва илоље мебод. Чанд 
гом зад, то бинад, ки онњо зиндаанд ва чашм пўшидаанд.

Њар ду пасрў афтида буданд. Чунон метофт, ки нигоњ ба якди-
гар мекунанд, аммо маљоли сухан надоранд ва зўри љунбидан низ 
нест. Зеро равонашон меравад ва нафас суст мегардад; чунон ки 
мурда ва ё зинда буданашон аён набувад. Ба њасрат ва ё нафрат ба 
њам менигаранд, равшан нест. Зеро зўри нафрат намонда, як нигоњи 
маъсумона, пўзишталабона ва пушаймонона ба назар мерасад; 
шояд аз бемадорї бошад. Мисли ду кўдаки ранљур, ки њанўз ба 
гуноњ лойиќ нашуда ба дарди бедармон мубтало гашта бошанд 
ва донанд, ки умеди зиндагї нест, аммо гуфта натавониста, танњо 
нигоњи бемадорона кунанд. Нигоњашон на баройи он аст, ки мадад 
кунанд ва боздоранд аз сафари он дунё, балки ноилољанд. Он ду 
тан низ медонанд, ки касе кўмак карда натавонад, касе аз ин роњ 
бознагардонад, зеро дер шуда. Аммо садойи шоњ боло мешавад:

— Боздоред! Зинда гардонед! Онњо лозиманд! Љуз он ду тан 
сабаби чунин масхарабозийи хунинро касе надонад! Њакимон! 
Табибон!!!

Ва айши базмиён талх шуд. Њанўз садойи чир-чири гетерњо 
меомад, ки тарсида буданд аз чунин сањнайи ѓайричашмдошт. 
Онњо дастон ба рўй кашида пинњон мекарданд чашмони хешро, 
то набинанд. Бисёр мурдањоро дидаанд, аммо хандида, завќида ва 
хушнудона дар базму айш мурдани одамонро надида буданд.

Њанўз њам хун мезањад аз сари синайи онон ва чун тифлони 
бекасу кўй ѓарибона менигаранд ба њам; на дашному нафринашон 
равшан аст ва на лобаву зориашон. Вале нигоњи њасрат доранд 
ва чизе мехоњанд...

Њакимон, пизишкони низомї, табибони халќийи бо хости шоњ 
Искандар омада гирд гирифтанд маљрўњонро. Димитриусу Фи-
липп сар меафшонданд ва Искандар мушоњида мекард, ки афсўс 
мехўранд онњо. Инчунин ишора мекунанд шоњро, ки умеди зиндагї 
намонда. Љомањо дарида диданд, ки теѓ ба дил расида ва умеди 
зиндагї бурда.

БаНди шашуМ

Файлотуси писари сипањсолори афсонавї Пармониёнро гоње аз 
бистари хоб бардоштанд, ки шањр хуфта буд бо сипоњу сипоњиё-
наш. Андар шањраки Искандарї шањриёр бедор буд ва мунтазири 
касони фармудааш, ки бояд меоварданд сўйиќасдчиёнро. Аввал 
Файлотусро оварданд. Гўйї њама љо хомўш буд ва касе огоњ на-
гашта аз кирдор. Баъд Никонори бародари ўро оварданд. Сипас 
Иоллайи писари амини маќдуниё Антипатрро ба сар тўбра кашида 
оварданд. Ва Аминтаро, ба дањон латта пахш карда. Онњое ки ме-
донистанд имшаб шаби фољиъабор буд ва онњое ки хуфта буданд, 
ќатори мурдагон бехабар монда. Чирчиракњо бедор ва садойи 
якнавохташон асаби шоњро сўњон мекунад. Гарчї маѓзи ў садойи 
занги торњойи асаб дорад, овози малахњойи сиёњ пахш мекунад 
садойи торњоро ва шоњи шабрав медонад, ки дар ин ѓояти шаб 
маѓзи сараш хуб кор мекунад ва хаёлу пардозаш боло мегирад.

«Боз кї монд?»
Ин пурси шоњ баройи касе набувад, баройи хештан бувад. 

Ва бояд бидонад, ки монда кист. Вале ў хашм дорад ба љаллоди 
бењунар ва он чї Александри ниќобпўш дар њаќќи ў гуфт, дуруст 
аст. Ва шоњ намедонад, фардо чун маънидод кунад ин њамаро.

«Боз?»
Касе посух намедињад ба пурси бесадойи ў, вале зиёданд онњое 

ки бояд биоваранд. Ќариб нисфи сипоњ. Аммо шоњ ин корро на-
кунад, ки бало ангезад ба сари худ.

Онњоеро ки меоранд, људогона дар њар хона мегузоранд, то аз 
фољиайи якдигар огоњ нагарданд. Аммо онњо аз кирдори Лимну 
Александри Линкестидї яќин мекунанд, ки шоњ огоњ гашта аз њама 
сирру савдо. Аз сари буридайи Никомах ва пинњон доштани Ке-
балин пайдост, ки Искандар сипоњро чаппароста мегардонад...

Ва аммо шоњи маќдунї наќша мекашад, то њама љурму гуноњ 
ба гарданаш бор нагардад. Вале чун аламаш меафзояд аз кирдори 
нобакоронайи «дўстон» мехоњад њамаро танњо њаллу фасл гардо-
над. Вале чун норозигї зиёд аст миёни сипоњ, бавижа маќдуниён 
рў аз шоњи бегонапараст гардонидаанд, намехоњад маќдуниён 
домангир аз ў шаванд.

«Боз кї? Биоваред он нобакоронро, кўрнамакњоро, љоњтала-
бонро... Биоваред, ман ба чашми онњо нигарам, ки чї ќудрат, чї 

нанг, чї номус доранд! Ва Маќдуниёро то куљо дўст медоранд? 
Бидонед, ки онњо Маќдуниёро њељ гоњ дўст надоштаанд ва дўст 
нахоњанд дошт. Ба куни гўзин бањона орди љав. Онњо беномусо-
нанд, иѓвогаронанд, нокорњо, нодорњо... Онњо дар њар давру замон 
њастанд, ки ба чанд тани бефарњанг хешро нишон додан мехоњанд 
ва бо њавойи дањан дунёро воруна карданї мешаванд. Демосфени 
юнонї њам ба бањонайи «демократия» мардуми юнонро ба по 
хезонд. Инњо низ тушбераро хом шумурдаанд. «Демократия» дар 
њама давру замонњо бањонаест баройи балвойи бекорон. Чунон ки 
њолиё бошад. Моњест, ки афсарону сарбозон мехўранду мехуспанд, 
бекорї ба дилашон зада ба иѓвогарї шуѓл кардаанд,чун дасташон 
ба кор расад, њамаро фаромуш хоњанд кард....»

«Сипоооњ, саф бикаш!» – миёни андешањо ба сараш меояд, 
ки сипоњро ба майдон саф ороста пасон маќсад рўшод мекарда 
бошад. То њадде коре, ки фардо бояд бикунад, њолиё аз сар гу-
зарониданист.

«Љаллод Аминтаро бигир! Сараш бигир! На. Ту на! Ту Ќирёс 
на! Љаллод бояд дигар шавад... Файлотусро бипурс, ки чї мурод 
дорад. Магар ба хуни падар хун ситониданист? Ё шоњ шуданист?... 
Лимнро чї нарасида буд? Хайр... Дар ин хусус андеша набояд 
кард. Ў аллакай забон газида. Чаро онњо куштанд худашонро? 
Магар асроре њаст?...»

Ва шоњ Искандар тезтар аз фикраш аст ва фикраш тезтар аз 
хунаш. Гом мезанад андар толори пазиро танњо ва тасмим ги-
рифта ки љондор, посбон ва дўст надошта бошад. Андешањо яке 
дигареро пахшу зер карда, ўро тезвир мегардонанд ва њавойи хона 
гулўгир ва фазояш тангу дилгир метобад ва ў бо њамон шасте, ки 
гом мезанад ва тезие, ки андар хунаш њаст, баромада, худ рафта 
амалиёт гузарониданист. Аммо дарњойи баста роњ намедињанд 
ба рафтанаш.

Ва Кратер дами субњ бо иљоза наздики шоњ омад ва њисобот 
дод, ки аз фармудањо њамаро овардаанд ва рой шоњрост, то чї 
бикунад.

— Посбононро бовар набошад. Шояд онњо низ дандон дошта 
бошанд шоњро ва гурезонанд бандињоро. Бар посбонон рўзбоне 
бигузор ва пардадоронро бифармой, то њушёр бошанд. Бирав, 
бихусб то офтобзард. Чун рўз фаро расад, гўям, ки чї бояд би-
кунем...

Ва рўз шуд. Шоњи шабзиндадор нахусбида рўз шуд, аммо ан-
дешањояш анљом напазируфт. Њарчанд сар мешикаст, ба таги 
он намерасид, ки чаро Александри Линкестидї чунин рафтор 
кард: њам бародаронро сар гирифт ва њам хешро нобуд сохт: «Аб-
лањ мо низ бародар куштем, вале чун ту бењадафона на. Нишон 
буд, маќсаду мурод буд; роњбару рањнамо доштем... ин чї сагвор 
куштану харгўши тарсу барин мурдан? «Ин манам, Александри 

Линкестидї!» гуфтан куљову теѓ бар хеш задан куљо? Искандар аз 
Ќоф то Ќофро гирифт, вале боре нагуфт: Ин манам – Александри 
Маќдунї!.. Хокаш аз хоктўдайи паст. Сари бародаронро овард, 
пиндоштам каси дуруст ва бо ору номус бошад. Ба хотири Маќ-
дуниё чунин карда бошад... Вале аён гашт, ки ѓарибтар аз мусича, 
тарсутар аз харгўш будааст. Ниќоб ба рўй кашида пеши афсару 
сарбоз баромадан нишонайи нокасист. Мард дар пўсти дигар 
љилва накунад. Тарсу, номард, занмиљоз бо њиллаву найранг умр 
ба сар барад... Охир чї зарурате дошт, ки сирату сурати зишти 
хешро аз сањна намойї? Ай рўсабї! Туро дониста будам, ки аќлбо-
хтайї, фазлфурўшї, нобародарї, ватанфурўшї... ба сањл муомила 
Офтобнамоят Офтобнишин гардад, аммо на чунон ки кардї. Он 
гоњ дониста будам, ки андар маљлиси аввал њамаро бохтї... Сари 
бародарон овардї, ки нуфуз ёбї. Аммо шинохта будам туро: бо 
бародарон чї кардї, ки бо Искандар кунї. Мурѓе ки пар меканї, 
Искандар кушта буд... Њама кўшишњойи баъди пушаймониатро 
дониста будам ва туро амале набахшидам. Зеро муродатро медо-
нистам. Онро медонистам, ки дар сањна намудї. Бо душманонам 
пайвастї, намойишномае сохтї... Аљаб буд. Андар ѓору маѓоку 
вартањо шуда буд чунин кушишњо; аз баройи нафсу моли љањон. 
Аммо нахонда ва надида будам, ки кас хешро бо тантана назди 
њазорон теѓ зада бошад... Ситеза ба кайк карда пўстин сўхтан 
камоли зоѓсорист...»

— Артиши маќдуниро радда ороед!
Ин хитоба аз байни андешањойи зиёд ба забон омад, вале баъди 

зї-зї садо додани баъзе олотњойи мисиву биринљийи толори па-
зиро Искандар ба худ омад, ки киро гўяд. Баъд донист, ки асари 
бехобист; маѓзи сараш зї-зї мекунад. Гўё хушк гашта маѓз ва 
охирин ќобилияти он воќеањоро омехтаву махлут мегардонад ва 
ончунон берабту тез ва пора-пора аз пеши чашмаш воќеањо, њо-
дисањо, сурату симоњо сипарї мешаванд, ки ў наметавонад якеро 
боздошта сўњбат кунад, сабаб пурсад ва ё танбењ бидињад.

«Кратер!»
Њамин ќадар тавонист садо дардињад; паст ё баланд буданашро 

њам намедонист ва ё хаёлї буданашро низ фарќ накард. Аз он ки 
касе ба дар наомад, посухе ба садо набуд, яќин кард, ки дар ан-
даруни худ гуфта будааст. Гом зада омад беихтиёр то пояйи тахт 
ва дида нимкофу хуморї нишаст бар маснад. Аммо намедид ва 
намедонист, ки чї хунгирифта буданд чашмонаш.

Хоб рабудаш. Вале миёни мижгонаш уфуќ хунин ва офтоби 
сўхта оламро хунин гардонида буд.

Ѓанаб карду бедор шуд. Њама љо ором метофт. Ба назар олам 
хуфта буд ва асабу вуљудаш осуда. Гўё фароѓати зиёд карда, баъ-
ди хоби шаборўзї орому осуда гашта, бедор шуда бошад. Ёдаш 

омад, ки Кратерро хоста буд, аммо дар ин муддати тўлонї пайдо 
нагаштааст. Шояд мушкилоте пеш омада бошад.

«Кратер!»
Садойи баланду боизтироби шоњ њамаро ба ташвиш овард ва 

сарпос пештар аз њољиб дарро боз карда сар халонд:
— Кратер куљост?
Сарпос посух нагуфта чун сангпушти тарсу сар фурў кашид ва 

Кратер оне нагузашта дарро боз карда даромад.
— Куљо будї? Магар ваќти шаборўз ѓайб задан аст?
— Чї гуна шаборўз, шоњам? Њамагї чанд соат пеш рухсат 

шуд, ки роњат бикунам, аммо ман паси дарам, ки шояд шоњ наќша 
дигар кунанд.

— Њамонанди ту нест Кратер. Вале чаро дурўѓ гўйї? Ман ки 
шаборўз хуфта, осудаву бардам хестам...

Кратер завќ кард аз гуфтайи ў, вале шоњ дарёфт, ки хандањойи 
пешинаш нест.

— Сохта хандаат, Кратер.
— Оре, донам, ки сохта аст. Замони ханда набувад, аммо ба 

хотири шоњ механдам. Дўстонамон ханда дар лаб шикастанд ва 
моро бе теѓ куштанї шуданд.

— Осуда бош, Кратер. Дўстон дўст хоњанд монд. Аз дўсти 
нодон бењ бувад душмани доно. Дўсти нодон касро хоболуд ме-
гардонад, душмани доно хоби касро мерабояд... Аммо њама ваќт 
тезвиру њушёр бояд буд... Боз кї монд?

— Ба назари ман наќша иљро шуда, амалиёт монда.
— Амалиёт кори сањл набувад. Пирони кор, эътиќодмандон 

ва дўстони љониро бояд хонд.
— Магар монда, шоњ?
— Магар...
— Бале шоњ... Пирон љуз Лисимах намонда, дўстони љонї ан-

гуштшумор монда ва эътиќодмандонро шинохта нашавад...
— Бояд бошад...
— Оре, пайдо хоњад шуд. Чун фардо мурофиа ба миён ояд, 

њама душманон хешро дўст намоянд.
Шоњ Искандар сар афшонд ва оњиста баланд шуд аз тахт ва 

гом зад. Андешаманд, ки Кратер њељ гоњ чунин надида буд. Шоњ 
одати тез гуфтану тез амал кардан дошт, њолиё фикр мекунад 
ва маълум нест чї хоњад. Кратер хаёл дорад, ки шоњ гирифтори 
андешайи ќатли дўстдушманон аст, аммо шоњи маќдунї болову 
баландтар андеша дорад, ки ёрон пиндоранд:

«Рўзи сиёњ ва сањифайи нангини таърихи Маќдуниё ин аст. 
Касе надонад ва таърих нанигошта, ки ба ин миќдор дўст дар як 
муддати кўтоњ баройи нафс, аз рўйи кину њасуд душман гашта 
бошад. Бале, касе ёд надорад ва пасовандон бояд биханданд...
Чї буду аз куљо шуд? Шояд рањиму нармдил будам ва сањлан-

гор шудам. Ай Зевси Барроќ, куљойї? Ёру ёвар бишав писари 
худро! Ва агар на, бубахшой Искандари Маќдуниро, ки рањм 
аз дил андохтааст. Биомурз... Ба гумони онњо ман падари хеш 
Зевсро фаромўш кардаам ва худоёни ѓайрро падар хондаам, аз 
ин рў маќдуниён ва юнониён ранљида маро бегона донистаанд 
ва њамагон бар зидди шоњи маќдунї ангехтаанд ва ситеза доранд. 
Бигўю бифармо, Зевси тавоно, кадом писари асил падару модар 
ва халќу ватани хешро фаромўш кунад? Ман агар муддате бо 
Шарќу шарќиён даромехта бошам, бо онњо соз гирифта бошам, 
муросокорї кардам ба хотири Маќдуниё... Вале ин «барбарњо» 
маро душман ва хойини ватан донистанд...»

— Мурофиаро набояд кашол дод, шоњ...
Теѓи алмосе буд, ки тори нозуки андешайи шоњро бурид, вале 

ў нашунида ангошт ва ањамият надод:
«... Маќдуниё беписар нест, беќањрамон нест; писарону ќањра-

монони бонангу боор дорад. Њар кадом омода њастанд љону тан 
фидо кунанд баройи пойдорийи Ватан. Ва шояд љунбиши онњо 
низ аз ин хусус бошад. Нофањмї шуд. Ман њам, онњо њам баройи 
Ватани хеш месўзем, аммо ойинайи андудайи душман дигар чиз 
намойиш медињад... Кратер барин дўст низ намефањмад, ки њар 
лањза тору торчањойи асаби маро бо теѓи тез бибуранд, чї боќї 
хоњад монд?...»

— А, Кратер, чї боќї хоњад монд?!
— Чї хел чї боќї хоњад монд?
— Хуб, мо машварат оростем... Њама душманонро куштем... 

Боз душман пайдо шуд. Боз дарёфтему куштем... Боз ва боз... 
Писарони душманон ба воя расиданд... Онњо писардор шуданду 
њама ќиссањоро ба писарон гуфтанд ва онњо кина варзиданд ва... 
ва чї шуд?

— Яъне шоњ душманонро авф хоњад кард?
— На. На, Кратер... Ман мисол гуфтам ва ояндайи дурро ан-

дешидам...
— Шоњ њозирбин буд ва надонам, ки чунин андеша аз куљо 

ба сари ў омад... Магар мор дар остин парваридан камоли хи-
радмандист?

— Ман донам, Кратер... Чунин андеша на камол дорад ва на 
оянда... Аммо баъзан њисси инсонї пирўз гардад бар њама гуна 
эњсос ва кас аз Арасту андешад, на аз шоњ Мидоси аблањ.

— Ман чунон дарёфтам, ки шоњ хирадманд гашта ва мактаби 
Афлотуну Арасту кора карда шогирдро...

— Надонам, ки дар чунин вазъ чї гуна ин андеша ба сари ман 
омад ва дар ёди устоди некхоњ шудам, ки сафари љанги Порсро 
маслањат надода буд.

— Донам, ки маслањат нашуда буд, аммо љанги зидди Порс 
гузашт, шоњ Искандар пирўз омад... Аз он чї дўсту душман чашм 
дошт, зиёд ва хуб шуд. Аммо инак чї бояд кард?

— Инак? Инак машварат бояд орост... Душманонро забун 
бояд сохт.

— Ман чї бояд бикунам, шоњ?
— Магар нагуфтам, ки пирони кор, пирони њарб ва дўстон ва 

эътиќодмандонро хабар кунї?
— Гуфтам, ки намонда... Боз чї кор кунам?
— Фалах бикаш...
Кратер донист, ки ба танг омада шоњ ва таъзим кард шарќиё-

на, то равад, аммо ба назари Искандар масхарабозї тофт. Ва чун 
Искандар ѓазаб накарда буд, завќ бурд ва фармуд:

— Чоштгоњ...
Кратер фањмид, ки замони маљлисро муайян кард шоњ, бо 

таъзим баромад аз дар.

* * *
Чоштгоњ андар толори пазиро фаро омаданд касоне, ки шоњ 

Искандар мехост. Пеш аз он ки шурўъ ба гуфтор кунад ё маљ-
лисро кушода хонад, њозиринро аз назар гузаронд ва дарёфт, ки 
зиёд касон нестанд, ки маљлисњойи аввал ширкат меварзиданд. 
Фикраш ба куљоњо рафт ва чун шоњийи хешро ба ёд овард: «ња-
мааш ба хотири Маќдуниё... Як тан намонанд њам, бояд Маќду-
ниё бошад...» Хомўш аз назар гузаронд њамаро, вале аз маѓзаш 
андешањойи дигар мегузашт. «Ба ёди ононе, ки дар тўли роњи 
дароз аз байн рафтанд, сари суљуд андозед.» Гуфтанї шуд шоњ, 
аммо забонаш нагашт. Балки бархост. Љиддї менамуд, ки њељ гоњ 
набуд. Бархост. Гом зад. «Њамаатон чунину чунон. Ба онњо низ 
бовар карда будам, чунон ки ба шумо. Рўшан шуд, ки одамї низ 
пўст мепартофтааст морвор. Аммо пўсти одамиро мор бинад ва 
пўсти морро одамї. Мор, мор... Пиндоштам њама чун ман баройи 
Маќдуниё хидмат мекунад...»

Ва якбора андеша ба сухан гашт. Чун анъана маљлису садру 
садорат накарда, рост сухан кард:

— Гумон доштам њама яктан баройи Маќдуниёву Юнон љон 
нисор мекунанд, хато будааст пиндорам. Њамаро дўст дониста бу-
дам, сањв кардаам. Ва душман шудани дўст душворие надоштааст. 
Аммо ку душмане, ки дўст шавад? Ба фикрам њама дарёфтед, ки 
аз чї рў чунин гўям...

Садоњо:
— Бале!
— Оре!
— Дуруст мефармояд шоњ!

— Мусаллам аст андешайи шоњ!
Ва шоњ Искандар идома медињад андешањояшро: —...Њама роњ 

андеша мекардам, ки рўзи сиёње ба сар меояд. Он рўз фаро расид. 
Баройи шоњи маќдунї гаронтар ва сиёњтар аз он рўзе набувад, ки 
дўст гардад душман. Гумон надоштам. На! Фикр намекардам, ки 
бародари њаминону њамрикобу њамхўроку њамроњу њамхоби ман 
душман гардад маро. Хаёл надоштам, ки љондори ман дар ќасди 
љони ман бошад. Инро ба кї гуфтан мумкин? Ба дўст? Ба душман? 
Ба худињо? Ба аѓёр? Намефањмам... Агар шумо фањмед, бигўед, ки 
чї маънї дорад ин њама?...

Ба љунбиш омад толор. Миш-мишу фарогўшињо фазойи то-
лорро пурсадо карданд. Вале касеро љуръат набуд, то садо ба-
ланд кунад. Шоњ Искандар яќин мекарду тахмин, ки гўйишњойи 
пинњонї ва ѓайбиро такрор мекунанд дар буни гўши якдигар, вале 
намегўянд баланд аз бим, аз тарс ва ё хашми Маќдунї.

— Шумо натарсед аз касе, њатто аз шоњ. Шоњ одамхор нест. 
Шоњи маќдунї одил бувад, вале гоње ки њар чиз аз њаддаш гузашт, 
шоњ нагузарад аз гуноњ. Ман аз бањри шумо њама корро кардам... 
Баройи шумо ва баройи Маќдуниё... Шумо медонистед ањволи 
мамлакатро, вазъу њоли мардумро... Машаќќати маќдуниёнро. 
Шумо медонистед хору залил гаштани њамватанонро. Шумо ме-
донистед ба вом ѓўтидани Маќдуниёро... Медонистед, ки њамроњи 
ман омадед. Ба хотири Ватан омадед... Њолиё чї шуд?... Бале, 
шумо посух гуфта натавонед! Ман ба љойи њамаатон љавобгўй, 
љавобгар... Чї мефармоед?!

Касе чизе намегўяд. Ба назар дўстон муттањаманд. Устоди 
љуѓрофї Лисимах сурфид. Искандар сўйи ў нигашт. Аз нигоњаш 
рамуз гирифта, фармуд:

— Бигўй!
Лисимах гоме пеш гузошт ва гулў равшан кард:
— Дўстон! Ман љуѓрофидон њастам ва аз таљриба ва мушоњи-

дањо медонам, ки обу њавойи њар кишвар дигар аст ва ба њар рўњу 
равон мувофиќ наояд. Гиёњњо, рустанињо метавонанд зањролуд 
гардонанд тани инсонро; мисолаш банги девона. Аммо сухан аз 
дигар боб бувад: ба беша оташ афтад, тару хушк баробар сўзад. 
Ягон кас, ягон ќонун ба касе њаќќу њуќуќ надодааст, ваќти хатар 
ба Ватан, ба модар, ба падар ё бародар хиёнат кунад. Ба вижа 
ба Ватан. Мо медонем ва ишора низ шуд, ки ба хотири хотирњо 
ва ба умеди умедњо бародар сари бародар меорад. Ба чї хотир? 
Шоњро интихоб кардан имкон дорад, зару зеварро пайдо кардан 
мумкин... аммо бародари куштаро аз куљо пайдо мекунї. Дар 
тўли роњ ва сафари бардавом донистам, ки бародаркушї расм 
шудааст. Чї диданд онњое ки сари бародар оварданд? Шоњи маќ-
дунї набояд бахшад чунинонро! Мо набояд гузашту рањм кунем 
ба чунин саръиён! Онњо васвасайи шайтонї доранд. На љоеро 

обод мекунанд ва на худ обод мешаванд. Шумо мушоњиди чунин 
сањна будед...

Гефестион: — Устод дуруст мегўяд!
Клит: — Устод аз номи њама сухан гуфт. Ба аќидайи ман: агар 

кас як бор одам кушад, бори дуввум њазар накунад. Одамкушї ба 
назараш гунљишккушї тобад.

Кен: — Сухан аз одамкушийи як тану ду тан нест. Сухан аз 
сўйиќасди оммавї меравад. Аз хидмати хирсонайи «дўстон». Дўс-
тонро чї шуд, ки чунин хиёнат пеша карданд?

Шоњ: — Ин суол кирост, Кен? Магар ман посух гўям?
Кен: — Рой шоњрост... Ман мисол гуфтам. Њамагон донанд, 

ки...
Шоњ: — Бале, донанд њамагон, ки миёни сипоњи Искандари 

Маќдунї хилоф афтода. Кист рањбару рањнамойи ин кор, бояд 
дарёфт. Баъзе чизњо рўшан гашта, вале то охир нарасида. Мо 
бояд ин чизро муайян кунем ва ба шўройи низомї бисупорем, ки 
масъаларо њаллу фасл гардонад. Ман аз пеши худ наметавонам 
ин мушкилотро њал кунам. Шумо чї мефармоед?

Кратер: — Рафтори оќилона бувад. Масъалайи хиёнат дар 
шўройи низомї дида шавад ва сарвари шўро шоњ Искандар бояд 
бошад. Њама мувофиќанд?

Ва њамин зайл ќарор шуд. Фардо артиши маќдуниву юнонї 
саф орост андар лашкаргоњ. Лашкаркаши беназир Искандар са-
вори Бусефали сиёњ пешорўйи сипоњ гузашт ин тарафу он тараф. 
Њама росту сарбаланд истода рў ба шоњ меоварданд. Њар чї дар 
андарун доштанд, ба рў мезад, аммо Искандар ба њазор нигоњ 
њамайи онро пай бурдаву яќин карда наметавонист. Медонист, ки 
сарсупурдагон низ њастанд ва њолиё, ки пеши онон сухан меронад, 
њамаро яксара сиёњ нагардонад. Ў нигоњ намекунад ба ононе ки 
даст баста ба пушт ва сархам, људо аз саф бузони гаргинро мемон-
данд, ки њазар доранд баройи ба рама њамроњ кардан. Иоллайи 
базморо он љо – пури амини Маќдуниё Антипатр, ки Искандар 
чун пайгири хеш андар ватан гузошта омадааст. Аминта сарфављи 
пиёдагардон, Файлотус – пури сипањсолор Пармониён, љондорони 
шоњ Деметрий, Диоксен, инчунин наздикон – Певколай, Никонори 
бародари Файлотус, Афобет, Археполис мурѓони сармозадаро 
мемонданд. Миёни онњо Аминта њушёр медошт хешро ва тан ба 
хиёнаткор будан намедод ва Файлотус андаке њайратзада метофт, 
дигар њама мурѓони ба об афтода буданд. Баъзењо меларзиданд 
њам. Иоллай истода-истода меларзид. Яќин шарманда буд, дўш 
чї мегуфт дар њаќќи шоњу лашкари ў ва њолиё дар чї њол аст. 
Никонор сар андохта буд, касеро дидан намехост ва аз касе њарфе 
шунида посух гуфтанї набуд. Як хел андеша мекард: «Александр 
ва Лимн рафтори дуруст карданд. Њамчунон бояд мешуд, аммо 
ман дер мондам...»



166

Искандар чанд бор гузашт аз наздики фављњо. Ба назар чанд 
бор шумурд, ки кї мондаву кї ронда. Ва ё чењрашиносї мекунад, 
ки боз кї монда миёни сипоњ, аз душманон. Њар гоњ, ки аз назди 
саф мегузарад, дили бархе аз афсарону сарбозон меларзад ва хун 
аз рухсорашон мегурезад. Аммо шоњ ба ин ният инони Бусефали 
рамузфањмро намегардонад, балки хуб нигарад ба онон, ки чї 
рўе доранд. Ва шояд буѓзгирифтагон, кинаварон, бадхоњон аз 
дилтангї ба љон омада ба рикоби ў дарафтанд.

— Боз кї?!
Садо дардод рўёрўйи артиш. Вале касе чизе нафањмид. Шаш 

њазор нафар сипоњиёну корвониён ва хидматгузорони ба майдон 
омада хомўш буданд. Чунон ба назар менамуд, ки хаймањойи рў 
ба рў ба љонашон тангї карда ба майдон омаданд ва ин љо низ 
тангу дилгир ва силсилайи кўњњойи самти шимол пеши бодро 
мегардонад, гармойи Ориёно њаворо вазнин гардонида. Дуди 
ошхонайи шоњї мебарояд, аммо аз мўрийи матбахайи лашкархусб 
на дудеву на оташ. Гўё имрўз сипоњ рўза медорад...

— Боз љони кї тангї карда андар пўсташ?!
Назди сафи горди «Дўстон» ва љондорони боќимонда садо 

баланд кард шоњ ва лигом зада, аз назди сафи саворон гузашта 
пеши фављи пиёдагон омад ва боз гуфт:

— Боз љони кї тангї карда андар пўсташ?
Сарбозони нооѓишта ба корњойи сиёњ араќолуд шуданд зери 

либоси низомиёна, вале наметавонистанд даст бизананд ба хориши 
узвњо. Њама ишорайи шоњро пай бурданд, аммо касе лом гуфта 
наметавонад: на богуноњу на бегуноњ. Шаш њазор љон, ки лаш-
каргоњи фароху муваќќатиро пур карда буданд, гоњ ба шоњ мени-
гаристанд ва гоњ дуздида сўйи дастбастагон чашм мечарониданд. 
Ва он дастайи њаќиру гумроњ ба чашми яке тобад, ба чашми њазор 
наменамуд, ки андар радањойи пасин буданд. Ва онњо нигаронанд, 
ки кай маросим ва мурофиайи суди њарбї оѓоз меёбад. Њарчанд 
шоњ Искандар худ њукми сазову љазойи гунањкорони бегуноњро 
набароварда мурофиаро ба суди њарбї вогузошт, ќозиюлќуззот 
худи шоњи маќдунї бошад.

Ў пешорўйи сипоњ гузашт. Аз вазъ, ваљоњат ва нигоњњо ва сар 
фурў кашиданњо хеле чизњоро ба таври хеш дарку эњсос кард ва 
баргашт ба назди минбар. Минбар низ ориятї буд чун Искандар 
андар ин кишвар. Пиёда шуд аз Бусефали ќиргун, ки гўйї равѓан 
мечакид аз торањойи мўяш. Сайис пеш омада, љилав кашида бурд 
сиёњмушкинро ва чун аз назди минбар дур шуд, пушти зин омад 
ва рафта пањлўйи асби Кратер ќарор гирифт. Кратер низ аз пушти 
зин зер омада, инони асбашро ба сайиси дигар дод ва равон шуд 
сўйи минбар; Гефестион, Клит, Кен ва чандин касон, ки наздик 
буданд Искандарро, инчунин љондорони бовафойи шоњ.

Сахт расид чунин манзара ононеро, ки љояшон он љо буд – пасу 
пањлўйи минбар ва њолиё бастадаст: њайратзада, њасратолуд, бол-
шикаста ва дилмонда аз зиндагї, сар андохта гоњ – гоњ зери абрў 
менигаристанд сўйи онњое, ки хушбахт менамуданд. Нав нест 
ин њама; онњо низ дар сафи шоњї буданд замоне; замони наздик 
– дирўз. Њолиё...

Њолиё андар замири Файлотус зањрханда омад: «Бо Пармо-
ниён чї кард, ки бо мо кунад, бо шумо кунад?» Ва оне њамайи 
онњоро ба љойи хеш дид; як-як фаровард ононро аз гирду атрофи 
минбар ва Искандарро низ ва холї, бекас, безеб монд минбар; 
иборат аз чањор чўби хушк. Ва якбора љон гирифт минбар ва 
ѓулѓула кард:

— Бузургони маќдуниву юнонї! Сипањбадон! Сипоњиён! Маќ-
саду маънийи нобањангом дар лашкаргоњи бекарон гирд омада-
ни моро шумо, албатта, аз дастњойи баста ва сарњойи каљи он 
саггургон пай мебаред. Саги баднафсу бадгуњар ба бўйи устухон 
аз бањри соњибу сагхонаву сагкоса гузашта бо гургон њамроњ ме-
шавад, ки озод, сарњуй ва сер бошад. Зеро гургон мудом дунбаву 
гўшт мехўранд, вале устухонашро меафкананд. Баройи сагони 
баднафс устухон дунба тобад. Рўзе мерасад, ки он саггургон, ки 
роњу раста ва молхонаву оѓили соњибро хуб медонанд, роњнамо 
шуда галайи гургонро ба дуздї меоранд, бехабар аз он ки соњиби 
зирак зери мўриву рахнаву сагроњањо дом нињода буд. Лољарам 
аввал роњнамойи кўр ба дом хоњад омад... Ман ин тамсилро ба-
ройи он гуфтам, ки миёни мо низ чунин сагони баднафси кўр кам 
нестанд. Нигаред ба он фалакзадањо!

Искандар аз сари минбар ишора ба гунањгорон кард ва сипоњ 
низ гардан тофт он сў. Онњо сархам буданд ва њар кадом иддаое 
доштанд. Ва хуб њам медонистанд, ки њазор даъво ва худсапед-
гардонї суде набахшад.

Искандар: — Инак биоваред онњоро! Рў ба рў бикунед бо сипоњ, 
шояд нашинохтањо низ бишиносанд.

Оварданд дастбастагонро. Сархам буданд. Файлотус табассум 
мекард. Аминта низ худро њушдору њушёр вонамуд мекард. Дига-
рон тарсу метофтанд ва анљоми умрашонро нигарон буданд.

Искандар: — Ин љо раёсати пирони кор ва њарб њузур доранд, 
подошу кайфари амалу гуноњу савоби сўйиќасдчиён ба ихтиёри 
онњо вогузошта мешавад. Њама мувофиќанд?

Садойи ѓалмаѓал омад. Посухи равшане нашуд. Боз шоњ хитоб 
кард:

— Њар кї љонибдори балвогаронанд, гузаранд ба ќатори 
онњо!

Сипоњ ба љунбиш омад. Искандарро воњима пахш кард. Сўйи 
дўстон нигарист ва боз арз кард:

— Кратер кушояд сарриштайи бастаро!

Кратер: — Шоњи мўњтарам! Сипањсолору сипањбадон ва си-
поњиён! Имрўз рўзи нангини сипоњи маќдуниву юнонї ба шумор 
меравад. Бародар душмани бародар. Сарбоз бадхоњи сипањбад, 
сипањсолор дар ќасди љони шоњ. Таърихи Маќдуниё ёд надорад 
чунин сўйиќасдро. Ќасд ба љони шоњи љавону оламгир! Ман њар 
кадоми онњоро номбар намекунам. Онњо пеши назари шумо. Ва 
ин кина нав нест. Њанўз дар маъбади Аммони Миср дар замири 
баъзењо ин буѓз омосида буд ва он омос бузург гашту кафид ва 
дигаронро сироят кард. Сипањсолор ва писарони ў аз он соат кина 
гирифта буданд, ки...

Файлотус: — Бањ-бањ!
Кратер: (Сухан идома дода.) — Дидед! Шоњид шудед? Боз 

механдад...
Файлотус: — Бояд хандам ба њоли ту барин косалесон! Ба ту 

љойи Пармониён лозим буд. Ба њазор дасиса ўро бадном карда 
ба сараш об рехтї ва сипањсолор шудї. Боз чї мехоњї? Љойи ман 
лозим аст? Бигир! Ба шоњ наздиктар шав! Рўзе ў хоњад донист, ки 
ту кї њастї! Њолиё ту шахси аввал баройи шоњ! Вазири дасти рост! 
Сари касеро хоњї бо дасисаву морбозї бихўрї...

Кратер: — Кї туро фармуд, ки чунин носазо гўйї?
Файлотус: — Он ки туро...
Искандар ќасдан намебурид сухани онњоро, то гўянду њувайдо 

гардад асрори нињон.
Кратер: (Рў ба шоњ оварда.) — На! Касе туро сухан надода. 

Сухани вопасинро нигарон бош!
Файлотус: — Њањ-ња! Дидї чї гуна худро фош мекунї? Алла-

кай донї, маро чї дар пеш аст. Ман донам, ки гуноње надорам ва 
сўйиќасди шоњро надорам. Ин њама бофтайи туст. Ва ту хоњї, ки 
бо дасти шоњ баддидаатро аз миён бардорї ва њокимият кунї. Вале 
ман нагузорам! Ба сипоњ рў меорам, ки агар ман гуноње дорам ё 
сўйиќасд ба љони шоњ кардаам, гўянд, то кайфар барам!...

Аминта: (Зўр зада, њаракати кушодани дасти бастаро карда.) 
— Дастони маро кушоед, ман худам сари ўро гирам. Ў њамаро ба 
пой хезонд. Ман аз забони Лимну Никомах чунин ќасдро шунида, 
огоњашон кардам, ки чунин корро накунанд, онњо гўш накарданд. 
Агар ба сухани ман бовар намекунед, бародари Никомах Кеба-
линро биоваред, ки ў донад њама сирру савдоро. Ў донад кињо 
оѓуштаанд ба чунин зардоб...

Файлотус: — Бигўй, туро озодї бахшанд!
Искандар: — Биоваред Кебалинро!
Кебалини тарошидамўйро оварданд ва пањлўйи Аминта гузо-

штанд. Кебалин нигарист ба сўйи сарфављи хеш. Аминта њоло низ 
ўро сарбози фављи хеш дониста ба ишорайи сар фармуд: «Бигўй!» 
Кебалин ба ишорайи ў ањамият надод ва сўйи шоњ нигашт.

Шоњ: — Ростанд суханони Аминта?

Кебалин: — Ман ростиву дурўѓийи суханони ўро муайян карда 
наметавонам. Файлотусро ягон бор надидаам, ки бо онњое ки дар 
ин масъала сар мекафониданд, њамроњ бошад.

Шоњ: — Масалан бо кї?
Кебалин: — Масалан бо Лимн, бо Никомах, ки назди ман 

омада буданд...
Шоњ: (Маврид ёфта) — Ва ту баройи чї сари бародарро ги-

рифтї?
Кебалин: — Баройи он ки онњо мехостанд ман њама корро 

кунам. Бавижа сари шоњро баройи онњо орам. Ва ман сари баро-
дарро баройи шоњ овардам...

Шоњ: — Баройи чї?
Кебалин: — Ба хотири Маќдуниё!
Љунбиш шуд миёни фављњо. Баногўшї низ зиёд буд.
Шоњ: — Ва дигар њељ касро надидї, ки бо онњо њамроњ буд?
Кебалин: — Буданд, вале номашонро намедонам ва намеши-

носам. Онњо дар торикињо меистоданд ва ман намедидам.
Шоњ: — Аминтаро чї? Ўро хуб мешиносї ва номашро медонї. 

Надидї?
Кебалин: — На. Надидам... Шоњ, агар иљозат бошад як чизро 

пурсам?
Шоњ: — Бифармо!
Кебалин: — Аминта дўсти шумо буда ва њамин сўйиќасдро 

дониста. Пас чаро шуморо огоњ накарда аз чунин хавф?
Шоњ: — Ба ин пурс худи ў бояд посух гўяд.
Аминта: — Гуфтанї будам. Хуб омўхта, пасон гуфтанї будам... 

Дер кардам.
Шоњ: — Шояд тарсида бошї?
Аминта: — Аз кї метарсам?
Шоњ: — Шояд аз њамфикрону сўйиќасдчиён?
Аминта: — На. Ман ба љуз аз шоњ аз каси дигар њарос надорам. 

Ин њам ба хотири он ки шоњро нињоят эњтиром мекунам.
Шоњ: — Ташаккур баройи эњтиром, вале ман гумон мекунам, 

ки Аминта анљоми гуфтугўро нигарон буд.
Аминта: — На, шоњ. Чунин гумон накунед...
Шоњ: — Инро ман нагуфтаам, худат гуфтї. Медонистї, гуф-

танї будї, дер кардї. Ман намедонам дигарон чї фањмиданд, ман 
чунон фањмидам, ки гуфтам... Иоллай чї мегўяд?

Иоллай: — Њамон мегўяд, ки дар базмњо мегуфт.
Шоњ: — Ман низ мисли ту дар њайратам, ки чаро дар базмњо 

сухан дигару дар ѓайб дигар?
Иоллай: — Ман дар ѓайби шоњ чизе нагуфтаам ва нагўям. Зеро 

донам, ки сухан аз дањон набаромада ба шоњ расад.
Шоњ: — Бале, Иоллай, њамааш расид... Аммо ман њайрон, ки 

туро чї алам расида? Падарат ба љойи ман амини кишвар бо-

шад. Худат гули сари сабади базмњойи шоњї бошї. Чї норасойї 
доштї?

Иоллай: — Норасойї надорам, шоњ. Вале душман дорам. Онњое 
ки худро ба шумо дўст мегиранд, аввал душмани шумо, баъд 
душмани мо.

Шоњ: — Бигўй, ки бо Филота ва Аминта чї ањду паймон до-
штед?

Иоллай: — Њељ ањду паймоне надоштем, шоњ. Њатто њамсўњбат 
набудем.

Шоњ: — Аминта баракс мегўяд. Гўё роњбару роњнамо, каси 
сухандон ту њастї.

Иоллай: — Дурўѓ! Дар ин бора фикр њам накардаам...
Шоњ: — Магар љондорони ман дурўѓ мегўянд?
Иоллай: — Љондорњойи шоњ, ки хиёнат карда метавонанд, 

чаро дурўѓ нагўянд?
Шоњ: — Ту аз куљо донї хиёнати онњоро?
Иоллай: (Танг омада) — Ман? Ман аз гуфтањойи кунунийи 

шоњ...
Деметрий: (Худдорї карда натавониста.) — Ў донад, шоњ! 

Њамаро ў ташвиќ кард ва ба ин бало гирифтор намуд.
Сипоњиён: (Ба шўр омада.) — Сар гиред њамайи ин хойинон-

ро!
Садо аз фављи пиёдагон: — Моро супоредашон!
Садо аз фављи саворон: — Њама гуноњро ба сари шоњ мезананд. 

Хойини Ватан инњо будаанд!
Шоњ: (Ба онњо рў оварда) — Чї гуноњро ба сари шоњ меза-

нанд?
Садо: — Гўё шоњ аз бањри Маќдуниёву маќдуниён баромада, 

мулкњойи бегонаро мулки хеш хонда.
Садойи дигар: — Худойи кофиронро худойи худ дониста!
Шоњ: — Душман бурњони муттањам кардан наёбад, «думи сагаш 

каљ» гўяд! Шумо бовар кардед ба чунин дасисањо! Мо ба чунин 
рўз афтодем! Дўст душман шуд!

Дигар садое наомад. Шоњ Искандар нигарист ба ду пањлў шояд 
касе чизе бигўяд. Њама хомўш буданд. Кратер бештар сиёњ карданї 
буд Файлотусро, дањяки ба шоњ гуфтаро њоло нагуфтааст. Аммо 
аз баъзе дурўѓњо виљдонан шарм мекунад ва медонад, ки хоки 
дурўѓ сабук аст, зуд бод хоњад парронд. Ба Гефестион нигарист 
Кратер. Гўё наќшайи кашидаашон дуруст мерафт.

Гефестион: — Ман љонибдорї мекунам андешайи Кратерро ва 
баъзе гуфтањойи Аминтаро, ки саркори ин вайронињо Файлотус 
бувад. Њама донанд муроди ўро, њатто шоњ Искандар донад, вале 
аз хоксорї ва шарм гуфта натавонад. Файлотус њама чизро ба даст 
овардааст, њатто доро шуда, сари саворон гашта. Танњо монда, ки 
шоњи Маќдуниё гардад. Омодагї баройи ин аст. Хешро аврангзеб 

медонад. Умед дорад ниќори падару бародарро гирад. Бародари 
ў Никонор низ ин љост. Шояд ў донад наќшањойи бародарро?

Никонор: — Ман писари сипањсолор Пармониён њастам ва 
бародари Файлотус... Вале огоњ нестам, ки бародари ман чунин 
ният дошта будаст. Шояд дурўѓ бошад...

Шоњ: (Ѓазаб карда ва коѓазпораеро афшонда.) — Ин низ дурўѓ 
аст?! Номайи падар ба писарон – ба ту ва ба Файлотус дурўѓ 
аст?!

Никонор: — Ман хабар надорам аз нома, шоњ...
Шоњ: (Бо њамон оњанг.) — Агар хабар надорї, туро гўям, ки 

падари шумо менависад: «Њушёр бошед ва баройи љойи аввал 
мубориза баред...» Ин чї маънї дорад? Мусобиќа?!

Файлотус: — Ман чунин номаро надидаам. Шояд кори душ-
манон бошад... Агар рост њам бошад, падари мо љойи аввал гуфта 
шоњро на, сипањсолорро дар назар дорад. Зеро ў бо сипоњ сару кор 
дошт, на бо давлату њукумат. Агар ў навишта бошад, каси аввал 
дар сипоњу љанг сипањсолор аст. Аз ин рў чунин маънї набарояд, 
ки сипањсолор баройи нобудийи шоњ мубориза бурда, балки мо 
медонем, ки шоњ баройи нестийи сипањсолор мубориза бурда.

Шоњ: — Надонистам, ки то ин дараља нобакорї! Маро таъна 
занї, ки падари туро куштам!

Файлотус: — Пас кї кушт падари маро? Ман дигар чизи гум 
мекардагї надорам. Медонам, ки бо дасисайи ёронат Кратеру 
Гефестион маро нобуд хоњї кард. Баройи њамин ман аз касе мут-
тањам нестам, чунон ки падари ќањрамонам. Кратер ба хуни ман 
ташна ва њама дасисаву ѓаммозї аз дасти ў меояд; Гефестионро 
љой лозим. Ў бояд сарфављи саворон бошад. Ба гумони ў дар 
љанг зиёдтар мерасад. Агар имрўз навбати куши ман аст, фардо 
аз они Гефестион хоњад шуд. Баъд навбати Кратер, Кен ва дига-
рон... Чунон мапиндоред, ки ба Маќдуниё, ба Юнон зинда хоњед 
баргашт... Њатто... њатто шоњ.

Шоњ: — Чїїї?
Файлотус: — Он чї шунидї! Вале ман дар ѓурбат, дар марзи 

бегона хок шуданї нестам. Турбати маро ба Маќдуниё бифирис-
тед!

Хитоб кард ў рў ба фављи савора оварда. Фављ љунбид. Ас-
бон беќарор гаштанд, сайња заданд. Ба тани Файлотус мурѓак 
дамид.

Сукут ба миён омад. Боз садойи довар омад.
Шоњ: — Кен! Њељ кас мисли ту хуб надонад хонадони Пармо-

ниёнро. Домод њастї. Чї гўйї дар њаќќи онњо?
Кен: — Бале, шоњ, касе чу ман надонад ин хонадонро. Хона-

дони бошараф. Љанг мардони онњоро дигаргун карда. Аз рўйи 
мушоњидаам ваќтњойи охир Файлотус дигар шуда: касеро писанд 
накунад. Ман ўро бегона на, хоњаршў њастам. Боре баройи як пула 

чиз ќариб маро санг зада кушта буд. Худписанд, худхоњ, носипос 
гашта. Љояш ояд, шоњро њам фурўшад, Ватанро њам, артишу си-
поњро њам… Ин њарфи рост бувад.

Файлотус: — Бањ-бањ! Шоњ аз ту дигар чиз пурсид, пошоњ!1 
Ту шаф-шаф мегўйї. Ман рад мекунам он њама тўњмате, ки дар 
њаќќам мешавад. Орзу дорам, њама чун ман Маќдуниёро дўст 
дорад. Падарашро эњтиром кунад. Баройи мансаб накўшад.

Тире буд ба дили шоњ Искандар. Ў пай бурд.
Шоњ: — Ту њаќ дорї, њама чизро рад кунї. Вале њаќ надорї 

дигаронро таъна занї. Дигар ин ки далелу бурњонро рад карда 
натавонї!

Файлотус: — Чї гуна далелу бурњон?
Шоњ: — Ѓоз мадењ суханро! Хоњаршўят низ гўяд, ки ташна ба 

њокимият њастї, љоњу љалол хоњї!
Файлотус: — Аз куљо донад ў? Ман ки бо ў дар ин хусус яку 

ду накардаам ва бо њељ кас... Пас инњо чунин њарфњоро аз куљо 
мебофанд?

Шоњ хомўш монд. Ба гуфти худаш суханро бо Файлотус ѓоз 
надода рў ба дигаре овард.

Шоњ: — Ту бигўй, Деметрий, наздиктарин љондори шоњ будї, 
љойи туро бисёрињо орзу доранд; бигўй, ки онњое ки ањд карданд 
баъди се рўз шоњро воруна хоњанд кард, кињо буданд?

Деметрий: — Ман надонам, шоњ...
Шоњ: — Донї! Бигўй, кистанд онњо?!
Деметрий: — Ба назарам...
Шоњ: — Назари ту моро лозим набувад. Яќин бигўй: кистанд 

онњо?
Деметрий: — Ба хаёлам...
Шоњ: — Туро гўям! Хаёл макун! Росту дониста бигўй!
Деметрий: (Ба гунањгорони пањлўяш нигариста.) — Файлотус, 

Никонор, Лимн, Александри...
Шоњ: (Сахт.) — Дурўѓ магўй! Набоф! Фол набин! Онњо се тан. 

Касоне ки ту ном мебарї, дар он гуфтугў њузур надоштанд! Њайфи 
ман, ки ту барин садрўву садзабонро пањлўйи худ гирифта гашта 
будаам... Њолиё донистам, ки на ту маро њифзу њимоя мекардайї, 
балки ман туро њофизу њомї будаам. Дареѓ! Шояд ман ба ёдат 
биоварам, ки кистанд онњо?

Деметрий сар андохт. Шоњ яќин кард, ки рўбоњ ба дом омад.
Шоњ: — Якеро ман ном бубарам, дигаронро ту бигўй... Де-

метрий...
Як ќад парид Деметрий ва надонист, ки шоњ ба ў мурољиат 

мекунад ва ё дар радифи сўйиќасдчиён ном мебарад.

1. Пошоњ – язна.

Деметрий: — Нафањмидам шоњ...
Шоњ: — Мусаллам аст; дар чунин њолатњо бояд кар, кўр, гунг 

бошї... Хуб, ки њоло ту забон дорї. Ман якеро ном бурдам. Ди-
гаронро бигўй!

Деметрий: — Никомах, Кебалин...
Кебалин: (Аз паси онњо садо карда.) — Рўта сиёњ накун! Ман 

аз мурдани худ хабар дораму аз чунин ањду паймон на. Ман кай, 
дар куљо бо ту дучор шудам, ки ба чунин паймон шарик гаштам. 
Шоњ номи туро мебарад. Пас ў донад шарикони дигарро! Вале ту 
чаро тўњмат занї, дурўѓ бофї? Нобакор! Ишора ба касоне мегўйї, 
ки ё нестанд ва ё танба сахташон омада!

Шоњ: — Бале, ў рў сиёњ мекунад, Кебалин. Ту ба ин кор дахле 
надорї. Агар он нафарон мард бошанд, худашон гўянд! (Хеле 
нигарон истод шоњ. Аз касе садо наомад, афзуд.) Иоллай!

Деметрий латтайи ба об афтодаро мемонд. Мадори рост ис-
тодан надошт, афтид.

Шоњ: (Эътибор надода.) — Кї мегўяд, шахси саввум кист?
Иоллай: — Аминта!
Шоњ чизе нагуфта ѓалмаѓал шуд миёни сипоњ:
— Медонистем! Он кўрнамаки мансабхоњро медонистем!
— Баройи мансабу вазифа Файлотусро сиёњ кард!
— Бояд љазояшро бигирад!
Аминта: (Худро ба замин зада, рост шуда, хешро софу пок 

нишон доданї мешуд.) — Дурўѓ! Тўњмат! Ў маро бад мебинад, 
ќасос гирифтан мехоњад!

Иоллай: — Дурўѓ? Чихел дурўѓ? Магар ин масъаларо ту ба 
миён наовардї? Деметрийро нагуфтї, ки ту наздиктарин каси шоњ 
њастї, танњо ту метавонї ин корро ба сомон расонї? Ту Амин-
та нестї? Магар ту шоњ шуда маро сипањсолор таъйин карданї 
набудї? Бигўй!

Аминта: (Посухе дода натавониста.) — Туфу бар ту!
Иоллай: — Низ бар ту туфу!
Агар дастони онњо кушода мешуд, шояд хурўсљангро тамошо 

мекард сипоњ.
Шоњ: — Шўройи пирон ва сарони низомї ќарор мекунад: 

Деметрий аз вазифайи љондори шоњ озод карда шавад! Ба љояш 
Биталомуси Мисрї таъйин карда шавад!

Њайрон шуданд њама. Масъалайи Аминта њал нагашта ва сўњ-
бати ин боб тамом нашуда шоњ якбора ќарори аљибро эълон кард. 
Деметрийи афтида маљоли хестан накарда тан ба таќдир додагї 
барин аз нав фурў рафт чун шикамбайи бодаш баромада. Гунањ-
горон донистанд, ки зиддияташон бењуда бувад, шоњ огоњ аз њама 
сирру савдост. Деметрий хаёле аз фикр мегузаронд: «Озод кунад... 
Накушад...» Ва њамайи бастадастон андар ин андеша буданд. Танњо 
Файлотус медонист, ки рањойї набувад ўро. Зеро сахт гирифта шоњ 

Искандар, то тухмаву дудмони сипањсолор Пармониёнро барњам 
занад. Вале њоли Никонор чї мешуда бошад. Њанўз ў хонадор 
нашуда. Аз бародари дар сабќат мурда нишоне набуд. Аз худи ў 
духтар њасту писар нест. Анљом чї бошад?

Файлотус: — Шоњ бояд пай бурда бошад, ки чї тўњматњо бор 
кунанд ба сари хонадони Пармониён.

Шоњ: — Магар инро касе пурсида аз ту?
Файлотус: — На. Ман гўям, ки бўњтони рўёрўро чї гуна па-

зиранд лашкариён?
Шоњ: — Осуда бош. Парво макун. Фарљоми кор њама рўшан 

гардад.
Файлотус: — Дуруст, шоњ. Аммо бештар ваќтњо шитобкорї 

ва беањамиятї пушаймонї орад.
Шоњ: — Яъне шўройи њарбї ба ќатли Файлотус ќарор барорад 

ва баъд пушаймон шавад?
Файлотус: — На танњо ба ќатли Файлотус, ба бисёр масъа-

лањо. Шоњ маро душман мегирад. Аммо ман дўстона мегўям, ки 
атрофиён шоњро бадном карданианд. Онњо коре карданианд, ки 
сипоњ яклухт рўй тобад аз шоњ.

Шоњ: — Магар бо сарварийи писарони Пармониён њоло сипоњ 
аз шоњ рў натофта?

Файлотус: — Бе сарварийи писарони Пармониён рў тофта. 
Худи сипоњ фањмида њамаро.

Шоњ: — Чиро?
Файлотус: — Онро, ки шоњи маќдунї шоњи Порс шуда ва Маќ-

дуниёро фаромўш карда. Ва аз ёд дода, ки модар низ дорад. Ва 
корњо бењуда. зари Порс то Маќдуниё нарасида ва агар расида, 
Антипатр алораѓми шоњ Искандар њамаро нобуд сохта ба бањо-
найи балвойи Спарта.

Шоњ: — Ту дониву шоњ надонад. Он чї падарат мегуфт, ту 
низ гўйї. Як мактаб. Мактаби зидди шоњи маќдунї. (Рў ба боќи-
мондайи горди шоњї оварда.) Бардоредаш!

Њукми шоњ вољиб. Њамон замон бардоштанд Файлотуси бас-
таро. Никонор чизе гуфта натавониста ашк мерехт. Яќин буд, ки 
ўро мекушанд, аќаллан Никонор зинда монад. Ва гоње ки Файло-
тусро аз дигарон људо карда мебурданд, ў бо гўшайи чашм танњо 
бародараш Никонорро медид. Садойи шоњ боло шуд:

— Шўройи пирон ва сарони њарбї ќарор мекунад: Файлотус 
пури Пармониён баройи сарвариаш дар сўйиќасди шоњ пеши на-
зари сипоњ ба ќатл расонда шавад! Фављи саворон, ки Файлотус 
онро сардор буд, ба ду ќисм људо карда шуда Гефестион ва Фалон 
сарвари ќисмњо дониста шавад!

Шўре бархост миёни сипоњ. Саворон бо пиёдагон ба љанг ома-
данд. Шоњ тарк кард минбарро. Савор шуд Бусефали болдорро 
ва шамшер биохт. Гўйї набарди Файлотус бо Аминта буд. Ва 

моњест, сипоњи Искандар бо душмане овард надорад, љангњойи 
дохилї, фикрї ва гумониву хаёлї меравад; оќибаташ пархошї худї 
бо худї. Шояд сипоњи савораву пиёда биандешида, ки Файлотус 
мираду Аминта монад. Аз ин рў сар ба сар шуданд пасту баланд, 
ки яке аз боло шамшер мезаду дигаре ба боло менигарист.

Шоњ: (Шамшер љавлон дода.) — Даст кашед! Теѓ боздоред! 
Осуда бошед! Киро кушед? Маќдуниро! Юнониро!

Садоњо:
— Файлотусро озод бикун, шоњ!
— Магар кам хун рехтем!
— Хуни Пармониён бас набуд!
— Ягона талаби мо: Файлотусро озод бикун!
Ва аммо садо ба гўши шоњ намеомад. Чунки ў нашунида ме-

ангошт ва пошнаву мањмез зада Бусефал пеш меронд, то ногумон 
зењннишин кунад соњиби садоро. «Њукми шоњ раднопазир... Њук-
ми пошоњ – вољиб... Шумо шоњи маќдунї ё ман? Шумо фисинњо 
таќдири маќдуниёву маќдуниёнро муайян месозед ё шоњ? Шумо 
соњиби кишвар ё Искандар? Шумо шоњзода – пури шоњ Филиппи 
Дуввум ё Искандари Сонї?... Чаро хомўшед???»

Ва якбора ба љойи ин њама андешањо фарёд зад Искандари 
Маќдунї:

— Боздоред! Теѓњоро боздоред!
Баъди чунин пурсиданњо шоњ Искандар бедор шуд ва ба худ 

омад, ки шоњи олам шуда ва чаро бо чанд сарбози зархоњ, ки кироя 
то ба дурињо расидаанд ва шояд њоло љайбашон пур аз зари Порс 
шуда бошад, тую ман кунад? Садойи ѓайримаъмулї баровард:

— Сипо-о-оњ! Саф орое-еед!!!
Аммо ба гўши касе намерасид садо. Чакочаки шамшерњо ва 

«воњ!» гуфта ба замин афтидани сарбозон меомад. Шоњ рў ба 
«горди шоњї» овард ва онон низ њавсалайи хомўш кардани ошўб-
ро надоштанд. Мурдањо зери суми асбон ва таки пойи пиёдагон 
монда, ягон-ягон асбони бесавор сайња кашида аз тўда бурун 
меомаданд. Искандар бо дастайи ночиз њуљумовар шуд. Кратер, 
Гефестион, Биталомус ва чанде дигар берањмона омаданд ба май-
дон ва ононеро, ки аввал ба майдони набард даромада буданд, 
каллапарид карданд. Гўйї ба шири дамида оби сард рехтанд. 
Љўши љанг фурў рафт.

Вале он љо – пањлўйи минбар бастадастон чу шери ба дом 
омада меѓурриданду мепечиданд, ки имкон бошад бар зидди шоњ 
бархезанд. Вале якбора хомўш гаштану аз нав аланга гирифтани 
оташи љанг олуѓда кардашон; дандон сойиданд.

— Сипо-о-ооњ!
Садойи боизтироб ва чу бонги хатари шоњ Искандар ба худ 

овард њамаро ва онњо њамчун сагони тохтаву шалпар дилаку за-
бонак зада, чалаппос мезанониданд лабњойи карахшбастаро ва 

њанўз аз љањлу ѓазаб нафаромада буданд. Бадтар аз онњо Искандар 
шери жаён гашта буд. Ба касе чизе нагуфт ва аз нияташ нагашта, 
фармуд то кунда бароранд. Кундае, ки аз бисёр табарзину табару 
шамшеру хун хўрдан кома шуда ќолаби гарданро гирифтааст. 
Љаллодњо низ њамроњи кунда ба майдон баромаданд, ки табарзину 
табару теѓ ва шамшер доштанд. Њама нигарони фармони шоњ, 
ки навбати кист? Чунин маросимњо бе иштироки шоњ мегузашт. 
Њоло шоњ Искандар њузур дорад ва касе надонад, ки чї шавад. 
Бусефал бинї меафшонад ва саворашро такон медињад; дик-дик 
пушти зин болову поён мешавад.

«Гардани кї хобад ба кунда?» – мепурсад яке ва њар кас тахмин 
мекунад аз рўйи шунидањойи рафти мурофиа:

«Гардани Аминта.»
«На. Иоллай.»
«Чаро гардани Файлотус набошад?»
«Шунидї – ку, бегуноњ баромад.»
«Ўро чун душман решакан карданианд.»
«Тахминњойи мо бењуда. Шоњ худаш медонад...»
«Њоло мебинї, аввал ягон бегуноњро гардан мезананд...»
Ва Файлотусро оварданд сўйи кунда. Аз нав ѓалмаѓал шуд. 

Ва ин ѓалмаѓал пеши назари шоњ маѓали мурѓони баднамойи 
фазо – лошахўронро овард. Њама мељунбиданд: дар љойи ист; 
сари зинњо, андар рада, минбару рўйи замин мељунбиданд; касеро 
љуръат набуд, пеш ояд ва дод занад: «Љаллодњо! Даст боздоред! Ин 
хел кушед, як маќдуниву юнонї нахоњад монд!» Дар дил такрор 
мекунанд, сари забонашон ин хитоба, аммо тарсашон зиёд, ки ба 
љойи гардани «хойин» гардани ўро андар комайи кунда нињанд.

Файлотус механдид. Ќомати баланди падарона дошт ва њайати 
ќањрамонона. Аз Искандар ва аз Кратеру Гефестиону дигарон 
тањамтан метофт, танњо аз Биталомуси пилзўр андаке хурд метофт. 
Вале шербас, кашида ва дамидамушак.

«Њайф мешавад. Дар сипоњи Искандар чунин љавонмардону 
родмардон лозиманд...»

«Душмандорї кори сахт аст...»
«Бале, яке бояд сари дигареро бихўрад.»
Файлотуси тањамтан ханда дорад ва ба дуродур менигарад. 

Ба назараш Пармониёни корзордида ва ботадбир аз зери офто-
би суйи Машриќ хунгирифта пайдо мегардад савори Бодпо ва 
шамшери тезаш дарав мекунад сарњойи душманро. Дилпур, ба 
умед ва ќавирўњ метобад...

Ва аммо Никонор пайдост андар пањлўяш ва табари ќасобї 
дар даст дорад. Њайрати Файлотус меафзояд, ки падар бародар 
гашта; њолиё падарро медид шамшерзан, инак бародарро мебинад 
табарбадаст.

— Туро низ, Никонор?



177

— На. Маро...
Сухан гуфта натавониста табарро баланд мебардорад ва ишо-

райи задан мекунад. Файлотус дарёфта, ки ўро љаллоду ќотили 
бародар хонда шоњ.

— Ва дастат равад?
— Њукми подшоњ вољиб...
Ва Файлотус хандон назди кунда рафт ва дид, кунда якпањлў. 

Чандон баройи табар задан боб нест. Бо пой рост кард онро ва 
зону зада гардан ба комайи кунда нињод.

Њайронтар њама. Баъзењо садо мебароранд, бархе меларзанд; 
гурўње мегирянд...

... ва садойи занона баланд мешавад:
«Не-е-ееее!!!»
Гетери жўлидамўй Эрис метозад аз дасти Тойис рањо гашта ва 

то зеркунда нарасида касе пеши пой медињад, меафтад. Либоси 
сиёњи пешакї пўшидааш мепўшонад ўро.

Њама чашмдоранд, ки тањамтан сар бардошта њоли ўро меби-
над. Аммо ў чашм пўшида. Бо чашми дил мебинад, ки бародараш 
Никонор табарро тори сар бардошта, нигарони кадом фармон аст, 
вале дилаш меларзад ва аксаш ба дастонаш гузашта.

Чунон метобад, ки Никонор тамошо дорад он кўњи хуфтаро 
ва ба ёд мегирад, ки чї бародаре дошт. Тановар, бузург. Гардани 
танайи дарахти чањормаѓзи юнонї барин сахту ѓафсу сиёњрангаш 
бо як табару ду табар бурида нагардад. Чанд табар бояд зад ба-
ройи аз тан људо кардан. «Аз ин рў ба ман супорид, то бародарро 
хуб азоб дињам... Файлотус ќатлашро аз шоњ надонад, аз бародар 
донад.» Табари тори сар бардоштайи Никонор дирафшро монад, 
ки бо матоъи биринљї онро як зайл медошта бошад.

«Агар ту зинда мемонї, маро зудтар бикуш! Ман ба хотири 
ту ва ба хотири шаљарайи Пармониён гардан нињодам, Никонор, 
вагарна бо ин дастони баста мубориза мебурдам бо шоњ; бо сар 
мезадам...»

Таъхир кардани бародарро пай бурда, аз фикр мегузаронад 
Файлотуси гарданнињода. Аммо гуфта натавонад, то осебе ба 
бародар нарасад.

Табар бархўрд. Аммо садойи кунда набаромад. Лекин як садое 
баромад, ки шикаст. Пас тани Никонор бар тахтапушти Файлотус 
бархўрд. Гўйї мепўшид бо љуссайи хеш бародарро.

«Ту чї кор кардї, куш буд... Зинда мемондї, кори Пармониёни 
падарро идома медодї. Акнун њар дуямонро мекушанд.»

«Ме-куш-шан-д њар-ду – я-ям-он-ро...»
«Ба ту чї шуд, Никонор?»
Бародарро дар тахтапушт бардошта мехезад Файлотус. Ва 

аз пойи табархўрдайи Никонор хун мерезад. Гўйї аз замин кўњ 
рўйид. Ва сояе пайдо шуд.

Шоњ Искандар сабр пеша карда буд, ки то охир рафтори баро-
даронро мушоњида кунад ва донад чї анљом мепазирад муносиба-
ташон; аз сояйи мурѓони баднамо парешон гашт. Зеро медонист: 
њар боре онњо пайдо гарданд, хунрезї шавад ва сахт ѓаши шоњро 
орад. Ба фазо нигарист шоњ. Дар дил дашном дод лошахўронро 
ва баргашта ба бародарон нигарист. Ба назари ў њолиё Файло-
тус Никонорро аз пушт меафканад ва дастонаш ки баста, лагад 
мезанад: «њама кори ту; ту фурўхтї моро!»

Ва чун шоњ Искандар хостаашро надид, балки бародари ка-
шолпоро бар дўш бардошта ва бо дастони пуштбаста дошта, 
мегардонд назди онњо:

«Шикастабанд лозим... Бибандед пояшро... Мўмиё дар љайби 
ман аст. Падарам дода буд аз рўйи эњтиёт... Бигиред. Бихўроне-
даш...»

— Љаллод!
Ин садойи шоњ Искандар буд ва њамаро безобита мекард.
— Љаллод! Кундайи дигар биовар!
Ин маъниро танњо Файлотус фањмид, ки бародаронро пањлўйи 

њам хоњад хобонд. Бозистод ва андаке гардан каљ карда пурсид:
«Поят ба дард омада?»
«На.»
Њамчунон посух дод Никонор ва афзуд:
«Агар мурданї бошем, баробар мурем...»
«Кундайи дуввумро баройи њамин фармуд.»
Гуфт Файлотус ва њис кард, ки чизе аз сари дили бародараш 

фурў рехт ва дарёфт, ки дили худаш низ ончунон фурў рехт зери 
пой.

«Азоб мекашї, Филота.»
«Чї хел?»
«Ман дидам, ки чї гардани сахту ѓафсе дорї, танайи дарахти 

чормаѓз барин. Бо як табару ду табар бурида нашавад... Сахт 
азоб мекашї.»

«На. Ман мегўям, ки шамшер зананд.»
«Шамшер набурад гардани туро, Филота.»
«Ѓами ман ин нест, Никонор... Ному насаб чї мешавад? Шаља-

ра ќатъ мегардад.»
Баъд њар ду хомўш монданд. Сўгворї доштанд бесиришк.
Зеркундайи дигарро оварданд. Нињоданд пањлўйи зеркундайи 

аввал. Љаллодон табару табарзин дар даст, саропо рўйинпўш, хўди 
фулўзї ба сар, шамшер дар миён, шикамњо дамида чун занони 
бордор њозир шуданд. Аз гармо, фарбењї ва њаяљони зиёд, ки пеши 
чашми шаш њазор нафар бародаронро гардан мезананд, араќшор 
буданд ва зуд-зуд сару рўй кафмол мекарнанд.

Файлотус оњиста ва боэњтиёт бародари шикастапоро ба замин 
нињод, то озоре наёбад; пойи кашоли хуншор, ки либоси њардуро 

хунбаста гардонида буд, зер монда озор надињадаш. Вале дошта 
наметавонад бо дастони баста, яќин биафтад чун пада.1 Зону зад. 
Ба пањлўйи рост зону зад, то пойи шикаста наафтад ба зер ва 
њамон зайл оњиста бо китфи рост такя бар замин кард ва беозор 
хобонд Никонорро. Чун мурдайи нав, ки њоло дасту пояш шах 
нашуда бошад, рўболо гашт ў. Дар чашми Файлотус намуд, ки на 
љон дорад ва на ранги зинда. Лабонаш кабудча гашта, мадораш 
рафта буд. Файлотус илоље карда наметавонист. Ноилољ будана-
шро дарёфта, љуссайи азимашро бардошта хест ва гўйї кўњ рўйид 
аз замин. Наъра зад:

— Дўсту душманатро шинохтї, шоњзода?!
Искандар посух надод ва хашм гирифт, ки њанўз њам шоњ 

намедонад ўро, шоњзода мехонад. Ва найза андохт сўйи он ял. 
Чун дастонаш баста буд, наметавонист найзайи маргбори шоњро 
боздорад. Хаёле реб дод ва найза аз пањлўйи рости ў гузашта ба 
пойи шикастайи Никонор бархўрд, вале ў на љунбид ва на садое 
баровард. Файлотус чунин њолро дида садо баровард:

«Дареѓи бародарам!»
Садойи шўрида ва олуѓдайи шоњ пахш кард овози ўро ва касе 

нашунид, ки бародар чї гуфт:
— Кен!!!
Ва Кени хоњаршўйи бародарон он замон њозир шуд.
— Гардан бизан!
Амри шоњ буд Кенро ва Файлотус хандид, сипас афзуд:
— Саворони маќдунї, гўш дињед ба охирсухани ман! Ин шоњ-

зода бародарро мекушад бо дасти бародар, маќдуниро мекушад 
бо дасти маќдунї, юнониро мекушад бо дасти юнонї, то касе аз ў 
домангир нашавад! То маќдуниёну юнониён донанд, ки Искандар 
шоњи одил аст...

— Кен!!!
Кени тарсу љониби Файлотус тохт, ки сари зеркунда биоварад, 

вале сурату њайати ўро дида ѓайрат накард ва сипањсолор балан-
дтар хандид. Садойи шоњ омад:

— Љаллод!!!
Ва он ду нафар шиками дамидаро пеш оварда ба маънийи 

«итоат» дастонро зуд њаракат доданд ба чаккаву сари сина, равон 
шуданд љониби гунањгор. Аз ду љониб бозувонашро дошта бурданї 
шуданд. Файлотус аввал бозувонашро пушт майл дод ва якбора 
пеш зад ва њар ду љаллод ба дањан рафтанд сўйи замин. Файлотус 
боз рў овард ба саворон:

— Ана њамин зайл шоњзода як-як ялону родмардонро нобуд 
месозад бо дасти дигарон ва рўзе мерасад, ки мамлукњойи мил-

1. Пада – кундайи пўсида.

латњойи ѓайр гўри маќдуниёнро мекананд, чунон ки зархаридони 
юнонї бо порсњо карданд!

— Биафкан! Сар бизан!
Садойи шоњ пуризтироб буд ва меларзид аз ѓазаб.
— Кен! Дониста бош, ки рўзи ман ба сари ту низ хоњад омад! 

Хоњарам донад, ки ту чунин кардї бо ман, худаш сари туро ка-
над!

— Ман кайњо рухсат додаам хоњаратро...
— Туфу бар туйи малъун!
— Амр мекунам, ки росто гардан занї ўро... Кен!!!
Ва Кен аз амру садойи шоњ љон гирифта, аввал табарзинро љо-

ниби ў андохт. Файлотус бо китфи чап баргардонд табарзинро. Кен 
шамшер биохт. Љавлон дод бар њаво ва дамид хешро. Китфонаш 
бардошта шуданд чунон ки парњойи гардани хурўс они љанг.

Файлотус яќин кард, ки илоље намонда. Даст нест, ки сари 
шамшери тез бигирад. Пеш аз он ки почо1 шамшер биронад, бар 
ў тохт ва лагад зад. Кен пушт рафту афтид ва шамшер парид 
аз дасташ. Файлотус назди шамшер зону зада ба дандон онро 
бардошт ва њамон зайл љониби шоњ Искандар равон шуд. Шоњ 
Искандар ба назари Файлотус шери жаён метофт. Кушодадањон 
буд ва хун мерехт аз камарчайи он. Чун аждар фурў кашиданї буд. 
Вале Файлотусро бим набуд, ки агар аждар фурў кашад, шамшер 
ё дањони аждарро медарад ва ё дањони худи ўро. Ба љойи фурў 
кашидан баракс наъра зад ва аз дањонаш оташ дамид. Файлотусро 
бим набуд. Зеро фарљоми бади ќисматашро медонист; чизе бой 
намедод љуз љон. Аз ин рў чун говони љангї шох кашида мерафт 
сўйи шоњ...

Аммо нагузоштанд, ки равад. Аз ду љониб доштанд. Ва ў бас-
тадањону дастбаста чї кор кардану чї гуфтанро надониста, фир 
гашт ба чап ва неши шамшер гардани љаллодро чок кард ва афтод 
аз дањони ў.

— Кен!!!
Омад садойи музтарибњоли шоњ. Ва агар Кен боз таъхир кунад, 

худи ў ба майдон омаданист.
Њамлавар шуд Кен бабросо ва китф зада додарарўсро то сари 

зеркунда бурданї шуд, аммо натавонист љунбондан. Кен њама 
њунарро сарф карда ба шоњ нишон доданї буд зўрашро, вале 
барбод рафт кўшишаш. Баракс чун пуффаки ба харсанге бархўрда 
баргашта пас рафт ва калавида хешро базўр дошт. Њандиданд 
тамошобинон. Сахт расид почоро. Чун шаѓоли сайд дода аз даст 
дандон гиз кард. Ва он сў шоњи ѓазабкарда беихтиёр ба майдон 
омад. Як мушт ба пушти гардани Кен фаровард. Кенро чашмон 

1. Почо – подшоњ; шањ.

сиёњї зада калавида пас рафт. «Маълум шуд, ман киро мекушаму 
киро нигањ медорам.» Таънањойи Файлотусро ёд овард шоњ.

«Шоњзода, дастони маро кушо, њар ду набард хоњем кард» 
– аз дил гузаронд Файлотус, аммо гуфта натавонист. Буд-набуд 
шоњ ягон њарфи нољо мегўяд, пушаймон мегардад. Нигарон шуд, 
то чї кунад шоњ.

Шоњ Искандар ба Файлотус эътиборе надода майдонро гом 
зад. Пеши сипоњро ин бор пиёда гузашт. Ба њар кадом бодиќќат 
назар карда, ба онњо хомўш чизе гуфтаву аз ваљоњат, чењрањо, тарзи 
истоду нигоњашон бисёр хонда; сар такон додаву афшонда ва чин 
дар љабин фикандаву миёни абрў гирењ занонда, нафрин мекард 
сипоњийи ноўњдабароро. Ин чизро мефањмиданд сарбозу афсарон 
ва мамлукњо. Љаллодон канортар меларзиданд ва Кен дасту дил 
аз зиндагї шуста буд. Ва Файлотус фарљоми корро намедонист. 
Фикр мекард, хаёл дошт ва пиндораш – шояд шоњ пўзиш кунад 
гуноњашро. Баъд рад мекард андешаашро: «На, саќат гуфтам, 
нафрин хондам, њељ гоњ набахшад...»

Ва тамошобини шашњазора медонист, ки Искандар туфи ба 
замин афкандаро вопас нагирад ба дањон. Аз ин рў њама нигарон 
буданд анљоми рўзи писари сипањсолорро.

Бозистод рў ба рўйи Файлотус шоњ Искандар. Ба либосњойи 
хунбаста ва дастони пуштбастайи ў нигарист. Сари диливу гулўйї 
хандид дањон накушода: «Њињ!» Масхара, зањрханда, нафрин ва 
дашном дошт ин њиљойи дароз. Ба њолу ањволи ў механдид шоњ 
ва ришханд дошт, ки мурда низ зиддият кунад. Ба ќаъри чашми 
Файлотус нигарист аз наздик чунон ки сайёд ба чашми хирс. Ва 
њар ду бо нигоњ ва ё зўри чашм якдигарро зердаст гардониданї 
буданд. Вале шоњ ба чунин сабќат тан нахоњад дод.

Ў ду ангушти дасти рост тир кард ба чашмони обийи Фай-
лотус, ки ханљари душоха мезада бошад. Файлотус дарёфт ин 
маъниро ва як ќадам пас рафт. Шоњ зањрханда кард. Теѓ кашид 
зери абрў... Чї фикре ба сараш зад, ки бозистод ва ба сипоњиён 
нигариста, фарёд зад:

— Љаллод!!!
Љаллодон на аз миёни сипоњиён, балки аз пањлў тозон омаданд 

ва пеши пойи шоњ зону заданд. Ва Искандар ин замон хешро шоњи 
мутлаќ донист ва ба њамон андоза амр кард:

— Гардан занед!
Ин амри ба зеркунда гузоштани гардани ѓафси Файлотус 

буд.
Ва Файлотус аз пеши худ ба таќдир тан дода љониби кунда 

равон шуд ва Ќирёси сарљаллодро дар пеши роњаш дида, муно-
сибатњойи хуби пешинашонро ёд оварда гуфт:

— Табар назан, љаллод, азоб мекашї... шамшер бизан.

Ќирёс маънийи сухани ўро дарнаёфта киноя донист ва зањр-
ханда кард. Файлотус, ки њарфашро гуфта буд ва ин ишорайи 
бародараш Никонор буд, сўйи љасади нољунбони ў, ки пешмарги 
сипоњ шудааст, зењн монд. «Ман њам хоњам чун ту мурдан, Нико-
нор... Худкушї бењ аз он ки Искандар кушадат.» Аз дил гузаронд 
Файлотус ва рў ба љаллод овард:

«Ќирёс, ошно... Дастони маро бикушо... Мехоњам хешро би-
кушам...»

«Чунин амр нест!»
«Набошад њам, бикушо... Мехоњам худ бикушам хештанро.... Ин 

хубтар аст аз он ки Ќирёс Файлотуси бегуноњро кушт гўянд.»
«Амри шоњ – вољиб, бояд ман кушам туро. Фармон чунин 

аст.»
«Бале, донам, ки фармон чунин аст. Аммо ту накуш. Зери ма-

ломат хоњї монд...»
— Љаллод!!!
Ва Ќирёс садойи љонгудози шоњро аломати эътироз дониста, 

табар бардошт, то гардани ў ба зеркунда нарасида, каллапарид 
кунад.

Њайњот! Сари љаллоди дигар аллакай пеши пойи Файлотус меѓе-
лид ва танаш уфтода ба замин дасту пояш раг мекашид. Гўйї шоњ 
баройи тарсонидани Файлотус ин корро кард; инчунин Ќирёсро 
намуд, ки чунин сар мезананд; чунон ки шайтон баччайи одамро 
роњи куш нишон дода буд… Гардан зад ўро ба шамшер њамчун 
нишони норозигї. Вале Файлотус нафрат кард чунин рафтори 
шоњро: «маѓзаш коњида.» Ишора ба Искандар кард ва идома дод 
андешаро: «Дар чунин майдонњо касе ба касе њисобот надињад, аз 
ин рў чунин кирдорњо хурўљ кунанд.»

Ва хаёлї Файлотус мурд. Сараш аз танаш напарида, андешањо 
париданд ва сари гаронаш афтид ба пеш, аммо канда нашуд. 
Шамшери љаллоди тарсу Ќирёс гардани ѓафси яли маќдуниро 
бурида натавонист, чунон ки бародараш Никонор гуфта буд. Тани 
бузурги Файлотус хеле рост истод. Калавид ва сари нимбуриди 
майл ба пеш карда мизонро вайрон кард, ки ќадаме пеш андохта 
натавониста пешрў афтид чу сафедори бурида. Ва чанги замин 
баромад аз њавойи ба замин бархўрдани ў ва як садойи љонгудози 
занона баромад аз миёни корвониён.

Дастайи саворони баргузида асб монда ба майдон омаданд. 
Ва савори асби сапеди заринёл пеши онњоро гирифт:

— Суде надорад. Пештар њаракат кардан лозим буд...
Искандар чунин њарфро шунида исён пиндошт ва шўрид:
— Биистед! Љонатон дар танатон гаронї карда бошад, би-

шўред!
Ва сўйи Кратеру Гефестион нигарист, то осуда доранд. Онњо 

дастањойи саворони шоњиро ишора ба љанг карданд, ки разми 
худиву дохилї оѓоз ёфта бошад.

Фављи ба шўр омада гирди љасади писарони сипањсолор Пар-
мониён тўда заданд ва бар зинњо хам хўрда њар ду танро бардо-
шта ба асбон – Файлотусро ба асби худаш ва Никонорро ба асби 
саманд бор карда аз лашкаргоњ бурун оварданї шуданд. Аммо 
сипоњи итоаткори Искандар љилави ононро боздошт ва шоњ амр 
кард, то њамаашонро ба шиканља кашанд.

БаНди ЊаФтуМ

Аз њама љангњое ки буду шуд, гаронтаринаш ва хунинаш њамин 
љанг буд. Зеро дар он пархошњо душман кушт мегуфтанд, дар ин 
набард дўст кушт мегўянд. Ва Искандар њам хашм мегирифту 
њам нафрин мекард, ки дўстон душман будаанд ва ў фарќ карда 
натавонистааст. Сари ѓазаб фармуд, ки њама сўйиќасдчиёнро низ 
сар гиранд. Њамчунон шуд: якеро гардан заданд андар кунда, 
дигареро љигар шикофтанд бо дашна. Вале Аминта зинда монд. 
Зеро рўзи мурофиайи њарбї ба суди шоњ Искандар сухан карда, 
гуноњи хеш ба гардани сарфављ бор кард. Гарчї бўњтон буд, писанд 
омад шоњро. Пасон шоњ хулоса баровард, ки бо чунин сарфављу 
саркорњо бењбудї нашавад, коргузорї ва љо ба љогузорийи ода-
мон ва љанговаронро дигар бояд кард. Искандар он рўз хурўши 
фављи савораро дида буд ва талаби мурдайи сипањсолорро баройи 
дафн кардан аз љониби сипоњ низ медонист; тасмим гирифт аз нав 
созад артишро. Фављи савори Файлотусро ду ќисмат кард ва ба 
ёрони даврони нављавониаш Гефестиони зебо ва Клити бовафо 
дод. Ва он фављи асосийи артишро, ки сипањсолор Пармониён 
сарварї мекард, ба кушандагони ў – гипархњо1 Клеандр, Ситалк 
ва Менид ќисмат кард. Ва дигар дўстону ашхоси боварибахш-
ро сари кор гузошт. Аммо дилаш сад дар сад пур набуд баъди 
чунин кирдорњо. Андар танаш дарди хоришак пайдо шуд, вале 
намедонист, ки он хориш дар пўсташ ва ё дар асабаш. Њакимону 
табибон давою дармоне пайдо накарданд, шоњ хашм мегирифт 
ба Димитриусу Филипп.

Ва шаби охирини дар дижи навбунёд буданаш зану фарзандро 
ба њарам пазируфт. Вале чандон завќу њавасе надошт, ки бо онњо 
хушнудї кунад. Гераклро сари даст гирифта, ба таври хеш аз ў 
мадад хост:

— Чї балое буд, ки рух дод?
Аммо кўчак на посух дода тавонист ва на завќе кард. Рост ба 

чашмони падар менигарист ва шоњ дарёфт, ки шоњзода норозигї 
мекунад. Такрор кард:

— А, Геракл, чї балое буд, ки рух дод?

1. Гипарх – сарфављи саворон.

— Бояд чунин рух медод...
Ба љойи писар посух дод Барзин. Искандар писар сари даст 

хомўш монд ва оњиста-оњиста писарро паст фуроварда, сўйи зан 
нигарист ва њайратзада пурсид:

— Ту медонистї?
— На танњо медонистам, балки туро гуфта будам...
— Бале-бале... Воќеан гуфта будї... Он тавре ки гуфта будї, 

шуд... Ва чаро пешгириашро нагуфтї?
— Низ гуфта будам, шоњ... Сангинтаринаш дар пеш аст. На-

здиктаринон низ бимиранд ва...
— Чї «ва»?
— Ва шоњ бовар накунад ба пешгўйињойи ман...
— Чаро? Бовар кунад.
— Борњо гуфтаам ва боз гўям: то даме ки шоњ бо ман аст, 

барор гирад кораш ва рўзе ки...
— Донам чї гуфтанатро... Муродатро низ.
— Донї. Вале ба ќадри њиммати хеш донї. Албатта гўйї, ки 

очайи Геракл хоњад, ки як умр бо шоњ Искандар бошад, ба дигар 
занону гетерњо нигоњ накунад, бодахорї накунад...

— На...
— Ман донам њамаро; њатто чї гузарад аз зењни шоњ, донам. 

Њољати маро гўл задан нест. Ту шоњї. Њар чї хоњї, он кунї. Ман 
аз он заноне наям, ки фањмидаву нафањмида ба руйи шў ханљол 
кашам, ки чаро ин корро кардиву чаро кунї.

— Донам.
— Агар донї, чаро риоя накунї?
— Чиро?
— Онеро, ки донї.
— Риоя кунам.
— Масалан?
— Масалан туро њурмат кунам, Гераклро дўст дорам.
— Ташаккур баройи ростгўийат. Донам, ки маро дўст надорї, 

ба хотире эњтиром кунї. Ташаккур. Гераклро дўст дорї, кифоя. 
Фарзандро дўст доштан модарашро дўст доштан аст.

— Њушу ёди ман ин чизњо набувад, Барзин. Тамоман чизи 
дигар.

— Инро низ донам.
— На. Он чї аз дилу зењни ман гузарад, дониста натавонї. 

Агар донї...
— Агар донам чї?
— Агар донї, таъзим орам туро.
— Кам.
— Агар надонї?
— Агар надонам, таъзим орам шоњро.
— Кам.

— Пас чї бояд кард? Шоњ бинависад ва пинњон дорад. Ман 
гўям. Муќойиса шавад.

— Навиштам.
«Коллисфен.»
Як ќад паррид шоњ ва Барзинро оѓўш карду бўсид.
— Чун? Чун донистї? Хондї магар?
— Шарњ лозим аст ё на?
— Шарњ лозим набошад, Барзин. Агар лозим, ман гўям... Шар-

мандагист...
— Њаминро низ гуфтанї будам, шоњ. Коллисфен њамаро тасвир 

мекард сархам ва ба ёд мегирифт бисёр чизњоро...
— Як чашми ман ба Коллисфен буд ва чашми дигарам ба њама. 

Аз ин рў баъзан суст мешудам ва имкон медодам, ки Файлотус 
хурўљу руљўъ кунад... Бояд њама нигоштањойи ўро бозгирам, ва-
гарна ба фардойиён номи бад монад.

Барзин ба андеша рафт, ки кам рух медод. Баъди мулоњизайи 
зиёд магар хулоса бароварда натавонист, ки пурсид?

— Гирифта чї кор кунї?
— То донам, ки таърихнигор чї набишта. Агар хуб набишта, 

таърих шавад, агар бад набишта, сарашро хўрад.
— Искандар...
— Чї мефармойї?
— Агар аз гуноњам гузарї, гўям...
— Бигў!
— На. Гўй, ки аз гуноњат гузашатам.
— Гузаштам аз гуноњат.
— Тасаввур мекунам, ки шоњ Искандар як тўбра тангайи холис 

мебурд. Дар љое хайма зад њини сафар. Дар он манзил муш буда-
аст. Тўбраро сўрох кард. Соњиб намедонист ва тўбраро бардошта 
сафарро идома дод ва тангањо аз сўрохї рањорањ мерехтанд. Чун 
Искандар хаста шуда буд, вазни тўбраро эњсос намекард. Ба љое 
расид, тўбраро холї дид. Искандар чї бурд?

Шоњ Искандар сар афшонд, мадд кашид ва сўйи Барзин фар-
муд:

— Дуздї будаанд тангањо... лекин ман муроди туро дарёф-
там. Ишора ба ёрони гаронќадр кунї. Лекин онњо носипосї кар-
данд.

— Аз куљо донї носипосийи ононро?
— Ман низ аќл дорам, Барзин, мебинам, мушоњида мекунам, 

ба мизони аќл бармекашам...
— Дуруст мегўйї. Лекин бештар ба овардайи душманон бовар 

дорї.
— Мапиндор чунин.

— Мапиндорам, яќин донам. Ту донї, ки Кратер ва Гефестион 
Файлотусро дўст надоштанд. Аминта ба њимояйи љони хеш он 
ќадар ўро сиёњ кард. Ва ту бовар кардї...

— Хайр! Маро андарз гуфтан омадї?!
— На, Искандар. Туро андарз гуфта нашавад. Шоњ њастї... Рой 

турост... Ман њамчун модари Геракл туро огоњ кардам. Тамсили 
гуфтаамро андеша бикун. Боќї чизе нагўям.

Искандар, ки бе гуфти Барзин њам шаборўз дар ин боб сар 
мекафонд ва алам аз бода меситонд, андешамандтар шуд. Пеши 
чашмаш марди мусофир меомад, ки андўхта дар тўбрайи сўрох 
бардошта мебарад ва рањорањ мерезад бораш, вале аз кўфтї роњ 
пай намебарад, пеш меравад. Тўбрааш тињї, мечаспад бар дўшаш 
чун ќабойи беостин. Осема мегардад ва мељўяд Барзинро. Барзин 
аз дари шабистон бурун рафта аз паси дар садойи базавќи Геракл 
меояд. Шоњ каф ба њам мекўбад. Дар боз гашта ба љойи пардадор 
доя медарояд Гераклро аз даст гирифта. Шоњ чї гуфтан ва чї кор 
карданашро надониста, мепурсад:

«Ланика?»
Вале доя чизе нафањмида посух медињад:
«Ланика.»
Ва Искандар хушнуд гашта, ба пешвози ў меравад ва дасти 

ўро бўсида мефармояд:
— Ту фањмидї, ки ман чї гуфтам?
— Бале, шоњ. Номи маро пурсидед, посух додам.
— Ва дар њаќиќат номи ту – Ланика.
— Оре, шоњ, Ланика.
— Номи дояйи ман Ланика буд ва туро дида, пиндоштам дояйи 

манї. Монанд. Шояд ў чун ту љавон набошад...
— Ман низ чандон љавон нестам, шоњ,
— То ин ваќт куљо будї, ки намешиносамат?
— Бале ман чандон назаррас наям, ки шоњ шиносанд. Гетер 

будам.
— Гетер будї?
— Оре, шоњ, гетер будам... Барзин маро чун доя хуш кард, 

пазируфтам. Зеро солам рафта ва гетерї љавононро зебанда...
— Гетер будї, гетер будї?
— Оре, шоњ, гетер будам...
«Гетер будї» чизеро ёд оварда паст гуфт баройи худ ва гетер 

лабханд кард. Ва шоњро аз андеша дур карданї шуда пурсид:
— Шоњ низ пазиранд доягийи маро?
— Оре... Хеле монандї ба дояйи ман...
Ва каф кўфт шоњ сўњбатро кашол надода. Сарпос омад ба 

дар. Фармуд:
— Коллисфенро бихон. Коллисфени таърихнигорро!

Сипас Геракли ба љониби ў њайрон нигаристаро баѓал гирифт. 
Дояро аз наздик дида гуфт:

— Ба Тойис монандї дорї...
— Бале, шоњ. Шумо маро аз аввал Тойис гуфта будед.
Ва шинохт шоњ ўро, ки њамон ваќти ба кулбайи гетерњо ша-

бохун заданаш номи ўро напурсида буд. Писарро бибўсид. Бар-
гардонида ба доя дод ва гуфт:

— Хуб. Боз сўњбат хоњем кард. Њоло Коллисфен меояд...
Ва Коллисфени таърихнигор баъди ин ќадар дањшату фољи-

ањоро дидану мушоњида кардан дигар даст кашид аз нигоштани 
афсонаву бофтањо, зеро дарёфт, ки умраш кифоя нахоњад кард 
баройи тасвири лашкаркашињойи Искандари Маќдунї. Ва бо 
чунин андешањо ворид гашт ба толори пазиро, ки шоњ Искандар 
андар маснади шоњї нишаста буд чун шоњ, вале ба ягон шоњи 
мамлакати дунё монанд набуд. На маќдунї буданаш маълум, на 
юнонї буданаш, на мисрї, на бобулї, на эронї ва на порсу бо-
хтарї буданаш. Шоњ Искандар махсус чунин шакл гирифта буд, 
то ба таърихнигор Коллисфен аљиб намояд. Салавот, њашамат, 
њайбат, тарзи нишаст (Дастњо ба муттакойи курсї кушод гузошта, 
пой болойи пой нињода), љиддї ва махмур нигаристанаш хеле ва 
хеле ѓайричашмдошт буд таърихнигорро. Коллисфен медонист, ки 
Искандар доност, вале ба ин андоза худро сохтани ўро намедонист. 
Шояд баъди фољиањо ва бетартибињо ва гирўдорњойи «дўстон» ба 
худ омада зимоми лашкар кашида бошад. Ва ё тамоман ба тарзи 
дигар сипоњдорї кунад, ки нигоранда ноогоњ монда бошад.

— Дурўду шодбош мегўем шоњи љањонро!
Баъди таъзим чунин фармуд Коллисфен, аммо миљайи шоњ 

хам нахўрд ва гўё нашунид.
— Ман таърихнигорро огоњ карда будам, ки њар чизро нани-

горад ва нодида ба Маќдуниё нафиристад.
— Ва њамин тавр њам њаст, шоњ.
— Чї тавр, њамин тавр?
— Зайле ки писанд ояд шоњро.
— Чї нигоштї?
— Хиёнат ва душманийи дўстонро.
— Ман гуфта будам ва ё дарёфтї?
— Шоњ фармуда буданд ва ёдам њаст, ки онњоро «саггург» низ 

ном нињода буданд.
— Оре, Коллисфен, ба дўстї сифати нав зам карданд онњо. 

– Нарм гуфт шоњ Искандар, то чизе кашад аз андешањойи ў ва 
афзуд: — Ваќтат кифоя накунад баройи тасвири ин њама? Туро 
шогирде мебод.

— Умрам шояд кифоя накунад баройи нигоштани корномањойи 
лашкаркаши бузург ва шоњи љањон. Бо вуљуди он шогирд зарурате 

надорад. Танњо халалгор шавад ва асрори рўзгору лашкарка-
шињойи шоњи маќдуниро ба њар тараф парешон кунад..

— Њммм... – Мадд кашид шоњ ва пурсид: — Чї гуна асрор?
— Масалан асрори душман гаштани дўстон.
— Ва Коллисфен ин асрорро нигошта?
— Коллисфен дар ин љо асроре намебинад, балки носипосийи 

«дўстон»-ро мегўяд. Сабабашро нафси бад медонад ва бухлу ња-
сад.

— Дар борайи Файлотус чї меандешад?
— Он чї шоњ фармуданд: ташнайи тахту тољ.
— Ва ту њамчун мушоњидакор, таърихнигор чизе пай бурда 

будї аз ин чизњо?
— Миш-миши занњоро мешунидам, зуъми баъзењоро медидам, 

шўридани бењудайи бархе аз сарфављњоро мушоњида мекардам, 
аммо сабабашро намедонистам, чун хурўсчўљањо нўл ба нўл шу-
дани сарбозон ба назар мерасид... Вале гумон накарда будам, 
ки касе ба шоњ теѓ кашида нигоњ кунад. Боќї шабу рўз сар аз 
дафтар барнамедоштам ва аз мўй панља кардану андешидан то-
рањойи мўйи сар мечидам аз рўйи коѓаз... Ва дар њошияйи сањи-
фањо менабиштам, ки чунин шоњу чунин лашкаркаши бузургро 
гетї назояд дигар.

— Аминта...
Шоњ Искандар ба чї хаёл рафт, ки кўтоњ ном гирифт, аммо 

таърихнигор чизе нафањмид. Наёрист пурсидан. Искандар низ 
рўшан накард андешаашро. Коллисфен чашмдор буд, то чї зояд 
чунин андешаву хомўшї.

— Он чї аз зењну андеша гузарад, дарёбї?
Коллисфен чашмдор набуд, ки шоњ чунин пурсад, посух дод:
— На. Баъзе чизњоро тахмин кунам.
— Масалан?
— Носипосийи њамрикобонро ва таассуфи шоњро, ки одамро 

шинохтан сањл набудааст.
— Аминтаро чун дарёбї?
— Аминта њамрикоби шоњ, хубтар аз шоњ касе нашиносад 

ўро...
— Дуруст... лекин чун инсон, чун њамнабард, чун њамсафар 

чї гуна нигоштиаш?
— Ман ўро дар радифи шоњи љањонгир нанигоштаам, вале чун 

њамроњ гуфтамаш: «касе ки ба як нафар хиёнат кунад, ба љумла 
бани башар хиёнат кунад.»

Искандар ба андеша рафт ва дергоњ чизе нагуфт, пасон мад 
кашид: «Њааа!» ва сар љунбонд. Бархоста рўйи фарш гом зад. 
Кунљи лаби чапаш мепарид, ки баъди кушишњойи пай дар пай 
пайдо шуда буд. Вале Коллисфен бори аввал аз наздик дид чунин 

њолати ўро. Пиндошт њамин замон лаб ва чашми ў рагкаш каљ 
хоњад шуд. Аммо Искандар якбора наъра кашид:

«Њукми ќатл ба ў ва бародарони ў!»
Коллисфен ќасдан чизе нанавишт, балки сар андохт ва чашм 

дўхт ба замин.
«Навбат киро?» аз дил гузаронд ва гўшайи чашм андохт шоњро, 

ки даст тори сар мушт карда буд. Таърихнигор намеёрист бархезад 
ё чизе бигўяд. Ва чунон ки шамшер бар душман мезада бошанд, 
якбора даст бар њаво ронд.

«Нагузорам!.. Нагузорам, ки касе хиёнат кунад!.. Нагузорам, 
ки касе Маќдуниёро хароб гардонад!.. Ай Коллисфен! Медонї 
инро!? Нагузорам! Нагузорам!.. Ман туро... Ман туро ба љойи 
Аристотолиси бузург овардам ба ин љо! Вале ту чї корњо мекунї?! 
(Коллисфен посух надод, балки хомўшу њайрон менигарист сўйи 
шоњ, то чї ояд аз ў, њамзамон аз фикр мегузаронд, ки навбаташ низ 
расида ва шоњ ўро низ њаммаслаку њамфикри мунофиќон медонад). 
Ман туро овардам, ки пирўзињойи маќдуниёнро нависї, ту юно-
ниёнро ситойиш мекунї... Ман туро њамроњ овардам, ки «Таърихи 
љањонгирї» нависї, ту афсона гирд меоварї! (Коллисфен тањдиду 
хавферо пай бурд ва нимрўя гашт љониби шоњ.) Худоёни юнонї 
чун офариданду тарбият карданд инсонро, ки кас бовар надорад 
касеро, сар нафарорад дигареро, написанданд њамдигарро... Гўйї 
љуз макру найрангу фиреб чизе наомўхтаанд аз якдигар...»

— Одамро худоён баройи ќасду љон ситонидани якдигар офа-
ридаанд...

Искандар сахт ба рўйи таърихнигор нигарист ва надонист чї 
бигўяд. Пеш омад. Андаке сар хам кард ва фармуд:

— Љанги Порсро дар назар дорї?
— На! Хунхорињойи инсониятро дар назар дорам. Пеш аз мо 

буданд чунонон, баъди мо низ рўянд чунинон. Таърихнигорї ба-
ройи он аст, ки пасовандон низ доданд чињо шуда андар рўзгорї 
сипарї.

— Агар Искандар набуд ва туро њамроњ наоварда буд, чї на-
вишта будї таърихро?

— Ободонийи Юнонро, рўзгори файласуфони бузургро, осо-
иширо ва њар чизи хубро...

— Ва таърих шуда буд?
— Шояд таърихи хунин набуд, аммо таърихи маърифат, 

фарњанг ва тамаддун хоњад буд.
— Ту низ аз ќабили онњойї, Коллисфен...
—...
Коллисфен посух надод. Ба худ печид ва андешид, ки замони 

ў низ расида. Зеро касе чун таърихнигор ба гуфтору рафтори шоњ 
эътибори махсус надода. Искандар боре аз ройи хеш нагашта ва 

гуфтааш ё њукму фармонаш иљро нашуда намонда. Таги чашм 
кардааст, оќибаташ ба хайр шавад.

— Магар чизеро аз хосту муроди шоњ берун нигоштаам?
— Ман њоло надонам, ки пас аз марги Пармониёну писаронаш 

чї нигоштї, вале пиндорам, ки бо таассуф ва сўзу гудоз ва доду 
фарёди сарбозон нигошта бошї ва бо хаёлу пиндору тахминњо, 
ки шоњ эшонро ќасду ќасос дошт, чунин рафтор кард.

— Ман, ки овардам ва супурдам шоњро, то бихонанд ва 
бигўянд...

— На, ман порањойи овардаро дар назар надорам. Таърихи кул-
лро дар назар дорам, ки Коллисфен бояд аз хеш мерос гузорад.

— Ташаккур, шоњи љањон! Чунин андеша дар сари ман наома-
да. Агар шоњ фармоянд, ба хотири бузургиву таърихи Юнон ин 
корро хоњам кард...

— Њммм... Таърихи Юнон... Маќдуниёро чї шудааст? Юнон... 
Юнон... Туро баройи он овардам, ки саропойи таърих «Юнон» 
бошад? Пирўзињойи шоњ Искандарро аз зўри бозуйи юнонињо 
донї? Магар дар аввалин набарде, ки мани кўдак андар шимоли 
Маќдуниё пирўз омадам, юнонињо забардаст буданд? Магар дар 
љанги маќдуниёну юнонињо низ юнониён кишвари худашонро 
ѓабсу тасарруф карданд? Магар нигорандагон пеш аз навиштан 
андеша намекунанд? Ё чунин корњо љавобгарї надорад?

— Шоњо! Ман сари бањс надорам ва чунин андешањойи хом 
ба сарам наомада. Агар шумо гўед, ки таърих масоз ё манигор 
чунин воќаву њодисањоро, пархошњоро, нахоњам нигошт ва он 
чї навиштаам, хоњам сўхт. Бо хоњиши холи бузург Аристотолис 
омадам, то дар хидмати шоњ бошам. Ва агар ягон зара майли 
юнонї карда бошам, бо майли шумо шуд. Зеро шоњ кам ёд кар-
данд Маќдуниёву маќдуниёнро...

— Бадбахт! Касе ватани бегонаро аз зодгоњи худ боло ва бартар 
нагузоштааст! Касе хоки ѓайрро аз хоке, ки хуни нофаш чакидааст, 
муќаддас надонистааст! Ин суханњоро баройи нањ задани кас ё бе-
эътибор донистани хидматњойи ў бофта мебароранд. Ман зардхоки 
Маќдуниёро бо зархоки буму марзи бегона баробар намекунам... 
Маро баъд мешиносед. Дилу нияти маро, мењру муњаббати маро 
нисбати Маќдуниёйи азиз пасовандон дарк хоњанд кард. Рўзе 
хоњанд гуфт, ки Маќдуниё як фарзанди љонсўз дошт. Дигарон 
ба хотири ў баройи Маќдуниё хидмат мекарданд... Ту ягон зара 
чунин андеша кардї?

— Ман андешайи худамро дар таърихи лашкаркашињойи шоњ 
њамроњ нахоњам кард. Ман набарду пирўзињойи шоњро ва сипоњи 
ўро хоњам навишт... Он чї шоњ мехоњанд ва он чї бо таърихи 
овардњойи шоњи маќдунї пайванд бувад.

— Таърихи Дориюшу Бесус чї?
— Ин њам пайваста бо набардњойи Искандарї Маќдунї.

БаНди ЊаштуМ

Шоњи маќдунї андар шањраки навбунёди Искандарї, Бесус 
андар Хуросон. Њар ду якдигарро хоб мебинанд, вале огоњї аз 
якдигар надоранд. Искандар иддао дорад, ки кушандайи Доройи 
Саввумро пайдо карда ќасос биситонад, Бесус ният дорад, ки 
нерў ѓун оварда «мењмони нохонда»-ро аз мулки Порс биронад. 
Вале сарбозон аз кардайи Бесус норозианд ва касе намеёрад, ки 
бо шоњи худноми Порс Бесуси бохтарї њамкорї кунад. Њарчанд 
ў мехонад, ки ин нияту армони Доройи Кудумон буд ва пайваста 
таъкид мекард, ки пояш ба Хуросон расад, лашкар фаро меорад, 
касе гўш накунад ва сарбоз шудан нахоњад. Зеро Бесус шаљарайи 
Њахоманишиёнро баргусаст, на Искандари Маќдунї.

Ва ин користон Искандарро бањона шуд, то аз пайи гўри гу-
резон овезад. Вале зимистони замњарири Њиндукуш ўро аз сафар 
боздошт. Чун бањор даррасид, лашкари нопурра ва талафёфта дилу 
бедил роњи Бохтарро пеш гирифт. Аммо барфи соярўйи кўњњойи 
Њиндукуш љо-љо мисли маскайи аз гармо зубгашта мелапид, боќї 
барфи зимистонро аз сар гузаронида ях баста буданд. Аз бими он, 
ки Бесус андар тангноњо доми тазвир гузоштааст ва кўњистони 
пурхавф ва Бомиён хатари зиёд дорад, Искандар тасмим гирифт, 
бањорро дар ин боѓи минў гузаронад ва тобистон рањ сипарад 
сўйи Шимол.

Чун Бесус роњ тоза карда рафта ва дар пайи хеш њамаро рўфта-
ву сўхтаву рабуда буд, Искандару сипоњашро азоби алим пеш омад. 
Дар чарогоњњо мол наметофт ва дар канори роњњо сўзишворї. 
Гуруснагї тањдид кард ва лашкари маќдуниву юнониро лозим 
омад, улаву борайи савориро кушта, пухта бихўранд. Тарбоди 
сарди шабона ба устухону љони сарбозон кора дошт ва шоњ гоњи 
сархушї сар афшонда тасдиќ мекард, ки гуфтайи «дўстон» љон 
доштааст. Вале чун ба худ омада ќањрамонињойи хешро аз пеши 
назар мегузаронд, тунду тез мешуд ва мушт бар девору сутуну зину 
сари зонуйи хеш мезад, ки писари худо андар рўйи замин вуљуд 
дорад; њарфи касеро ба гўш нахоњад гирифт. Андар талу теппањо 
њарбак мегузаронд ва сарбозони пиёдагардро муњити кўњистон 
меомўхт. Зеро ин кўњњо ба кўњњойи то имрўз дидаву убур кардааш 
монанд набуданд; њавлангез, мудњиш, махуф ва пурасрору сењрнок 
менамуданд. Баройи шоњи шабрав мувофиќ набуд ин роњ.

Вале ѓуборе ки аз дидбонгоњи роњи Арахозияву Паропамис 
боло шуда буд, машќу тамрини сипоњи маќдуниву юнониро боз-

дошт. Тезтак меомад саворе. Ва баробари наздик омадан хешро аз 
пушти зин ба замин андохт ва сари суљуд овард лашкаркашро.

— Кушандайи Дориюшро оварданд.
— Бесусро?
— На. Барзаенти балвогарро.
Искандар тааљљуб кард ва сафу раддањойи сипоњи хешро аз 

назар гузаронд, боз рў ба пайк овард:
— Шинохтиаш?
— На. Ман ки ўро надида будам. Њиндуњойи Арахозї гуфтанд, 

ки ин асир Барзаент бувад. Гоњи ошўб карданаш ва њамроњи Со-
тибарзан бар зидди лашкари рум шўриданаш аз бебарорї сўйи 
Синд фирор карда будааст. Њиндувон ин кўрнамаки шоњкушро 
дастгир карда оварданд.

— Низ биоваред.
Ў таъзим овард ва борасавор пас гашт ва фурсати зиёд нагу-

зашта биоварданд бандиро.
Искандар андар саропардайи хеш ангушт мушт кард, ки чаро 

њокимон, волиён, сатрапњо, муњиббон, наздикон, њамрикобон ва 
мансабдорон бадхоњи шоњон мешаванд ва сўйиќасд ба эшон ме-
кунанд. Сарбоз гоње шикоят кунад њам, аз пайи нобудийи сар-
варон намегардад. Пешгардњо, пешкорон исён кунанд, онњо чун 
њаќиќатхоњ шарик мегарданд, ки шояд бењрўзї пеш ояд. Чун ангех-
та гарданд, ба обу оташ задани хештанро эњсос нахоњанд кард.

Сипањсолор рељайи сўњбат мекашид ва наќшайи њукм. Вале 
чун ин шайтонро дид, андар Арахозия думак задану хушомадгуф-
танњояш пеши назар омад, димоѓаш дуд кард. Ўро шинохт; њамон 
буд, ки аз пазиройиаш Искандар бовар карда ба вазифааш аз нав 
таъйин кард, вале надониста буд, ки ў чанд рўю чанд пўст дорад, 
ки чунин лоѓару сиёњу афтода метобад. «Тфу!» Њатто наёрист ба 
рўйи ў туф кунад, ба њаво туф кард; ба рўйи њама бадкорон, њама 
носипосон. Боди сари кўњ нами аз лаб бурун омадайи ўро пош 
дод. Нафрат дошт, ѓазаб кард, шўрид ботинан. Вале намеёрист 
чизе гўяд ўро ё пурсон шавад.

«Чањорлахташ кунед!»
Бепурсу посух њукм кард ва рўй тофт. Гом зад рў ба сўйи Бо-

хтар, ки ќотили бузург Бесуси Бохтариро мељуста бошад.
Вале љаллодон намедонистанд ин тарзи кушторро чї гуна ба 

љо оранд. Аз ин рў часпиданд ба ў ва моломол доштанд, ки садойи 
шоњ Искандар омад:

«Сазойи касе, ки худовандкуш бошад!»
Ин њарф гўшона буд маќдуниёнро низ. То донанд, ки бо думи 

шер бозї кардан хуб набувад. Искандар махсус таъкид кард шоњ-
куширо, вале балвою бар зидди лашкари ў шўридани Барзаентро 

ёдрас нашуд. Сипоњ пиндошт шоњ аз ин боб сухан мекунад, таъна 
мезанад хиёнаткорро. Аммо маликуррум носипосийи ўро таъкид 
мекунад нисбати шоњи Порс. Шоњи пурфан њанўз њам ишора дорад, 
ки Дориюшро зинда дидан мехост ва бо ў ањди бародарї карданї 
буд. Намуданї буд ба Порсу Богдову Маргову Согдо, ки родмард 
аст, шоњи одил аст; чунон ки бани одам орзу дорад чунин шоњи 
рисолавиро. Ў метавонист хешро ба олам муаррифї кардан.

«Чањорлахташ кунед!»
Вале намедонистанд чањорлахт карданро.
Искандар пеш омад. Фармуд рўйи ўро пўшанд, то набинадаш. 

Њамчунон карданд. Фармуд ба дастону пойњойи гунањгор фитрок 
андозанд ва ба чањор сў кашанд. Бастанд ва нўки фитрок ба кўњайи 
зини асбон пайвастанд. Баробари садойи рўзбон (љаллод) асбонро 
тозона заданд ва љисми рўболойи Барзаенти ватанхоњ аз замин 
бардошта шуд гўйї бар тобут. Чун саворон ситому пошна заданд, 
асбон ба чањор сў кашиданд. Ду лахт шуд љисми ў. Дуасба ба ду 
љониб тохтанд. Яке шона канд. Дигаре пою нимтану сар мебурд 
баъди одамкашї. Вале ними тани бесар њанўз миёни ду асби ба 
як самт равон рўдакашол буду хуншор. Бисёрињо каф ба чашм 
бурданд, бархе сар андохтанд, то набинанд; садоњо омад нохуш. 
Шоњи маќдунї дарёфт, ки тир ба њадаф расида.

Ва аз љониби Бохтар гард хест сўйи фалак. Пиндоштанд ќа-
сдситон меояд. Вале андар паси теппа ѓубори меѓосо фурў рехт. 
Оне нагузашта боз чанги замин боло шуд ва таковаре расид. Аз 
димоѓи сангсуми ў дуд мехест. Поймарде ситоми асби ў гирифт 
ва савор бар замин шуд ва таъзим овард Искандарро.

— Фиристодае омада аз љониби Бесуси Бохтарї.
— Зуд оредаш! – чун номи Бесусро шунид, фармуд шоњ.
Савора чун расид пеши шоњ пиёда гашт ва суљуд карду фар-

муд:
— Ман аз зулми Бесуси шоњкуш фирор кардам...
Искандар таваљљўњ кард ин пайкро ва рў овард:
— Дар куљост Бесус?
— Андар кўњи Набид.
— Номи ту чист?
— Кобар.
— Куљойї?
— Лидї.
— Аз чї рў омадї?
— Аз зулми Бесус гурехтам.
— Чї зулме дорад ў?
— Ў тољи шоњаншоњї бар сар нињода, хешро шоњи Порс эълом 

карда, ситам бар мардум дорад, аммо тахту пойтахт надорад. 

Мардум аз пайи ў нараванд. Ошўб хоњад шуд. Бо андак зўр та-
лаф ёбад.

Шоњ намедонист бовар кунад ё на. Андешаманд гашт. Пасон 
вонамуд, ки њарфњо баройи ў эътиборе надорад ва Бесус барояш 
касе нест. «Бало љуфт-љуфт меояд» маќоли шарќиёнро ёд овард, 
озмуд: «Кї фиристод туро?»

— Њељ кас, аз пеши худ омадам.
— Бовар намекунам. Ин роње нест, ки аз пеши худ биёйї.
— Корд, ки бар сутухон расид, кас ба њар роњ меравад.
— Чун?
— Бесус Доройи Кудумонро таъна зада буд ба бењунарї. Худ 

бењунартар аз ў баромад. Њама рў аз шоњи худному худком гар-
дониданд. Ман бањс кардам бо ў. Нафоридаш ва маро куштанї 
шуд. Гурехтам. Рў ба шоњи одил овардам. Инак пушти ману та-
бари ќассоб.

— Оё надонї, ки хурўс дар њама љо як хел фарёд занад?
— Њамин тавр, шоњ, аммо шоњ аз шоњ фарќ дорад. Чун до-

нистам, ки шумо кушандагони Дориюшро мељўед, омадам, то 
пинњонгоњи ўро аён созам.

— Дар куљост он кўње, ки гуфтї?
— Дар он сўйи Окс, дар шимолийи Богдову Морго.
— Агар рост аст, бурдї. Агар дурўѓ бувад, мурдї.
— Бошад!

китОБи шашуМ

БаХши ёздаЊуМ

БаНди ЯкуМ

Канори Окс (Љайњун). Сипоњи маѓлубу талафёфта ва нокоми-
ли порсї андар канори росту пањнойи рўд нафас рост мекунад. 
Парешону осема; гўйї чу ашк дар сари миљгон истода. Ба назар 
нони хушки хеш тар ба об сохта мехўрад. Гўё чу сипоњи маќдунї 
андар аѓбањойи барфгир монда, шиканља кашида ва аз нобудийи 
нозу неъмат асбони зери рони хешро кушта, хўрда то ба ин ман-
зил расида бошанд. Вале чунон буд, ки Бесуси Бохтарї баъди 
куштани охирин шоњаншоњ Доройи Саввум њама гулу гиёњи гетї 
њамроњ мебурд ва хуш мегузаронд айёмро. Ў аз фурсати танг ва 
бими даррасидану ѓофилгир кардани лашкари маќдунї ба тањлука 
афтода, сарбозонро имкони рўй ба об шустан њам намедод. Хай-
маву пардасаро, хони айш надоштанд ва ёройи фароѓат кардан. 
Танњо шоњи худном сари санги байни рўд нишаста каргасеро ба 
хотир меорад, ки сукут варзида лошаеро хоб медида бошад. Сиёњ. 
Ришу мўю пашми сарсинайи аз гиребон бурун омадааш њам сиёњ 
ва мўйи банди пойи ба об андохтааш низ ќатронї. Мисли восўх-
тањойи ѓаддапули дароз, ки баъди убур бо амри шоњи худноми 
худовандкуш оташ зада буданд; сўхта ба рўд афтода, љо-љо дуд 
мебарояд ва сутунњойи то дами об нимсўхта сиёњ метобанд чун 
соќњойи Бесуси пашмин. Гўри гурезон андеша накард; ин пули 
ларзон, ки вазни асбу сутурон базўр мебардорад, рўзе ба кор хоњад 
омад. Аммо мурод дигар: душман нагузарад. На њама сипоњиёнро 
форид чунин амри ў, њарчанд усули љанг чунин аст.

Ў бо касе њарф намезанад ва нафареро низ пеш намехонад. Гўйї 
љангист бо њама. Кафки таги шаррок ва рў-рўйи об рафта поёнтар 
нобуд шударо бодиќќат аз назар мегузаронад; чашм медавонад 
то љойи рафта нест шудани кафку ќуббаву њубобчањо. Пештар аз 
ин ба алангайи оташи пули сўхта менигаристу ба восўхтањойи 
рўйи об, ба лахчањойи сиёњу хингоб ва ифтихор дошт, ки кори 

бузурге кунад; пеши роњи адўро гирад. Зеро аз Ому убур кардан 
на кори њар нодон бувад.

Ва пароканд хаёли ўро море, ки моњї ба дањон уреб дошта, 
майли канор омадан дошт ва андар буни санг наѓма карда оњис-
та-оњиста дањони моњї ба дањон рост кард ва зўр зада-зўр зада, 
фурў бурд, ки мисли њаво танашро дамонда рафтанаш метофт. 
«Тавоно хўрад нотавонро» аз дил гузаронд ва як ќад парид, ки 
њамон моњиро монад. Ба назар фурсати зиёд гузашт ва бояд гу-
резад. Зеро Искандар то њол Дороро думболагир буд, акнун ўро 
таъќиб мекунад. Чун чашмаш ба асбони тар афтод, ки аксар сиёњ 
метофтанд, дарёфт, ки њоло фурсати зиёд нагузашта. Посбонњо 
ва рўзбонњо сари мўлањойи сангї роњ мепоянд, ки аз сўйи роњи 
сипарда ѓуборе боло мешавад ё на. Оромї. Љо-љо сарбозон сар 
ба њам наздик оварда баногўшї мекунанд, Бесус гумонњо дорад. 
Андешаву хаёлњо мегузарад аз дилу маѓзаш ва пиндорад, ки замини 
зери пояш меларзад ва Љайњун медамад. Фурсати фирор набувад, 
зеро гоњи заминларза пой ё ягон узв шиканад, умрбод пайванд 
нахоњад гашт. Ба лашкари ночиз менигарад. То њол гурезон буд, 
акнун рањорањ сарбоз љамъ карданист; агар ихтиёриён бошанд. 
Зеро хазинайи шоњї дар дасти ў набувад, ки сарбозони зархарид ё 
бардањо фаро оварад. Аммо сарбозони буда як-як кам мегарданд, 
ки сабабашро ў намедонад. Намедонад, ки сипоњиёни њаќиќї чї 
нафрате доранд ба ин шоњи худному худком. Зеро онњо ба Доро 
бовар доштанд, ки пояш ба Хуросон расад, лашкари бохтариву 
суѓдї ва масагетиву сакойї гирд меоварад. Афсўс... Аз Ардашери 
IV бўйи шоњї намеояд.

Хаёли Бесус парешон. Зуд-зуд ба роњи сипарда менигарад, ки 
ѓуборе боло мешавад ё на. Ба рањбонњо ва рўзбонњо чандон эъ-
тиќод надорад. Зеро вазъ нобоб ва сарбозон норозигї мекунанд. 
Инро Бесус аз он медонад, ки меоранд. Дар њолатњойи танг њам 
худширинкунакњо њастанд. Њолиё саргўшињо карда ба санггирди 
нав ташкил кардаашон љамъ меоянд ва шоњ намедонад, ки чї 
наѓмањо доранд. Гумоштагон, љондорон, њамрикобони шоњ низ 
чизе намедонанд. Бесус он сў нигашта ањволи ѓайричашмдоштро 
дид ва дам кард; буѓз кард; нигарист сўйи наздиконаш, ки чаро 
ноогоњанд аз чунин љамъомад. Зеро баройи дамгирийи зиёд маљ-
лису машварат пиёда нашудааст ва њатто зини асб накандааст. 
Ба ёд овард, ки Искандар Дороро «гўри гурезон» номида буд ва 
шояд њолиё ин лаќабро ба ў часпонда бошад.

— Саф кашед!
Тару тињипо бархост ва мўза ба пой накашида сангпарро 

љањида ба соњил омад. Вале касе ўро эътибор намедод ва амраш 
ба љо оварда нашуд. Балки гирду давра омаданд ва баройи шоњ 
роњ кушоданд, то ба њалќа дарояд. Аммо шоњ бозистод ва зењн 
монд, ки љондоронаш низ дар саф омадаанд. «Бозї... Як бозийи 

номаълум...» андеша кард ў; ёд овард, ки чунин бозињоро зиёд 
дида ва њељ кадоме хушї наоварда.

— Эй Кобари Лидї! Ту сар кардї бозиро?
— Ин љо бозие набувад, шоњи бохтарї. – бо њамон оњанг посух 

дод Кобар. – Мо базм карданием! Зеро њоло Ардашери IV тољи 
шоњї бар сар нанињода ва љомайи зарбафти аз тани мурдайи шоњ 
Доро рабударо ба дўш наандохта. Чї гуна бувад, ки шоњ аз рас-
мият гурез кунад?

— Мурѓе ки шумо пар меканед, Бесус куштааст. Аз ин рў раво 
набошад бо думи шер бозї кардан.

— Бозї набувад... – Њамроњ шуд ашрофзодайи бохтарї Дата-
фарн. – Ва агар бозист, бозийи љиддї.

— Ёд дорї, ки Дороро ба чї бадном карда будї? – Боз њамроњ 
шуд Кобар. Вале Бесус аз рафтори ў ѓаш кард, ки посух надода 
фарёд зад:

— Ту чї алам дорї!? Низ шоњи Порс шудан хоњї!?
— Чунон ки ту хостиву шудї? На! Хуб буд, агар ту дањон дар-

ронда шоњи ќонунийи Порсро бадном намекардї, нањ намезадї, 
балки њамагон кўмакаш мекардем ва собит мегардонидем, ки мо 
низ ватан дорем ва баройи ватани хеш љон медињем.

— Ку љон бидењ, то дигарон дида пайравї кунанд!
— Љон додан ба дањон намешавад, чунон ки ту зиёд гуфтї, 

даъвойи зиёд кардї; мушт бар сарсина задї, ки љуз Бесус касе 
натавонад мулкро њимоя кардан. Њамрикобонат низ пардайи гулў 
дарронданд... Вале куљост он њама? Бо пушт ба душман гардонида 
гурехтан пирўзї нашавад.

— Он рўз мо ба ту бовар кардем, Бесус. Њатто сатрапњойи он 
сўйи Њиндукуш бовар карда сар бохтанд. Аз кушандагони шоњ 
Доро танњо Бесуси Бохтарї зинда монда ва њамаро шарманда 
сохта.

— Туро чї расида, Датафарн? Ту, ки њамватани ман њастї... 
Бадтар аз бегонагон таъна занї. Шояд ту њокими Бохтар шудан 
хоњї? Бењуда набувад бо Спитамони Суѓдї унс гирифтанат.

— Спитамони Суѓдї ор донад дар ин боб сухан карданро. 
Нангаш ояд аз дањмардагўйињойи ту.

— Ў забон надорад, ки ту ба љояш посух мегўйї?
— Забон дорад, аммо пастї донад забон кушоданро.
— Ин рост аст, Спитамон?
Спитамон пойи барањнайи шоњро нигарист, чизе нагуфт.
Бесус низ нигарист ба пойи хеш ва хиљолатманд чокаронро 

(хидматгорон) љуст. «Инњо маро девона мекунанд... Пайдост, ки 
чокарон низ љонибдори адў... Ман он чї гуфтам, баройи шумо 
гуфтам. Доро фурўхтанї буд шумову ватанро. Барда гардониданї 
буд. Зану духтаронатонро ба сарбозони маќдунї супориданї буд... 

Шумо носипосњо, шумо хомсўзњо, шумо нодидањо, шумо беанде-
шањо таъна бар ман мезанед аз рўйи донишу фањмиши хеш.»

Њолиё низ сарсупурдањо будаанд, курсиеро оварданд ва гузо-
штанд пеши шоњ, то биншинад ва мўза ба пой кашад. Аммо шоњи 
тињипо лагад зад курсийи сафариро:

— Шумо низ аз ќабили онњоед! Аз сар шона занед, аз так фона! 
Магар ман баройи шумо љонбозї накардам?

— На, Бесус! Ту баройи хеш ва нафси хеш љон коњонидї!
Спитамони Суѓдї, ки то алваќт хомўш буд, њатто ба ишораву 

кинояњо сухан намегуфт, тоб наоварда ба сўњбат њамроњ шуд.
— Вагарна чї зарурате буд, ки шоњро сарнагун созї?
— Ту низ њушёр бош, бедор бош, то чунин рўз ба сарат наояд. 

Зарурат, њолат ва муњити зист њама бурду балоро пеш орад. Он 
замон њамаатон шоњиди давлатдорї ва набардњойи шоњ Доро 
будед. Норозї будед аз сарвариву сарлашкарийи ў. Маро пеш 
андохтеду худро пас кашидед, то њар балое пеш ояд, маро расад. 
Баройи шумо љон ба гарав мондам, пеши шумо бадном гаштам. 
Шумо кўрнамакњо! Бо њама шоњон кунед ин корро! Агар шумо 
якдил будед, агар шумо ватанхоњу ватанпараст будед, агар шумо 
гўри падару модари хешро њимоя карда метавонистед, магар маќ-
дунї хонайи шуморо пахш мекард, оташ мезад? Зану духтари шоњ 
Дороро канизу њамболин мегирифт? Нааа! Шумо номус надо-
ред! Шумо нанг надоред! Шумо одат кардаед ба бадном кардану 
куштану фурўхтан. Магар Доро дар љанги соњили Граника пирўз 
набуд? Пирўз буд! Искандарро гурезонд... Шумо рахна овардед 
баройи лашкаркаши падаркуш! Шумо танњо гузоштед Дороро! 
Шумо ёр шудед ба юнониёни зархариди сипоњи порсї, то Порсро 
фурўшед, Эронро фурўшед, якдигарро кушта-кушта мулкро бесар-
вару бесоњиб кунед ва баъд худатонро, занатонро, модаратонро 
фурўшед! баройи њимояйи пўсти нокандайи хеш, баройи нафси 
њароми хеш, баройи љоњу љалол, баройи айшу нўш њамагон ва 
њама чизро арзон дињед ба душман.

— Ту хушгуфторї, Бесус! – фармуд Кобар. – Ба сухан љома 
пўшонї, вале ќадри суханро надонї. Ба сайд дом андохта, ба 
даст орї, аммо сайдро ром кардаву парварда натавонї. Инчунин 
сарбозонро. Ба хушгўйињоят бовар карда њашт њазор саворони 
бохтарї дунболат омаданд, амалатро дида, ихлосашон гашт...

— Бас! – пой бар замин кўфта дод зад, ба санги теѓдор бархўрда 
хуншор шуд. Вале ў эњсос намекард, ки хун шорад аз пояш. – Ман 
шоњам ё ту!? Бохтарийи бехирад!

— Мо њар ду њамин сон бохтарї њастем, вале яке шоњ наем! 
Шоњи ќонунї Искандарї Маќдунї. Аз рўйи васияти шоњ Доро 
валиањд ўст.

— Эй бехирад! Кадом сарвар васият кунад, ки душман љой-
нишинаш гардад? Ту аќл дорї? Фаросот дорї? Ин њама бофтайи 

ману ту. Баройи хешро ба Искандар ширин кардан чунин бофтањо 
баровардем. Вагарна Искандар Дороро дастгир карда зинда ба 
зинда пўст канданї буд. Њолиё ба бањонайи кушандагони Доройи 
Саввумро дастгир кардан сўйи Шимол меояд. Наход шумо, гум-
роњон, нафањмед, ки чун Искандар шоњи маккоре нарўяд дигар. 
– Дарди пойро фаромўш карда меафзуд Бесус: — Њолиё ду бохтарї 
аз хубиву бадийи шоњи маќдунї бањс мекунанд. Оё намедонед, ки 
ќасди ў то Истахрро гирифтан буд. Вале ў Оби Њаётро бањона 
карда то Офтобнамо омаданист. Ѓараз љањонгирист. Донист, ки 
мо нотифоќем, донист, ки мо сари якдигарро мехўрем; дид, ки чизе 
наем, бо дасти адаб кишварро ба душман медињем; гўри падару 
модари хешро лагад мезанем; якдигарро чашми дидан надорем; 
худро бо дасти хеш мекушем – њољат ба теѓу туфанги душман 
набувад... Худ надонем, ки кистем... Ва ман ин њамаро дониста, аз 
номи шумо садо додам, шумо маро сарзаниш мекунед. Ку! Бароед! 
Ягон багурда! Ягон говљигар! Ягон бонанг њаст?!

— Нўлпоккуниро чї заруратест? Мурѓи минќор ба мурдорї 
зада покдон нашавад.

— Ту низ даъвойи шоњ шудан дорї, Спитамон! Вале бењуда. 
Туро чї нисбатест бо шоњони эронї?

— Чунон ки бохтариро нисбатест, суѓдиро ончунон нисбатест. 
Хеши дури Доро.

— Њааа... Ба шунидам, домоди Доройи Кудумон... Агар даъ-
войи шоњї дорад, занат бояд даъво кунад...

Сахт расид ин њарф Спитамони суѓдиро. Зеро дар таомули 
суѓдиён аз зан ном бурдан ё занро дар миёна даровардани марди 
бегона раво набувад. Спитамон аз чунин бефаросотиву бехирадї 
ва ќасдона гуфтани Бесус шўрид, вале ѓазабашро фурў нишонд, 
ки шоњи сохта авбоше беш нест.

— Хуб аст, агар маљлис оройї ва тољи шоњї бар сар нињї, 
љомайи шоњї ба бар гирї, то туро шиносанд ва гўш ба њарфат 
дињанд. Вагарна ботил бувад он чї мегўйї. Зеро касе туро шоњ 
нахонда ва чун шоњ нашинохта. Ва ту натавонї касеро њукм ба-
ровардан ва ё љазо додан. Магар чунон, ки бо шоњ Доро кардї!

— Забони туро бояд бурид, Спитамон! Зеро љавонї ва даъвойи 
зиёд пеш хоњї овард.

— Ман даъвое надорам. Њавасу њуќуќи шоњ шудан њам набошад 
маро. Аз ин рў моро зарур бувад, то якпорагї пеша кунем.

— Мехоњї моро гўл занї?! Бо чунин касон, бо чунин сарбо-
зони ланг магар якпорагї кардан имкон дорад? Аз якдил будан 
андеша њам накун. Чунон ки арз кардам, моро ба нобуд сохтани 
якдигар офаридаанд.

— Моро на, Бесус! Туро!
— На! Моро! Агар ман бо ёрийи шумо як нафар куштам, шумо 

садњо хоњед кушт... куштан дар пеш аст. Зеро гумони ботил доред, 

ки шоњи оламгир Искандари Маќдунї шуморо пирўзї бахшад? 
Бахт орад?… Умедатон ба он шоњи рисолавист.

— Мо медонем; он чї аз Бесус расад, аз Искандар низ он расад: 
њубоб, ки нуса андарун дорад. Дигар њељ.

— Гуфтам, ки забони туро бояд бурид, Спитамон!
— Осуда бош. Замоне хоњад расид, то забонамон бибуранд.
— На! Ман бояд забони туро бибурам... Љаллод!!!
Касе наљунбид аз љой. Амр иљро нашуд. Бесус пиндошт нашу-

ниданд ё садояш набаромад.
— Љаллод!!!
Баландтар аз пештара буд ин садо. Вале боз касе рў наовард. 

Пасон шамшер пуршаст аз наём кашид:
— Љаллод!!!
Посух ба садойи шоњ шамшерњойи дигар охта гаштанд. Баъзе 

аз онњо шуоъйи хуршедро мунъакис карданд, вале сайфи љаллодон 
набуданд. Шамшерњо аз касоне буданд, ки шоњро гирд гирифта 
буданд ва бањсу талош доштанд.

Бесус дарёфт, ки тињипост ва тољ њам бар сар надорад. Механ-
данд бар ў. Тамасхур мекунанд. Андар домани рўд ва атроф сипоњ 
бепарво дам мегирад, гўйї воќиф набувад аз кирдори шоњ.

«Сипоооњ!!!»
Садойи Бесус. Ларзон баромад. Ба д-он монад, ки гоњи љон-

баройї васияти ларзон кунанд. Вопасин нафаси умедканда. Ва 
шояд аз рафтору гуфтори њамсафон гумон карда бошад, ки дигар 
умеди зиндагї набувад, ягона роњ сарбозонро амр карда, ба по 
хезонидан аст. Аммо гўш намедињад сипоњ.

«Сипоњ, бишнав амри маро! Њар кї љонибдори Порсу Эрон 
аст, рахти сафар бандад, сўйи Суѓд хоњем рафт!»

Сипоњиён ба љунбиш даромаданд. Ѓалмаѓал шуд. Саф-саф људо 
гаштанд, ба сафоройї монанд набуд. Бал гурўњбозиро мемонд. 
Садойи дигаре омад:

«Зудтар! Искандари Маќдунї баройи сари Бесуси Бохтарї 
хазинайи Порсро гаравгон мондааст!»

Садойи Кобар буд, ки зањр мезад Бесусро.
— Бигиред ин љосуси лидиро! Зинда пўсташ канед!!!
Аммо касе набуд, ки амрро ба љо орад.
— Ай саворони бохтарї! Куљо шудед!?
Низ посухе ё љуръате набуд аз љониби сарбозон.
Бесус њамон зайл барањнапой сўйи Сиёњмушкин омад. Сайисе 

бовафо, ки њанўз аз шоњ бадї надида ва ё наранљида буд ва чун 
саворони бохтарї ба хотири љониби Синд рафтани Искандар умед 
ба шоњ Ардашери IV баста буд, Сиёњмушкин пеш овард ва рикоб 
дошт, то шоњ пушти зин ояд. Њамчунон Бесус пушти зин омад ва 
шамшер охт: «Сўйи Суѓд!»

Саворон ягон-ягон меомаданд љониби ў. Дигарон инон сўйи 
дигар метофтанд, ки Искандар аз Бомиён гузашта; моро амон 
надињад, хуб аст, агар назди табори хеш зинда равем.

«Суѓдиён! Саф ороед!!!»
Спитамон низ аз пушти асбаш пой бар рикоб тира карда овоз 

баровард. Суѓдиён зуд гирд омаданд ва Спитамон њарфе нагуфта, 
фављи хеш рў ба Шимол гардонд.

Бесус чандон аз Спитамон наранљида буд, ки аз саворони бо-
хтарї ва аз Кобар. Кина гирифт бар ў. Дуздида – дуздида теѓи 
нигоњ мекард сўйи ў, вале илољи ба даст оварданашро намедо-
нист. Дандон сойид чун шаѓоли олуѓда, кина гирењ зад андар 
сари дилаш. Ва ба пањно нигарист, ки аз баландийи сари зин 
дунё, дарё, сипоњ, фављњо, сарбозон ва њатто душманони њаќиру 
бечора дигаргуна метобанд. Хурўшид ботинаш, тез шуд хунаш 
ва савори Сиёњмушкин дашна дар даст тохт бар Кобар овард. 
Ўро боздоштанд.

Фављи суѓдї бо роње рафт, ки набояд мерафт. Баройи Бесусро 
гўл задан он сў рафт. Вагарна њамфикрон Датафарну Кобару 
чанд тани дигар њамроњи шоњ монданд. Гўйї дар њамин пањно 
Ому ба шохобњо људо шуд ва шўру њашамату бузургийи хешро 
гум кард.

Лашкари хоболуд аз бими он ки сипоњи Искандар даррасад, 
тезтак чанги заминро бароварда, љониби кўњи Набид рањ сипард. 
Бим дар вуљуди Бесус пайдо гашта буд ва ин тањлука њамаро си-
роят кард. Њатто Кобару Датафарни бохтарї, ки њамроњи шоњи 
дурўѓин рафтанро нанг медонистанд, беихтиёр аз пайи сипоњи 
рањгум равон шуданд. Гўё таваккул ба худо карда мерафтанд. 
Ва гоњ-гоње асбон ба њам наздик оварда саргўшї мекарданд ва 
боз дур мешуданд. Зеро медонистанд, ки Бесуси бадтол дандон 
дорад ба онњо, вале илољ надорад. Умед бар он доранд, ки шояд 
аз амри нољойи шоњи нохонда косайи сабри сипоњ бишканад ва 
якбора шўранд бар ў...

Ба назар хомўшийи сипоњ чун пуфаки дамида буд, ки неше 
аз ин хорњойи сари роњ бар он расад ва хори маѓелону шутур-
хорњойи биёбон бар он часпад, бояд бикафад. Дуруштийи реги 
Ому ва биёбони пурчанг ва талу теппањойи роњи ѓарибкуш дилгир 
метофт ва хеле вазнину гарон сипоњро. Бавижа сипоњи гирифта 
ва дар худ пўсидаву гандидаро. Артиши шикаставу коставу ним-
бисмил ва њолиё номуроду бемаќсад, ки баройи кї ва баройи чї 
роњ паймуданашро намедонист, чун сангпуштони рамида аз бими 
душман сар миёни шонањо фурў дода, танњо баройи роњро дидан 
каме гардан ёзида њаракат мекард. Вагарна имкон меёфт дар ин 
биёбони тафсон чун тухми сангпушт зери рег мешуд.

Силсилайи кўњњо, ќатори теппањо марзи њар водї буданд ва 
чун кўњу кўњайи нори бўр метофтанд. Њарройи фараси Бесус, ки 

рањорањ њунармандон оро дода буданд, дар ин роњи ноњамвор 
садо баровард; ѓиж-ѓижаш ба гўши шоњ намефорид, аммо љойи 
сухан набуд. Гумонаш касе њарфашро гўш нахоњад кард ва аламаш 
меояд: устовони камњунар гоњи тарошидан ва васл кардани њарро1 
аз пўсту пайи њайвонњо хуб истифода накардаанд ё осема шуда-
анд, ки дар муддати кўтоњ наѓма баровард зин. Ба назари Бесуси 
беќарор сўњоне рўйи тори асабаш мелаѓзад, ў бо ин олоти асабхўр 
коре карда наметавонад; њатто њанг ё нерўе надорад, ки ин бори 
сангинро бардорад ё фармояд, бардоранд. Ба зарбу оњанги суми 
асб сўњон арра мекунад, то дарди дандон бозмонад, аммо фузун 
мегардад лату озораш. Беихтиёр кунљи лабаш мепаррад; асаб бозї 
мекунад. Вале ягон чиз ба хотири ў намеояд; њатто намедонад, ки 
ин сўњону арра аз куљост ва чаро?

Миёни дастае меравад, ки ба ў бовар мекарданд; ў низ ба онон 
бовар дошт. Њолиё ду тараф ба якдигар бо шубња менигаранд, 
ки бовар мекарда бошад? Ба чашми якдигар нигоњ карда наме-
тавонанд ва ё аз якдигар чизе пурсидан имкон надорад. Муам-
мойи сарбаста. Бесус медонад: рахна дар эътиќоди эшон пайдо 
шуда. Аммо сабабаш рўшан набувад. Ањли рикобаш дудилаанд: 
бо ў њастанд; бо ў нестанд. Чун шоњ забардаст гардад, онњо ёри 
шоњанд. Чун зердаст шавад, ёрон душмани ўянд. Танњо ба хотири 
он њамроњи Ардашери IV мераванд, ки агар Искандар ба ин мулк 
наояд, Бесус шоњи Порс хоњад монд...

Сари Бесус занбўрхонаро мемонд. Баъд чўбкаду шуд. Њолиё 
мисли кулањхўди фулузиаш сарду гарону бењис. Фикр карда на-
метавонад. Маѓзаш низ оњанист. Ягон-ягон симойи шоњ Доро: 
айшу нўши ў, базмњояш, бепарвойиаш, тарсўйиаш, нољавонмар-
диву бељасоратиаш ва давлату савлатхоњиаш, тахту тољпарастиаш 
пеши назар меояд ва рад мекунад, ки худи ў чунон набувад. Ягона 
бувад ва нотарсу љасуру родмарду худрой. Сар меафшонад ба 
сони мурѓи аз об бурун омада, то тариву гаронї афканад. Вале 
гаронтар мешавад бораш. Пой бар рикоб тира карда вазни хешро 
донистан мехоњад, лекин пай намебарад, ки вазн дорад ё на. Баъд 
шинухез мекунад пушти зин, ки ба лангару сум задани асб муво-
фиќ бошад. Аммо дигарон рафтори ўро пай бурда, пиндоранд, ки 
васвос шудааст. Нигоњ ба касе надорад, њарфе намегўяд; якрост ба 
пеш менигарад ва сари рикоб аст, дунбайи рехтааш ба муттакойи 
товусийи зин дакка мехўрад. Ба якдигар нигоњу имову ишорањо 
мекунанд њамрањон, ибо аз чизе доранд. Яќин аз њолати шоњ: ба 
назар хўса мебарад сипоњи шикастхўрда, ё сарвари мурдаро пушти 
зин зинда ороста. То адў огоњ набошад аз шикасту фавти шоњ. 
Душман надонад бохти артиши Бесусро.

1. Њар – зини пурнигор.

Ў гоњ-гоњ хона равшан кунад чун бемори сари сакарот; ба 
худ омада аз дил гузаронад, ки куљо раванд? Њељ чиз дар ёдаш 
нест. Пас аз худ суол кунад: «Куљо баранд?» Боз чизе надонад. 
Сарфањм ба чизе наравад. Сар таконад аз нав. Ногоњ даст сўйи 
кўњњо тир кунад. «Ба пеш!» Мазмун дорад ишорайи ў, аммо гуфта 
наметавонад. Ононе ин ишораро дарёбанд, ки борњо дидаанду 
шунидаанд.

«Навииид!!!»
Садойи мастонаро мемонд. Аммо ў бењушона ово дод. Њайрон 

монданд, ки сарвари хуштолеъ шурби шароб надорад ва чаро 
чунин кунад. Хешро ё ба девонагї занад ва ё њамаро шикебойї 
озмояд.

«Нидооо!!!»
«Девона шудааст шоњ...»
Бисёрињо мегўянд паст. Аммо баройи Кобари ин калимањо 

ноошно њайратовар аст.
— Чї мефармояд?
— Ў номи кўњеро мегўяд, – шарњ медињанд ба ў. – Кўњи Навид; 

номи дигараш – Нидо. Кўњест, ки њар чї, гўйї бозгардонад. Ба 
он љо расида манзил карданист.

— Боз чї хосият дорад он кўњ?
— Тангно бошад ва душворгузар ва душманро доми хуб.
— Ња-а-а...
Баройи Кобари Лидї њамин маълумот лозим буд. Ситоми бора-

ашро кашид. Асб сар баланд бардошту дањона хойид ва гўшњояш 
сих гашта, пой суст кард. Гашташ дигар шуд ва асбони дигарро 
пеш гузаронд. Баъд савор ба бањонайи дашт асб паси теппа ронд 
ва аз пойи сипоњ монд...

* * *
Кўњи Навид. Кам касон аз тангнойи он воќифанд. Азбаски 

сатрапи Бохтар Бесус гоњ-гоње дар ин кўњњо ба шикор мебаромад, 
љойи хуб буданашро медонист ва њолиё мехост андар макони 
хушбод, дур аз роњи калон хайма занад. Ў хуб медонист, ки бо 
чунин ёрон ва бо чунин сипоњ ба љое расидан ва ё лашкар фаро 
овардан амрест муњол. Аммо баройи роњату фароѓат ва аз чашми 
душман пинњон шудан ин манзил бењтарин бувад. Роњи тўлониро 
паймуд. Аз њамрању њамрадаву њамрастааш кї омаду кї нарасид, 
намедонад. Танњо мебинад, ки Датафарни њамдиёраш бо вуљуди 
ин ќадар пасту баланд гуфтанњо аз ў људойї надорад.

— Ту чаро њамроњи Спитамон нарафтї? – чашм танг карда 
пурсид Бесус.

— Спитамон баройи ман њамнабард бувад. Бесус – њамдиёр, 
пасон њамнабард.

— Инро ки донї, чаро андар канори Љайњун тую ман кардї?
— Охир айби якдигар чун ойина рў ба рў мо нагўем, кї 

гўяд?
— Ту рў ба рў нагуфтї. Миёни сипањбадону сатрапону сипоњ 

шарманда кардї маро. Магар наметавонистї, ки бо ман гўйї? 
Танњо ба танњо гўйї?

— На! Агар танњо ба танњо гўям, бовар накарда будї. Ѓараз 
пиндоштї. Чунон ки фармудї: ман љоњталаб будам. Ѓарази ман 
дигар буд: пеши бегонагон туро нотавон ва тарсу дидан нахостам. 
Хостам донанд, ки ту тарсу найї, танпарвар найї. Ватанхоњ њастї, 
ватанпараст њастї. Баройи мардум ва кишвари хеш љон дињї. Ва 
онро бояд аз омадањо, аљнабињо, ситамгорон, мустабидон њифзу 
њимоя бикунї!

— Њанўз њам маро нашинохтайї, Датафарн! Ман агар Дороро 
накушта будам ва сари роњи Искандар нанињода будам, њолиё ин 
мулку макон зери наъли асбони юнониёну маќдуниён дуд мекард. 
Аз Моргову Богдову Согдо нишон намонда, кишвари маќдуниён 
шуда буд. Њама забони модарї гум карда ба юнонї њарф мезаданд. 
Ту зинда будї ё на... Аммо зану фарзандат навкар гашта, худат ё 
поймарди эшон будї ва ё куштаашон.

— На, Бесус! Чўљаро дар тирамоњ шуморанд. Хаёл яке, амал 
дигаре, натиља људогона.

— На. Њама яке. Ва њама инсонњо як чиз хоњанд: дунё аз они 
онњо бошад. Касеро дучор наомадаам, ки ба кам ќаноат карда 
бошад; аз набуда шукр гузорида бошад. Магар шумо пиндоред, 
ки ман костахирадам, аќлбохтаам ва њарфи гуфтаамро сарфањм 
намеравам. Нааа... Ман њамаро сарфањм меравам. Њама чизро 
медонам. Метавонам дар як он аз бањри њама чиз бароям. Ле-
кин оне ки ба љойи ман менишинад, хубтар нахоњад буд. Чунон 
ки ба гуфти шумо, ман ба љойи Доро нишаста хубтар нашудам. 
(Датафарн сухани ўро бурида, ба љойи шоњ Доро нишастанашро 
рад карданї буд, аммо худдорї кард, зеро ў иќрор мекард ба но-
тавонийи хеш) Хаёл мекунед, ман чени шумо њушу ёд надорам? 
Дорам! Аз шумо зиёдтарашро дорам, лекин худдорї мекунам. Бо 
одам мубориза мебарам. Кадоми шумо дарку фањм кардед, ки аз 
љабри Доройи танпарвари ишратхоњ рањо ёфта, ситоми сипоњ ба 
даст бояд бигирад. Аќли ман гирифт ин чизро. Лекин дер шуд. 
Зимоми давлатдорї ва ватанхоњиро андар рўдбори Граника ба даст 
овардан лозим буд... Ё дар Йусус ё дар Говгомол... Мо он ваќт 
њам људо-људо мељангидем, њоло низ људогона ба чизе соњиб шудан 
мехоњем. Ин одати шарќиёна: њоло ки пойи маро пахш накардааст, 
сари маро нагирифтааст, осудаам. Њоло ки туро мекўбад, љони 
ман дард намебарад. Њоло ки зиндаам, худо подшост.

— Мо Дороро куштем, Бесус; ба хотире куштем. Агар моро 
мекушанд, низ ба хотире мекушанд.

— На, њамдиёри ман. Моро кушта наметавонанд. Лекин мо 
маљбур мешавем, ки худкушї кунем. Зеро дигар роњ намемонад. 
Гоње ки сари варта танњо бимонї ва бубинї, ки пас гаштан имкон 
надорад, дар зарурат хештан ба зер биандозї.

— Хас каму љањон пок.
— Оре. Лекин агар он хасњо раддаву барбаста шаванд, чапар 

мегарданд. Пеши чашми душманро мегиранд.
— Њамин тавр бояд мешуд, аммо нашуд.
— Чаро?
— Инро Бесус бояд донад...
— На... инро Датафарн, Спитамон, Кобар ва чанде дигарон 

бояд донанд, ки њаммаслаканд.
— Шояд...
— Чї гуна «шояд?» Ту низ бояд донї. Бояд донї, ки то чї 

андоза чашми дидан надоред маро.
— Њар кї расондааст ин матлабро, дурўѓин гуфтааст. Агар му-

роди Спитамону Кобар нобудийи шоњ буд, људо намешуданд...
— Чї гуна људо?
— Кобар дар нимароњ ѓайб зад. Спитамон бо фављи хеш роњи 

Суѓдро пеш гирифт, ки аз тори кўњњойи Њисор бигзарад.
— Ва ин чї маънї дорад, њамдиёри ман?
— Ба назари ман љангњойи бемаънї ва бенатиља ба дилашон 

зада, пазмони ёру диёр гаштаанд.
— Магар Кобар ба Лидия баргашт?
— Чунин матлабро нагуфтааст. Бањонааш «дашт» буд. Рафту 

наомад. Ё мо натавонистем ўро мунтазир шавем.
— На! Ин љо асрорест! Ту нињон дорї!
Яке шунид, ки садояш аз дур меояд. Чунон ки касе талха диња-

даш. Гўш дод. Хомўшї буд. Пас сўйи Датафарн сар такон дод.
— Садойи кўњи Нидо...
Бесус ќаноат кард, ки воќеан кўњ чунин хислат дорад, вале 

аз чунин дурї набояд љавоб гўяд. Мазмун, хеле сахт садо кар-
дааст.

— Спитамон чї мехоњад? – ягона каси ба сарварї сазоворро 
дар симойи ў мехонад, дилаш раг мезанаду кина мегирад ба Спи-
тамон ва кўшиш дорад, ки аз њамдиёраш чизе дарёфт кунад, аммо 
Датафарн хешро гўл мегирад:

— Спитамон кўдак набувад. Чун шоњ Бесус сухани гуфтааш 
ва кори кардаашро андешамандона мекунад. Ва ў касе нест, ки 
баройи тољу тахт мубориза барад. Ягона муродаш ин аст, ки ки-
швару мардумро њифзу њимоя кунад.

— Пинњон медорї розњойи ўро! Кадом волї нахоњад, ки шоњ 
бошад?

— Њар кас шояд хоњад, аммо Спитамон аз ин хусус чизе на-
гуфтааст.

— Ман ўро... Ман ўро... Охир ман шоњ њастам! Амри онњо дар 
дањони ман аст. Ман дастур дињам, ў сатрапи Суѓд хоњад монд ва 
агар рухсат надињам, ў касе нест!

Датафарн чизе нагуфт, њарчанд ки гуфтанињо буданд. Дергоњ 
худдорї кард. Бори дигар њама шунидаву дидањоро аз зењн гу-
заронд, вале посухи ба њарфи Бесус нўги забон омадаро гуфта 
натавонист. «Охир њаќќу њуќуќ надорї, Бесус! Чаро дањмардагўйї 
кунї?» ва ин замон беихтиёр чунон њаракате карда аз шоњи худном 
рўй тофт, ки аслан баройи вай вуљуд надошта бошад.

— Гумонат, ман кї будани шуморо намедонам!?
Суоли ѓайричашмдошт ва тунду тези ў оњанги тањдид низ дошт. 

Датафарн њамчуноне ки аз шоњ рў тофта буд, баргашта ўро нига-
рист; чашм нимкоф карда:

— Пиндорї, мо кї будани туро намедонем? Кадом роњзан шоњ 
шуда, ки ту шавї?

Бесуси аз восўхта сиёњтар гашта моту мабњут ба њамдиёраш 
нигарон монд; чї гуфтанро надониста ба атроф чашм чаронд ва 
каф кўфт. Ба умеде каф кўфт, ки ёрону љондоронаш чун њарваќта 
бо амри шоњ мерасанд. Ва омаданд њам. Њафт тан омаданд. Да-
тафарнро на, шоњро дастон пас тофта бастанд ва ба замин пасрў 
хобониданд.

— Эй нобакорон! Ўро бигиред! Ўро бубандед! Датафарнро, 
Датафарни носипосро, хойинро! Ман шоњам! Шоњи Порс! Бесуси 
Бохтарї! Њар неку баде кардам, баройи шумо кардам. Барору но-
барорийи кори ман аз шумо вобаста буд, чаро шумо њама љурмро 
ба сари ман бор мекунед, ки љангро ман бохта бошам; кишварро 
ман ба дасти душман дода бошам; Искандарро ман дар хонаам 
мењмон карда бошам! А, чаро? Гўсола чаппа ояд, сари говро ме-
гиранд, ки њаром намурад. Шумо низ чунон кунед бо ман. Аз 
куштан ё накуштани мо Дороро њељ сиёње сапед нагардад. Зеро 
мо кайњо љангро бохта будем...

Сухани Бесус тамом нагашта ва њукме набароварда гурўње пар-
дайи саройи ўро бардошта якбора тохт оварданд ба фароѓатгоњи 
ў ва саркардайи ниќобпўш сухани шоњи худкомро идома дод:

— Аз будан ва ё набудани ту низ њељ сиёње сапед нагардад.
Бесус лањљайи ошноро шинохт, аммо љуръат накард, ки номаш-

ро гирад. Мадд кашиду ришак ва аз дил гузаронд, ки рўзе шаваду 
ин нобакор ба дасташ афтад, чї кор карданашро медонад.

— Ту Спитамони Суѓдї найї?
Посух наёмад. Бесус гўш дод, ки касе чизе мегўяд, аммо садое 

шунида нашуд. Ва Бесуси рў ба замин яќину аниќ карданї буд, 
ки соњиби овоз кист:

— Ту нагўйї њам мо медонем, ки Спитамон њастї. Армони 
деринаат буд, ки шоњро сарнагун созї ва шоњ шавї. Вале дониста 
бош, ки касе туро «Зињї шоњ!» нагўяд, зеро ту аз наљоди шоњон 

найї. На хуни каёнї дорї, на хуни шоњаншоњї дорї ва на хуни 
шоњї. Дастнишонда чу ман. Дастнишондайи њахоманишињо. Њоло, 
ки аз дудмон танњо ман мондаам, амр мекунам, то ба дарвозайи 
Согдо ду нимтањ зада туро бичаспонанд, то суѓдиён донанд, ки 
чї сарваре доранд.

Баланд хандид ниќобдори палангинапўш, ки ба басту бозу 
Спитамони диловарро мемонд. Гуфтораш низ. Аммо хандааш 
дигаргуна. Хандайи бебокеро монад, ки ба андак зар хештанро 
барда гардонад.

— Ва инак туро бубарем пеши Спитамон, то андар пањ лўњойи 
дарвозайи Согдо ду нимтањатро часпонад, то суѓдиён донанд, ки 
кї ба сари эшон ѓам меборад. Спитамони мењанпараст туро андар 
канори он дарвоза нигарон аст.

— Пас ту кистї?
— Зарурате надорад, ки ту номи маро дониста бошї. Яке аз 

палангинапўшони суѓдї.
— Аз муѓбаччагон бигў!
— Оре, аз муѓиёни кўњи Муѓ, ки Урмузди бузург баройи салхи 

шумо офаридааст.
— Ѓалат мекунї, муѓбачча! Бесуси Бохтарї ягона љонзодест, 

ки баройи ин кишвар љон медињад. Дигар шумо њама лошахўр! 
Шикори шерро нигарон мешавед.

Ин бор баробар хандиданд ниќобпўшон. Бесус гардан ќаљ 
карда сахт нигарист ба Датафарн. Ў китфон ба њам кашид, ки 
огоњ набувад аз ин кирдор. Вале Бесус бовар накард.

— Кї фармуд шуморо, ки шоњро дар чунин хорї доред?
— Кї фармуда буд туро, ки шоњи Порсро чунон хору зор би-

кушї?
— Охир ўро Сотибарзан, Набарзан, Барзаенту шумо куштед-

ку!?
— Агар шоњ Дороро мо кушта бошем, туро низ мо хоњем 

кушт!
— На! Шумо маро кушта натавонед! Ман ягона фарзанди ин 

кишварам, ки њимояаш хоњам кард. Дили шумо ба ин кишвар 
нахоњад сўхт. Шумо шояд Суѓдро њимоя карда тавонед! Шояд ди-
латон баройи Эрон бисўзад. Аммо яки шумо Бохтарро дилбастагї 
надорад. Шумо њама бардањоед... њар кї тангае изофа кунад, он 
сў мегардед, чунон ки зархаридони юнонї. Баъд дар лањзањойи 
танг метавонед ба як пули пуччак оламро бифурўшед...

— Ин олойї мегўяд... Бардоредаш!
Бесусро бурун оварданд аз пардасаро. Касе намеёрист наздик 

бишавад, чизе бипурсад ва ба њифзу њимояйи шоњ бихезад. Болорў 
мебурданд шоњро: бастадаст, пешандоз. Бесуси сиёњришу сиёњмўй 
вазнин гом мезад ва кўњњойи баландро тамошо мекард. Гўйї то 
њол ин баландиву чунин бузургиву сахтиву сахтљониро надида 

буд. Намедонист, ки чунин њашамат дорад кўњи Навид. Ба шу-
ниди ў танњо Албурз бузург, баланд ва боњашамат бувад. Дигар 
њама кўњпора. Вале танњо бо нигоњ баландиву бузургийи шахњойи 
осмонсоро чен кардан имкон дорад ва ба он љо расидан. Баланд, 
сахт, дастнорас... Як лањза истод. Чашмон бузургтар кушод ва 
нигарист. Кулоњи кас меафтад, вале њоло ў сарлуч аст. На тољи 
шоњї дорад, на тарг, на кулањхўд.

Бурдандаш ба љое, ки орзу њам надошт.
«Ана дар њамин љо аз њама гуна хавфу хатар эмин хоњї буд. Ин 

ѓори дастнорас. Искандар њам надонад, ки дар ин љо чунин ѓор 
вуљуд дорад. Худи ту њамин ѓорро гуфта ба ин љо омадї. Акнун 
манзилу макону гањвораву тобутат њамин ѓори тира хоњад шуд. 
Осуда бош, Бесус, туро осебе нахоњад расид.

Зеро дари ѓорро бо харсанге мепўшанд ва касе натавонад онро 
кушодан. Лашкари маќдунї њам чунин зўрро надорад. Муњим он 
ки ту рўйи ношустайи онњоро нахоњї дид ва онњо рўйи зишти 
туро. Ту чї ќадр зишту палидї, Бесус. Баройи тахту бахт дудаву 
дудмони Њахоманишиёнро барњам задї...»

Бесус менигарад ба дањони њар кас, вале намедонад, ки садо аз 
зери лаби кї бурун меояд. Њама хомўшанд. Касе ба ў наменигарад, 
касе чизе намегўяд, вале садо меояд ба гўши ў. Аммо Бесус надо-
над ва натавонад посух додан. Дарёфт: «Инњо гўри маро муайян 
сохтаанд. На! Ман дар чунин гўри кушоду боњашамат зинда ба 
зинда нахоњам хуфт. Шумо маро гўл задед. шумо маро фирефтед. 
Пиндоштам маро сўйи тахти Порс хоњед бурд, ба гўр овардед. 
Охир ман шоњи Порсам!...» Беќарор шуд ў. Дар андарунаш ѓулѓула 
пайдо гашт. Худдорї накарда фарёд зад:

— Кадоме аз шумо шоњ шуданист? Маро гузоред! Озод кунед! 
Тахту тољро хоњам бахшид!

Баробар хандиданд онњо:
«Гўсола мурад њам, алоийи чашмаш монад!»
Ва садойи сойидани санге ба санг омад. Бесус торикиро эњсосу 

мушоњида кард ва харсанг дари ѓорро пўшид; чунон пўшид, ки 
зарайи нур наметофт. Вале садойи одамї базўр ба гўш мерасид:

«То расидани Искандар. Агар намирад, пешкашаш мекунем. 
Ў кушандагони шоњ Дороро мељўяд.»

БаНди дуВВуМ

Шоњи шабрав зери нури ситорањо сипоњи коста ва навсохтайи 
хешро пеш мебурд ва бовар надошт, ки аз Њиндукушу Бомиён 
чунин осон мегузарад. Зери нури моњи мунир низ шебу фарози 
кўњњоро паймуд ва инак регзори Омую биёбони Бохтарро убур 
мекунад ба душворї. Ў таљрибаандўхта. Медонад, ки регзори 
тафсонро шабњангом гузаштан њам ба чорпою њам ба дупоён са-

буктар ояд аз рўз. Вале роњи тўлонї ва бенаво, ки Бесуси Бохтарї 
аз паси хеш рабудаву сўхтаву рўфта аст азоби лашкари Румро афзо-
яд. Хавфи лашкаркаши бузург аз камингоњњо, сипоњи љангарайи 
бохтарї, мардуми ватанпарасти он; мавќеи нобобу ношинос низ 
ўро парешон медошт. Агар ин роњро Бесус бењушона ва пурњарос 
ва гирифтори ѓами хештан паймуда бошад, Искандар бо ташвиш 
мегузарад, ки Бохтару бохтарињо ба њељ «кишваркушо» ба осонї 
дарвоза накушодаанд. Дижи Бохтарро њељ мустабид ба даст оварда 
натавонистааст љуз Куруш, ки аз он ваќт то њол Бохтар ба Эрон 
бољу хирољ месупурд. Ба њар таќдир Искандар огоњ буд, ки марвиё-
ну суѓдиёну бохтариён бадавињо ва кўчињо наянд, балки мардуми 
пешќадаму бедор њастанд. Оњиста рафтор мекунад ў ва бим дорад, 
ки беразму набарду пархош озод то рўдбори Окс лашкар овардани 
ў муаммост. Зеро Искандари таълимдида аз китоби «Киропед» 
њама хосияти Бохтар ва махсусияти бохтариёнро хондааст ва рањо-
рањ аз донишмандон пурсидааст. Хомўшийи дарё ќабл аз тўфон. 
Хеле бо њаросу эњтиёт роњ паймояд сипоњ. Гузаргоњњойи канда ва 
пулњойи вайрон, бешањойи сўхта Искандарро дарс медињанд, ки 
душман рўй пинњон кардааст. Ва њар љое хайма задаву нафас рост 
кардааст, сутухону осўхтаву хокистар боќист ва саргини асбон. 
Аммо шоњ умедвор буд, ки андар ин мулки ободон, агарчї бо 
душворињо рў ба рў меояд, ранљу шиканљайи бенавойї нахоњад 
кашид. Њама ќурбонињойи ба ёди худоён дар дилаш гирењ задаро 
дар ин кишвар ба љо хоњад овард.

Љо-љо шабњангом ба сари лашкар аз тори кўњ санг андохта-
ни кўњнишинони ориёйї ва шабохун задани эшон ба дастањойи 
баройи њезуму хўроки чорво ва навою наволайи сарбозон рафта 
њайрати Искандар ва њамрањони ўро меафзуд; балоест андар ин 
кўњистон, ки кас сураташро намебинад. Чун Искандар ба куштану 
оташ задани рустоњойи сари кўњњо шурўъ кард ва пирону занону 
кўдаконро ба шиканља кашид, басанда шуд рафтори партизано-
найи љавонмардони ориёйї.

Пасон Искандар дижи Аорнро осон гирифт. Касе муќобилат 
накард. В-онгање Ориёро ба даст овард, ки мардон набуданд ва 
пирону кўдакон бенаво менишастанд. Мардум њама нуќлу навое, 
ки доштанд, бо худ бурда ва ё зери хок карда буданд; њамчун 
сарбозони маќдунї ниёз ба рўзї доштанд ва ранљ мебурданд. Ис-
кандар пай бурд, ки њар чї шуда низ аз дастурњойи Бесус бувад. 
Сатрапи Бохтар чунин усулро ягона роњи мубориза медонист ва 
ќасдситонї. Вале огањ набуд, ки чунин роњи мубориза як навъ 
таслим шудан аст. Искандари љаррор метавонад ба њар роњ мўй 
аз дањони бечора кашад. Ў омўхта буд ва дониста, ки ба пирон ва 
ё кўдакони Шарќ чанд сухани хуш гўйї ва ё инъоме ваъда кунї, 
дар як он њама рози нињон ошкор созанд.

Искандар њайратзада, ки чаро бохтарињойи ватанпарасту љан-
говар ба чунин њол кишвару пойтахту дижи хешро вогузошта, рўй 
пинњон кардаанд. Бесуси хунї, ки ба орият Дороро кушта, марзи 
ориёйї аз аљнабиёну омадагон ва бегонагон њифзу њимоя карданї 
буд, низ њамаро ба њоли худ гузоштааст. Сар андохта ба андеша 
меравад шоњи маќдунї: «Дом бувад ин њама; доми фиреб...» Вале 
ба касе чизе гуфта наметавонад, зеро ба назар дўсту душман ва 
«дўстон»-у бардањо якранг метобанд: муѓамбир, найрангбоз, ки-
навар. Намедонад чї кор бикунад. Бесуси худхоњу худкорро бояд 
ба даст овард. «Кобарро биоваред.» Фармони шоњ зуд иљро шуд: 
оварданд Кобари бастадастро, ки харобу абгор гашта буд. Зеро 
Искандар ба њарфи ў бовар накарда, чун љосус ўро нигањ медошт, 
то замоне ки њаќќу ноњаќ будани ин њарфро дониста бошад.

— Ту чї овардиву мулк ба чї њол аст?
Кобар чандон сарфањм нарафт пурси Искандарро, мулзам 

монд.
— Ту нагуфтї, ки Бесуси Бохтариро дастгир кардаанд ва ни-

гарони омадани сипоњи маќдунї њастанд.
— Оре, шоњ! Ман овардам, ки сатрапи Бохтарро дасту пой 

баста, баройи шоњ Искандар пешкаш мекунанд...
— Ку он, ки...
— Ў дар ин љо набувад, шоњ. Дар кўњи Набид. То он кўњ роњ 

тўлонист.
Искандар ба дигарон нигарист, то чї ояд. Њама хомўш буданд 

ва якдигарро менигаристанд, ки шояд касе чизе фармояд. Аммо 
ба љойи њама боз Кобар сухан пурсид:

— Иљоза фармоед, шоњ!
— Бифармо!
— Спитамони Суѓдї ва Датафарни Бохтарї Бесуси худномро 

сари шоњроњ бояд нигањ бидоранд ва пеши пойи шоњ Искандар 
хун кунанд.

— На!!! Ќотили Доройи Саввум бояд зинда ба дасти ман ояд 
ва ман пурсида, донам, ки аз чї рў носипосї кард хољайи худро! 
Ай Биталомуси Пилтан, лашкар бигир ва шитоб бикун! Се дас-
тайи саворайи «дўстон», фављи саворони найзавар, ними сарбо-
зони тирандоз, сипардорони хилиарх1 ва сипоњи пиёдагард туро 
бахшидам. Фармон турост, рой турост! Ту дониву аъмолат. Бесус 
бояд зинда ба даст ояд!

— Итоат!
Искандар њолиё низ он ќадар парешону осема буд ва тунду 

тез, ки замоне аз пайи Доро. Он замон низ љуз ба даст овардани 

1. Хилиарх – поймардони шоњ.

Доройи Саввум муроде надошт. Ва гоње мурдайи ўро дарёфт, 
афсўс хўрд, ки зинда надид.

— Ай Мисрї! Ай шоњзода! Бибояд роњи дањрўзаро дар чањор 
рўз бипаймойї ва Бесуси носипосро зинда ба даст орї!

— Итоат, шоњам!
Искандарро армон чунин буд, ки ба Бохтар расад, аз асбони 

тезтаку таковари ин марз фављи саворагон созад ва аз паси ќотили 
Доро биовезад. Чун Аорну Ориёро (Њирот) ба мењмон гузошта 
пинњон шудаанд ва њама чорвою наво гурезондаанду бурдаанд, 
номурод монд. Ба таќдир тан дода бо њамон асбони лоѓару хаста 
лашкари Биталомус ба роњ даромад. Азобу шиканља пеш омад. 
Андар биёбони хушку беоб ва реги тафсон асбони нимљон на 
танњо саворашонро кашида наметавонистанд, њатто вазни лоѓари 
хеш гарон афтода буд барояшон. Вале Биталомуси пилзўр наъра 
мезад, ки пошна зананд ё ситом кашанд, то зудтар ба ќароргоњи 
Бесус бирасанд, ки амри шоњ аст. Њангу фара намонда, оби танњо 
рафта, лабњо карахш баста буданд чунон ки андар моваройи Эрон. 
Сипоњро ва асбонро мадор намонда буд, ки бо кўњњойи мушки-
лгузар ва баланд раванд. Бо њамворињойи сўйи Морго мерафт 
сўхтаву тафсида. Агар амри шоњ набуд, сипоњ метавонист бо усули 
шабравийи Искандар роњ паймоянд. Вале чун амри зудтар ба даст 
овардани Бесус буд, Биталомус асби араќшорро мањмез мезаду 
пошнаву ситом. Сарбозон ба танг омаданд. Асбон низ кафки 
дањон рехта базўр сум мезаданд.

Чун бо ранљу азоб дањ фарсах роњро паси сар гузоштанд, ба 
рўдбори Ому расиданд. Он ќадар говкаш об хўрданд, ки баъзе 
сарбозони љигарсўхта ва аз љон сер ба дарду мариз мубтало га-
штанд. Инњо сарбозони пешгард ва саворони асбонашон љонбатан 
буданд. Вале фављи барљомонда, нимљонњо, пиёдагардон, корвон ва 
баќияйи дастайи «дўстон»-и Искандар таноби роњ мекашиданд.

Сипањсолор тавилапули сўхта ва валу вайронро дида, њаждањаш 
ба замин зад ва фикраш ба бозї даромад, ки Бесус ба осонї љон 
нахоњад дод ва он чї Кобари љосус овардааст, найранг ва фан 
бувад.

Биталомус њарчанд кори хурд набудани убури Оксро медонист, 
умед ба неру ва тавоноийи сипоњи хеш дошт ва илољи воќеа мељуст. 
Аќлу фаросоти хеш ба кор андохта, аввал ду асби нерўманд ва 
як яли тановар људо кард то машкњо ва кўзањоро об пур карда 
дар халтаву хўрљин пушти асбон бор банданд ва ўро бозпас фи-
ристанд, то суде орад ба роњмондагони ташна. Ва баъд сипоњро 
амр дод, то Љайњунро убур кунанд. Зеро то расидани Искандар 
шояд дер шавад. Аммо убур кардани рўдбори жарфу пањно ма-
шаќќати зиёдеро пеш овард. Нимљонњо ва фартутонро рухсат шуд 
ва њатто фармон, ки нањри азимро нагузаранд ва ин љо монанд ва 
рамаќе дар љон дошта бошанд, ба Ориё баргарданд. Окси тезоб 

ва шўх гузар намедод мењмонони нохондаро. Биталомус чашм ба 
атроф чаронд ва дарахти сабзе надид, то бурида оранду гузаргоњ 
созанд. Зеро маќдуниён дар тўли роњ ба чунин убургоњњо зиёд 
дучор омада буданд ва туфайли сангу чўбу гил убургоњ пур карда 
аз нањрњову бањрњо мегузаштанд. Аз тарси он ки Искандар дар-
расаду эшонро дар чунин њол бинад, нохуб мешавад, саворонро 
болообу пасоб фиристод, то бинанд, ки пуле, убургоње, пањнобе 
њаст ё на. Вале фиристодагон то омаданд, ки Искандару ёронаш 
расиданд. Чун хабари пулњойи харобгаштаву сўхтаву валангорро 
оварданд, димоѓи шоњ сўхт ва амр кард саворон асбони нерўманд 
ба об андозанд. Асбон то гўш ба об фурў рафта шино бо љараёну 
рафти об мекарданд. Зўрон зудтар аз об бурун меомаданд, вале 
асбони нимљонро об мебурд бо савораш. Губсару машку пўстњойи 
тулумиву ишкамбањоро даму коњ пур карда, ба сарсинањо гирифта 
убур мекарданд. Чунон душвор буд, ки сарбозон ин замон љанг 
бо марг доштанд: ё њаёт ё мамот?

Искандар ин њама ранљу машаќќатро медид ва боз ба пули 
сўхта нигариста хашм мегирифт ба Бесус, ки дарёбад, чунин хоњад 
сўхт. Ва агар дар наздикињо беша буд ё дења, Искандар њамаро 
бурида ва ё харобу валангор карда чўбу тахта ба рўдхона кашонда 
ѓаддапул ё пайроња сохта пиёдагони барљомондаро мегузаронд, 
вале њолиё илоље надорад љуз ангушти њайрат газидан. Ў мушоњида 
мекард, ки кадом савор гузашту кадомеро об бурд ва они аз љон 
сершуда аз пушти зин хешро ба рўд андохт. Аввалин бор лаш-
каркаш дарёфт ва дарк кард, ки чї душвор аст ба марзи бегона 
њукмравойї кардан. Аммо тан намедод ў. Бояд њукм биронад, 
фармонфармо бошад ва касе наёрад аз амри ў сар печидан.

Аз санг ба харсанг сар мезанад рўд. Пора мегардад ва боз 
меомезад. Хосияти обу симоб чунин бувад. Вале одамї бо андак 
дуруштї, нобакорї, буѓзу кина ва хуш надоштану хуш накардани 
кирдору рафтору гуфтори якдигар метавонад умрбод аз њам људо 
бошад ва бар ќасду ќасос кўшад. Аз дилу маѓз мегузаронад ў, вале 
ба ёдаш намезанад, ки чї корњое кард дар тўли сафари хеш. Чї 
дўстонро ранљонд, чї ёронро нобуд кард, чї касонро номурод 
сохт. «Бусефал бояд илоље карда гузарад, аммо занону кўдаконро 
чї илољ бояд кард?»

Рў-рўйи об амадњо омаданд, аммо соњибонашон набуданд. Ис-
кандар амр кард боздоранд. Баъзеро тавонистанд доштан, баъзе 
аспу саворро зада чаппа мекард. Сарлашкар амр кард, ки канори 
сутунњойи нимсўхтайи пул истода боздоранд салњоро. Њамчунон 
карданд. Вале об бо фишори сахт сарбозони бо ин кор машѓулро 
ба танг меовард. Зеро об нињоят сард буд ва дер тоќат кардан им-
кон надошт. Чун тахтњойи обовардро дошта ба сутунњойи восўхта 
бо каманду бо фитроку ситоми асбон бастанд, амаде омад, ки 
саворе дошт. Ў тори амад пойњо кушод гузошта, рост меистод 

ва ходайи дароз даруни рўд андохта, љилави завраќашро њар сў 
мегардонд ва бо рафти об шино мекард. Амадрон сипоњу азоби он 
ва мардуми шиѓосо канори рўдхона ситодаро дида њайрон нашуд, 
балки хода ба об зада орому кушодачењра сўйи Искандар равон 
шуд. Андар канора фўки амад бар рег бархўрда бозистод ва ў 
аз рўйи тахта фурўд омада љониби шоњ таъзим овард, вале чизе 
нагуфт. Искандар ишора кард, ки боздоранду бозпурс кунанд. 
Вале ў чашм ба «киштї» дўхт. Онњо имойи убур карданд. Ў боз 
даст пеши бар Искандарро таъзим овард ва хода ба ў ёзид, то 
савор шуда гузарад. Искандарро хуш омад имову ишорањойи ў, 
вале њайрон буд, ки чаро сухан намегўяд. Ба назар чизе дар дањон 
дошта, лунљонаш дамида буданд.

— Кистї?
Гом зада наздик омад Искандар, вале боз посух гирифта на-

тавонист.
— Шоњ мепурсанд, ки кистї ва чї ном дорї? – ба порсї пурсид 

нафаре ва ў базўр лабонашро кушода бо машаќќат нўки забони 
бурида ва варамида намуд. Њайрон монданд.

— Кї кард?
Ў пули сўхтаро нишон дод ва бо ишорайи даст аз об гузашта 

ва рў сўйи шимол рафтани касе ё гурўњеро фањмониданї шуд.
Искандари зирак пай бурд имову ишорањойи ўро ва гуфт:
— Кори Бесус?
Ў ба ишорайи сар тасдиќ кард. Искандар низ ба ишора фањ-

монд, ки осуда бошад, ўро дарёфта сар аз тан људо хоњад кард. Пас 
ба мардуми соњил ва обу амад ишора карда, фармуд, ки инњоро 
бояд гузаронд. Ў аз байни тахтањойи амад чанд хода бароварда ба 
сарбозон дод ва бо њидояти даст фањмондан хост, ки ба амади ў 
савор шаванд. Сарбозон савор шуданд ва ў назди њар амади боз-
дошта рафта, сарбозони ходабадастро ба тахтањо таќсим кард ва 
гуфт, ки чўб зада назди шоњ биронанд. Бо азоб бурданд амадњоро 
ба соњил ва нишонданд сарбозони пиёдаро. Аммо сарбозон умед 
надоштанд, ки хода ба об зада убур мекунанд Омуро. Амадњоро 
бурданду оварданд. Ва он марди бохтарийи буридазабон гўйї 
аз Бесус ќасд меситонда бошад, дар як рањи онњо ду бор рафта 
меомад.

Ва гузаштанд љуз барљомондагон, ки бозгашташон душвортар 
буд аз пеш рафтан. Искандар тунд буду хашмї ва андар хаёлаш 
ба чанд ранг мекушт Бесуси ноошноро. Сипоњ низ ба рагњойи 
таранггаштайи пешонї ва чаккањойи дамидайи сипањсолори бу-
зург пайравї карда таљангу таранг дам карда, сиёњу кабуд гашта, 
гарди замин ба осмон бардошта, роњ месипарданд ва ду чашм дар 
пешонї пешу пањлў менигаристанд, ки Бесус куљо бошад.

Аз доманайи кўње дур, аз дасти рост гарде сўйи осмон боло 
шуд, ки сипоњи Биталомусро боздошт. Саворе меомад тезтак. Асби 

чањорнаъли ў баробари ба сипоњ наздик омадан чароѓпоя шуд ва 
боз пой ба замин кўфта як бор љувозак гирд гашт ва дастон бозї 
доронда ва кишна карда, сўйи сипоњи маќдунї сум зад.

Рўзбонони сипоњи Биталомус ба ишорайи сипањбад роз пур-
сиданд ўро. Фиристода лигоми асби шўридайи бохтариро бозка-
шида гуфт:

— Спитамони суѓдї ва Датафарни бохтарї Бесусро сари роњ 
медоранд, то ба лашкаркаши бузурги маќдунї шоњ Искандар 
пешкаш кунанд.

Дигар њољат ба шарњу эзоњ набуд. Яке аз рўзбонон бо рухсати 
Биталомус сўйи Искандар так тез кард, то мужда ба Искандар 
расонад. Ва дере нагузашта дастайи саворайи «дўстон» даррасид 
ва Искандар ба яккасавори рў ба рўйи сипоњи Биталомус истода 
рў овард. Фиристода таъзим кард ва фармуд.

— Дурўду сипоси беандоза мар шоњро!
— Бозгў! Чї хоњї?
— Маро Спитамони суѓдї ва Датафарни бохтарї фиристо-

данд...
— Хўш! Дар куљоянд?
— Андар ѓори Набид...
Искандар дигар пурсу посух накард, балки огоњ буд аз ин 

асрор ва ба роњ афтод.
Фиристода пешопешу сипоњи маќдунї аз пас мерафтанд сўйи 

кўњ ва њељ пайдо набуд љонзоде, навое, борае. Дар андаруни лаш-
каркаш, ки њолиё љилавтар аз фављи сипањбад Биталомус мерафт, 
оташе ѓулѓула зад. Вале намедонист аз чист. Гўё боде ё боле бу-
зург мебардошт ўрову Бусефалро ва гўйї миёни замину осмон 
мерафт. Њарчанд ситоми асб мекашид, ки заминї равад, фараси 
рамузфањм андар њаво наъл мезад чунон ки моњї дар об. Аммо 
хуш набуд шоњро, дуздида-дуздида ба Кобару фиристодайи бох-
тарї менигарист, ки чї асроре бошад, ба чашмаш њама њамвору 
заминї метофт, вале шитобзада. Танњо асби ў болдор чунон ки 
дар асотири юнонї. Кобар њанўз њам дастбаста; ин пайки бох-
тарї хандон, ки ба мурод расида, аз он золими сиёњ – Бесус халос 
мехўранд. Аммо Искандар ба ў эътибор намедињад. Таваљљўњаш 
фиристодаро. Шубња дорад ва найранг пиндорад њамаро. Дилаш 
об нахўрад Кобару фиристодаро. Ва агар рост аст, чаро ин мардум 
чунин хў доранд, њама аз пайи якдигар бошанд ва сари якдигар 
хўранд: «На. Ин танњо кирдори шарќиён набувад, балки кулли 
башар бар чунин тахти муаллаќ ва устувор бору савор њастанд 
чун бори амонат. Вагарна лашкари маќдунї талаф наёфта буд...» 
њам куштори хешро дар назар дошт ва њам шикасти сипоњи фи-
ребхўрдайи порсро.

Ва андар канори фављ Кобар чунин андешањо дорад ва пу-
шаймон бошад аз кирдору рафтори хеш, зеро ў пиндошта буд, ки 

бо овардани хабари фирору пинњон шудани Бесус Искандар ўро 
навозад, хоста дињад, мансабу маснади вилоятеро бахшад; бавижа 
Бохтарро. Аммо Искандар ўро бандї медорад ва бовар надорад, 
ки ў росту дуруст оварда бошад. Аз ин рў гўшайи чашм мекунад 
нигоњи ўро дуздида. Кобар сар андохта чун мусичайи сармозада 
ва гардан фурў кашида миёни шонањо. Бовар надорад, ки шоњи 
истилогар ўро озодї бахшад. «Бадбахтист... Худованд шўри касро 
хушк гардонад, њамин тавр бо хасм рў ба рў мекунад. Ин хунхор 
маро бо Бесус рў ба рў хоњад кард. Ва баъд... Ў донад чї кор 
карданашро: ба сатрап супорад ё миёни сипоњи хешу лашкари 
бохтарї шармсор созад ё чун Барзаенти ориёйї чањорлахт кунад?» 
Фиѓонаш андар гулў печид. Чашмонаш сиёњї заданд, ки фарёди 
андар дањони баста печида бо роњи чашм бурун омада бошад. То 
алваќт сањл дониста буд чунин рафторро ва умеди зиёд дошт аз 
шоњи «одил». Аммо њолиё дилаш тапид чунон ки гоњи бо Искан-
дар бори аввал рў ба рў омадан тапида буд. Он лањза ба дунёйи 
равшан, ба чизе умед баста буд, њолиё умедканда ва дасту дил аз 
њама чиз шуста.

Ва аз пеш сари мўлањо сарони сиёњ чун зоѓи тори дарахти хушк 
нишаста тофтанд. Яќин дидбонњойи бохтарї. Омадани шоњро 
нигаронанд. Вале ин нишона баройи ў нохуш тофт ва дилаш та-
пид, то љое ки аз њолат рафт. Аммо касе ба ў эътиборе намедод 
ва касе намедид, ки Кобар бар кўњони зин ба шикам хам хўрд. 
Њама нигарон буданд ба пеш, то чї ояд аз он сў.

Биталомус андаке инони асбашро кашид ва сипоњро ба бо-
зистодан ишора кард. Пасон рў ба Искандар овард, то чї фармояд. 
Искандар низ ба аломати бозист кафи дасти ба њаво бардоштаро 
сўйи сипањбад намуд ва ў амри бозистодан дод.

Асби Кобар низ ќарор гирифт ва савораш ба пањлўйи чапи зин 
хам хўрд. Њолиё низ касеро парво набуд, ки ин хойини ќавму мил-
лат ба чї њол афтода. Он замон, гоње ки рўёрўйи раддаву растайи 
сипоњи маќдунї ў сипањсолори хешро муфт мефурўхт ва нокасї 
мекард, сарбозони бонанги маќдунї пањлўйи гардани фараси хеш 
туф карда буданд, ки чї носипосї. Сарбозони заргўшљигар ўро 
сано мехонданд, ки корашонро осон мегардонад; саввумї, ки ба 
њама кор, ба њама гуна ваъда, ба њама сањлангорињо бо шубња 
менигаристанд, зањрханд мекарданд. Вале њоло њама бепарво, 
дида ба дидбонњо доранд, то чї ояд.

Пеш омаданд чанд тан. Искандар миёни эшон гунањгорро 
намедид. Балки рўйи дастон нону намак доштанд. Хеле мехост 
донад, ки кадоме аз онњо Спитамони Суѓдист. Симойи равшан, 
тани багурда ва ё тановаре миёнашон наметофт. Шоњи доно яќин 
кард, ки аз тановарон нестанд, масхарабозон фан мекунанд, чунон 
ки хоќони Чин дар хобаш чунин фан дода буд. Искандар аз нону 
намак чошнї накард, балки ба бузургону љондоронаш фармуд. 

Чашмонаш касеро мељустанд. Бар баландие касеро маслуб дид 
ва тез ба сарони пазиро нигарист. Онњо дарёфтанд нигоњи ўро 
ва фармуданд.

— Ў Бесус набошад, шоњ.
— Пас кист дар чунин њол?
— Он, ки Бесусро аз банд рањо карда гурезониданї буд.
Искандар ба ягон њарф бовар намекард, бавижа баъди аз љони-

би љондорону дўстон хиёнат дидан. Њоло низ гумон дорад, ки фан 
мекунанд. Бесусро гурезонданї ва ўро ёрмандї карданї бошанд, 
љойи якдиливу якгумонї набувад.

— Сипоооњ!!!
Бонги хатар буд аз љониби Искандар ва саворону пиёдагон њама 

омода ба овард шуданд. Он тараф дар њайрат монданд. Фиристода 
пеши Искандар омад:

— На! На маншаву на љанг!
Вале шоњ ишора кард, то ўро бардоранд.
Аз пеши рўйи Искандар фиристодаро гирифтанд. Ў дод мезад: 

«На! Пархош на!»
Искандар тавила нигарист шахси маслубро ва ёдаш омад, ки 

андар љазирайи Тир чї зиёд љавонони ватанпарастро чунин мехкўб 
карда дар офтоб азоб дода, кушта, хушк карда буд. Сари марди 
чањормехшуда ба пеш афтида буд ва сару рўяшро магас пахш 
карда. «Њар љонзоде душман дорад, њар чиз неъматест баройи ин ё 
он.» Валек ин чизњо баройи Искандар зарурате надоранд. Њамайи 
ин чизњоро ў медонад, дидааст ва худ ба сомон расонидааст. Ўро 
Бесус лозим, то донад, ки аз чї рў шоњи Порсро кушта хешро шоњ 
хондааст. Аммо нишон намедињанд Бесусро.

«Куљост Бесуси шоњкуш!?»
Ба назари баъзењо замин ларзид ва кўњи Нидо аз дур садойи 

ўро бозгардонд ва Искандар овози шиносу нерўмандро шунида 
як лањза гўш дод, ки бори дигар такрор шавад, аммо њама љо 
– сипоњ, майдон, талу теппањо, кўњ, марди маслуб хомўш буданд; 
аз пањлўйи рост сарири љўйбор меомад.

— Њамаатон мисли ў њастед?
Ба марди маслуби гарданхамида нигариста пурсидани шоњро 

дида онњо фањмида ё нафањмида посух доданд: «На!» Искандар 
хандид ба љавоби онњо ва сар такон дод: «Донистам: шумо мут-
тањамтар аз ў њастед!»

Онњо кўчабоѓи зинда кушоданд Искандарро, то пеш ояд ва 
сўйи дара майл кунад. Шоњ Искандар ба рафторњойи онњо эътибор 
надода, Кобарро мељуст, ки дуруст будани лафзи ўро тасдиќ кунад, 
ки воќеан Бесусро дар кўњи Нидо боздоштаанд. Кобарро афтида 
ба пањлўйи зин дида, љилав зад бораашро, то наздаш равад, аммо 
сарбозон аз нигоњи ў рамуз гирифта, даррасида бардоштандаш, 
ки сард гашта буд љисмаш. Њарчанд љойи ханда набуд, Искандар 

андарун зањрханда кард: «Ватанпараст мемирад, ватанфурўш низ 
њам.»

«Куљост ў!?»
Наъра баровард шоњ Искандар. Кўчайи зинда фарохтар шуд 

ва Искандару Биталомус пешопеш ва дигарон аз дунбол равон 
гаштанд љониби кўњи Навид. Искандар ва сипоњи ўро то љое бур-
данд, ки санги азим бар дањони ѓор гузошта буданд.

Аммо санги гаронвазн зайле ки гузошта буданд, дањони сиёњи 
ѓорро намебаст, бал роѓе дошт, ки бемалол кас баромада метаво-
нист. Муѓбаччањое ки ѓоррову Бесусро посбонї мекарданд, низ 
набуданд. Љасаде поёнтар аз дањони ѓор, дар лаби рўдак хобида 
буд. Искандару ёронаш ба он љасад эътиборе надода, бохтариёнро 
ињота карданд ва ба шиканља кашиданд.

Ногоњ аз тори кўњ санге ѓелида омад ва њамаро безобита гар-
донд. Сипоњи маќдунї омода ба љанг гашта андар дањони ѓор ва 
атрофи он љой шуданд, ки бохтариён ва суѓдиён дар кўњ маскан 
гузида сангрез онњоро нобуд месохта бошанд. Вале дигар санг 
нафаромад ва њама љо ором буд. Биталомус бо рухсати Искан-
дар кўњнавардони юнониро фармуд, то ба кўњ бароянд. Онњо 
ларзону тарсон бун-буни харсангњо, пас-паси буттаву дарахтон 
боло рафтанд, аммо касеро надиданд. Ногоњ аз кўњи Нидо садое 
омад, акси садо буд. «Озор мадењ!» Ва њамагон ба чањор сў ни-
гаристанд, касеро надиданд. Ба ташвишу тањлука афтоданд, ки 
сипоњи маќдуниву юнониро бо ребу фиреб ба ин тангно оварда 
ќасд мегирифта бошанд. Њарчанд љасади посбон гувоњї ба гурези 
Бесус медод, Искандару ёронаш бовар надоштанд.

Садойи кўњи Нидо наздиктар меомад. Чунон ки Бесус андаруни 
шахи лайси Нидо љой шуда овоз медода бошад; садо аз пањлу, тори 
сар, зери пой ва аз замири њар кас меомад. Аз чунин мўъљизайи 
кас надидаву нашунида њайратзада монданд.

Ва аз пастї ба рафти рўдак чанд тан пиёдагон бо тањлука, 
ташвиш ва осема рў ба сипоњи маќдунї меомаданд. Изтиробашон 
аз ташвишашон фузунтар буд. Марди барањнайи монанд ба май-
мунро доштаву пешандоз меоварданд, ки аз шоњ то сарбозро дар 
њайрат мегузошт; сиёњи сермўй буд ў ва занљирайи гарданаш аз 
нури хуршед медурахшид. Њуши баъзеро пашмї бадани ў рабуда 
бошад, аќли бархеро занљирайи гарони зеби гарданаш бурда буд. 
Искандар аввал нафрат хонд баройи диќќати њамсафонашро љалб 
кардан. Баъд хомўш монда нигоњаш ба овезайи ѓафси гардани 
марди барањна буд. Чун марди барањнайи дастбастаро тела дода-
тела дода бо зарбу лату зўрї назди Искандар оварданд, шоњ чизе 
напурсидаву нагуфта, бар зин хам хўрда, аз занљирайи гардани 
ў дошта се бор бардошт. Умедаш бар он буд, ки аз вазни соњибу 
силтави дасти ў канда хоњад шуд. Аммо занљира чунон васлу ка-
фшер шуда буд, ки љуз буридан роњи дигар надошт. Искандар аз 

кори кардааш шарм кард ва баройи он ки њамроњон гумон кунанд, 
ки ў ин мардро бо њамин роњ куштанист, бори дигар аз силсила 
дошта боло кашид ва ќоматашро рост карда дуру дароз љуссайи 
андаке лоѓаргаштаро пањлуйи асб кашол дошт. Марди тановари 
ботамкин на љунбид, на сурфид ва на чизе гуфт. Искандар аз сабру 
тоќати ў рамуз гирифта бозпас ба замин гузошташ ва рањо кард 
занљирайи заринро. Гумонаш он мард бояд биафтад, аммо ў рост 
истод ва баргашта сахт нигарист ба Искандар.

— Ту куштї Дориюшро? —...
— Бесуси шоњкуш ту њастї? —...
— Забони туро низ буридаанд? —...
«Тозона бизанед!»
Амри шоњ – вољиб. Ончунон тозона заданд, ки тани мўйпўшаш 

рах-раху љўя-љўя гашт ва аз он љўяњо хун мешорид. Вале он марди 
монанд ба маймуни одамшакл ончунон дамбадарун буд, ки аслан 
забони одамиро намефањмида бошад.

Ва гоње ки саворон Бесуси ѓўлро тозиёна мезаданд, Искандар 
менигарист ба роњу ќадоба; сипоњи фаровони ў чун мўру малах 
њама љоро пахш карда бўрранг метофтанд андар манзари кўњњо 
ва њамайи онњо сафарбар буданд баройи ба даст овардани як 
ѓўл. Искандар намедонист, ки Бесус ба ѓўл монанд аст ва одам 
дар чунин пўст низ мешавад. Вале шоњро шаклу пашми ў аљиб 
набувад пеши он ки дар чунин њайат чунон гарданбанди зарин. 
Равшан, ки то сар наканї, он гарданбанд нагирї. Вале Искандар 
зиёд мехоњад, ки занљирайи зарин хунолуд нагашта бигирад. Ду-
кордайи оњанбурї мебод. Вале он њамроњи оњангарон.

Андар фазо каргаси лошахўр пайдо шуд ва Искандар ѓаш кард. 
Ин мурѓи баднамо ба дили ў задааст. Чанд гоњ аз Ориё то Бохтар 
ин лошахўри баднияти туллаккардайи гарданхунинро надида 
буд, чашмони тезу минќори баргаштааш ба назараш наметофт 
ва ў бе љангу љадал роњ мерафт ва кишварњойи ѓайр худ аз худ 
зери тасарруфаш меомаданд. Њолиё як маймуни безабон њамаро 
маймунбоз кардааст.

«Биист!!!»
Вале дастони љаллоди хаёлиро боздоштан Бесусро суде наме-

бахшид ва ё дар чунин њолат аз ў чизе шунидану дарёфтан имкон 
надошт. Бо вуљуди он Искандар Бусефали сиёњи бузургњайкалро 
рўйи ў ронд, то чї зояд ин кирдор.

— Аз чї рў шоњро куштї, нобакор!?
— ... – ба њамон тартиб посухе набуд аз љониби Бесус. Пурси 

шоњ Искандар чун бодоварде ба гўшаш расид, вале аниќу яќин 
накард, ки ў чї мегўяд. Посух низ нахоњад шуд. Бал сараш чун сари 
он марди маслуб ба пеш хам хўрд, лек њоло ба пой буд. Пойњояшро 
фарох гузошта, дастони бастаашро гирењ дошта мушаки банду 

бозуро дамонда чун њайкали ќавї ва тановару нерўманд меистод 
ва дар олам чизеро намедиду намешунид.

«Чї гуна бо чунинон Дориюш тавонист размро бохтан?» Дар 
замираш чунин пурс ѓулѓул афканд ва якбора наъра зад.

— Чањорлахташ кунед! Њоло аз тухми инњо зиёданд!
Вале Биталомуси то алваќт амри шоњро нигарон ба шоњ зењн 

монд. Мазмуни нигоњаш њамон занљира буд, ки шоњ дилкашолї 
дошт. Искандар аз ин боб чизе нагуфт. Сахт нигарист Биталому-
сро. Ва ў миља тањ карду ишора зад, то сипањбад фармон баљо 
орад.

Ва сипањбад коре кард, ки бо Барзаенти ориёйї карда буд: 
чањор савор аз чањор сў асбонашонро наздик оварданд ба Бесуси 
Бохтарї. Фитрокњойи аблаќ аз кўњайи зин кушода нўкашро ба 
чањор љаллод доданд ва онњо фитрокњо ба чањор дасту пойи ў 
бастанд ва ишкели дасташро кушоданд. Чун сари асбон ба чањор 
сў гардонда омодайи фармон шуданд, садойи Искандар омад:

— Панљлахт кунед!
Валекин касе панљлахтро намедонист. Биталомус нигарист 

Искандарро. Ў фањмонд:
— Ба гарданаш низ њалќа андозед!
Ва асби панљум пеш омад. Каманди њалќадор ба рўзбоне дод 

ва ў њалќаро ба гардани хами Бесус андохт.
Бесус намедонист ва дарку эњсос намекард, ки онњо чї кор 

мекунанд. Танњо гоње ки асбон ба панљ рў бастањоро кашиданд, 
аввал рўйболо афтид ва як бор њаракати рањойї кард. Баъд аз кўњи 
Нидо садое омад, ки санг кафида хуни дилаш пош хўрда бошад.

«Сазойи касе, ки шоњ кушад!»
Пеш њам гуфта буд ин њарфро, њолиё такрор кард Искандар. 

Ва нигарист ба сипоњи бењисоб, ки ин намуди тозайи сањнањойи 
юнониро бо чї завќ тамошо мекунанд. Баъзењо сар хам медоштанд, 
бархе завќ мебурданд аз чунин намойиш, ягон-ягон мегиристанд, 
ки чунин рўз ба сари њар кас хоњад омад. Вале шоњ ба њама якранг 
менигарист: «Ай бехабарон, чунин бодо!»

Вале љисми ў чун љисми Барзаент аз чатан ду надаррид, балки 
дастонаш људо шуданд, фитроки яке канд. Аммо гардани ў канда 
намешуд. Ду асб монд: он ки гардан баста буд ва оне ки пойи 
чап. Ба ду тараф мекашиданд, аммо чун гургони гушнафтода ба 
сўе намерафтанд. Љаллоде тозон назди онњо омад ва бо теѓи тез 
харпайи пойи Бесуси мурдаро бурид. Яке мурда дароз шуд ва 
сар аз тан рафт ва аз пасаш харпайи дароз рўдайи кашол шуд ва 
асбон борро сабук дида яке тан бурд, дигаре сар.

Њарчанд Искандар ишора дошт, ки савори сарбурда бозистад, ў 
на медид њаракатњойи шоњро, на мешунид садояшро, на медонист 
муродашро; сари зин шину хез мекунад, то асби ўро доранд, вале 
савор баройи хешро хуб нишон додан боз тозона мезад фарасашро 

ва љонвар чањорнаъл мешуд. Маќсаду муроди Искандар дигар 
чунин набуд. Пиндораш зеби гардани зарин њамроњи сар миёни 
хоку хун ва регу хасу хошок омехтаву олуда меравад ва касе онро 
намебинад.

Ва аммо чун асби ўро боздошта оварданд, дар њалќайи фитрок 
на сар буду на харпаю на овеза. Аввал фиѓони ботинийи Искан-
дар харош дод дилу гулўяшро ва чун гози зери замин гулўяшро 
тарконд:

«Чї кардїїї!?»
Савори сарбурда як ќад парид, ки амр амри шоњ буд, ў иљро 

кард. Ноогоњ аз муроду дилу нияти шоњ карахт шуд. Китф дарњам 
кашид.

«Сараш гиред!»
Танњо Биталомус мефањмид муроди ўро. Ишора ба љаллодон 

кард ва чанд тани дигарро фармуд сари Бесусро пайдо карда 
оранд. Аммо Искандарро нафорид фармони Биталомус, ки хоњ-
нохоњ онњо силсиларо нахоњанд овард.

«Биистед!!!»
Фармуд Искандар ва ба баногўши Биталомус чизе гуфт. Ў 

боз дошт онњоеро, ки равон шуда буданд сўйи об. Сипањбад ду 
нафарро пеш хонда фармуд раванд бо пайи асбе, ки сар бурда буд. 
Онњо рафтанд. Сагвор бўй гирифтанд. Сару харпай оварданду 
занљира на.

«Занљира бо тан рафта буд.» – њукми марги хешро фаромўш 
карда гуфт савори аз асб фаромада ва ба њамљабњањо фањмонданї 
шуд, ки ин њама бозї баройи як гардановез бувад.

Чунин берухсат ба сухан омада шоњро шарманда сохтани ў 
Искандарро хуш наомад ва рўй турш кард, ки ќасдашро гирифт. 
Зеро шоњи доно хуб медонист, ки овеза бо тан рафтанаш њељ им-
кон надорад; магар ки яке аз мурдакашњо гирифта бошанд. На. 
Искандар аз аввал то охир мушоњида мекард, яке аз саворон сўйи 
маќтулу замин хам нашуда, магар ќассоби харпайро бурида ин 
корро карда бошад. Ва њолиё ў наметобад. Аќли мардумро ба 
асбон баста худ коре кардааст.

«Љаллодро биоваред!»
Вале рўзбон пайдо набуд. Искандарро дарак надода дар љус-

туљў даромаданд; дер љустанд. Пайдо накарданд ва Искандарро 
оварданд, ки кори он ќалтабон бувад, ки занљираро рабуда ѓайб 
задааст

«Пайдо кунед, биоваред!»
Биталомус дар бало монд. Медонист, ки пайдо кардани чу-

нинон сањл набувад. Бо вуљуди он ба њар сў кас фиристод. Шаб 
шуду ў пайдо нагашт.

БаНди СаВВуМ

Ва ин мурѓони лаззат аз гўшти одамї бурда соли панљум аст, 
ки чун абр тори сари сипоњи маќдунї мегарданд ва хубтар аз 
Искандар касе рафтору кирдор ва хосияти пайдо шудани онњоро 
мушоњида намекунад. Аз ин рў баробари дар фазо њозир гаштани 
ин њаромхорон табъи шоњи маќдунї мегирад, вале ба касе чизе 
намегўяд, зеро ягон коњин ё фолбин хосияти пайдо шудани онњоро 
пешгўйї карда наметавонад. Танњо мегўянд, ки ин мурѓи бадният 
дар хобаш мебинад, ки дар фулон макон лошае хуфта бесоњиб. Ва 
бедор шуда ба њамон самт парвоз мекунад. Вале хубтар аз њама 
Барзин медонад ва таваљљўњу мушоњида, инчунин эътибори зиёд 
додану ба дил гирифтани шоњро дида, мегўяд: «Ба онњо эътибор 
мадењ. Онњо хислати фиребо доранд. Бавижа гоњи набард. Аќли 
касро рабуданашон имкон дорад. Онњо бадният: тори сари кас 
мегарданду мегўянд: «Илоњо зудтар мурї, ки чашмонатро кофта 
хўрам». Эътибор мадењ, Искандар. Аммо бидон, ки онњо ёри ту 
њастанд ва баъзан ба сари сипоњат соя меафкананд». Рост ин чизро 
шоњ мушоњида кардааст. Рўзе ки рез кардани онњоро бар сари шоњ 
Доройи Саввум дид, пай бурд, ки барояшон шоњу гадо, њарому 
њалол фарќ надорад. Њолиё чунин аст, ки андар Кешу Насаф низ 
вуљуд доранд. Пешопеш мераванд аз сипоњ. Баъзан пой ёзида 
фаромаданї мешаванд. Сар ба зер андохта менигаранд, аммо чизе 
надида боз боло мераванд. Онњо ба хушбахтиву бадбахтийи шоњ 
кор надоранд; менигаранд, ки боз кадом асб канори роњ меафтад ва 
ё кадом сарбози фавтида бегўру чўб монда тўъмайи онон мегардад. 
Зеро зиёд дидаанд майитњойи бегўрро, мурдањойи бесоњибро, ки 
ё аз бекасї ва ё аз вазъу фурсати нобоб андар майдону корзорњо 
ва дар вартаву обканњо ва зери деворњойи кўшку дижу шорсонњо 
гандидаанд. Шуда, ки дар зарурат лашкар ба фавтидагон эътибор 
надода, душманро дунбола гирифтааст ва мурдагон бегўр монда-
анд, њарчанд ки њар сипоњ соќа (паслашкар) дорад. Маќдуниёну 
юнонињо аз љафойи дурийи роњ њама сарбозони нобудгаштаро 
ба аќибгоњ фиристода наметавонанд, сипоњи Порс гоњи гурез 
мурдаашро партофта меравад; ва ин њама тўъмайи шаѓолу кар-
гасњо хоњад шуд. Тарси Искандар аз њамин аст. Вале ба њељ чиз 
тан надода, ба умеди љањонгирї пеш меравад, ки нияташро љуз 
хештан касе намедонад.

Худованд ризќи ин мурѓони баднияту зиштро фаровон гардон-
дааст. Агар њайвоне баройи нафсу луќмайи инњо њайвони дигарро 
кушта натавонад ва ё куштан нахоњад, бояд ин корро инсон кунад. 
Њарчанд Искандар омўхтааст хислату нияти онњоро ва медонад, 
ки онњо хавфу хатарро пешгўйї мекунанд ва сипањсолорро аз 
пешомад огоњ мегардонанд, ўро ба омодагиву њушёрї мехонанд, 
дилбазан шудаанд; зеро ташвишро зиёд мегардонанд. Яке ба са-

раш зад, ки сарбозонаш аз ин лошахўрон камї надоранд. Баъди 
ситезу пирўзї ситонанд њама чизро ва рабоянд ва хўранд ва сў-
занд... Монанд ба лошахўрон. Инро танњо Искандар медонад ва 
мушоњида кардааст. Аммо намегўяд. Дигарон низ агар мушоњида 
карда бошанд, дамбадарунанд, зеро њамагон як хў доранд: рабудан. 
Мурѓон танњо баройи шикамашон мехўранд; сарбозон мехўранд, 
низ ѓун мекунанд, њам мефиристанд. Сарбозон мекушанд, каргасњо 
мехўранд. Инњо ба њам монанд ва номонанд. Ба њар њол мурѓон 
дар баландињоянд. Гоње ки паст мефароянд, аз саг њам пасттар 
мешаванд.

Гоњи дар кўњњойи Њиндукуш дарозо монданаш ба сипоњи маќ-
дуниву юнонї дастањойи ёрирасон њамроњ шуда, сафи лашкарро 
зиёд гардонида буданд ва њолиё чун мўрони ба хафолашон об рехта 
тамоми водиро пахшу ињота карда мераванд. Онњо ба сарзамине 
расиданд, ки обод метобад аз њама водиву кишварњо ва оби рўдаш 
хингу регу гилолуд. Шањри азим дорад ва дудевора ињота шудааст. 
Диж низ дорад. Пойтахтро монад. Ба назар сахтљон метобад.

Ин шањр Мароќанд бувад – пойтахти Суѓдиён. Бино ба донишу 
фањмиши Искандар њокими вилоят Спитамони Суѓдї дар ин љо 
паноњ бурда, сипоњи суѓдиву бохтарї сохта, пеши роњи лашкари 
љањонгарди маќдуниро гирифтанист. Искандар дар беруни шањр 
дарвозањойи љанубиву ѓарбиву шарќиро зери назорат гирифт ва 
рустойи атрофро тохт овард. Мардуми рустоњо, ки ба чунин на-
бард одат накарда буданд ва медонистанд, ки љанг шавад, аввал 
дар пойтахту диж мешавад ва њар љонибе, ки пирўз омад, рустоњо 
хоњ-нохоњ зери тасарруфи забардаст ќарор мегирифтанд. Вале 
аз кирдору корзори Искандари номдор њама дар њайрат афтода, 
косакуљомонам шуданд, муќобилият карда натавонистанд. Си-
поњи Искандар ба тарсу вањми дењотиён ќаноат накарда оташ зад 
рустоњоро, то чашми мароќандињоро битарсонад. Вале пойтахт-
нишинон ба рафтори нохуби лашкари Рум нафрин хонда шањру 
дижи Мароќанди зеборо њимоя карданї шуданд.

Искандар сатрапи Суѓд Спитамонро даруни ќалъа пиндошта, 
аз сар нафаровардани суѓдиён хашмї гашта, сипоњро амр кард, 
ки деворшиканї кунад. Аммо њушу ёдаш бар он буд, ки чаро ин 
шарќиён якдигарро кушта-кушта сари мансабу тахт омадан ме-
хоњанд. Ќариб њама корњойи ношоями порсњо пеши назараш омад: 
аз кирдорњойи хољасарой Боњуй то шоњкушийи Бесусу рафтори 
сатрапњо ва ќасди шоњ Доройи саввумро ситонидани Спитамон 
аз Бесус. Њамаро ё ба ў хондаанд ё овардаанд, донистааст. Аљаб 
он аст, ки њељ гоњ аз кушторњойи боргоњи Файлаќуси Дуввум ва 
ё нобуд сохтани њамсафону њамрањону њамрикобон ёд намекунад; 
гўё чунин бояд шавад. Ба њар таќдир нафрин хонад сатрапони 
ноўњдабарову нотавони шарќиро. Ѓазаб кунад, ангушт мушт гар-
донад, дандон сояд, ки чї нотавону ноўњдабароянд онњо. Пасон 

меболад аз разму ситезу набардњойи хеш ва ѓулѓул шавад дар 
вуљудаш; бардорад ўро, ки болу пар дошта бошад. Љунун дорад 
ў. Дар ду њолат мегирад: гоње ки ба майдони набард дарояд ва оне 
ки пирўз гардад. Вале андаке шикаст пеш ояд, шери жаён назди 
ў чизе нест. Баъд ба худ ояд ва андешад...

Њолиё низ сахт олуѓда бувад, ки суѓдиёнро на љанг аён бошад, 
на гурез, на муросо. Оташ задани рустойи атроф кам будааст. 
Бештар бояд сўхт. Аз ин рў гурўњу дастањо људо кард баройи 
фаро овардани хасу хошок ва њезуму сўзишворињойи дигар, то 
оташ занад марзу бумро. Вале шабњангом гурўњи номаълуме (ба 
андешайи маќдуниён роњзанњойи барбарї) бо усули шабравињойи 
Искандар тохт овард бар онњову сипоњи  атрофи шањр. Талафоти 
зиёд доду рабуд ва ѓайб зад љониби рўди Политимитет (Фушун, 
Согдо, Нимич, Зарафшон). Искандар бо њамон нафрату хашме, 
ки дошт, ситехту овехт аз пайи онњо. Ва донист, ки бо «барбарњо» 
андар кўњистон ситезидан сањл нест, бардањойи чолоку кўњгарду 
љасурро пазируфт ба љанги эшон. Гарчї хавф зиёд буд, бар асари 
онон рафт Искандар. Роњзанњойи сињазорайи суѓдї чу мўру малах 
ва мору сусмор часпиданд ба кўњ; љой гирифтанд андар камару 
вартаву паси сангу харсангњо ва нигарон шуданд наздик омада-
ни маќдуниёнро. Чун пеш омаданд сарбозони сипоњи Искандар, 
суѓдиён тирборон карданд ногањон. Кўњнавардони маќдунї, ки 
омўхта буданд кўњњойи Машриќро ва медонистанд усули љанги 
эшонро, осема ва шитобзада нагашта, бо тамкин, гургонаву рў-
боњиёна аз санге паси санге мехазиданд. Аз осмон чу жола мерехт 
тирњойи «роњзанњо» ва безобита мекард душманро. Яке тир расид 
бар шонайи Искандар. Сипањсолор аз љанг бозмонд. Вале фармуд, 
то барбарњоро хок бибезанд, мурдаашон буни сангњо бошад; кар-
гасњойи баднамо хўранд онњоро. Сипоњи ѓазабкардайи маќдунї 
ончунон шўрид ва ситезид, ки тирборони онњоро баргардонд. Гўйї 
миёни ду шохи каждум гирифт барбарњоро, то дурусттар нешу 
зањр занад. Ќариб сари њар харсанг ё пасу буни он як ё ду љасад 
мехобид. Ончунон љангиданд, ки мурдапўш шуд кўњ. Сари сангњо 
ва тани шахњо хун љўя баста буд. Аз дур чун лола метобид санг. 
Ва љо-љо хун омехт бо рўди Согдо. Аз дастайи сињазорайи суѓдиён 
њашт њазор сарбози зинда боќї монд, ки асири маќдуниён гашт.

Бо фармуди Искандар сарбозони савораву пиёда њезумчинони 
дучори роњзанњо шуда аз кўњпора пешдаргирону њезуму хасу хошок 
оварданд, то дубора рустоњоро ва атрофи шањрро оташ зананд. 
Ва маќдуниён сари ѓазаб чунин рафтор карданд ва Мароќанд 
оташистон шуд. Андар диж будагон забони оштї пеш оварданд. 
Дарвозањо кушоданд. Хони нону намак бароварданд. Ва Искандар 
Мароќандро соњиб шуд. Аммо дар ин љо низ Спитамон набуд. Ис-
кандар шаѓолеро мемонд, ки сайд аз даст дода бошад. Он рўњияе 
ки гоњи пирўзї ва ба даст овардани шањрњойи Эрон дошт, њолиё 

надошт; пирўзї ва шодкомї ва базму тараб кардан намехост. 
Гордњо, фављњо ва дастањойи махсус, инчунин барљомондагони 
юнониву маќдуниро љой кард андар ин шањри зебойи канори 
рўдбор ва теппањойи Афросиёбу Сияњоб...

Мароќанд монанд набуд ба шањрњойи дигар. Боду њаво, хок ва 
меваю зироати хоса дошт, ки маќдуниён дар љое надида. Боѓњойи 
ангуру анљир ва полезњойи шањдбораш дар дигар музофотњо ду-
чор наомада буд. Ва Искандар мардуми онро њунарманд дарёфт 
ва соњиби касбњойи гуногун. Тарзи истифодайи санг дар ин мулк 
Истахрро ба ёд меовард, аммо аз санг фаршу роњ сохтани мароќан-
диён њайратовар буд ва зери наъли асбони лашкари Рум шарора 
мепарид. Мавќеи љойгиршавийи пойтахти Согдо хеле хуш омад 
Искандарро, лекин истода, роњату фароѓат карда натавонист. Зеро 
Спитамони диловар пайдо набуд ва касе намеовард, ки куљост.

Искандарро бањонае пеш омад, то дар њар љо Спитамони суѓ-
диро љўяд, чунон ки Дорову Бесусро. Ва шањру рустойи ќаламра-
ви Суѓдро тохт оварад ва бо хок яксон созад. Зеро ѓазаби шоњи 
маќдунї ончунон буд, ки шери бастаро ангезанд.

Чун пизишкони хосаву њарбї шонайи захмийи Искандарро та-
бобат карданд, юриши хешро идома дод. Аз Мароќанд то Танайис 
(Сайњун). Ва ёдаш омад, ки Оби Њаёт мељуст ва то Офтобнамо 
рафтанї буд, аммо сароб метобад аз пеш. Дар њама љо хуршед як 
хел тулўъ мекунад ва як ранг ѓуруб. Вале чун Дорову Бесус дар 
љое наметобад Спитамон.

Искандар чун аз Мароќанд бадар рафт сўйи шимол, пушаймон 
шуд, ки дар ин мулки ободу зебо ва мардумаш хушсурати сапед-
пўст ва занонаш ситорагарм бояд каме фароѓат ва бо Гераклу 
модараш Барзин андаке роњат мекард ва базм меорост ва арѓушти 
гетерњойи нозанинро медид. Охирин бор они фароѓати тўлонї бар 
ќуллањойи Њиндукуш чунин њолат рух дода буд. Дигар њама роњ 
ташвишу изтиробу њаяљон дошт.

Маликуррум то ин манзил кўњу баландињойи зиёдеро убур 
карда, то биёбонњо расид, аммо кўњи Ѓул пеши чашмаш чунон 
намуд, ки канори олам њамин бошад. Пешбанд ва садди вопасин-
ро мемонд. Ва Сайњуни пањновару љорї бо маром ба назар гузар 
намедод касро. Хайма зад андар каронайи Яксарти орому минўйї. 
Вале њавойи дам ва гирифта дошт ва хомўшаку пашшањойи тез-
неш. Бо вуљуди он лангар андохт, ки ба аќсойи олам расид, дигар 
роњ набувад. Ў низ ба мурод расида; чунин мегўянд њамрањону 
њамнабардон. Аммо худи Искандар он чї мељусту мехост, пайдо 
накардааст; ба ёрони хаставу ба танг омада ва дар ёди ватан сўхта 
њарфе гуфта наметавонад...

Боз Искандарї бояд сохт – Искандарийи Аќсо (дур, канора.) 
Дар муддати кўтоњ ва агар илоље пайдо шавад, дар тўли бист 
рўз. Зеро дар ин дурињо њар чизу њар кор ѓайричашмдошт рух 

медињад. Тамоми сипоњиёну сипањбаду сипањсолорњо ва онњое ки 
аз дасташон кор меомад, машѓул гаштанд бо сохтмон.

Кўњи њалќаву пешгардон осуда сохт шоњи маќдуниро, ки дар 
он сў зиндагийи касона набувад ва кўчињойи оворагарду ломакон 
умр ба сар мебаранд, ки ройи тохт овардан накунад. Вале ѓай-
ричашмдошт, андар соњили рости Яксарт мардумони тангчашми 
сияњпўст гургинаву палангинапўш ва пўстинњойи љаъд дар тан, 
бозуву рону соќњо барањна пайдо шуданд, њар кадом нимлангу 
тиркашњо ва камарбанду камонѓўла доштанд ва рў ба рўйи со-
хтмончињо аз он канора њар гуна ишорањо ва гоњ-гоње тирборон 
мекарданд. Тирњойи аз пар ва най сохта ё бар об мезаданд ё ба 
соњил ва гоње то сохтмон мерасиданд, ки оњани тези фулузї ё мисї 
доштанд дар неш. Бо амри Искандар сипоњиён сохтмонро ќатъ 
карда низомї гаштанд ва саф кашиданд андар канора, ки чашми 
массагетњо сиёњї зад, вале майдонро тарк накарда ѓўлакандозї 
мекарданд. Искандар аз чунин њуљуми пашша ба хояйи фил дар 
ѓазаб шуд ва фармуд убур кунанд рўдборро. Њамчунон тирборон 
мекарданд массагетњойи пиёда. Искандар дар аљаб низ буд, ки 
куљостанд он саворони љангийи скифиву сакойї? Оё дом набувад 
ин бозийи пиёдагон?

Ва чун бо ёрийи гупсару шикамбайи дамидаву пўстњойи коњљой-
карда рўдро гузаштанд ва бо тирандозони кўчї рў ба рў омаданд, 
найзаварону синонзанон ва шамшербозон њамлавар гаштанд бар 
эшон. Массагетњойи найрангбоз сипоњи маќдуниро ба дом каши-
дан шуда пас нишастанд, ки дар пас саворони чобуки массагетї 
– скифњову саккњо омодайи тохт буданд. Аммо онњо њуљумовар 
нагашта, фављњойи саворайи размида ва пархошдидайи маќдунї 
расиданд. Сарбозони пиёдайи саф-сафу радда-раддайи сўйи кўчињо 
равон роњ кушоданд саворонро. Ва гурўњњойи массагетї њамла на-
оварда, ситезиданд маќдунињо. Ва њарду тараф овехтанд. Куштори 
зиёд шуд ва бодиянишинони он сўйи Сайњун рў ба фирор оварданд. 
Куштањо рўйи реги тафсон монданд ва боз Искандарро ёд омад 
аз мурѓони баднамо. Онњо аллакай љувозак мегаштанд дар фазо. 
Шоњро ѓаш омад. Бар асари саворони массагетї нарафт.

Андар Искандарийи тозабунёди навсохт шоњ дилу бедил фа-
роѓат карданї буд. Аммо аз парешонї ва вазъи нобобу номаълум, 
ки чањор тарафи мавзеъ кушод буд, ў чї карданро намедонист. 
Пайк фиристод сўйи Бохтар, то сипањбадони савора ва саркорњо 
филфавр ба хидмати ў расанд. Сипањбадони савора сар кашиданд 
аз хидмат; акси њол шўру ошўб карданд андар Бохтару Суѓд. 
Искандар биандешид, ки исёнгарон гурўњу тойифањо буванд, чун 
Спитамону Датафарну Катани баройи ў Бесусро дошта; онњоро 
ба хидмат хонад, хоњанд омад. Шоњи маќдунї ё асли њолро на-
медонист ва ё худро гўл мезад, ки наздиктарин фардњо барояш 
инњо бошанд. Лашкаркаши сипоњ аз њар маврид, лањза, фурсат 

ва фардњойи људогона истифода бурдан мехост. Аммо пайкњойи 
баройи онњо рафта барнагаштанд ва баъд Искандар дарёфт, ки 
нањзатро онњо ангехтаанд ва даъвати ўро напазируфтаанд. Шоњ-
ро расонданд, ки дар шањрњойи Истрўшан пайи њам оташи исён 
фурўзон мегардад, безобита гашт ва сохтмони Искандарийи Аќ-
соро ќатъ карда, лашкар ба по хезонд, то ба њафт шањри исёнгар 
сипоњ ќисмат кунад.

Ба Киропол – бузургтарин шањри Истрўшан фављи сипањбади 
озмудаву бовафо Кратери шуљоъро фиристод1. Ва таъкид карду 
фармуд: «Ончунон Кирополро муњосира бикунї, ки њељ балвогаре 
ба онњо пайваста натавонад. Њафт шањри ошўбиро дур доред аз 
якдигар.»

Ва худ ба шањри Ѓазза њуљум овард. Шањри Ѓазза чандон мус-
тањкам ва садди сангин надошт чунон ки Курушгирд. Деворњояш 
гиливу похса буданд ва ба андак зарбу нам фурў мерафтанд. Ин 
шањр дар назди таљрибайи љангї ва нерўйи ќавийи Искандар, 
тирњойи гаронвазни садшикан, пайкони синашикофи камонак ва 
њамлайи сангини сипоњи маќдунї истодагарї карда натавонист. 
Зуд таслим гашт. Чун шўриш аз љониби фављи баргузидаву горди 
«Дўстон» пахш гардид, шањр зуд мутеъ шуд. Искандари ошуфта ва 
пурѓазаб фармуд сари мардон људо аз тан кунанд; зану фарзандон 
ва буду буна ва молу хоста сарбозонро насиб гардад. Баъди амри 
шоњ зулму берањмї ва бетартибиву кушторе, ки андар Ѓазза шуд, 
дар љое нашуда. Чунон ки аз шањри Ѓазза нишоне намонд. Агар 
љавонмарде ё духтаре љон ба саломат бурд, чанд љуфте буданд, ки 
аѓбаро убур карда, дар болооби рўди Кўњак манзил гузиданд.

Ба раѓми ошўбњойи Суѓду Бохтарро фаро гирифта Искандари 
хашмї ончунон шўриду валангор карду сўхт, ки худойи барроќ 
Зевс мададёр гашта бошад. Бо чунин њамлаву зарбу набард ва си-
тезу шўру ситабр дар зарфи ду рўз Искандар ошуби панљ шањрро 
фурў нишонд. Гўйї лашкар на, санги гарону азиме аз тори шањрњо 
мегузашт ва њама чиз чун дона зери он орд мегашт. Гўйи суми 
асбон оташ дошт ва буда хокистар мегашт. Искандар усулу роњеро 
пеша карда буд, ки сарбозе, сипањбаде, сипањсолоре надида: гоње 
ки соќа ва сарбозони пиёда шањри маѓлубу саркўфтаро ѓорат ме-
карду оташ мезад, мурдањо месўхтанд, мурѓони баднамойи фазо 
фиѓон мебароварданд, ки шоњи маќдунї бори нахуст медид. Онњо 
мардон мекуштанд, зану фарзанду коло мерабуданд, ба танўри 
оташ мардони канормондаро меандохтанд. Ва дар чунин айём 

1. Шањре ки дувист сол муќаддам Куруши Кабир ба ин љо омада бо машаќќа-
те ин дижро забт карда, ба номи хеш гардонда буд. Ва баъд бисёр корно-
маву ќањрамонињойи Куруш ба номи Зулќарнайн гузашт, ки бо сањви баъзе 
тафсиргарон лаќаби Зулќарнайн ба Искандар часпонида шуд. Аз ќабили се 
љанги бузург, бунёди Садди Чин ва пайѓамбарийи Куруши Кабир.

саворасипоњи маќдунї дигар шањри ошуфтаро муњосира мекард, 
то яке напайвандад бо дигаре. Маќдуниён њар ангуштро људогона 
мебуриданд.

Дуди шањрњойи сўхта чу абр пеши офтобро гирифт ва мурѓони 
њаворо безобита гардонд.. Бўйи ѓализи гўшти сўхтайи одамї би-
нињоро кар кард. Садойи зузайи сагони балогардон то ќабатњойи 
осмон расид. Нолаву шевани занону кўдакони асирафтода сангро 
об мекард. Ва замини сўхта боз нам гирифт аз ашку хун. Додрас 
набуд. Касе намедонист, ки Урмузди бузург ба кадом хидмати 
ин мардум чунин подош насиб гардонидааст. Шояд нотифоќї, 
чуѓулї ва ё парокандагї бошад, ки то ин рўз расонд ва шањрњо 
низ чун узвњойи буридайи бадан људо-људо месўхтанд. Дар забон, 
дар ваъдаву войиз ва дар ањди лисонї гўё мушт шуданд ангуштон; 
гўё узвњо як тану љон. Ин мавзеъ тохтутозњойи кўчиёни он сўйи 
Танайис ва баъзе ѓоратгарон ва омадани шоњаншоњи Эрон Ку-
рушро ёд дорад, аммо чунин бедодї, осиёмол поймол кардану 
ањриманона сўхтанро надидааст.

Ва нињоят Искандар даррасид ба Киропол. Ба шањри сохтайи 
Куруши Кабир. Шањр то андозае Мароќандро мемонд. Тарзи меъ-
морї, ињотайи дураддайи девор, диж, њараму кирёс ва сангфаршу 
роњу растааш монанд буд.

Чун Искандар бо сарфављњойи дигар – Гефестиону Кену Би-
таломус шањрњойи дигарро шикаста ба ёрийи Кратер омаданд, 
сипањбад њама фармудањойи шоњро баљо оварда буд: шањрро 
ињота карда, ба даробаройи касе роњ намедод, хандаќ кофт, паси 
деворњойи баландро хокрез кард, то гузаштан осон шавад, ас-
бобњойи деворшикан муњайё гардонд, зинапояву нардбонњо сохт, 
расану каманду ресмонњо пайдо кард баройи бастану гузаштан, 
вале деворњойи баланду дуќатора гузар намедод. Шоњи маќдунї 
ањвол дид ва ба эњтироми Куруши Кабир, ки гўё осори дасти ўст, 
деворшиканиро манъ кард ва фармуд осебе нарасад шањру дижро. 
Дер нигарон шуд, аз дарун посух ё амру итоат нашунид ва донист, 
ки суѓдиён ба осонї љон намедињанд, аз ќавлу фармонаш гашта, ба 
деворшиканї пардохт. Дастгоњњойи садшикан ба кор даромаданд: 
зарбањо мезаданд девори баланду мустањкамро. Лекин илољи ба 
шањр даромаданро пайдо намекард. Гирди шањр гашт ва андар 
самти шарќийи он рўдхонайи хушкида дид, ки рўбоње бурун омад. 
Њайратзада нигарист саворонро ва сарболо битохт бо селроња. 
Искандар низ њайрон монд аз рафтори рўбоњ, ки ўро рањ намуд. 
Пасон зер шуд аз асб ва обмўриро аз назар гузаронд. Рўбањвор 
миён дуздонд, то убур кунад чокаро. Шохе гузошта буданд аз 
дўлонайи хордор. Ба нўги найза тела дод ва озод даромад. Шоњи 
пурдону пурњиял, ки њазору як макру њилаву найрангу усулу илољ 
ба кор мебурд, њамроњи љондорон, сипарбардорон, найзаварон, 
шамшерзанон, камонварон ва касони дилпуру дилобхўр чу сели 

нобањангом убур кард обмўриро. Чу барќи Зевс сўйи дарвоза 
шитофт, ќуфлу ѓалаќаву занљирњоро шикасту барканд ва боз кард 
дарвозайи шањрро. Сарбозони маќдунї чу пешбодайи сели бузург 
њуљумовар шуданд ба шањр.

Кирополињойи машѓул бо деворшиканони маќдунї аз чунин 
тадбири онњо бехабар монданд. Гоње рў ба рў шуданд, ки аллакай 
маќдуниён ба шањр рехта буданд.

Сипањсолор Кратер, ки аз аввал фармони њуљум гирифта буд, 
зинаву нардбонњо ба девор гузошта, расану ресмон карда ворид 
шуд ба шањр ва саворонаш аз дарвозайи боз даромаданд. Садойи 
сайњайи асбон, ак-аку зузайи сагон, чакочаки шамшеру найзаву 
сипар ва оњу афѓони тиру шамшеру найзахўрдагон боло шуд. Дуд 
бархост аз миёни размандагон, нафиру овози ањлу аёл ва овойи 
сарбозони љондењ меомад. Садойи љонхарош доштанд њаюнони 
захмї ва чароѓпоя гашта сум бар њар касу љонвари пешомада 
мезаданд. Замин мегазиданд сарбозони тирхўрда ва ё синаашон 
синон шикофта. Касеро имкони дасти ёрї ёзидан ва ё љон ба са-
ломат бурдан набуд.

Ба назари Искандар њама дуде, ки ба осмон печид, каргас шуд, 
Искандарро пешгўйї буд, ки бо селроњайи хушки Киропол хун 
љорї хоњад гашт. Чашм пўшид шоњ, то набинад. Вале ба гўшаш 
ѓалмаѓале расид, ки зиёдтар аз ѓавѓойи мурѓон буд: Кирополињо 
ба њуљум гузаштанд. Онњо сангу чўб мезаданд ва тиру шамшеру 
найза. Чунин набард назди тохти саворони маќдунї сабук ме-
тофт. Ба њар таќдир љанги понздањњазорайи шањриён ба осонї 
рафъ нахоњад гашт. Шоњи маќдунї аз зарби санги душман сахт 
лат ёфт, вале майдони овардро тарк накард. Искандар кулоњи 
душохайи њахоманишї аз сар гирифта кулањхўди љангї пўшида 
буд, то душман зуд нашиносад.

Дар чунин пархоши нољўр бисёре аз сарбозон ва сипањбадон 
захмї гаштанд, аз љумла Кратери бовафо тир хўрд.

Суѓдиёни ватанпараст тан ба мурдан медоданду ба таслим 
шудан на. Аммо сипоњи торољгари маќдунї, ки аз чањор самт сари 
девор парида ба шањр даромада буданд, суѓдиёнро муњосира ги-
рифта, ќадам-ќадам, ваљаб-ваљаб, ангушт-ангушт њомиёну муњофи-
зони Кирополро ба њалќа оварда ва танг карда, андар канорањойи 
рўдхонайи хушк нигоњ медоштанд. Дер нигоњ медоштанд, то аз 
беобиву бенавойї ё миранд ё таслим шаванд. Азоби алим диданд 
онњо ва бо маслињату машварат таслим шуданд. Нисфи зиёди 
шўришгарон нобуд гаштанд ва Искандари кинавар бо он њама 
хашму ѓазабе ки дошт, шањри Кирополро аз рўйи замин бардошт... 
Захми дўшу лату дарди гардан зуд гузашта бошад њам, алам аз 
дили лашкаркаш нарафта буд: бо амри ў Киропол ончунон сўхту 
дуд кард, ки шањреро насиб нагашта мислаш. Искандар ба дуди 
фалакгир чашм дўхта дида танг мекард чу шикорчиёни кинавари 

массагетї, ки рўзе алами ин њама хоњанд гирифт. Бо вуљуди он 
Искандар ифтихор дошт аз кори карда, дар њар макон бо тарзу 
усули тозайи љангї пирўз мегардад ва оташи чашми душманонро 
мегирад. Гуморид, ки баъди чунин пирўзї дар њељ гўшайи Суѓд 
шўру балво нахоњад шуд. Бипардохт ба идомайи сохтмони Искан-
дарийи Аќсо. Њар љо рўду дарёйи хуб дид, он љо фароѓат кард, 
шањраке сохт бо номи хеш. Шањраки диждори зеборо дар муддате 
сохт, ки кас бовар намекунад. Њама пардохтанд дар ин сохтмон 
бањсмабањс. Ин бор Искандар аз сохтмони Мароќанд таќлид кард: 
девори баланди касногузар бардошт ва дижи мустањакам. Асиру 
бандињойи суѓдиро ончунон кор фармуд, ки пўсту устухон гаштанд. 
Искандар шитоб дошт ва ё хатареро бўй гирифта буд. Вале бо 
дили пур мегуфт, ки дигар каси багурдае пайдо нахоњад шуд, ки 
оташи љанг барафрўзад.

БаНди ЧаЊОРуМ

Ва аммо Искандарро хабар расид, ки Спитамони Суѓдї сар 
бардошта дар Мароќанд. Майдони њарбийи маќдуниёнро танг кар-
да, сипоњаш ронда аз шањр. Худ маъво гирифта андар баландийи 
Афросиёб ва Чоррања. Искандар, ки аз пирўзињойи хеш шод буд, 
имон дошт чунон чашми душман тарсонда, ки дигар родмарде, яле 
дар ин музофот пайдо нахоњад гашт, то зидди лашкари нерўманди 
ў биљангад. Аммо аз чунин расонайи шум дилтанг шуд ва сар ба 
каф гирифта андешид, то чї кунад. Зеро скифњойи ѓарбиву шарќї 
як шуда аз нав бо ў ситезида буданд ва Искандар наметавонист ба 
Мароќанд биравад. Машварати фавќулоддайи њарбї даъват кард, 
андар Искандарийи Аќсо нахустин маљлиси сарони фављу горду 
дастањоро орост ва сипањбадони пурдидаву размида Андромеди 
њамсаф, Менодеми њамрикоб ва Ќоруни таксиархро сари се њазор 
сипоњи савораву пиёда ба кўмаки фављњойи дар Мароќанд гузошта 
фиристод. Инчунин Фарнуки суѓдидонро ба онњо њамроњ кард, то 
маќсади тарафайнро ба якдигар фањмонад.

Бунёди шањраки Искандарийи Аќсо хуш наомад бодиянишино-
ни он сўйи Яксартро, ки махсус баройи њуљумњо ва тохтутозњойи 
онњоро шикастан ин «Аљалхона»-ро сохта бошанд.1 Аз ин рў онњо 
намехостанд, ки ин шањраки гўё бар об бунёд гашта дерёз пойдор 
бошад. Пешвойи скифњо Сатрак маљлис орост ва ба бародараш 
Картасис фармуд:

— Убур бикун Танайисро! Шањраки ўро яксон гардон ба хок 
ва бирон мењмонони нохондаро аз канори рўди пок!

1. Скифњо чунин ном нињоданд.

Картасис сар фаровард фармони шоњро. Љанговарони чобуки 
скифиро љой дод андар канори рўдбор ва тирњо партов кард сўйи 
маќдуниён. Чун пањновар буд рўдбор, намерасид тири онњо ба 
нишон. Ѓарази скифњо ин буд, ки сипоњи маќдуниро мазоху мас-
хара доранд ва эшон тоб наоварда тарк кунанд манзилро. Аммо 
Искандар масхарабардор набуд. Чора меандешид ва илољи кор 
мељуст пинњонї аз кўчиён.

Картасиси тарсу фармони бародарро иљро накард. То соњили 
рўд омад, тирњо партов карда, маќдуниёнро ангехт. Тарсид аз 
гузаштан он сўйи Сайњун, ки бозгашташ хатар дорад. Вале чунин 
рафтор Сатракро хуш наомад ва кас фиристод, ки бародараш ба 
номи скифњо иснод наоварад. Дер шуда буд: Искандар кї будани 
онњоро дарёфт:

«Саге, ки зиёд љакад, ѓайрати газидан накунад. Бубинед онњоро! 
Он тарсуњоро! Љавњари мардї надорї, чаро дигаронро безобита 
кунї?!» Ишора ба скифњойи он сўйи рўдбор кард... Пасон он гуна 
ѓазабе ки дар андарун дошт, бурун дод: «Гупсару шикамбањоро 
бод дињед! Тулуму пўстњоро коњ љой кунед!»

Сипоњи ў дарёфту дарк кард, ки шоњ чї мехоњад. Шабњангом, 
гоње ки скифњойи батангомада аз ташвишу омодагийи зиёд ва 
тањлукаву хатар шалпару хаста гашта пинак мерафтанд ва худро 
посбонї карда наметавонистанд, Искандар чун одат шабохун за-
данї шуда, муќобили љараён сўйи боло рафт, то убургоње пайдо 
кунад дуртар аз чашми адў.

«Ай Искандар, хуб аст, агар ба хонайи занбўр чўб назанї.» 
баногўшї кард чун маслињат Аристандри раммол, вале якбора 
танашро вараља гирифт, ки шоњ ба маслињати хоми ў чї мегуфта 
бошад.

«На, Аристандр... Гарчї ту ѓайбдонї ва пешомадро хуб бинї, 
аммо рўњи ман, хуни ман, тухмайи ман набардорад чунин мас-
хараро.»

«Рой шоњрост...» – гўё муфт аз банди ѓазаби шоњ рањо ёфта 
бошад, суханро кўтоњ кард коњин ва гоме канор зад.

Валек шоњ дар худ мељўшид ва худ ба худ мехурўшид, ки чї 
касонанд, ки бо ў њамрикоб гаштаанд. Ва тањлил кунад Искандар 
ин њамаро, ки онон дўстанд ўро ё душман? Ба њар таќдир то њанўз 
дўсту душмани хешро фарќу људо накардааст.

Сўйи Аристандр нигашт, ки ў дар торикї надид майли шоњро. 
Шоњ ном гирифт ўро: «Аристандр!» Паст буд садо чунон ки рўди 
бесадоро халалгор шуданї набуд ва ѓаразаш аз душман буд, ба 
гўшаш нарасад. Раммол пеш омад ва гўш ба шоњ дод: «Ё тарсидї, 
ки Искандар њама сипоњиёнро сўйи Мароќанд фиристод ва љангро 
ба ин барбарњо хоњад бохт?»

«На, Искандар... Онњо аз тарс чунин рафтор кунанд ва њољати 
бори дигар саркўб карданашон набошад...»

«Нааа... Касе њаст, ки онњоро пешгард кардааст ва худ аз пас 
истад.»

«Шояд...»
«Нагузорам! Њељ љонзодеро нагузорам, ки ба сипоњи маќдунї 

нешханд кунад!»
Дастгоњи тирандози маќдунї сапедадамон партов кард тирњоро 

аз ин соњил ба д-он соњил. Тире бидарид сипари скифи саворро ва 
сарбозро аз зин афканд. Скифњо чун замбўрони ба хонаашон чўб 
хаста осемаву пурташвиш шуданд. Сарбозони гупсару шикамба-
савор ва тулуму пўстњо зери сина хешро аз боло ба об андохта, 
рў-рўйи об омада аз зери фўки масхарабозони скифї баромаданд. 
Хасми дўѓмаст ончунон гурехт, ки рўбоњ аз шер. Камонварон, сан-
гандозњойи фалахмонї пешгиру пешгардон карда буданд скифњойи 
гурезонро, то боздоранду истинтоќ кунанд. Вале сарон ва намоян-
дагони онњо пеш омаданд чун фиристода, то бо шоњи љанговару 
љањонгир гуфтугў кунанд. Искандар андаке андешид; найранг 
пиндошт нобањангом омадани онњоро. Напазируфт. Зеро њолиё 
њама сарбозон наомада буданд, дар соњилњо машѓули рондану 
дастгир кардани чобуксаворони биёбонї буданд. Дар чунин њол 
Искандар салоњ намедонист гуфтушунидро.

Пеш омадани пирмарди скифї вазъро дигаргуна кард: «Ё би-
куш маро, ё бипазир моро!»

Искандар хеле андешаманд монд. Ба ёрон ва дўстон нигарист. 
Боз пирмардро синча кард:

— Бошад!
Пирмарди тангчашми фарохпешонї дерёз нигарист ба љавони 

мусаллањи нерўманд, вале дар синну сол љавон, миёнаќади мал-
ламўй ва фикр накард, ки ў Искандар аст.

— Моро шоњи љањонгир Искандари Маќдунї мебод!
— Манам Искандар... – сипоњигарї накарда рост бигуфт 

шоњ.
— Ай шоњи љањонгир! Назди ту омадем, то даст кашї аз љанг 

ва оштї пеш орї.
Искандар баланд хандид ва фармуд:
— Агар њарфат рост аст, масхарабозї аз баройи чї буд?
— Шоњо! Масхарае нашуда аз љониби мо. Кўтоњие гузашт. Мо 

скифњо хуб донем, ки пархош нозебост инсонро.
Искандар пиндошт њазён гўяд. Чун диќќат дод, дарёфт муроди 

пирмардро.
— Аљаб шоњї, аљаб љанговарї. Туро фарќ набувад, ки бо кї 

љангї. Порс њам баройи ту як, сак њам, скиф њам, массагет њам, 
суѓдї њам, бохтарї њам, хоразмї њам... Њамаро зеру забар кардан 
мехоњї. Агар чунин ту, бояд бо обу оташ биљангї, бо даррандаву 
чаррандаву хазанда низ биљангї...

Искандар дамид, тафсид, сурх шуд. Тањќир донист чунин фар-
мудани пирмардро ва оташ гирифт:

— Чї иддао дорї?
— Иддао ин аст, бозгардї. Њељ кас ба куштан сер нашуда, њељ 

мулк ба сўхтан обод нагашта, њељ дузд ба бурдан ќаноат накарда... 
Ту чизеро хоњї, лоимкон бувад: миёни забардасту зердаст, љанобу 
ѓулом дўстї набошад њељ гоњ.

— Бирав! Туро кї хонда ба ин љо? – сахт гуфт шоњ ва донисту 
дарёфт, ки касе чунин тањќир накарда шоњро: нарм, баодобона 
ва бохирадона.

— Ай шоњ, агар майли бо скифњо љангидан дорї, хоњиши љан-
ги љањониро дорї. Агар чунин, тамоми мардуми озодихоњи дунё 
зидди ту хоњад бархест.

— Бигўй њамагонро! Хоњанд, ки замин газанд, бархезанд!
Пирмард норозиёна бирафт.
Искандар гумон надошт, ки миёни бодиянишинон низ доноён 

њастанд.
Дар ин фурсат сипоњи Искандар пурра убур кард рўдро. Ва 

њамин ки саворони зарбазани як њазору дувистнафара Яксартро 
гузаштанд, тохтанд бар скифњо. Аз рўйи наќша бойист нобањангом 
зарба мезаданд. Бодиягардон низ сахт омодагї доштанд. Аммо 
ба макру њиял вонамуданд, ки тарсустанд, тоби овард надоранд, 
рў ба фирор оварданд. Ва андар биёбон камонак шуданд; сари 
асбонашон боз сўйи сипоњи маќдунї гашт. Нимдойира шуданд 
ва ѓайричашмдошт якбора саворони мусаллањи маќдуниро дар 
њалќа оварданд. Тирборон карданд ва ѓайб заданд.

Лашкаркаши беназир усули набарди ононро донист ва пиндошт 
боз чунин тохт оваранд. Ў низ тарзи ситези хешро дигаргуна орост: 
камонварону саворони шамшерзан ва сипоњи пиёдаро пеш андохт; 
аз пас саворони зарбазану найзавару сипардорро гузошт. Ва чунон 
омода ба набард шуд, ки бо Доро њарб мекарда бошад.

Пайдо гаштанд скифњойи асбтоз бо усули љанги аввал.
— Кушодтар! Фарохтар!!!
Њамин ќадар садо дардод Искандар ва сипоњ донист, ки нагу-

зоранд скифњо њалќаро танг гиранд. Онњо, ки умеди танг кардани 
њалќаро доштанд, чандон омода набуданд ба чунин њарб; њолиё 
пештар рафта њамлавар шуданї буданд.

— Бидарронед!!!
Маънийи ин амр низ рўшан буд. Майдони сипоњи маќдунї 

фарохтар мешуд. Онњо ба њуљуми сахт гузаштанд. Гўйї њалќањойи 
силсилайи амонати скифњо бо зарбањойи гарону сангини искандарї 
баргусаст. Маќдуниён рањо шуданд аз њалќа.

Скифњойи тарсу гўё ки љон дар каф дошта бошанд, «пушти 
ману тири маќдуниён» гурехтанд. Онњо ба гармову тамузи тобис-
тон ва сањройи беоб нигоњ накарда, то аз пой мондани асбон, то 

рў ба регзорњо афтидани пиёдагон; аз ташнагиву гушнагї ноњол то 
охир тохтанд. То замоне ки хуршед даруни реги тафсон фурў рафт. 
Ва шабању ангорайи онњо даруни пардайи сиёњ нопадид гашт.

Искандар низ дунбола нагирифт, ки мавзеъ ва мавќеи боди-
яро намедонист. Лашкари маќдунї зиёд кушт, зиёд бандї кард. 
Шуморайи асирон аз њазор гузашта буд. Искандар фављеро асир 
гирифт, ки саду панљоњ љанговар дошт ва миёни онњо пешвойи 
эшон Сатраки бо нангу ор буд.

Сатракро гоње назди Искандар оварданд, ки сараш дард дошт 
ва аз талафи ин љанги бемаънї фикр мекард, ки дар набарди Гов-
гомол чунин талафот надода буд. Њам месўхт, њам мегирист ва њам 
нафрат дошт; њатто ба љанг нафрат дошт, ки бори нахуст чунин 
андеша ба сараш зад.

— Сари туро мор газид, ки дубора хурўљ кардї?
— На ман, шоњ. Скифњойи он сўйи Танайис (Дон) ин корро 

карданд.
— Ту чаро сарвар шудї?
— Ман чун гаравгон будам, шоњ. Агар ба ин новард сар на-

будам, сари маро гирифта буданд.
— Дурўѓат зиёд бошад. Картасис бародари туст?
— Оре, шоњ!
— Пеш аз мурданаш гуфт, ки бародарам маро фармуд, ки 

Искандарийи сохтайи шуморо вайрон созам. Ту бародари Кар-
тасис њастї?

— Оре, шоњ!
— Пас, ту дурўѓ гўйї ё бародарат?
Китф дарњам кашид Сатрак.
— Агар ту нафармуда будї, ў нагуфта буд.
— Шояд... Лекин ў баройи љонашро рањонидан ба ман тўњ-

мат задааст. Чунон ки арз кардам: моро скифњойи ѓарбї ба танг 
оварданд.

— Агар ин рост аст, чаро шумо бо скифњойи он сўйи Танайис 
наситезидед, то ман шуморо љонибдор бошам?

— Ба чунин пурси шоњ ман танњо посух дода наметавонам, 
зеро мо њамхун, њамзабон ва њамљавор њастем.

— Пас, мо – бегона, бо бегонагон љангидан осонтар бувад. 
Њамин тавр?

— На. Бо бегонайи зўр ва доно ва сарфармондењи бузург чун 
шумо љангидан сањл набувад. Ман ёд надорам, ки ягон бор љангро 
бохта бошем. Њатто Куруши оламгир аз дасти масагетњо сар гум 
кард. Вале ба зўр тан бояд дод.

— Њм... Маккор... – он чї дар сар дошт, ба забон овард Ис-
кандар ва поймардонро ишора кард: — Биоваред!

Сатрак як ќад парид, ки амри шоњ чї маънї дошта бошад. 
Пас онњо Картасиси бастадастро оварданд ва аз дари саройи шоњ 

ворид гардонида, боздоштанд. Бародарон њайратзада ба якдигар 
нигаристанд. Искандар пурсид Картасисро:

— Њамин шоњи скифњо туро фармуд, ки Искандариро оташ 
занї?

Аммо Картасис посух нагуфт. Искандар Сатракро пурсид:
— Ту амр кардї, ки бародарат Картасис оташ занад Искан-

дариро?
— Чунин амру фармон набуд, шоњ. Скифњо рўдро убур накар-

даанд, чї гуна шањракро хароб гардонанд. Агар чанд тан омаданд, 
ба тамошо омаданд, ки чаро аќли мо нагирад чунин рўйи об бино 
сохтанро... Агар бародари ман Картасис чизе нољо гуфтааст, љон 
ширинї кардааст.

Картасис мисли асби ситомаш сахт кашида пойи беќарорї 
мекўфт, ки чаро бародараш чунин дурўѓ гўяд ва ўро ба коми 
аљал андозад.

— Оре, љон ширин, бародар, вагарна ту пеши шоњи маќдунї 
чунин дурўѓ набофта будї. Ту он найї, ки баройи рўдро убур 
накарданам ва шањракро оташ назаданам маро силаву гўшмол 
кардї? Тарсу хондї?

— Тут...тут...
— Осуда бошед, одати бародарони тахтхоњ чунин бувад: њар-

ду кўшанд, то якеро кушанд. Зеро «ду подшоњ дар як иќлим на-
гунљад.» – фармуд Искандар.

— На, шоњ, – эзоњ доданї шуд Картасис: — Маро тахту бахт 
зарурате надорад. Ман хостам љанг нашавад. Аз ин рў гуфти ба-
родарамро иљро накардам. Зеро мо як бор паймон баста будем, 
то наситезем ба њамдигар. Паймоншиканї кори безеб. Мартабаву 
обрўйро паст мекунад. Ва дигар бор чун паймон бандем...

— Чї гуна паймон?! – сахт гуфт Искандар. – Шумо миёни 
худ муайян созед, ки кадоме љурм доред! Ман зиёд дидам чунин 
сањнањоро. Бахти ман: бародарон дар њар мулк баройи хешро 
сапеду озод гардонидан њама бори гуноњро ба сари якдигар бор 
мекунанд. То мўй аз хамир људо кунї, сарњо људо шаванд. Ман 
надонистам, ки худоён чї гуна инсон халќ кардаанд? Мард он 
бувад, ки шамшер дар гарданаш гузоранд, ќавл дигар накунад.

— Аз сар то њол як чиз гуфтам, шоњ: Сатрак маро фармуд, ки 
Искандарї хароб кунам, накардам. Боќї шоњ донаду ў.

— Њммм... Сатрак чї пешнињод дорад? – гардан тофта пурсид 
Искандар.

— Агар ањду паймон дигар шавад, чї бойигарие скифњо дошта 
бошанд, аз они Искандар гардад...

Сатрак хомўш монд, то Искандар чї фармояд. Искандар хомўш 
буд, то сарвари скифњо чї афзояд:

— Бењтарин зану духтари скифї они Искандар гардад...
—...

— Ва бењтарин асб...
—...
— Ва бењтарин дороийи скифњо...
— Бењтарин дороийи скифњо чист? – таваљљўњ кард Искандр.
— Бењтарин дороийи скифњо – Сатрак...
— Сари Сатрак! – пурра кард Картасис.
— Ман, ки дорам Сатраку сари Сатракро?!
— Пас мулк они Искандар бувад!
Фармуд Картасис ва Искандар љониби Сатрак нигарист.
Сатрак: — Њамин тавр, шоњ.
Искандар: — На! Маро Спитамон мебод!
Сартак: — Спитома гурги борондида бувад, сари ўро овар-

дан...
Искандар: — На. Сари ў маро лозим набувад. Ўро зинда биё-

варед.
Сатрак: — Ин кор аз дасти ман наояд. Сарам гиред!
Искандар: — Искандар то имрўз сари шоњеро нагирифта-

аст...
Сатрак: — Магар Доро...
Искандар: — На, Дороро ман накуштаам, шумо куштед, дўс-

тонаш.
Сатрак: — Чї гуна мо? Мо, ки ўро надидаем, нашинохта-

ем...
Искандар: — Шумо на, вале шумо баринњо...
Сатрак: — Нааа... Моро расид, ки Искандари маќдунї кушта 

шоњи Порсро.
Искандар: — Дидед, бод чї дурўѓ меорад аз Порс то Суѓд: 

Воќеан, шумо бо суѓдињову бохтарињо дўст наед. Њар гоњ тохт 
меоваред, нобуд мекунед ва ѓорат. Тохтњойи шумо бодиянишинон 
ба олам пањн шуда. Агар тохтутозу ѓорат ва бедодиатон набуд, мо 
ин шањракро насохта будем. Шањрак саддест, ки дигар шумо ба 
ин соњил нагузаред. Мардумони тамаддунашон ба љое расидаро 
нороњат накунед.

Картасис: — Мо накардаем чунин. Мо дўст њастем бо суѓдњо. 
Паймони иттифоќ дорем. Якдигарро мадад кунем.

Искандар: — Чун?
Картасис: — Духтар дињем, духтар гирем.
Искандар: — Агар душман ба сари яке ситезад, мададёр ша-

вед?
Сатрак: — Нашудааст. Дар чунин њол њар тойифа бори хешро 

кашад.
Искандар: — Њо, донистам: шумо дар ин љо љангед, Спитамон 

дар Мароќанд ситезад, бохтарињо дар Ориё овард кунанд ва...

Якбора таъхиру таваќќуф кард Искандар, то чї ояд аз эшон. 
Онњо низ хомўш буданд, ки шоњи маќдунї имтињон кунад, то чї 
ояд аз забонашон. Искандар боз кунљкобї кард.

Искандар: — Яъне шумо бо Спитамон дўст њастед ва ўро 
фурўхтан нахоњед?

Сатрак: — Фурўхта натавонем...
Искандар: — Чун?
Сатрак: — Зўрамон нарасад.
Искандар: — Агар зўр надорї, чаро љанг хоњї?
Сатрак: — Њељ гоњ нахостаам. Зарурате пеш ояд, аз рўйи тавон 

ватанро њимоя хоњам кард.
Искандар: — Ватанро андаруни хона њимоя накунанд. Баройи 

он ки ватан осуда бошад, бояд битозї! Биситезї.
Бародарон беихтиёр ба њамдигар нигаристанд, валек чизе на-

гуфтанд.
Искандар: — А? Тавонї? – ба Сатрак рў овард.
Сатрак: — Чиро?
Искандар: — Спитамонро!
Сатрак: — На! Ин кор аз дасти ман наояд! Сарам гиред!
Искандар ишора кард. Сатракро бурданд. Картасисро гузо-

штанд.
Картасис: — Ман хоњам овард Спитамонро...
Искандар: — Чї гуна? Шумо, ки аз сояйи ў метарсед?
Картасис: — Дигарон тарсанд. Ман тарсу наям.
Искандар: — Пас чаро бародарат туро тарсу хонд?
Картасис: — Зеро ки амрашро иљро накардам.
Искандар: — Ва амри маро иљро кунї?
Картасис: — Оре, шоњ!
Искандар: — На! Шумо паймон доред. Набояд паймон ши-

канед.
Картасис: — Чї гуна паймон, шоњ?
Искандар: — Шумо бояд зидди маќдуниён яктан биљангед, 

аммо имкон надоданд.
Картасис: — На, шоњ. Ман аз аввал зўру тавони лашкари маќ-

дуниро дониста будам. Зеро шикастани миёни сипоњи Порс кори 
хурд набуд. Мо њама аз ин љанг сабаќ гирифтем, ки бар зидди 
артиши Искандар наситезем.

Искандар: — Ва орї Спитамонро?
Картасис: — Бале, орам!
Искандар: — Ту озодї, Картасис. Аз пайи Спитамон бишав!

* * *
Ва баъд Искандар тасмим гирифт, ки андар шањраки Искан-

дарийи таъљилї сохтааш базми пирўзї орояд ва кўфти роњи дуру 

пархошњоро барорад. Рўзи аввал бо Барзину писари дўстрўяш 
Геракл фароѓат кард. Валек хеле парешон буд. Зеро талафоте ки 
дар љанги дирўза дод, дар љанги бузурги Говгомол надода буд. 
Ва чунин пархош суде наовард маќдуниёнро. Душман на шањр 
дошт, на диж дошт, на хазина дошт ва сарвате. Љуз зиён ва талафи 
дўстон ва асбон чизе набардошт. Аммо ба пирўзї шод бувад шоњ. 
Рўзи дигар њама сипоњи пирўзро ба боргоњ хонд: дар сањни фарохи 
Искандарї љой дод; горди махсуси «Дўстон» наздиктар буд ва љон-
дорону табори ў дар айвони кушоди бар об сохта маъво гирифта. 
Геракл њамроњи модараш лаби айвон нишаста ба об менигарист, 
оби равон чашмашро рабуд ва ў пиндошт, ки кўшки нишастааш 
рў-рўйи об боло медавад. Завќ буд ё њаяљон, ки писарак як лар-
зиду хам хўрд ва модари њушаш ба моњиёни аз об боло љаста буд 
ва надонист чї гуна писар ба об рафт. Фарёд зад ва зуд обдонњо 
хештан ба об андохта Геракли рўйи об дањонкушодаро дошта 
бароварданд. Искандар аз ин њол ѓазаб накард, балки бо ифтихор 
гуфт: «Воќеан ту Гераклї, писарам!» – бузургиву ќањрамонињойи 
Геракли диловари асотириро ёд овард Искандар.

Ва базм орост. Мисли базмњое, ки дар пирўзињо дар толору 
тарабхонањойи худиву ѓайр ороста буд. Њолиё низ тамоми шањрак-
ро тарабхонайи хеш дониста ончунон пирўзиро базм карданї 
буд, ки мардумони дуру наздики мулку макон донанд. Бавижа 
њалќони шимолї, ки бо њар бањона он сўйи рўд пайдо мегарданд. 
Ва њамин чизро Искандар дониста дар он сўйи рўдбор сарпо-
су посбонњо гузоштааст, то љашни пирўзиаш хубу хуш гузарад. 
Базм аз шабнишинињойи анъанавийи искандарї. Њамон дўстони 
зиндамонда, сипањсолору сипањбаду сарфављу сарбозони љанги-
да ва гетерњойи нозанину табор ва њама гуна хидматгузорони 
сипоњу хонадони шоњ. Ромишгарону ширинкорњо. Боз Тойису 
Эрис арѓушт мераванд дар пояйи тахти сафарийи шоњ зону зада 
ва лўлиёна як даст дар миёну як даст болойи сар домани кушоди 
пироњан давраву чанбар гардонида. Майгусорї доранд. Бо љоми 
зарини порсї майи юнонї мехўрад ва баъзан шароби арѓувонийи 
ориёйиро њавас мекунад.

Ланика – гетери собиќадору њолиё доя Гераклро либоси тоза 
пўшонида меорад. Искандар ишора мекунад, ки шоњзодаро наздаш 
оранд. Ў либоси фохири шоњзодагї дорад порсиёна ва шоњ ўро 
сари даст бардошта «Шарќзод!» мегўяд ва њушёру маст баробар 
каф мекўбанд. Садойи мусиќї аз нав баланд мегардад ба хотири 
шоњзода ва садоњо меояд:

«Баройи шоњзода!»
«Баройи толеи неку бахти баланди Геракл!»
«Баройи оне ки аз об баромад чу Мўсо!»

Гарчї шоњзода њамайи инро дарку фањм намекунад, њамагон 
баробар каф мекўбанд ва Искандар писарро њар гоњ болотар ме-
бардорад ва Барзин табассум мекунад.

«Ягона шоњзодае ки побапойи лашкаркаши бузург мегардад! 
Зиндаву љовид бод!»

Искандар писарро ба майдон меорад ва ишора ба Барзин ме-
кунад, ки низ ба майдон ояд. Вале ў чандон ба раќсидан майл 
надорад; дилаш меларзад ва мадораш суст мегардад. Шохљоме 
меоранд Искандарро ва Барзин онро аз дасти сартаббох гирифта 
ба замин мерезад.

— Чаро чунин кардї, Барзин?
— Охир, бояд аввал ба ёди дўстон љуръае ба замин мерехтї ва 

баъд майгусорї мекардї. – Бањона овард Барзин.
— Мо ин корро кардем, Барзин, ту дар њарам будї.
— Густохї аз љониби ман шуд... Ту шоњ њастї, набояд аз 

шохљом бода хўрї. Туро соѓари шоњї мебод!
Искандар сар меафшонад сўйи Барзин, ки бењуда накунї чунин. 

Бояд чизе бошад ва фаросоти ман нарасад ба он. Баъд яккалинг 
ба раќс даромада, Шарќзодро гирд мегардонад ва Ланика пеш 
омада Гераклро аз дасти падар гирифтанї мешавад, аммо писар 
ба гардани шоњ мечаспад, ки маро хуш аст чунин њол, зеро Ис-
кандар на њар гоњ ба ў чунин имкон дињад. Ва шоњ шоњзодаро 
ба замин гузорад, то мустаќил пой кўбад. Вале шоњзода тарсида, 
магар аз об, ки ба по истодан нахоњад. Барзин бардорад ўро ва 
шоњзода аламзада гиряд.

Гетерњо гирдгардон; дастафшону покўбон арѓушт мераванд ва 
хандонанд. Баъзе ба њунари хеш ѓарра, масти њавойи мусиќиву 
раќси хеш ба тан, дасту бозу, домону нўки пойафзори худ нига-
риста, мустаѓриќ ба олами зебойї ончунон љилваю нозу карашма 
доранд, ки тазарв гоњи мастї.

Валек Искандар парешонї дорад, ба касе изњор карда наме-
тавонад. Ошўби Мароќанд ёд меояд, дар тањлука аст. Базмро 
парешон карда наметавонад. Агар якбора кўч бандад, дар чунин 
њол шањраки сохтаашро нобуд гардонанд. Зеро пурра барпо нага-
шта ва бегона тобад. Гоње ба он сўйи рўд менигарад, ки тамошо 
доранд базми ўро ва вањшиёна менигаранд ба базми мураттабу 
бонизоми маѓрибиён. Зеро базмњойи онњо њанўз њалќист ва гоњ-гоње 
рух медињад; љањру љањл дорад ва баъзан худфурўзї, худнамойї, 
худафшонї. Пойњоро пањну фарох гузошта, дастњоро болсурат 
дошта, ба сар пару боли мурѓон зада, ба рўй рангњо кашида, ба 
садойи таблаку табира, гоњо зарби даст ва садойи махсуси гулўйї 
ва ављи ларзиши лабњо раќс мекунанд. Њолиё аз дур мепоянд чаш-
ми дидбонњоро дуздида аз паси буттањову найистони лаби об.

Шабњангом зебову хушрў тобад ин манзара: гоње ки ма-
шъалњойи сари чароѓпоя, тани сутунњо, равоќу шањнишин ва 

гўшабомњо фурўзон гарданд. Њар он чї андар канори рўдбор 
аст, андаруни Сайњун низ намоёну фурўзон бувад. Вале воруна. 
Њатто сутунњойи дар об шикастайи кўшк. Оташи зери дег њам 
метобад дар об. Ва ин чиз кўчиёни биёбониро мароќангез бувад. 
Онњо андаруни об хуршеду моњу ситорањо ва баъзан сурати чангу 
гардгирифтайи хешро дидаанд, аммо чунин манзарайи зеборо, ки 
њам дар њаво бошаду њам дар об бори аввал мебинанд. Ва фардо 
ин мушоњидањоро ба њамнишинони нодида ќисса хоњанд кард.

Вале шоњи маќдунї нољўрї дорад ва дар чунин вазъу њол аз 
Аристандр ё Барзин чизе пурсида наметавонад, балки бодахорї 
карданист то сияњмастї, ки ѓуборњойи дашти сўхтаро барорад. 
Ва зери пардайи тира гоњ-гоњ Мароќанд ёдаш меояд, ки оташ 
гирифта бошад. Худ аз зуд меѓуррад, ки касе дилу гурдае надо-
рад, ки баъди оташ гирифтани рустойи Суѓд овард кунад. Љайши 
маќдунї бо сарфављњойи боэътимоду размида сафарбар шуд ба 
ёрийи даставу гурўњњойи дар маркази Суѓд буда. Ба назари ў, 
бойиси ташвиш набояд бошад.

БаНди ПаНЉуМ

Лашкари сењазорайи Менодеми сипањсолор шаборўз асб ме-
ронд, ки биёбони гармизоро убур карда, аз канори Танайис то 
маркази шўридайи Суѓд Мароќанди ободон расад, ки дар он љо 
Спитамони ватанхоњ хурўљ кардааст. Муроди яли суѓдї пайи мењ-
монони нохондайи љоњталаби маќдуниро аз ин покбум рўфтан буд. 
Аз рўзе ки Доройи Кудумон андар канори рўдбори Граника пушт 
ба душман гардонда рў ба гурез овард, Спитамон андеша меку-
над: «Чї бояд кард?» Ба пурси хеш посух ёфта наметавонад. Зеро 
сатрапњойи вилоятњойи Порс, сарлашкарон, сарфављњо, солорони 
сипоњу гурўњњо дар сухан яканду дар амал људо. Њамон тарзе ки 
маќдуниён таъна бар порсњо зананд. Зайле ки рањорањ Спитамон 
диду донист ва гоње дар чунин нобакорињо шарик низ буд. Ва 
њолиё андеша дорад, ки иттифоќчиёнаш масагетњо, скифњову са-
койињо ва дигар тойифаву ќабилањойи кўчї, бохтарињо, эронињо 
дар лањзањойи танг аз ў рўй хоњанд тофт. Медонад одати эшонро. 
Аз ин рў Спитамони Суѓдї танњо ба донишу мањорати љангиву 
бозуйи мардуми хеш бовар дорад. Бисёр дидаву бовар карда, то 
ба ин љо расид. Ва медонад, ки аллакай хабари ошуфтани ўро ба 
Искандар расониданд ва аз ў дастур гирифтанд. Ба роњ афтодани 
сипоњи сењазораро низ донад.

Аз ин рў роњу равиши љангийи хешро дигар кард: ў омўхта буд 
усули набарди маќдуниёнро. Онњо душмани гурезонро то охир 
дунбола мегирифтанд, то замоне ё љое ки дар тангное ё убургоње 
гулўгираш кунанд. Бино бар чунин љанг Искандар чун сипоњи 
маѓлуб рў ба фирор овард андар биёбони моваройи Мароќанду 

Сайњун. Сипоњи тозафиристодайи Искандар ба фављњойи андар 
Мароќанд гузоштааш нарасида, чун фављи шикастхўрда гурехт. 
Ў рў ба скифњо фирор кард ва якбора дар биёбони кушод ѓайб 
зад.

Дар чунин гирўдор сипоњи дунболагири маќдунї дучор омад бо 
скифњо. Онњо то дарёфтанд, ки бо скифњойи паймонбаста мељан-
ганд, кор аз кор гузашта буд. Спитамон аз фурсат истифода карда, 
бо скифњо ёр шуд ва овехтанд андар биёбони кушод. Скифињо 
шашсад нафар саворони чобуксавор буданд. Ончунон овезу ситез 
шуд, ки дашт дуд кард. Сипоњи нопуррайи маќдунї аввалин бор 
бо фављи тавонойи шарќї дучор омад ва тавону нерўйи душманро 
дида, пас нишаст. Гўйї асбони љангийи маќдунї имкони рў ба 
гурез овардан наёфта пас-пас мерафтанд ва њамон зайл ба думѓоза 
менишастанд. Гумон меравад, ки скифњо аз паймоне ки бародари 
шоњи скифї Картасис бо Искандар бастааст, огоњї надоранд. 
Спитамон низ аз чунин паймон воќиф нест. Вагарна аввал бо 
онњо овард мекард ё бо онон намеомехт.

Сипоњи тозарасидайи маќдунї на ба Киропол расид ва на ба 
Мароќанд. Балки дар нимароњ биомехт бо фављњойи кўњнайи 
дар Мароќанд чун дастањойи пирўз монда. Вале ба зўру зарб ва 
диловарийи сипоњи суѓдї ва чобуксаворони скифї тоб наоварда 
пас нишаст ва аз њамворию биёбон ба доманайи кўњњо дакка хўрд. 
Чунки онњо шаройит ва мавќеи сарзаминро намедонистанд ва 
гўйї дар тирашабон аз таваккул роњ мепаймуданд. Тахтапушт 
ба ќаторкўњњойи рўди Нимич ва рўй ба лашкари суѓд, таќрибан 
панљ фарсах дуртар аз шањри Мароќанд мељангиданд. Чунон ки 
лашкари Спитамон ногањон дар биёбон ѓайб зада буд, сипоњи 
паснишини маќдунї низ андар канори рўдбор ѓайб зад. Ва чун 
харгўшони тарсу якбора даруни бешайи сабз фурў рафт.

Спитамони сурхпўсти бузургчашм, ки рагчањойи сурхи хунгард 
дар сапедиаш дида мешуд, як даста оташро мемонд. Мўяш фати-
ла ва пўсти рўяш таранг, биниаш теѓдори рост, пешонї фарох, 
абрўвонаш низ рост, дандони раддайи симзада дорад аз миёни 
ришу мўйлаб дандони мор барин метобад. Барбастайи расоќомати 
китфу бозудор, сарсина бурунљаста. Чашмонаш тез, нафасаш тез ва 
хунаш тез. Зуд дармегирад; чун равѓанаш зиёд аст, ба зудї хомўш 
намегардад. На Доро монад ўро ва на Бесус. Макраш кам, вагарна 
Искандарро мемонд. Ба њайат бузургтар аз Искандар… Њолиё 
дар баландийи Саразм болотар аз дижу кўшк нишаста дарёободи 
сердарахту бо буттањойи ангату сияњбеду зарбеду гули газ пўши-
даро аз назар мегузаронад ва пиндорад, ки бехи њар бутта куштае 
хобида ва нимљонњо аз чавгони бедњо мадад љуста даст меёзанд, 
то дошта аз љой боло шаванд, аммо мадорашон намерасад. Љанги 
хунин буд љанги имрўза. Њоло њам нафаси Спитамони диловар 
тез аст, набзаш тезтар мезанад, дилаш зудтар метапад ва шукри 

Яздон мекунад, ки мададёр ва ёрманд бувад. Агар ранги нишасташ 
љангро идома надода, омада бар ин теппача менишаст, маќдуниёни 
њаллагар ва ботаљриба роњу равиш пайдо карда, сипоњи суѓди-
ро дар буни буттањо якмарг мекарданд ва онгоњ рўдбор аз хуни 
суѓдиён ранг дигар мекард, вале дар ин пархош хуни маќдуниён 
оби мусаффоро сурх гардонд. Чун савора ба дунболи гурезањойи 
маќдунї даруни беша рафтан имкон надошт, Спитамон фармуд 
пиёдагон дунбола гиранд ва саворон пешгардон бо роњи Саразм 
рафта чун найњойи беша сарбозонро сар зананд.

Саворсолори маќдунї Ќорун худсарона фављи савори маќдуни-
ро ба соњили дигари Нимич гузарониданї шуд, даставу гурўњњойи 
дигар рањгум буданд. Њар кас ба сари худ амал мекард, рўзи сипоњи 
Порс ба сари сипоњи маќдунї омада буд.

Пиёдагардони якунимњазорайи маќдунї бо шасти аз беша 
баромадан худро ба рўд заданд, то онро убур карда дар њимо-
яйи саворони Ќорун бирасанд. Саворони суѓдї чун бесомонийи 
эшон диданд, фурсат ѓанимат дониста, тохтанд ба сари онњо. Тир 
мезаданду найзаву синон шиноваронро ва онњоеро, ки ба карона 
расида буданд, бозмекашиданд ба об ва сар даруни об дошта, 
нафасгардон мекуштанд. Њар олоту аслињайи љангї, ки буд, ба 
кор даромад, ба љуз табира ва карраной. Хун омехт обро ва дуд 
баровард рўд.

Поёнтар аз дижи Саразм љазирайи хурдест сабзпўш: оби соњили 
рост хингу регдор ва љўйбори чап тоза меояд; зеро ин об аз Фушун 
људо шуда зери рег меравад ва полида гашта, бо нањри миёни 
беша суст љорї шуда, поёнтар мазраъњоро шодоб мегардонад ва 
пасобаш боз ба рўди бузург мерезад. Њолиё сипоњи савораву пиё-
дайи маќдунї андар ин љазирайи сохта љойгиранд ва аз гуруснагї 
заргўшњоро дунбола мегиранд. Аммо рўњи сайёдї надоранд ва 
баъзе аз бемадорї даст сўйи гўшдарози зери бутта љой гирифта 
наёзанд. Дастайи Менодем, фављи Андромен ва тарљумон Фарнух 
аз зарурат ин љо маъво гирифтаанд, вале ёройи набард кардан ё 
аз њалќа баромадан надоранд.

Скифњойи савора тохт оранд ононро ва баробари ба њаво па-
ридани товусњо тир бар онњо зананд.

Спитамони тезњуш фурсат мувофиќ донист ва њалќаро танг 
кард. Дили љанговарони маќдунї тангтар шуд. Аз чунин азоби 
дерёз љон ба лаб доштанд ва лањзайи пошхўрдан расида буд. Аммо 
умед доштанд, ки њолиё Искандар даррасад ва онњоро аз банди 
обї рањонад. Сарфављњо, сипањбадон ва ялони маќдунї машварат 
оростанд: сўњбат кўтоњ карданд, ки аз чунин бандњо зиёд растаанд 
ва боз як зўри Искандарї зананд. Ва якбора њалќайи тангома-
даро гусастанї шуда, дамиданд. Пархош карданд тан ба тану 
даста-даста ва мемонд ин овард љангњойи ќабилавию авлодиро. 
Шамшерзанони суѓдї далериву диловарї доштанд; камонварони 

скифї тир мезаданд. Канори об, буни дарахт ва зери њар бутта 
мурдае буд ва ќисми зиёди мурдањо даруни об буданд. Рўдбор сар 
људо мебурд ва тан људо. Зиёд куштанду бисёр асир гирифтанд. 
Њайратзада буданд бандиёни маќдунї, ки чї рух дод бо онон, ки 
ба чунин њол афтоданд. Зиёда аз ду њазор сипоњи маќдунї нобуд 
шуд.

Хабари талафоти бемислу монанди маќдуниён андар рўдхо-
наю бешайи Политимет1 Искандари Маќдуниро ѓамї гардонд. 
Айши шоњ мунаѓѓас шуд ва дер гоњ сар ба каф нињода ба андеша 
рафт, ки асбоби бебарорийи сипоњи маќдунї дар чї бошад. Вале 
дарёфт накард. Худ ба худ ба хулосае омад, ки норизо будани 
сарбозони маќдунї ва дигар иштирок накардани шоњ дар набард. 
Ва боз андеша дорад, ки Спитамон ќасди њамаро биситонад аз 
онњо. Сарони лашкар, устодон, пирони корро бозхонд ба девони 
Искандарийи Аќсо ва машварат орост. Дарёфту ба касе нагуфт, 
ки Пармониёни сипањсолор нарасад сипоњи ўро, раёсати ўро, 
машварати ўро. Беќарорї дошт ва зуд-зуд аз пайки оварда хабар 
пурсон мешуд, ки Спитамон чї мардест.

Пеши назараш суѓди зардинапўсти сурхмўйи ажриќичашм 
меомад ва шоњи љањонгир дандон гиз мекард, ки нарасад лашкари 
ўро чунинон. Олуѓда буду мехурўшиду ситез дошт, ки пўсти ин 
рўйинтани тањљойиро зинда ба зинда канад. На Порс дошт чунин 
шерро, на Бохтар ва на Ориё...

«Ба сўйи Политимет!!!»
Њар чизе дар дил дошт, бо ин садо бурун овард. Сипоњи савору 

пиёдайи ў дарёфтанд, ки шоњ ташна шуда ба хуни сатрапи Суѓд. 
На шањраки Искандарї, на кўшку кошона ва њараму љоњу љалол 
ба назараш натофтанд. Ў нимпўшидаву ним нопўшида якпой дар 
рикобу пойи дигар кашол љилави Бусефали пир гардонд сўйи Суѓд. 
Чањорнаъл гиронд асбонро. Сипоњи пиёда супурд Кратерро. Он 
ќадар тунду тез мерафт горди ў ва фављи савора, ки гарди тира 
боло шуда аз замин рўйи хуршедро мепўшид. Он чунон таку тоз 
дошт, ки њељ лашкар надошта. Ба назар менамуд ва аз дили баъ-
зењо мегузашт, ки асбон то Политимет нарасида пешпо хўрда, аз 
ташнагиву бемадорї мемиранд. Вале лашкаркаши бузург ба чї 
умед дошт, ки болдор мерафт. Агар дар њама лашкаркашињояш 
осуда, ором ва бо тањаммул буд, њолиё ошуфта, парешон ва тунду 
тез метофт. Ва хаёлаш пештар мерафт ба овардгоњ ва тасаввур 
мекард, ки разми рўёрў мешавад ва Бусефали ў њама асбонро 
зери сум меорад.

Ба чанд рангу навъ хаёлан пархош дорад ў ва дар њама намудњо 
пирўз меояд. Сонї усули куштани Спитамонро пеши назар меорад: 

1. Политимет – Зарафшон.

бо шамшер мепарронад сарашро; жўпин мезанад синаашро, ханљар 
мехалад љигарашро; сари найза бардорад танашро... ва боз зиёд. 
Чун њаяљони зиёд араќшораш мекард, боди таки асб њам онро хушк 
карда наметавонист. Ва њар бор, ки бо пушти даст араќро вирељ 
мекард, лањзае Спитамон ва љанги ў аз пеши назараш мерафт. Боз 
мехурўшид чу шери жаён ва медамид сари зин, ба назари худ кўњ 
мегашт, ки кўњи дигарро зада чаппа мегардонда бошад.

Биёбони канори Танайис ва регзорњо паси сар шуданд ва Ис-
кандар субњи чањорум ба Киропол расид. Ба назари ў ин роњ он 
ќадар тўлонї намуд, ки аз Пелла то Яксарт чунин дарозу пуразоб 
набуд. Бо њамон љањл, ѓазаб ва шўру шаре, ки шоњи маќдунї роњ 
паймуду ба Мароќанд ворид гашт, Спитамони Суѓдиро мељуст. 
Аммо ўро дар ин мулки обод пайдо накарда чу шери жаён ѓуррид 
ва чун шаѓоли сайд аз даст дода дандон сойид. Бо њамон оташи 
фурўзони тану даст рў ба рўдбори Политимет овард ва тару хушк 
бисўхт. Мардуми ќадоба ба кўњпора рў оварданд ва паноњ бурданд 
андар ѓору камар. Овозайи омадани Искандар водиро ба ларза 
овард. Рабуду хароб карду сўхту ќатл кард. Бетафовут бикушт 
хурду бузург. Тира гашт фазо аз дуди сўхтор ва оњи заифон. Хур-
шед рўй пинњон кард аз чунин кирдор.

Ва аммо дар љое пайдо накард Спитамони Суѓдиро. Скифњойи 
паймоншиканро. Пасон оварданд, ки Спитамон фирор карда бо-
лорў. Дунболагир шуд Искандар ва сари роњ њар чї пайдо шуд, 
бисўхту хароб кард, њар кї пеш омад, бикушт. Чу болотар бирафт, 
назди дижи хокиранги Саразм сї тан љавонони бањушу сарбалан-
дро бидид, ки дастобадаст силсилабанд гашта, пеши роњи сипоњи 
Искандарро мегирифтанд. Искандар, ки аз муроди эшон воќиф 
набуд, фармуд ињота кунанд ва даст гиранд. Вале дасти љавонони 
бељангу ситез таслимгашта чунон ба њам печида буданд, ки баъзе-
ро бо шамшер људо карданд. Баъд гоњи саф оростан Искандар аз 
эшон пурсид, ки чї иддао доранд? Ба сурўдан оѓозиданд:

«Сар медињему ба душман тан намедињем!
Љон медињему ватан ба душман намедињем!»
Искандар донист, ки мурод чист, давоми сурўди сї танро гўш 

накард. Фармуд:
«Ба дор кашед!»
Ва љустанд пояйи дор, пайдо накарданд.
Пирмарди аз љон гузар карда, ки наберааш миёни эшон буд, 

пеш омад ва гуфт:
«Дар ин мулк расм нест, ки касро ба дор кашанд.»
«Агар нест, расм хоњад шуд!» – сахт гуфт Искандар ва бори 

дигар амр кард, то пояњойи дор пайдо кунанд.
Сўйи ќаср рафтанд, ба беша хамиданд. Сї пояйи дор сохтанд 

дар тали баланди канори Политимет. Дуртар аз дижи Хинг тал 
дар љое воќеъ гашта буд, ки чањор љињат метофт: Мароќанд, ќа-



244

торкўњи Фушун, силсилакўњњойи Њисор ва кўњњойи зина-зинайи 
Офтобнамо. Чун имрўз тира буд ва рўйи рўдбор меѓгирифта, љуз 
ѓубор чизе ба чашм намерасид.

Сї њалќа кашол буд ва аз боди рўди Фушун алвонљ мерафт чун 
ятимони беќарор. Ва сї ќотил назди пояњо истода мунтазир буданд 
фурсати њалќа ба гардани љавонсуѓдиёни бедор андохтанро.

Сї тан на орзуйи ситез доштанд, на пойи гурез. На сахт ме-
гуфтанд, на саќат. Хомўш, вале сарбаланд ва сарсинањо дамида 
ба ранги пирўз.

Чун фармуданд, ки сї тан зери дор раванд, боз даст ба даст 
шуданд онњо; њатто панљањойи шамшербуридайи хуншор печиданд 
бо панљаву бозувон ва сурўданд шеъри озодї:

«Сар медињему ба душман тан намедињем!
Љон медињему ватан ба душман намедињем!»
Искандар биандешид ба хеш, ки агар љасуру родмарду ди-

ловаранд, чаро набард накарданд; ба пешвози марг бо сурўди 
миллийи озодихоњї баромаданд? Хеле сар шикаст Искандар, то 
замоне ки онњо сурўдхонон як љону як тан зери дор шуданд ва 
пањлўйи њалќайи муњаррик ќарор гирифтанд: «Ё баройи гурезони-
дани сарварашон Спитамон буд?» Чашми шоњи маќдунї ба онон 
афтид, ки сарашон абр месояд.

Хуршед њанўз њам рух наменамуд. Вале якбора намуд, ки дар 
саќфи осмон метозад. Вале њарчанд он сї тан сўйи боло нигариста 
муайян кардани шуданд, ки хуршед чї гуна давад, яќин карда на-
тавонистанд, балки дарёфтанд, ки бод вазида меѓро сўйи машриќ 
мебарад ва ин хокистар рўйи ойинаро тоза мекунад. Рух намуд 
хуршед ва чашми он сї танро рабуд. Зеро он сї ватанхоњи суѓдї 
заминро паст дониста, сарбаланд бар он ташти зарини гунбади 
минуйї менигаристанд, то сарбаландона бељурму гуноњ сар су-
пуранд. Ањура Маздойи бузург донад, ки маликурруми оламсўз 
ононро љабран нобуд мекунад.

Ќотилони маќдунї дудаста њалќањоро кушод медоштанд, то 
ба гардани озодмардони суѓдї биандозанд ва падањойи нимпў-
сидайи аз њар љо овардаашонро пой зада, аз зери пойи онон дур 
андозанд ва љасади љавонони суѓднаљод муаллаќ монад андар сари 
дор. Вале Искандар дид, ки љавонон болобаланданд ва пояйи дор 
пастї мекунад, кор бо задани зеркундањо сомон наёбад, балки 
пойи онон ба замин расад. Масхарабозие шавад.

Сї тан беист гоње чашм пўшидаву гоње кушода рўй ба хуршед 
сурўди миллї мехонданд. Гоњ ѓаши Искандарро меовард ва гоњ ба 
њарфи тарљумон бодиќќат гўш дода мефањмид, ки радон чї хуб 
мегўянд, то чї андоза ватану халќу ин кўњсору обу гилро дўст 
медоранд «покбум», «бињишт» ном баранд онњо. Чизе танг омад 
гулўяшро. Даст бар гулў бурд ва сойид. Донайи буѓзї на фурў 
мерафт ва на бурун меомад. Ѓайри ихтиёр буд чунин рафтори ў. 

Чашмдор буд, ки њолиё пада аз зери пояшон меравад ва њалќа бар 
гарданашон танг меояд ва гулўйи озодагон низ чунин донадор 
мегардад ва баъд...

Пой заданд љаллодон падањоро. Вале на њама аз зери вазни 
гарони онњо бурун рафт. Зеро пойу вазни онон пахш мекард па-
дањойи нимпўсидаро. Оне ки рафт, пойи суѓдї ба замин расид, 
оне ки нарафт, љавонсуѓдиро баланд медошт.

Ва њолиё низ сурўди миллийи озодагон аз як забон садо ме-
дод.

— Озодї бахшидам эшонро!!!
Садо дардод Искандар родмардийи ононро дарёфта. Ва боз 

чизе буд, ки бори нахуст амри ў аз ѓайб иљро нашуд: њалќањо 
надавиданд ба гардан.

Ќотилони њайрону ба ларза омада дасту по хўрда, њалќањо аз 
сари мањкумони марг бозпас мекашиданд, ки чї шуда бо шоњ.

Сї тан њанўз сурўданро идома медоданд, то Искандар бифањ-
мад, ки муроди онон озодийи сї тан набуда, намойишашон зидди 
љангу хунрезист ва забткорист ва тохт ба сари дигар халќон овар-
дан бувад. Искандари таълими Арасту гирифта аз рўйи тарљумайи 
порсњойи забондон њама рамзу маънињойи сурўдро фањмида буд. 
Озодї бахшиданашро шарњу эзоњ надода, дигарбора ба озодон 
пурсу посух накарда, ба дижи хинги назарногир нигоње накарда, 
дунболагир шуд Спитамони Суѓдиро, ки ба назари шоњи маќдунї 
яѓмогар тобад. Яѓмогар, роњзан ном мебурд ўро. Вале чун анго-
райи Спитамон пеши назараш меомад, танашро мурѓак медамид 
ва хештанро меафшонд чун фарди сармохўрда.

Бар бадали ду њазор сарбози маќдунї, ки суѓдиён кушта буданд, 
Искандар як саду бист њазор сарбози сипоњи Спитамонро аз дами 
шамшер гузаронду нўки тиру неши теѓу жупин овард. Лек ќаноат 
накард ба чунин ќасосгирї. Зеро коре, ки Спитамон кард, мислаш-
ро шоњи маќдунї надида. Ва боз соли пур мешавад, ки ўро сарсону 
саргардон медорад ва дар љанги рў ба рў намеояд. Сарлашкари 
бузург хаставу монда шуд аз тохту тоз ва дунболагирийи зиёд ва 
донист, ки аз кўчиёни биёбон ва рў пинњон карданњойи Спитамон 
чизе ба даст наояд; саргардонињойи бењуда ва талафоти зиёд.

Искандари сонї Спитамони нотандењро дар њама майдонњову 
биёбонњо ва рустову шањрњо мељуст, вале пайдо намекард. Љўё 
расид то канори Танайис ва донист, ки боз бо скифњо пайваста-
аст ва андар моваройи Яксарт нерў ѓун меорад. Тасмим гирифт, 
ки ў найранг мекунад ва маќдуниёнро аз рўдбор гузаронида, бо 
иттифоќчиёнаш дод ситониданист.

Чун даймоњ фаро расида даштњойи массагетиро боди тунд 
хокрўб мекард, Искандар нахост боз азоби сармо бикашад. Бар-
гашт. Лашкари сењазорайи хешро дар марзи Суѓд гузошт ва си-

пањбад Певколайро сарвару рањбар гузошта, ба Бохтар баргашт, 
то зимистонро дар он мавзеи муросокор гузаронад.

Дар он љо низ оромї надошт, ки суѓдњову скифњо амон на-
хоњанд дод. «Бадгуњаранд скифњо, паймон шикананд...»

Њанўз бо бохтарињо наќшањойи набарди зидди суѓдиёнро пай-
мон набаста, асбони бохтариро ба овардњойи тоза муњайё насохта 
ва њолиё шоњ нафас рост накарда ва аз базму раќсњойи гетерњойи 
нозанин сер нашуда; умуман рељайи корњойи бузургро накашида, 
фиристодањо, тарсуњо ва корафтодањо омаданд аз њар мулку ки-
швар. Њокими Хоразм Фарозмон бо як њазору понсад савори хеш 
фармуд, то Искандар бипазирад. Чун Искандар аз чунин њоким ва 
мулки ў иттилое надошт, аввал омўхт, пасон пазируфт.

— Равшан бод Маликуррумро, ки њокими Хоразм ба хидма-
ташон расида.

— Хидмат?
— Дар ин дунё аз мўр то аждар њама душман доранд, вале 

душмани тавонову нерўмандро эътироф мекунанд. Шоњи ягонайи 
гетї Искандари Маќдунист, ки душманонаш њама мўру малаханд. 
Нерўву лашкари ў ношикастанист. Аз ин рў мо хоразмињо ба 
хидмати шоњ расидем, то дар иттифоќ бошем ва ягона. Мо низ 
душман дорем: колхњо ва амазонњо. Бо сарварийи шумо бояд бар 
зидди онон биљангем.

— Њммм... – мадд кашид Искандар: — Ин амалиётро мо бояд 
мавќуф гузорем. Њоло љойњойи забт нашуда зиёданд; баъди забти 
Синд дигар мулкњоро низ бояд зери тасарруф овард: ба мисли 
Геллеспонт, Пропонтида ва Понти Эвксин. Вале бадтар аз њама 
Спитамони Суѓдї ва скифњо...

— Спитамони Суѓдиро ба иттифоќчиёни ў супоред, шоњ. 
Скифњойи сањройї худ аз худ таслим хоњанд шуд. Ба шунидам, 
пешвояшон Сатрак аз олам гузашта, бародари ў Картасис хони 
скифњо шудааст.

— Шунидам... Вале онњо кўчиёни ноустуворанд...
Искандар метавонист ќиссайи ба даст афтодани бародарони 

скифиро ба мењмони хоразмї якояк бигўяд, аммо худдорї кард. 
Фаќат пурсид, ки асбони хоразмї љангро ба кор оянд? «На, инњо 
саворианд. Асбони љангї дар Хоразманд.» Искандар донист, ки 
бо кї иттифоќ мебандад. Тўњфаю хостайи эшон напазируфт ва 
гуфт:

— Љангњо тамом шаванд, то шумо хоњам расид...
Ва хоразмињоро гусел накарда, фиристодањойи скифї расиданд. 

Искандар эшонро баъдтар пазируфт.
— Пайѓоми дўстї овардем, – фармуд сарфиристода ва инъому 

хостайи шоњи скифиро пеш овард. – Хоса аз Картасис... Пешвойи 
мо ањди дўстї ва бародарї дорад.

— Дар ин боб паймон кардаем.

— Пешвойи мо фармуд, то пайванди хунї дошта бошем... 
Занону духтарони скифї бояд аз Искандар ва модиёнњойи мо аз 
айѓири Искандар насл гиранд.

— Напазирам. Агар муроди Искандар зану духтари шумо буд, 
то ин љо намерасид. Гетерњойи юнонї хубтарин занони дунё, ху-
бони порсї назире надоранд дар олам. Ба Картасис расонед, то 
паймони аввалро ба љо орад...

Сарраммол Аристандр фориѓи кор ба њузури Искандар омада 
рањорањ андеша мекард, ки боз чї рух дода бошад. Ба назари ў 
њама рафтору кирдорњо дурустанд; чунон ки ў гўяд, рўй дињад. Аз 
ин рў эњтироми коњин зиёд аст назди шоњ. Аммо Барзин баъзан 
донотарошї карда халал мерасонад, шоњ тез мешавад љониби ў ва 
чун баъди таъхиру гирифтњо гуфти Аристандр рост мебарояд, боз 
ўро ситойиш мекунад. Вале ба хотири рост наомадани тахмину 
натиља Барзини доноро сарзаниш намекунад. Аристандр њамин 
чизро мехоњад; мехоњад шоњ ўро сарзаниш кунад ва ширкаташро 
дар чунин корњо манъ гардонад. Зеро на њама фолу пешгўйињо 
дуруст барояд. Барзин пешакї росту дурўѓ будани гуфтањойи 
ононро донад, зеро нафорад эшонро. То алваќт њама пешбиниву 
пешгўйињойи ў яќин мегардид. Гоњи андар дарёободи Политимет 
шикаст хўрдани сипоњи маќдунї Искандар ба сарраммол хашм 
гирифт, ки дурўѓ гуфт. Вале чун бо сарварийи худи шоњ маќдуниён 
бар суѓдиён пирўз омаданд, боз имон овард Аристандрро. Њолиё 
намедонад, ки шоњ чї фармояд.

— Пешомад чист, Аристандр?
Коњини ѓайбдон чашм пўшид, чашм кушод бар косайи об, ки 

ойинайи Искандарї бошад, вале сўйи шоњ нанигарист, бал сар 
андохт. Шоњ пай бурд пешомадро ва фармуд:

— Њар чї њаст, бозгўй!
— Мамолики нав туро нигарон набувад, Искандар. Бояд пас 

гардї ба мулки суѓдиён. Онњо њокими дастнишондайи шоњро хуш 
надоранд. Сар бардоштаанд дар Мароќанд ва тамоми музофоти 
Суѓд ва њатто дар Бохтар.

— Аз чї рў?
— Чун скифњо бо Искандар паймони дўстї карданд, Спитамон 

хурўшида, онњоро дурўя хонда, ситезидааст.
— Бар скифњо?
— На. Бар маќдуниёни дар Суѓд монда. Азоби сахт дар пеш 

аст, Искандар. Хушрўзї аз паси он…
Лашкаркаши монанд ба падар зану фарзанди хеш бозгузо-

шт андар Бохтар. Гетерњойи нозанин, саворони чолок пазируфт. 
Њамроњи сипоњи кирояйи юнонї, маќдуниёни бовафо ва панљ 
дастайи мусаллањ убур кард Оксро. Панљ фављ ба сипањбадон 
Гефестион, Биталомус, Пердикка, Кен ва Ортабози падарзанаш, 
ки њама фарзандонаш хуни юнонї доштанд ва аз љабри Доро бо 

писаронаш сўйи Искандар гузашта буд, супурд ва пеш гирифт 
роњи Мароќандро, ки аз фоли сарраммол Аристандр азоби алим 
дар пеш аст. Чун дар Бохтар низ шўрида буданд, Искандар ќисме 
аз сипоњро дар ин марз бозгузошт, то оташи исён њама љоро фаро 
нагирад. Хавфи Искандар аз он буд, ки саросари Осиёйи Марка-
зиро ин оташ аланга назанад.

Искандар мешитобид сўйи Суѓд. Чун роњро дидаву омўхта буд, 
миёнбур мекард роњњорову кўњњоро. Ѓазаб дошт ба Спитамони чун 
гурги ёлдор фиребо, ки њељ гоњ дар љое ќарор надорад; шўрида 
буд, ки нагузошт айш кунад. Айшаш талх шуд ва он суѓди сурх-
мўйро њалоњил хоњад хўронд. Чунон ки аз Яксарт сўйи Мароќанд 
шитофта буд, њолиё бо њамон ѓазаб ва тундї меравад. Њар гоњ ба 
осмон менигарад, ки мурѓони бадрў пайдостанд ё на. Намебинад 
онњоро. Гумон дорад, ки дар Суѓд гўшти одам мехўранд... Ва то-
зона мезанад, ки баландийи паси Кешро ба шитоб барояд. Њамин 
ки кўњњоро убур кард, ба ќатли ом пардохт ва њар шањру рустойи 
пешомадайи Суѓдро ба хок яксон сохт. То Мароќанд нарасида 
дарак аз хеш дод, ки бо њазор љабру ситам меояд. Гефестиони 
сипањбадро фармуд: шањрњойи Суѓдро, ки аз куштори зиёд бекас 
шуда буд, нуфус пайдо гардонад; одамдор кунад. Сипањбади ба бо-
варийи шоњ даромада ишорайи ўро дарёфт ва шањрњойи суѓдї пур 
аз юнониву суѓдї шуд. Мурод ин буд, ки шањрњо низ маќдуниву 
юнонї гарданд ва халќони он дигар зидди сиёсату давлатдорийи 
Искандар сар бардошта натавонанд. Ягона роњи худї гардонидани 
мулки Суѓдро чунин донистанд. Ва мардуми шањру рустойи њанўз 
маќдуниён ворид нагардида хонахез ба Кўњистон бор бастанд.

Спитамони родмард танњойї мекашид. Иттифоќчиёни ба дасту 
фиреби Искандар афтода аз ў сарфи назар кардагї барин. Яли 
суѓдї пай бурда буд, шунида буд ва оварда буданд, ки скифњо 
бо паланги маќдунї забон як кардаанд. Ў худро хаставу абгор 
дарёфт, ки дар љангњойи зидди сипоњи Певколай хеле монда шу-
дааст. Њарчї кардааст, баройи озодиву пойдорийи Суѓд кардааст; 
баройи аз ситами маќдуниён рањо додани Мароќанд. Чун ин кор 
ба љо омад, боз рў овард ба биёбонињо. Вале љое рафт, ки скифњо 
надонанд.

Искандар огоњ шуд аз фирори Спитамон ва ду дастайи пур-
зўрро људо кард ва зери роњбариву роњнамоийи Кену Ортабоз 
бар асари шери суѓдї фиристод. Ду фављи нерўманди маќдунї 
биёбонгард шуданд аз пайи Спитамон, вале пайдо накарданд. 
Роњнамоийи скифњойи дурўя низ мадад накард. Зеро Спитамони 
доно шаборўз љой дигар мекард.

Спитамон чу донист, ки Искандар дар Мароќанд хайма зада, 
ба љойи мардуми ба њар мулку сањро рў овардайи суѓдиён одамони 
хеш – маќдунињову юнониёнро маскун кардааст ва баройи дастгир 
кардани ў ду фављи пурзўри маќдунї људо кардааст, усулу равиши 

љанг ва љойи зисти худро сад дар сад дигар кард. Гарчї скифњо 
бо Искандар ањди дўстї кардаанд ва ба ивази сари Спитамон 
гуноњи скифњоро бахшидааст, сатрапи Суѓд бекас намонда. Ў низ 
миёни скифњо дўстон дошт ва њар чї мешуд, ўро мерасониданд. 
Аз ин рў Спитамон шашсад савори бовафову чобук гирифт ва 
бо кўњњойи баланди Суѓд роњ паймуд сўйи Бохтар. Чун ба марзи 
Бохтар расид, шабохун зад ба дастайи марзбонон. Рабуд њама 
чизрову сарпосро чу асир. Пасон аз барори кор болида, рў ба 
Зариасп (Маркази Бохтар) овард. Вале ў нияти забт кардан ва ё 
хароб сохтани Зариаспро надошт. Ѓанимат зиёд гирифт.

Дастайи њаштоднафарайи сарбозони кироя, ки баройи нигоњу-
бин ва парасторийи беморони аз дастайи «Дўстон» монда бо ду 
сардор таъйин гашта буданд, ба таъќиби онњо афтоданд.

Онњоро расонда ва дастгир карда, ѓаниматњо бозгирифта ва 
бисёрињоро кушта бозгаштанд ба Бохтар, ки дар назди Искандар 
рўсурх хоњанд буд. Вале чун ба шањр расиданд, дар муњосира 
афтоданд, ѓанимат доданд ва нобуд шуданд.

Сипањсолор Кратер огоњ гашт аз ин кирдор ва ба љанги Спи-
тамон омад. Сипоњи кирояйи маќдуниву юнониро ангехт ў, чун 
малахи гурусна рехтанд ба кишта.

Спитамон панљайи љанг надошт, дар овардгоњ наистода, фи-
рор кард.

Кратер бар асари ў мерафт. Биёбони хушку сахт хўрда гашт 
аз наълу суми асбон. Бар само мехест гарди замин. Тира мегашт 
њавову фазо чу шоми нобањангом.

Спитамон аз усулу тарзи оварди хеш намемонд: дуртар мерафт, 
то сипоњи румї хаста гардонад, вале Кратер аз таљрибайи корзор 
ва одати Спитамон хулоса бароварда, усули љанги Искандарї ба 
кор бурд: «Таъќиб бояд бо пирўзї анљом пазирад.» Чун Спитамон 
ба канори биёбон расид, боз њазор массагетийи биёбоннавард 
биомехт бо ў. Ва онњо таваќќуф карданд.

Дар ин муддат сипоњи саворайи Кратер даррасид ва бе ягон 
огоњийи љангї ду лашкар овехтанд ба њам: оташ рехт аз шамшерњо, 
хун шорид ба ќадди найзањо; бидариданд сипарњо, бол бароварданд 
тирњойи зањрогин; ба сар рафтанд асбон, сайњакашон чароѓпоя 
шуданд сўйи осмон ва саворон париданд аз тори зин.

Массагетињо тоб наоварданд ба оварди маќдуниён. Пеш ги-
рифтанд роњи гурез. Миёни овардгоњи фарох фазо чунон метофт, 
ки њама хори маѓелон ѓун оварда, якљоя бо саргини асбон дуд 
андохтаву оташ афрўхта куштањо месўхта бошанд. Бўйи хун ва 
бўйи гўшти нимсўз ва гўшти хом ва љини одамї меомад ва бўйи 
ѓинљ.

Кратер ќаноат кард ба чунин набард. Дигар пай нагирифт 
Спитамонро. Балки ба соќа фармуд аз миёни пуштайи кушта 
бишиносанд маќдуниёну юнонињоро. Ва тори зин ќомат афрохта 

ба сўе, ки дастайи гурезони Спитамон мерафт, нигарист. Ва дид, 
ки дар пеш кўњи баланд ќомат рост карда, убур кардани он ма-
шаќќат бувад. Нафаси дароз баровард ва сари синаро дамонда 
њаво гирифт, ки аз Искандар таъна нахоњад шунид, зеро ба хотири 
ў фављи Файлотуси диловари писари сипањсолор Пармониёнро 
ду ќисмат карда буд.

БаНди шашуМ

Спитамони далер тамоми сол чун архари кўњї љой иваз мекард. 
Кўњ ба кўњу шах ба шаху камар ба камару ѓор ба ѓор; зарурат 
пеш ояд, ба њамворињо ва шањрњо ва рустоњо мерафт, ба хотири 
аз покбум рондани бегонагон ва омадањо. Аммо нашудааст, ки 
ў дар тўли оворагињо ва љой бадал карданњо сокине ва ё дорову 
нодореро зиён оварда бошад; ѓоратгарї аз дасти ў наомад, ба-
вижа бо худињо. Ва дар ин миён ў зану фарзандашро њамроњи 
касони боэътимод дар рустоњойи дигар ё макони табор мегузошт, 
аммо дилаш об намехўрд, ки як умр дар он љо бехавф монад. Зеро 
одамро хуб омўхта буд дар ин миён ва њама ваќт дар биму њарос 
ва хавфу хатар медонист зиндагийи хешрову таборро. Ба ѓорњо 
мебурд, дар камарњо љой мекард. Ва фурсат пайдо карда, рамуз 
гирифта тохт меовард ба душман. Чунин тарзи ба сар бурдани 
умр занашро хуш наомад:

— Спитамон, агар пешаат љангу љидол буд, чаро маро ба занї 
гирифтї?

Спитамони рўйболо хобида, ки ситорањойи бешумори осмонро 
тамошо мекарду дар зењн њисоб ва мегуфт, ки аз Роњи Кањкашон 
он тарафаш лашкари Искандар ва ин тарафаш аз они ман, зеро 
дар ин љониб зара њаст. Ва агар дар миён Кањкашон набошад, инњо 
як мешаванд ва ба њам меовезанд, осмон шарорабор мегардад ва 
осмону замин месўзад.

Ва зан низ чунин манзара ва осмони софро медид, аммо баро-
яш ањамият надошт, ўро Спитамони орому ботањаммулу њозиру 
нозир лозим аст, на љанговари кўњ ба кўњ. Пиндошт шавњар њарфи 
ўро нашунид:

— А, Спитамон?
— Чї?
— Чаро маро гирифтї?
Спитамон чашм аз ситорањо канд. Пањлў гашт ва пурсид:
— Киро бояд мегирифтам?
— Касеро, ки чун худат љангу љидолро дўст дорад.
— Магар ман љангу љидолро дўст дорам?
— Магар на?

— На! Ман Ватан њимоя кунам. Донї, ки ба кишваре лашкар 
кашида бошам? Дидї, ки касеро бар бењуда кушта бошам? Моли 
касеро ба яѓмо бурда бошам? А, дидї?

— На...
— ... Дидї, ки шањреро хароб кардам, хонаеро оташ задам? Зану 

аёли касеро рабудам? Касеро навкару чокар кардам? А? Дидї?
— На...
— Пас аз куљост ин њама? Кї омўхту кї фармуд туро чунин 

њарфњо?
— Гумони бад мабар, Спитамон, сер шудам аз љонам.
— Бањ-бањ...
— Бовар бикун... Ту ба љанг меравї, ман дар тањлукаву њаро-

сам. Писарат мепурсад туро, афсона мебофам, ки падарат бозур-
гонї рафта, ба ту бозичањо меорад, ќанд меорад. Ѓаш мекунаду 
мегўяд, ки асб биоварад.

— Оњ!
— Туро чї азоб?
— Намехоњам, ки ин покбум зери пойи шуму нопоки бего-

нагон гардад; зану фарзанди ман хор шавад. Магар нашунидї 
хорињойи зану фарзанди Дороро? Агар ў дар хонайи хеш буд, 
сари зо нарафта буд.

— Таќдир, Спитамон.
— Таќдирро, ки донї, эрод нагир ба ман!
— Ман эрод нагирам, мардум гўянд. «Агар инњо Дороро на-

мекуштанд... Агар њокими Бохтар Бесусро баста ба Искандар 
намедоданд...» ва њарфњойи зиёд, ки дар њамааш Спитамон гу-
нањгор бошад...

— Кї фармуда туро ин њама!?
— На касе! Спитамон! Туро дўст дорам! Дилам сўзад! Туро 

кушанд, њоли ман чї шавад?
— Њоли зани Доро шавад!
— Бод барад аз забонат...
— Туро кушанд, ман ќасд ситонам. Лекин маро кушанд, ту 

чї кунї?
— Ту мурї, ман низ мирам, Спитамон...
Сўњбат тўлонї шуд, андешайи Спитамон тўлонитар. Хомўшї. 

Ў пиндошт хоби зара бурда. Даст аз болойи сари ў гардонда мўйи 
ѓуллийи писарашро панља зад, ки бедор шавад, сухане дорад. 
Аммо ў аз кўфти рўзона шалпар гашта сахт хуфта буд. Пањлў 
гашт падар ва ними вазнаш бар зара дергоњ ба писар нигарист 
зери нури моњ ва табассуми шакарини ўро дид. Дарёфт, ки писар 
дилгир набуда, дар дил завќе дорад, ки гирди лабон њувайдо ме-
гардад. Боз рўй ба боло гашт ва моњи пурраро тамошо кард, ки 
намељунбад. Чун бепарво монї, фурў рафтанашро дарёбї... Вале 
њолиё ин чиз муњим набувад ўро.

Рафтору гуфтори зара ташвишовар бувад. Суханон тоза, аммо 
самимият ва мењрубонї дигаргуна. Гўё касе њама чизро гуфта ва 
омўхта. То ин лањза нагуфта буд њарфи «Дўст доштанро». Бал-
ки ифода мекард: бо рафтору гуфтору хидмат ва амали хеш, бо 
навозиш, ламс, нигоњ, нозу адо, ишваву карашма; њатто бо ѓаму 
андўњ, ѓусса ва ба танг омаданњову гиряаш. Тамоман дигар. Чу-
нон ки бо зараи хеш на, бо кадом зани ноошно сўњбат дошта бо-
шад... Шањрњойи хароб, кўшкњойи сўхта, кошонањойи фурўрафта, 
пулњойи гусаста, куштањойи пушта, шамшерњойи шикаста, сарони 
ѓелон, асбони ба сар рафта, чењрањойи ниќобпўш, пирони шикас-
таќомат, тифлони нолон, сайњайи асбон, мурѓони мурдахор ва 
бисёр-бисёр чизњойи нобобу зишту мурдор пеши назараш барќвор 
гузаштанд, беќарораш карданд, ки имшаб чї шаб аст?

— Љоно! Туро кї гуфт, ки...
Зарра њарфе надошт. Њатто нафаскашиаш маълум набуд. Бе-

дори хуфта буд. Низ андеша мекард, вале ба жарфи маънињо на-
мерасид. Спитамон низ хомўш монд, то чї ояд.

— Чаро чунин фикр кунї?
— Чї гуна? – сипоњї кард Спитамон, ки чї ояд аз ў.
— Гумон дорї, касе омўхта маро?
— Гумон надорам. Дилам гувоњї дињад. Гўсфанде, ки ба девлох 

надарояд, рамида аз чизе. Ё аз асойи шубон ё аз теѓи ќассоб.
— Гумони бад накун...
— Гумони бад на, душмандорї. Донї, ки дар дунё аз душ-

мандорї бадтар коре набувад. Туро осуда нагузорад. Хоби ором 
надорї, хўрди њалол надорї... Њама умр сари сўзан истї.

— Магар ба душмандорийи касе яки дигар айбдор аст?
— На. Њар кас баройи мурдайи хеш гиряд.
— Ва инсоне, ки одам кушад, чї кас бувад?
— Кас набувад, бадтар аз њайвон. Ту дидї, ки њайвонњойи 

њамљинс аз баройи нафс якдигарро кушанд? А! Дидї?
— Ман бояд инро пурсам...
— Нааа, надидайї! Онњо шох зананд, лагад андозанд, газанд, 

вале накушанд...
— Ту магар пасттарї аз њайвон, ки одам кушї?
— Гуфтам: Ман одам накушам! Њифз кунам хокамро, Ватана-

мро, халќамро! Инро халќон донанд... Тахтапушти гурбаро сила 
кунї, думак занад; думашро пахш кунї, чанг андозад. Инсон низ 
мисли гурба. Искандар фаќат дум пахш мекард, як бало буд. Ў 
сар мекўбад чу шайтон морро, ки дигарон низ омўзанд. Баройи 
Искандар одам мор бувад. Гумонаш: њолиё ва ё фардо газадаш. 
Баройи њамин саркўб кунад њамаро.

Спитамон андеша дорад: сар ба рост ѓал дода, кадом садойи 
дурро гўш медињад, вале фарќ карда наметавонад, ки садойи 
чист. Шарфаи пой, шалфайи об, сарири ба њам сойидани шохо-

ни дарахтон, рез кардани реги кўњї ё сайњайи дури асбон? Фарќ 
накунад. Лекин парешонї дорад. Бавижа баъди чунин сўњбати 
мањрамона. Андеша дорад аз офариниши Оламу Одам, ки чаро 
Ањура Маздойи нек њамаро хислати якранг надода. Балки ба њар 
кадом феълу хўйи яке аз њайвонњоро бахшида, аммо онон хислату 
хўйи он њайвонро такрор мекунанду пай намебаранд. Баъзан аз 
канор наззора шавад, мушоњид дарёбад чунин нозукињоро. Лекин 
ќандатро бизан, агар ба он кас чунин атворро гуфта тавонї. Ту 
барра, ту гўспанд... гўйї, бурдї. Ту – саг, гўйї, мурдї. Њол он ки 
наздиктарин ва бовафотарин ёри кас саг бувад...

Воќеан, Спитамон фикр мекунад, ки чаро офаридгор бадонро 
дар оташи поки хеш намесўзад? Балки Искандари ањримантухма 
некињоро, бегуноњонро дар оташи ѓазабаш бирён мекунад...

— зара!
Посухе надод зан, ки хуфта бошад. Шў бовар накард ба хуф-

тани ў, ки то њол бањс дошт. Вале дигар номи ўро нагирифт ба 
забон. Балки андешид аз рафтору гуфторњойи ў. «Бебало набу-
вад...» Сахт парешон буд. Хоб гурехта аз сараш. Нерўе њаст, ки 
бардораш медињад ва дар андарунаш касе њаст, ки ба оташ шабоњат 
дорад. Бархост, ки душманон дониста манзили ўро. Пиндорад, ки 
шоми вопасин аст.

— Фирор бояд кард, зара!!!
— Омаданд магар?
Спитамон бозистод, сар тофт ба пас ва пурсид:
— Кї бояд биёяд?
— Душманњо!
— Кистанд душманњо?
— Магар надонї душмани хешро?
— Искандар?
— На! Искандар душмани ту набувад! Ў туро инак дониста. 

Душманат иттифоќчиёнат.
— Чун донї?
— Фармуданд маро, то сарат биёрам барояшон...
Ва Искандар хомўш монд. Сўњбати занаш бори дигар дар гў-

шаш садо дод. Ба муњаббат ва боварие, ин занро дошт, нафрин 
хонд. Хун љўшид дар вуљудаш ва ханљар кашид аз миён, ки дигар 
чизе напурсад аз чунин зан, ки расми суѓдиёнро поймол карда бо 
мардони бегона, бавижа бо душманон њамсухан шудааст ва сирру 
савдойи шавњарашро фурўхтааст. Вале...

— Ва ба ивазаш чї ваъда доданд?
— Њама чиз... – дер андешидани Спитамонро дониста ќасдан 

чунин посух дод.
— Ту чї гуфтї?
—...

Спитамон олуѓда шуд: њам аз тарзи гуфтор, њам аз ноњурматийи 
зан, њам аз хобида сўњбат кардани ў:

— Картасис фармуд?
— Кист ў?
— Сипањсолори Искандар.
— Нашиносам.
— Кен?
— Кист ў?
— Сипањбади Искандар...
— На, нашиносам... Ў ба рўй чарм кашида буд, танњо ду чаш-

маш метофт.
— Чї гуфт?
— Он чї гуфтам.
— Пас чаро сари маро нагирї?
— Агар куштанї будам, нагуфтаме... Ту бохирадї, Спитамон. 

Њарфи зиёд лозим набувад.
Спитамон сар андохт. Сарфањм нарафт чизеро. «Бозист ё яќин 

аст? Ва ё дилгир ва олуѓда гашта зан аз ману аз дунё? Магар сер 
шуда аз љон?» Ангехт хуни ў. Бардораш кард. Љўшид маѓзи сараш. 
Шамшер кашид аз наём, то ду ним созад занро. Ва боз хирад боло 
гирифт, ки шояд Ањриман бардораш кунад.

— Чанд будааст бањойи сари ман?
— Надонистам.
— Магар нагуфтанд, ки ба ивази фулон толон сари шавња-

ратро биёр?
— На. Толонаш чї?
— Ин як миќдор зарест, ки Искандар баройи он аз Маќдуниё 

ба ин љо омадааст.
— На, Спитамон, чизе нагуфтанд. Онњо нарху ќимати сари 

туро надонанд, инро танњо ман донам.
— Хуб, чанд?
— Он ќадар, ки замин вазну ќимат дорад...
Суст шуд дасти Спитамон. Шамшер хам хўрд. Вале ял бовар 

накард. Зеро зара он зани суѓдї, ки ў шиносад, набуд. Зани бе-
гонайи фармуда, ки каљдору марез кунад бо шў. Неши шамшер 
ба замин зад, сањл монда буд пояшро шикофад. Гўё дар ин миён 
њарфе нашуда, фармуд:

— Ман бояд биравам.
— Моро низ бубар, вагарна мекушанд...
Спитамон боз дами дари боѓхонайи бобоийи Кўњак пойи рафт 

боздошт:
— Паймон чї шавад?
— Кадом паймон?
— Паймон, ки сари маро ба онњо бидињї?
— Агар ту дар чунин њолат афтода будї, чї мекардї?



255

— Чунон ки ту. Лекин бигўй, ки онњо чї гуна донанд, ки ту 
сари маро буридайї ва бояд оянд?

— Аз рўйи ањд: бояд ман дар шохи тут шамъ фурўзон кунам.
— Фурўзон бикун...
— Чї гуна?
— Фурўзон бикун, ўро пешвоз бигир ва дарор ба боѓхона, то 

сари маро бар ташт дида, шод гардад.
— Нааа!!!
— Ту матарс, њамчунон ки гуфтам, бикун, ман паси дар хоњам 

буд.
Зарра њайрон ва карахт монд. Танаш ба ларза даромад. Кит-

фонаш лоѓар гашта, ѓунча шуда, бемадор ба танайи гилдевори 
даѓал лаѓзид, ки тахтапушташро ѓозид.

— Чї шуд бо ту? Ман дуруст мегўям. Ту бояд ин корро бикунї 
ва ман ўро дошта, бинам, ки кист.

Зарра суханони шўро баркаш мекард, ки ба чї маънї гўяд. 
Баъд танаш ба ларза даромад:

— Маро бикуш, Спитамон. Ман набояд чунин мекардам, бояд 
худро мекуштам, вале ба гуфти онњо розї намешудам. Аммо ман 
туро нигарон шудам, то ту биёйї, гўямат ва илоље пайдо кунем.

— Агар маро нигарон будї ва баройи ман ин корро кардї, 
бояд фармудайи маро низ бикунї.

— Надонам, ки дар ин тирашабон санги шарар дар куљост ва 
шамъро аз куљо пайдо кунам.

— Магар тайёрї надидайї?
— На, Спитамон... ман медонам, ки он шамъ њељ гоње фурўзон 

нагардад, аз ин рў омода нашудам.
— Биљўй, пайдо шавад.
— На, Спитамон, пайдо нашавад. Зеро ин чизњо дар ин хона 

нест.
— Пас ба онњо чї гуна ваъда додї?
— Ман медонистам, ки рўзе хоњї омад. Ва то ту наойї, ин кор 

нахоњад шуд. Илољи ин корро танњо ту донї.
— Агар ман донам, гуфтайи маро бикун.
— Бовар бикун, Спитамон, нест он чиз, ки бояд.
Пас Спитамон аз анбони сафарї санги шарар баровард ва 

шамъе. Санг бар санг зад чу Њушангшоњ ва оташ афрўхт, ша-
мъро фурўзон кард. Дод ба дасти зан, то дар шохи дарахти тут 
биовезад.

— Спитамон! Онњо зиёд бошанд, чї шавад?
— Биовез!
Зан ончунон кард, ки бояд мекард.
Ваќти зиёд гузашт. Шамъ сўхта, тамом мешуд. Ва яке садойи 

саги њамсоябоѓ баромад. зара тарсону ларзон дами дар баро-
мад.

— Њарфи зиёд магўй! – таъкид кард шў.
Фурсатњо гузашт ва сиёњиеро нури хирайи шамъ соя андохт. Ва 

ў он љо ќарор гирифт. Зан имову ишора кард, ки дарояд. Марди 
ниќобдор наздики дар омад. Ва тўрид. Зан ба дар омада, гуфт: 
«Бо табар задам, гарданашро бурида натавонистам.» Мард бовар 
кард ва сар хам дошта даромад.

Спитамон ханљар ба пушти ў зад ва чарм аз рўяш кашид. Дар 
партави хирайи чироѓ ўро шинохт: Оксарт, ки дар Мароќанд 
девордармиён зиндагї мекарданд. Спитамон теѓи дигар зад ва 
пурсид:

«Туро кї фармуд?»
«Љаллобњойи мароќандї.»
«Нархи сари ман чанд будааст?»
«Надонистам, онњо донанд.»
«Њамроњ дорї?»
«На!»
«Дорї?» – ханљар кашида боз зада пурсид Спитамон.
«Нафаре њаст.»
«Кї?»
«Њамсояйи дасти чапат.»
«Ў ба чї ишора ояд?»
«Ў наояд. Асбон дорад.»
Спитамон дигар пурсу пос накард. Либоси ўро кашид. Сараш 

гирифт. Бар ташт гузошт. Рўяшро бо латтае пўшид. Либоси худ 
низ кашид. Либоси љосус пўшид. Ва таштро бардошта назди асбон 
рафт. Њарфе нагуфта ташт ба «њамроњ» дароз кард. Ў таштро ги-
рифту рў гардонд. Спитамон бо шамшер сари ў низ парронд. Ва 
асбонашро аз шохи дарахт кушода, ба роњи омадааш ронд. Асбњо 
каме рафтанду бозистоданд ва сайња кашиданд, кишна карданд. 
Баъд гулдурросзанон кўчабоѓиро нишеб шуда рафтанд.

Ў писарашро пеши зин гирифт ва занашро пушти хеш бар 
асб нишонда, бо канори Кўњак роњ пеш гирифт љониби Кўњисто-
ни баланд. Дар ягон љо манзил нагузид. Назди њамроњон ва ба 
ќароргоњ низ нарафт. «Њоло ваќт њаст» аз дил гузаронд ва роњи 
Ѓори Суѓдиёнро пеш гирифт. Рафту рафт, рўз шуду шаб. Ба шахи 
баланде расид, ки танњо уќоб метавонист нишеман кунад. Ў аввал 
дур рафт, асбашро инон тофта, боз пас омад бо баландї. Дар тори 
шахи фалаксо асбро баст. Бо уреброњайи борик, ки бузони кўњї ё 
гурезагон роњ карда буданд, рў ба шимол, дасти писарашро дошта 
ва занро «њушёр бош!» гуфта хеле роњ рафт. Кўза ба даст чанд 
тан аз пеш баромаданд: «Баройи об равем».

Ва он љо суѓдиёни мусаллањро дид, ки пеш омада касро му-
ойинаву тафтиш мекарданд. Аллакай ѓори бузурги ба рўзи мабод 
пайдо кардайи суѓдиёнро ашрофзодагони мароќандї ва суѓдиёни 
ќадоба пур карда буданд. Занону кўдакон ва мардони обрўманди 

солдида низ буданд. Ѓори бузургу фарох, ки ба назар пешгоњ 
надошт, танњо пардайи сиёњ пешгоњи онро девора гирифта буд, 
гурезагони зиёдро мегунљонд. Ва њар кас баройи хеш љой мегирифт 
ва чун рамайи гўсфанд зичу шафат ба сар мебурданд айём.

Овардани њоким зану фарзандашро ба ин ѓор бењуда набуд. 
Маълум шуд, ки сипањсолори суѓдї тањлука дорад ва хатареро 
донад. Коњинони суѓдї об ба дањон гирифта, аз пешомад ва ќисма-
ти суѓдиёну сарвари он Спитамон чизе нагўянд. (Вале сарраммол 
Аристандри юнонї њар гоњ димоѓи Искандарро хуш доштанї 
шуда аз пирўзиву «оламгир» гаштани шоњ Искандар гуфтору 
гузориш кунад.)

«Бифармо, Спитамон! – Рўзбењи ашрофзода дами ѓор пешвоз 
гирифт сарварро. – Омаданат дарак дињад аз ноомади кор.»

«На, Рўзбењ... Ман омадам, ки охирин донаро аз тухмайи Ња-
хоманишиён ва суѓдиён ин љо нигањ дорам. Ана инро, Ардашер-
ро...»

«Дар паноњи Њурмузд бод... Ва худи ту чї кор бояд би-
кунї?»

«Ба љанги Искандар равам, то интиќоми суѓдиён бисито-
нам».

— Агар интиќом нагирї, намешавад, Спитамон?
— Ман нагирам, кї гирад? Ман ба ашрофзодагони шањрї ва 

иттифоќчиён бовар надорам. Онњо дар нахустин тањдиду даранг 
тавонанд њама чизро фурўхтан.

— Агар чунин, пуштбонат Худо бод!
Спитамон ба чунин дуойи пирон даст сўйи осмон бардошту 

ниёйиш кард, омурзиш низ пурсид. Пасон писари дўстрўяшро 
канор гирифту бўсид ва ба китфаш каф гузошта афшонд: «Ин-
тиќомро ту бояд гирї!» Писар ба ќомати баланди падар нига-
рист ва бо ифтихор китфонаш боло шуданд, ки падари бузургу 
номдор ўро бовар дорад. Пас якбора љасту ба гардани падар чу 
овеза часпид, ки баройи људо кардани он ситорайи осмон кандан 
лозим мешуда бошад.

«Сабр бикун, Ардашер, туро чизе дињам.»
Тўмори секунљайи симин, ки њар гоњ писар дар сари синайи 

падар бозї медоронд, миёни њар ду монда буд, Спитамон гириф-
та наметавонист. Ў даст дароварда, аз чоки гиребон пайдо кард 
тўморро ва кашида ба писар намуданї шуд. Аммо чашмони Ар-
дашер пўшида, ба он чиз нигоњ кардан нахост.

«Нарав...»
Бехи гўши падар нафаси писар баромад. Ва ў низ паст гуфт, 

то дигарон нашунаванд:
«Нарафта нашавад...»
«Нарав...»
«Мулкро оташ зананд. Дар оташи худї худамонро сўзанд...»



258

«Очамро кушанд...»
Дастони Спитамон суст шуданд, ки њарфи раммолон нагуфтаро 

писари маъсум гуфт.
«Баройи њамин ман бояд биравам ва онњоро нагузорам, ки ба 

ин мулк оянд.»
«На. Нарав, падар... Туро низ...»
Ва мадор намонд Спитамонро. Пас бузургон ўро рањо карданї 

шуданд аз њалќайи дасти писар. Вале модар ашк мерехту њамроњ 
намешуд, то падар наравад. Зеро бо чашмонаш дид кирдорњоро 
ва яќин мекард, ки чунин кирдору рафтор беподош нахоњад монд. 
Рўзе фаро расад он лањза... лањзае ки њамаро ба ларза оварад, аз 
љумла дилу тани зараро.

«Наравї, чї шавад, Спитамон?»
«Онњо то маро нагиранд ё то зердаст нагарданд, аз ин мулк 

нараванд. Ва мардум як умр дар азоб монанд.»
«Пас... пас... пас...»
«Бале... Пас ман бояд...»
Писар сахттар часпид; канавор. Спитамон пай бурд, ки дер 

шавад: њамроњон нигаронанд. Наќшањо зиёд. Ба зани ларзон ишора 
дорад, ки писарро бигирад аз гардани ў.

«Биё, љонам, падаратро дер шавад, шикорчињо ўро нигаронанд. 
Туро оњубарра оваранд.»

Вале кўдак чизеро пай бурда бошад, ки падар рањо накунад. 
Ба гуфти мардони дигар низ гўш надорад.

«Баччам, бигзор падарро, равад. Ягона наљотбахши мо ин аст. 
Вагарна Суѓду суѓдиён ќурбон хоњанд шуд.»

«Спитамон, баччаро гўш накун! Бирав, ки дер шавад!»
Дилу нияти тифлакро танњо модар пай барад:
«Наравї-чї, Спитамон? Тифли пок чизеро пай бурда магар, 

ки ин ќадар якравї дорад.»
«Дуруст гўйї, зара... Касе пайдо шаваду биравад, ман нахоњам 

рафт.»
Модар дастони кўчаки тифлро, ки ба таври хеш харпанља ан-

дохта буд, сахт дошт, то озодаш кунад, натавонист. Ѓаш кард 
писар. По зад.

«Хўш, наравам. Биё бинишинем.»
Спитамон бинишаст. Пешонибанди сабзи латтагиро, аз сар ку-

шода ба пешонийи писар баст. Бањузур чорзону нишаст. Тўморро 
низ аз гардан гирифта, ба гардани ў андохт. Писар нигоњ дошту 
чизе нагуфт ё раѓбат зоњир намекард. Балки њиќ-њиќ дошт, идомайи 
гиря. Пасон уреб гирифт рўйи зонуњо. Аз гиряву талош хаста шуда 
буд, ки ѓанаб кард. Сараш пушти бозуйи падар хамид. Спитамон 
оњиста ўро ба рўйи дастони модар гузаронд. Ардашер як ларзид, 
чашм кушоду пўшид ва оњи дарозу бадарде кашида хобаш бурд.

Ашк њалќа зад дар чашмони обийи Спитамони род, ки кам 
рух медод. Чизе гирифт гулўяшро. Фурў бурданї шуд донайи 
бозмондаро, вале андармон буд донайи ѓам. Часпак, ширешвор 
андар гулў монда ва роњи рафт надорад.

«Хайр...»
Паст гуфт Спитамон. зара дарёфт, ки садояш меларзад. Ги-

ряолуд. Гиряйи чашму вуљуд на, дилаш ларзон аст. Зан аз љой 
барнахост. Фаќат сар љунбонд. Мардони дигар то дами ѓор гу-
селаш карданд.

«Худо ёру мададгор бод!»
Дар сар њазору як андешаву хаёл, ситоми бора ба сўе гардонд, 

ки нигарон буданд ёрон. Њанўз ба гўшаш садойи писар буду зо-
рийи зан ва миёни дидагонаш ѓаши ўву рухсати рафтан надодани 
Ардашер. Фоли хуб надонист рафтору кирдори писарро. Аммо 
вазифайи муќаддаси хеш донист, ки биравад. Њарчанд миёни ёрон 
нафаре ѓайр набуд ва массагетиву скифњо набуданд, таги дилаш 
њам оташ дошт ва њам дуд. Њамин дуд сиёњї овард дар замираш. 
Суханони зараву омадани љосусон ва боздоштани тифл сахт па-
решонаш кард. Њолиё на Спитамони далеру диловар ва родмарду 
ял, балки як нафар тарсуеро мемонд, ки нахустин бор ба корзор 
равад. Дилаш вањмак шуда, кам-кам ларзон гаштааст, ки ана-ана 
кушанда пайдо шавад аз буни харсанге, аз пушти дарахте, хам-
гарди роњ, љару љўе ва ё аз осмон. Вале дер напойид вањм андар 
дили ќавийи ў. Хешро афшонд. Рўйи пўсташ мурѓак дамид, сард 
гашту осуда шуд.

Чун ёрони чашмдорро дарёфт, машварат карданду маслињат ва 
кашиданд наќшайи аз Мароќанду Суѓд рондани Искандарро. Боз 
биомехт бо скифњо. Зеро илољ ва ёри дигаре пайдо набуд.

* * *
Овозайи омадани Спитамон ба Мароќанд пештар расид аз худи 

ў. Искандар сипањсолор Кенро бо сипоњу дастањойи зиёд дар Суѓд 
гузошт ва худ ба кўњи Навид рафт, то зимистонро осуда гузаронад. 
Зеро роњату фароѓаташро дар Бохтар яли суѓдї миёншикан карда 
буд. Спитамон чу донист рафтори назарбаландона ё назарфире-
бонайи Искандарро, ки далерро паст зада ва ё киройи набард 
надониста, рафтааст ба кўњи Навид, ѓазаб кард. Боз массагетњоро 
ёр гирифт, ки њамсояйи наздик бењ аз хеши дур. Сипоњи сењазорайи 
скифњо њамроњ шуда буд ба дастайи Спитамон. Аз ин рў ў сипоњи 
дар Мароќанд мондайи маќдуниву юнониро њаќиру нотавон до-
ниста, якросту якњукм бирафт сўйи пойтахти суѓдиён.

Лашкари Кен баромад ба пешвози ў. Ва якбора шайпури љангї 
навохтанд ва табира заданд. Чунон омехтанду овехтанд, ки Спи-
тамон чашмдор набуд. Тирагард арзро бидўхт ба само.

Спитамон парешон буд, ки фирефта гашт ба овозайи шањрро 
тарк кардани Искандар. Фирефтатар шуд ба њамроњ гаштани 
скифњойи бо Искандар паймон карда. Гарчї пешрў шамшер ме-
заду синон, бим аз паси сар дошт, то скифњо бадкирдорї наку-
нанд. Буд-набуд Спитамон ба зарбайи сахт дучор омад. Ў фирефта 
шуд ва анг монд. Кени сипањбад аз рўйи дастури Искандар њама 
гуна усули љангу найрангро истифода мебурд. Ончунон биљангид, 
ки љўйбори хушкидайи Мароќандро хун љорї шуд. Спитамони 
ноогоњ якросту якзарб љангида ба ќалби сипоњи Кен даромад ва 
хешро дар ињота дарёфта, осема гашт ва дудилагиву калавиш ба 
миён омад. Бесарусомонї шуд андар сипоњу дастањойи ёвар ва 
иттифоќчиён. Чунон ки гоњи ба танг омадан саг соњиб наёбад, 
сарбозони суѓдї сарвар гум карданд. Гурўњ-гурўњу даста-даста 
суѓдиёну бохтарињо љониби Кен гузаштанд. Талу теппањойи Ма-
роќанд мурдапўш шуд.

Массагетњо низ љангро пазируфтаанљом пиндошта ба талаву 
торољ ва ѓорат пардохтанд; чунон шуд, ки бунаву колойи ќофилайи 
иттифоќчиёни хешро ба яѓмо бурданд. Спитамон чизе нафањмид. 
Њатто намедонист, ки овард кунад ва ё тамошо. Чун дар чањорсў 
дид хешро, љуз фирор чорае пайдо накард. Гурехт љониби биёбон. 
Баъзе иттифоќчиёни ватанпараст њамроњаш буданд.

Шабгун гўш хобонда, дум бардошта ва хеле борик гашта ан-
дар биёбон чањорнаъл буд, то дами бодро гирифта такаш суст 
нагардад. Миёни боди зимистону њавойи нам сармо кора дошт 
устухонро. Ва ў эњсос накарда тозона мезад асбро, то зудтар ба 
канори биёбон ояд ва Яксартро убур карда, байни массагетњо 
паноњ барад. Аммо ѓашу ба гарданаш часпиданњойи писараш 
Ардашер ва гуфтањойи зара ёду пеши чашмаш меомад. Зан дар 
борайи скифњо гуфта буд ўро. Он, ки суѓдиён ва бохтарињо дар 
лањзањойи танг ўро хиёнат кунанд, забон накушуд. Лекин њолиё 
аз хеш пурсад: «Аз чї рў?» Посух набувад. Суѓдиёни ашрофзода 
набуданд, бохтарињойи асилзода нестад, ки аз Искандар мансабу 
вазифа ва ё љоњу љалол хоњанд. Ё њама найранг аст; аз кирдори 
Искандар то хиёнати њамнабардон ва ё аз буздилист; ё баройи 
њифзи љони хеш.

Спитамон ёд меорад сї тан миллатдўсти ватанпарасти суѓдиро, 
ки дар зери њалќайи дор чї сари баланд доштанд; баландтар аз 
пояйи дор. Яке ба худ омад, ки ба ёди онон сар андохта... Сар боло 
гирифт. Ва Танайиси минўранги софро дид. Рўй шуст. Сардийи 
форамеро эњсос кард. Назар ба атроф андохт. Бегона дарёфт њама-
ро. Гўё оби љонбахши рўд ўро бедор карду ба худ овард; шинохт 
њамаро: мавзеъро, скифњойи дурўяро, Њамнабардонро.

Боди сахт талотум кард якбора ва оби рўдборро пош медод 
берун аз рўдхона. Хуршед нопадид. Осмонро чодари сиёњи мотамї 
пўшида. Ва аз зери он сардбоди самум вазад. Хушк, сард, корагар. 

Гўйї сияњбод бувад. Дере нагузашта рўйи рўд коша баста, замин 
заранг гашта. Ба назари Спитамон андар биёбони барфпўш сайгаке 
пайдо шуд, ки тамоми саворон аз пайи он тозанд. Дида буд ў аз 
пайи як заргўши сапед галайи гургон тохта, чоку барчок карда, 
барфро чу холе лоларанг гардонида ва баъд аз нарасидани тўъма 
якдигарро дарронда буданд.

Манзарањо аз пеши назараш дур нагашта ва илољи воќеа пайдо 
накарда, як даста саворони массагетї расиданд аз он сўйи Танайис, 
омехтанд ба фављи Спитамон. Њарчанд таги дилаш нољўр буд, 
пиндошт, ки онњо ба кўмак омаданд. Онњо рў ба рў на, балки ињота 
гирифтанд дастайи суѓдиёнро. Якбора шўру маѓал бардоштанд, 
ки њайратангез вањшиёна буд. Тирборон карданд ва Спитамону 
сипоњаш дасту по хўрда, чї чора андешиданро надонистанд. Чунон 
буд, ки на роњи гурез, на илољи воќеа, на забони оштї доштанд. 
Сари суѓдиён љуз њарфи зану рафтори писар чизеро ёд оварда 
натавонист. Пасон як зўре, нерўе дамид дар танаш. Пархош кард. 
Лоларанг гашт барфи сапед аз хун. Љавшану кулањхўди љангийи 
Спитамон тиру найзаву дами шамшерро бозмедошт. Ва ў шамшер 
меандохт ќањрамонона.

Шабгуни размдида ва рамузфањми ў сайња кашида чароѓпоя 
шуд, то дасти касе ба савораш нарасад. Асбу саворони дигарро 
зери сум гирад. Чароѓпоя шуд сўйи осмон, то њалќайи ќавийи мас-
сагетиро гусаста, бурун аз дойира ояд, натавонист. Тирњо бархўр-
данд зери шикамаш, найза расид. Тирњойи зањрогин кора карданд 
танашро ва ў натавонист ба по истад. Вопасин бор сайњайи талх 
кашид, ки рост шавад, зўраш нарасид. Биафтид ба зону. Спитамон 
низ ба сар рафт. Ва ќомат рост накарда, чанд тан массагетї аз 
сари зинњо парида пахшаш карданд. Спитамон он чанд танро сари 
китфу бозувонаш бардошта хест. Чу гарди либос афшонданї шуд. 
Эшон чу кана часпида будандаш... Њамгўшањо ягон-ягон аз њалќа 
бурун мешуданд, ки гўйї скифњо ононро кордор набуванд.

Ѓаниме1 скифї ханљар бизад ба дамгањи њузарб, ки гоњи алвонљ 
хўрда канањоро аз тан афканданаш барањна гашта буд. Хуни зиёд 
шорид аз захм. Мадор суст шуд Спитамонро. Тавони набарду 
њанги ситез намонд. Биафтод рўйи барфи сарду сапед ва такя 
бар танайи гарми Шабгуни вафодор зад. Пахш карданд чунон ки 
гургон сайдро. Осмон тира буд ва онњо бар сари ў рехта тиратар 
карданд. Яке онњо дур шуданд ва як деви сиёњи дароз тори сараш 
омад ва хандид.

«Картасис! Сараш бигир!» – чанг-чунг расид ба гўшаш, ки 
забони онњоро омўхта буд, аммо дилашонро надониста.

1. Ѓаним – душман, раќиб.

Спитамони далер оне мурдайи Доро ёд овард, вале он лањза зуд 
гузашта, пеши назараш дањонайи сиёњи Ѓори Суѓдиён омад. Хан-
дайи вањшиёнайи иттифоќчиён сахттар расид аз теѓ: «Худовандо, 
зўр ато бикун, то шиканам хандайи эшон дар лабонашон...»

Вале ба љойи зўр ато шудан дарёфт, ки чизи тезу сарде ба 
гулўяш расид ва љуз њамин сардї чизе дар хотираш намонд. Сараш 
људо шуд аз тан. Дар ойинайи чашмонаш сурати зану писараш 
боќї монд ва ѓори сиёњи Суѓдиён.

Пой мезаду љон меканд. Барфро мехарошиду мепошид њар сў. 
Аз хуни гармаш барф зуб гашт ва доѓе боќї монд, ки дар њазор 
сол як бор пайдо гардад чунин доѓ...

БаНди ЊаФтуМ

Чун сари сипањсолори суѓдї Спитамон расид ба дасти Искан-
дар, шоњи љањон чашмони бози ўро дида сахт хандид, шодмонї 
кард ва њамон зайл њайрон монд. Њайрон монд, ки ў зинда ва њар 
коре шавад ва њар кї бошад, хоњад дид. Бавижа Картасисро, ки 
пањлўйи шоњи маќдунї нишаста аз барори кори хеш меболид ва 
назди малик рўсурх буд, ки паймон нашикаст. Гумон низ дорад, 
ки маликуррум сарвари скифињоро сатрапи Суѓд низ хонад. Аммо 
шоњ ба пирўзиву шодмонийи хеш андармон аст ва ин чизњо дар 
гумонаш набувад. Њайраташ аз чашми бози сари Спитамон, ки 
чї хоњад. «Чаро чунин?» пурсад аз Картасиси шоњи массагетї. Ў 
нафањмида ва пай набурда, китфон дарњам кашад: «Нафањме.» Пас 
Искандар ангушт ишора ба сари Спитамон кунад ва ба чашми 
хеш молад. «Чаро молида напўшонидї?»

— Њааа... Овардам, ки шоњи љањонро ба чашми худ бинад...
Гўё хушгўйї карда Искандарро хандониданї шуд.
Воќеан Искандар хандид; на ба сухани ў, балки ба тарзи ифода-

аш ва гоњи хандидан чашмони тангаш тамоман пўшида гаштанд, 
ки хандайи шоњро овард. Чашмаш ба чашми кадом њайвон монанд. 
Ба чашми гург ё рўбоњ, ё кўрмуш бошад? Риши тор-тораш њам 
ѓариб. Гўё худованд дар њамин љињат хасисї карда, риши ононро 
ба бузон додааст, ки ришдор ба дунё оянд. Дандонњойи зардчайи 
мисвокнадида низ ѓашовар. «Такка бошаду шир дињад» аз дил 
гузаронд Искандар. Вале чизи дигар гуфт:

— Баройи далерийи скифњо!
— Тасаккул, соњи жањон! [Ташаккур, шоњи љањон!]
— Ин кор танњо аз дасти шумо скифњо меомад.
— Тасаккул, соњи жањон!
— Дигар њељ кас чунин дилу гурда надорад...
— Тасаккул, соњи жањон!
Сар андохт Картасис ва ёдаш омад, ки Искандар метавонист 

бикушадаш. Картасис бародараш Сатракро кушт, шоњ ўро сарвар 

кард. Њолиё њар ќадар саљдаву тавозўъ оварад, кам бувад. «Та-
саккул! Тасаккул! Тасаккул!»

Аммо базми пирўзийи Искандар танњо баройи Картасис на-
бувад. Ў шањрдорњо, сатрапњо, волиёни вилоятњойи наздикро 
хондааст; асилзодаву ашроф ва касони намоёни музофотро даъ-
ват кардааст љуз суѓдиён. Зеро суѓдиён мотам доранд ва касе дар 
шањру русто намонда. Њама парешу пароканда шуданд ба кўњис-
тон – ба ѓору камару вартањо ва ба вилояту мулкњойи бегона. 
Ё тухмашон парешон ба олам гардад ва ё ба тухму тухмаашон 
ќирон ояд. Аз ин рў Искандар њайрон буд чї кор бикунад. Агар 
ягон ашрофзодайи суѓдї дар Мароќанд монда бошад ва њузур 
дошта бошад, аз онњоест, ки Искандар ба ин мулк нарасида Суѓду 
суѓдиёнро якљоя фурўхта буд ва ё њамхуну њамгўшайи Спитамон 
набуд. Оби Фушун1 аз ин рў хинг ояд. Обњойи поку софу зулоли 
сарчашмањойи баланд, ки гил полояд, ба пастињо љорї гашта 
шарм аз кирдорњо дошта, гилолудаву хинг гардад, то зарањойи 
зарашро нокасон набинанд.

Аз базми пирўзийи зимистони соли сесаду бисту њашт ба бисту 
њафти то милод танњо Искандар комрон буд ва Картасиси скифї 
шодмонї дошт, ки ќањрамонї кард. Дигар њама дамбадарун бу-
данд.

«Дўстон ва мењмонони арљу азиз, ќањрамонињойи шумо назир 
надорад. Бадтарин душман Спитамони Суѓдї, ки охирин намоян-
дагони давлати Њахоманишї – Доройи Саввум ва Бесуси Бохтарї 
аз дасти ин роњзан мурданд, ба ќатл расид. Вале њоло њам ў аз хун 
сер набувад ва бо чашми боз менигарад... Њолиё бояд шодмонї 
кунем, ки лашкари маќдунї дигар душман надорад!»

Ба назари Искандар сари Спитамон хандид ва ў њаросида гў-
шайи чашм кард.

— Парда андозед ба сари ў! Пинњон кунед дидори шумашро!
Њамон замон бар ташт сарандоз кашиданд ва сари Спитамон 

симойи пайкарайи хурде шуд, ки баъди гуфтору гузориш Искан-
дар парда аз рўйи муљассамайи таърихї мекашида бошад. Њамин 
буд ягона пайкарае, ки яли тановари суѓдиро гузоштанд, аммо 
Искандар дигар ин дидорро ба касе намойиш надод.

«Њоло њаст аз тухмайи Њахоманишињо!»
Садо омад. Искандар чандон фањм накард ва пурсид аз тар-

забон:
«Чї мегўяд?»
«Мазмун, њанўз тухми Њахоманишињо пок нашуда.»
«Кї?»

1. Фушун – Афшон, Зарафшон.

Искандар шахси луќма андохтаро пурсид, посухи дигар 
омад:

«Писари Спитамони суѓдї!»
Искандар раѓбат зоњир кард:
«Чї фармудї? Бифањмон!»
«Пури Спитамони Суѓдї Ардашер аз тухмайи Њахоманишиён 

бувад!»
«Чї гуна?»
«Зани Спитамон духти Ардашери Дуввуми Њахоманишист!»
Ва Искандар ба хаёл рафт. Пасон ба Картасис нигарист. Ў 

пиндошт, ки шоњ ин амалиёт низ фармояд эшонро, дандоннамо 
хандид ва «Тасаккул!» гуфт. Ду каф ба њам оварда, миёни ду чашм 
дошта таъзим кард.

«Дигар дар сарзамини Согдо оташи шўру балво забона на-
хоњад зад!»

Баланд эълон дошт Искандар, ки дар ин бора сухан накунанд. 
Љомњо баланд гаштанд. Садойи мусиќї боло шуд. Толор ончунон 
буд, ки дар базмњойи пешин. Вале чизе халалгор низ буд. Он шўру 
шараре, ки дар базмњойи искандарї буд, ин бор коста метофт. Зеро 
сарзамин мотамзада. Дар ин марз њама чиз аз замин боло шавад 
чу сабза, њатто оњангу мусиќї ва сухан. Гарчї Искандар аз Юнон 
оварда њамаро. Ин бумро чизи дигар мебод. Омада ва овардањойи 
самовї низ заминї гарданд. Ин нуктаро шоњи маќдунї надонад 
ва пайхас накунад. Аммо дарк кунад, ки чизе халалгор бувад. 
Шояд он њайкалчайи аз ташт як ваљаб боло бошад, ки њавойи 
айшу базми ўро дигар медорад. Шояд ў низ дар Юнон буд, худо, 
нимхудо ва ё ќањрамон хонда буданд. Вале Искандар роњзанаш 
хонд. Њељ роњзан мулки хешро њимоя накарда. Роњзанон, дуздон, 
нобакорон худо гўянд, то мулк вайрон гардад, нобасомонињо 
шавад ва онон бурд кунанд...

...ва аммо андар сарзамини Суѓд – Мароќанду Кирополу По-
литимет оташи барафрўхтайи Спитамон љо-љо дуд мекард ва зери 
хокистар лухе буд.

Искандар медонист чунин вазъу њолро. Аз ин рў бовар надошт 
касеро. Фориѓи базми пирўзї сатрапу шањрдоронро эълон кард, 
ки њама тозаву нав буданд љуз Картасиси массагетї. Ба маънийи 
суол дерёз нигаристаш. Картасис боз хандиду ба хидмат омода 
будани хешро вонамуд кард: таъзим овард. Искандар ишорайи 
ангушт кард то пеш ояд.

«Зану фарзандони ў дар куљо?»
Аз саргўшийи шоњ хидматгор маънї гирифт ва баройи ба њама 

рўшод нашуданаш «Тасаккул! Тасаккул!» гўён пас-пас рафт.
Шоњ низ ором ва ногумон ба базми дубора оѓозид. Онњое ки 

базмро анљомпазируфта пиндошта бадар рафта буданд, боз да-
ромаданд ба тарабхонайи мармарї ва кандакорињойи суѓдиёна. 

Модархондайи гетерњо Ланикайи дояйи Геракл низ аз дастаф-
шониву покўбињойи шоњи сархуш ба ваљд омада, хиромон гашт. 
Аз чї рў Барзин њаваси арѓушт надошт. Вале Геракл њар дам ба 
модар менигарист, ки њаваси раќсидан дорад. Аммо модар даст ба 
гардани ў гардонида пас мекашид, ки ба скифњо наздик нашавад. 
Њоло онњо низ ба раќс даромадаанд бо шоњ ва миёна гирифта, ќарс 
ба покўбињойи ў зада, бод дињанд дўстона ё душманона. Шоњи 
љавон ин њамаро љиддї пиндошта ва гоњ-гоње сўяшон нигашта, 
мастона зону хам карда ва гоњо ба як по чарх гашта њунар намояд. 
Скифњойи «бовафо», ки тамоми базмњояшон чунин бо кафкўбиву 
садойи гулў оњанг мегирад, хуш карда чунин базмро, баробари 
шоњи пирўз дунба љунбонанд. Вале шоњ пай набарад, ки варорў-
дињо гуруснатар аз гургон чун нигаранд гетерњоро.

«Њарфи мард яке!»
Садойи мастонайи Искандар боло гирифт.
«Яке! Яке!»
Посух низ омад.
Ва аз миён сари Спитамон гум шуд. Ташти хунолуд пањлўйи 

тахти равони суѓдї, аммо сари сарварро рабудаанд.
Дер огоњ карданд Искандарро. Вале ў аллакай аз њолат рафта 

буд ва ба гўшаш номи Спитамон њам намедаромад. Гоње ў ин кир-
дорро фањму дарк кард, ки рўз шуда буд. Вале сарро аз љое пайдо 
накарданд. Завќ кард дар дил, ки аз назараш дур шуда он сари 
пеши чашмаш нозебо. Вале дониста наъра мезад, ки дар шаъни 
шоњи љањонгир хуб нест, ки сар аз пеши дидааш бурда бошанд.

«Агар пайдо накунед, ин сари сархўр бисёр сарњоро 
бихўрад!»

Ва Коллисфени таърихнигор намедонист, ки ин рухдодро чї 
гуна ќаламдод кунад, зеро њар љо, ки бо Искандар буд, рухдодњо-
ро ќаламдод мекард, љое ки дар ѓойиби ў шўру исёну балво ва ё 
љангу љадал рух медод, аз рўйи шунидањо менавишт. Баногўшињо, 
шикваю шикоят ва норизоийи маќдуниёну юнонињоро дар љое 
нанигошта буд, то ба чашми шоњ нахўрад ва гўшаш нашнавад. 
Дар ёд мегирифт њамаро. Гоње ки нобарорие пеш меомад ва ё аз 
љониби шоњ сарзанишу носипосї медид, андеша мебурдаш: «То 
Юнон мебурда бошам ёдњоро?» Баъд баъзе чизњоро ба Биталомус 
гўшзад мекард, ки ё нигорад ё дар ёд дорад.

Искандар бедор шуд. Сараш вазнин ва дардманд метофт. Аз 
болин сар набардошта гўш дод: ѓал меомад. Пиндошт суѓдиён 
баройи сари пешвояшон шўридаанд. Сар бардошта гўш доду 
диќќат, на ѓал буд, на маѓал. Хомўшї буду оромї. Ў намедонист, 
ки андар шањру русто суѓдие намонда, њама дар ѓурбат афтодаанд: 
харсавор ба кўњ рафта буд, асбсавор ба мулкњой дур ва пиёдагон 
ба камару бешањо. Суѓдийи шањрнишин кўњнавард шуд ва биё-
бонгард. Оромиро фоли нек донист ў ва дар сараш љуз симойи 

Спитамони суѓдї ва орзўйи дидани зану фарзанди ў чизе набуд. 
Њолиё аз оли Њахоманиш тухмие боќї будааст.

Хидматгорон пўшоки тоза оварданд, таббохону хонсолор хон 
оростанд ва Ланика Гераклро даровард. Новаќт овард писарро 
доя. Зеро Искандар дар борайи Ардашер фикр мекард, ки рўзе 
ин гургзод ба рамайи онњо дандон тез кунад. Ў ба чизе нигоњ 
накарда либоси љангї ба бар кард ва пой ба пушти зини Бусефал 
гардонд.

Рўди Фушун сўйи Мароќанд мешорид, сели лашкари маќдуниву 
юнонї бар муќобили љараён мерафт. Дирафши зарди маќдуниро 
боди бањорийи водї парафшон буд, то ба пас баргардад. Скифњойи 
морбоз роњ менамуданд Искандарро. Дўсти кўдакийи шоњзода 
Клити нозгунљ хеле мехост Искандар аз ин сафар баргардад, зеро 
дигар чизе намонда, ки бойиси ташвиши шоњи маќдунї бошад. 
Яќин он чї Искандар мехоњад дар миёни ин сангњову кўњњойи 
баланд ва тангроњањо набувад. Вале гуфта натавонад дарди дил-
ро. Яќин рўзе, гоњи сархуш будан ин муродро расонад. Зеро ба 
гуфтайи доя Ланика ин ду ба њам бародар шудаанд. Искандар 
набояд сухани ўро рад кунад.

Вале боди сард меояд аз пеш, ки њолиё соярўйи кўњњо ва хаму 
шиканњо ва сою сойчањо барфгиранд. То њадде гашту зистро душ-
вор гардонад. Искандар аз борону селњойи сахти ин водї огоњ 
набувад. Ва пире пеш наояд, ки пурсон шавад. Њама ба кўњу камар 
часпидаанд; њатто љонзоде наметобад, ки бойиси нишони зиндагї 
гардад. Кўњистони сахт суми асбон хўраду наъли онон шиканад 
ва кори сайисону устоњойи оњангар зиёд гардонад.

Ба њар таќдир, сипоњи баргузидайи Искандар биму њарос паси 
сар карда, аз зери камарњо, шахњойи азими як лаб овезон ва канда 
гашта дар сари мўй истода, борикроњањойи канори рўд, сангњойи 
лаѓжон, убургоњњойи жарфро пиёдаву савора гузашта, то љое расид, 
ки ѓори Суѓдиён ё Ориёмаз ном дошт. Скифњо оварданд ўро. Аммо 
дар он мавзеъ ѓоре ё љондоре надида дар хашм шуд. Скифњо кўњи 
баланди бероњу равишро нишон доданд. Дар сари санге мурѓе 
монанд ба лошахўрони баддидайи Искандар нишаста буд ва њар 
гоњ сар тофта ба ин ё он сў менигарист ва боз орому сокит мемонд, 
ки љуз чашмони тезбинаш чизе њаракат надошт. Боз парњойи ў 
мељунбид аз бод. Чашми тезбини Искандар низ ўро хуб мебинад 
ва ў муќойиса мекунад, ки аз њамон тойифайи мурѓони лошахўр 
метобад, аммо пару болаш лайс, гарданаш пардор, минќораш 
зайли минќори каргасњо сахт баргаштайи бељон на, балки ќавї, 
сахт, баробар низ њастанд нўли таку боло. Њушёр, тезгир, тез-
шунав, тезбин ва хеле омода ба шикор. Гарангу њатўлу хоболуд 
на, балки бедори зирак. Аз чизе бим надорад, ки шоњи кўњистон 
бошад ва душмане надошта бошад. «Чу!!!» садо баровард. Ё љўра 
ва ё ёрашро хонд ба бедорї ва ё хатареро пай бурд. Яке афшонд 

хешро. Нигарист ба зер, ки хеле жарф метофт ва асбон ба чашмаш 
чу харгўш метофтанд. Ў ба шикор нафаромад. Балки чу-чу садо 
дардод ва акси садояшро гўш дод.

Диќќати сарлашкарро рабуд. Аз Маќдуниё то ин љо бисёр уќо-
боне ранга дида буд, њатто уќобони сарсапед, синасапед, саропой 
сапедро, аммо чунин сиёњи мойил ба рангњойи њархеларо бори 
аввал мебинад. Шояд аз дурї ба чашмаш чунин тобад ва шаъ-
шаъайи хуршед чунин рангњоро ба ин мурѓ арзонї дорад. Ба њар 
њол Искандарро хуш наомад, ки чаро ин мурѓ ин ќадар бо виќор 
аз он баландї нигарад ўро: «Ин мурѓ набувад. Рўњи Спитамон 
бувад, ки аз он баландї садо дода маро масхара дорад.»

Баланд, нињоят баланд маъво гирифтааст. Тир нарасад то он. 
Ва баромада њам нашавад. «Кишк гўед онро! Парронед!» Аммо 
садойи хаёлийи ўро касе нашунавад. Баланд. Болотар аз он касе 
натавонад будан...

Искандар сар боло карда ва кулањхўд бо дасти чап дошта, 
нигарад шахњойи баланди дами уфуќ пўшидаро ва надонад чї 
карданро. Љо-љо, ки хока дорад, сабза дамида дар танайи шах. 
Њайратовар метобад мењмонони рањи дурро. Гули сапеди бодоми 
талхак, гули бањмани сапеду зард, сияњгўшу наврўзї, ки доманаву 
тани шахњову канори роњро ранга гардонида буданд, омадањоро 
ѓариб метофт. Калтакалосњои монанд ба сусморњойи биёбонї 
тани сангу шахњоро чолокона тохта, зери сангњо мешуданд ва ё 
тори сангњо сар баланд дошта, хаму рост наѓма мекарданд. Инњо 
сиёњранганд мисли ин шахњойи ё аз тафси худ ё аз ѓами мардум 
сўхта. Вале шоњи сисоларо њељ яке аз ин чизњо љолиб набувад. 
Диќќати ў ба ин кўњи баланд ва шахњойи сахту сиёњ, ки ѓор дар 
куљост ва одамонаш куљоянд.

Шохи буз хорад, кўши шубон кобад. Аз тор пинњоншудагон 
ба тамошойи сипоњи њайрон нигаристанд. Ё љосус буданд ё ња-
васманд ва ё гўл, ки дар чунин вазъ худнамойї карданд. Пасон 
садойи ќањќања омад.

Искандар гуморид, ки ўро ханданд. Шармзада вонамуд кард 
хешро. Лекин њаяљоне ѓулѓула дошт дар маѓзу дилу хун. Дандон 
ба њам сойид, чашмони њаросонаш роњ мељустанд. Модом ки онњо 
дар он баландиянд, роње њаст. Рост рафт, роњ љуст; чап рафт, роњ 
љуст, пайроњае наёфта, сарбозонро фармуд, то роњ пайдо кунанд. 
Садо омад аз боло:

— Ай Искандари хунхор! Баройи ба ин баландї расидан туро 
пару бол бояд!

Суѓдидоне Искандарро тарљума кард нарму мулойим. Чун ў 
пару бол бароварда ба ин баландї расиданро шунид, ѓазабаш 
афзун гашт, ки тањќир кунад. Гирди Бусефал гашт. Уќобро ни-
гарист ва хаёлан парвоз кард ба он баландї. Тир мезаданд онњо. 
Тирашон хазони бодовар барин дар њаво бозї мекарду парвози дур 

надошт. Баъд як деви болдори афсонавї пайдо шуд, ки ашкаш аз 
паси сараш буд, як чашм пасу як чашм пеш. Искандар чун ќањра-
монњойи асотирї аз ашки бузурги паси сари ў дошт ва шамшер 
кашида пару болашро зада мутта кард ва сар дод ўро. Чун донайи 
чањормаѓзи кўрак, ки зоѓон аз њаво бар санг андохта, шикастаашро 
љўянд, рањо кард девро. Ва ў лўнда гашта ба шахи чукка зад ва 
шахи тез чун сихи кабоб аз тахтапушт сар баровард.

«Вањ-вањ-вањ!»
Аспи Искандар сайња кашид дар љавоб, њушёр кард соњибро. 

«Саворат шавам, бол мебарорї, љонвар?» аз дил гузаронд Ис-
кандар ва нигарист ба шахњойи пасту баланд, ки чун дарахти 
азиме шох-шох руста бошанд; љо-љо зина-зина, дандонадор, баъзан 
обшуста, шўшабастайи монанд ба адраси ранга, ба атласи сиёњу 
сапед. Вале дар соњили дигар кўњи Чилдухтарон. Рањорањ њикояйи 
чунин кўњњоро Коллисфен борњо шунида: «Бегонагон тохт овар-
данд замоне. Љабру ситам зиёд шуд русто ба русто ва духтарони 
суѓдї чињил тан аз шањр баромада ба ин љо омадаанд ва даст ба 
даст гирифта, Њурмузди бузургро зориву тавалло кардаанд, ки то 
ба дасти ин золим гирифтор кардана, бењ, ки моро санг гардонї. 
Ва дуову зорийи духтарон мустаљоб гашта, чињил духтар ба шакли 
санг гаштаанд ва «Чилдухтарон» ном гирифтаанд.»

— Онњо (ба ѓор ишора карда) чунин дуову дархост накунанд? 
– пурсид аз њамрањонаш.

Эшон китф дарњам кашиданд.
«Ай Зевси барроќ, падари ман, мадад бикун!»
Дар замираш ѓулѓула зад ин зорї ва донист, ки чандин сол боз 

худоён ва нимхудоён, њатто падару модар ва устодро ёд наоварда 
буд ва њоло ба танг омада, ки фарзанди худоёни Осмону Замин 
Зевси тавонойи худовандкушро ёд меорад.

Скифе пеш омад:
— Дар ин ѓор аъёну ашроф љой гирифта.
— Роњ куљост?
Марди кўсайи скифї ба пояйи шах рафт ва чун рањнамо час-

пида баромад.
Искандар чунон ки сипоњ бозмедошта бошад, даст аз сари 

китф боло кард. Марди скифї боз фаромад.
Бусефал сум мекўфт, дањана мехойид, њарф зада наметавонист. 

Искандар зиёд мехост, чизе гўяд љонвар, зеро њайвонњо зирак 
мешаванд, он чї онњо пай баранду фањманд, соњибонашон дарку 
эњсос накунанд.

Коњинро пеш хонд Искандар ва фармуд асбоби беќарорийи 
асби ўро гўяд; инчунин пешомадро муайян кунад.

— Шоњо, асби шумо таассуф мехўрад, ки бол надорам, то 
соњибро ба он баландї барорам.

— Чора чист?

— Шоњ осуда бошанд... Кўњнавардон лозим, то шабњангом ба 
он баландї бароянд. Роњ аз болост, на аз паст.

Ин замон пиёдагардони маќдунї низ расиданд. Офтоб ѓуруб 
мекард. Искандар саф орост пиёдаву савора ва амр кард:

— Њар кї кўњнавардї донад, гоме пеш шавад!
Сесад нафар пеш омаданд. Дар партави нури офтоби андар 

ќуллањо аксандоз рўйи онњоро Искандар медид. Як бор гузашт 
пешашонро гом зада. Пасон фармуд:

— Вазифайи мо шабњангом ин шахро ишѓол кардан. Касе 
пештару болотар барояд, дањ талант зар подош хоњад гирифт; 
касе аз паси ў, нўњ талант!

Гўйї суѓдиёни ѓор нимашабон кўч баста бошанд, Искандар 
осема кўњнавардонро ба шах рост кард. Дере нагузашта фарёди 
онњо пайи њам меомад. Кўњнавардони нобалад чу ѓўрањойи но-
расида зер меомаданд. Аввал садойи талвосайи љон, баъд зарбу 
овози ба замин заданашон меомад. Бархе дод мезаду дар хаволї 
ва чокињо андармон мегашт, ё аз шах ба шахе мезад.

Хуршед дар сари ќуллањойи муќобил теѓ кашид. Искандар аз 
амалиёти бебарори имшаба хешро маѓлуб њисобид. Чанд тан боз 
дами ѓори баланд омада маќдуниёнро масхара карданд:

«Болат куљо шуд, Искандар?»
Искандар посух нагуфт эшонро эътиборе надод, балки суѓдї 

мељуст аз миёни бардањойи сипоњи хеш:
«Ту суѓдї њастї?»
«На, бохтарї!»
«Ту чї?»
«Суѓдї.»
«Ту?»
«Ман низ суѓдї.»
«Ту њам?»
«На, юнонї.»
Ва аз суѓдиёни асиру барда дастае орост Искандар. Дастур 

дод, хоста эълон кард:
«Дањ талантї ба њар кадоми шумо. Чашми рўз накафида, тори 

ѓор бошед.»
Вале суѓдиёнро танњо нагузошта, аз маќдуниён чашму гўш 

њамроњ кард ва шаби дигар њам нигарони амали онон шуд.
Посе гузашт аз шаб. Њама љо хомўшу ором. Танњо садойи чу-

чуйи уќоб меояд ва гоњ-гоњ чак-чуки ба санге бархўрдани сангпо-
рае. Кўњнавардон ѓорро дид карда аз ду љониб шахро рост шуданд, 
то мавзеъро дар ињота гиранд.

Искандар аз доманайи кўњ дур намерафт. Њар як садоро ба-
диќќат гўш медод ва чизи афтидаро муайян мекард ва мешумурд. 
«Зиёд шуд, зиёд афтиданд сарбозон.» Њама мењру муњаббат ва 
дилсўзийи хешро чунин ифода кард ў ва зањрханда зад: «Талант, 

њама бало талант... Баройи он љонро дареѓ надоранд. Бузургтар аз 
њама...» Аз дил гузаронд ва аз чї рў ба Шарќ лашкар кашиданашро 
ёд оварда, сурфид. Сурфид, то касе чизе пай набарад.

Касе бозпас наомад, то Искандар донад, ки чї њол доранд. То 
рўз ќадам зад дар доманайи кўњ.

Чун чашми рўз кафид, шахпаймоёни кирояро дид, ки болотар 
аз ќароргоњи суѓдиён баромада, нигаронанд фармони сарлашкар-
ро. Искандар чизе нагуфт, ишорае накард, бал менигарист сўйи 
ѓор, намедид касеро. Садойи ханда намеомад, тањдиду тамасхур 
ва кинояе набуд. Танњо уќоб зайле ки дўш нишаста буд, сари шах 
аст, чунон ки ширеш баста бошад.

Нафаре шубон бо ќадоба омад ва дидбонњо ўро назди шоњ 
оварданд. Искандар ишора кард. Ў асли воќеаро надониста, пин-
дошт роњи ѓор мељўянд:

«Одамрања аз тор бувад.»
Ва ба ишорайи даст фањмонд, ки ќад-ќади рўд боло рафта, аз 

тори ѓор бояд омад. Искандар дар ёд гирифту пайкро миннатдор 
шуд ба ишорайи сар ва амр кард дастаро навозанд. Шайпури љан-
гї навохта шуд, садойи дафу табира баромад. Аз љониби суѓдњо 
љавобе наомад.

Ба амру ишорайи Искандар аз тору пањлў ињота карданд ѓорро, 
буриданд уреброњаро. Ва чун ба дањонайи ѓор наздик шуданд, 
тирборон карданд ѓориён. Сарбозони маќдунї пиндоштанд, ки 
дар ѓор њама љанговарони суѓдї; ё баройи фиреб пас нишастанд 
бо пайроњайи борик. Ѓориён шерак гашта ба њуљум гузаштанд. 
Пасон аз паси онон ва тори ѓор бардањойи маќдунї суѓдиёнро 
нишон гирифтанд ва њатто аз тор сангњо рехтанд. Ѓориён маљ-
буран пас гаштанд ва андар дањонайи ѓор оварди хунине шуд. 
Шамшеру сипар ва жўпину акинак кору кора мекард ва аз бора 
ба зер афтодани размандагон дида мешуд ва дар сари шахњойи 
чукка, рўйи харсанг ва буни шахчањо маъво мегирифтанд.

Чун занони суѓдї диданд, ки мардон ба њалќайи танг омадаанд, 
мардонапўш ба майдон омаданд. Садойи шамшеру сипар, жўпину 
хўдњойи ба сангњо бархўрда, овози мирандањо, захмињо аксандоз 
буд андар шахи Ориёмаз. Ва тори сари уќоби сари кўњ каргасњо 
пайдо гашта хайлу сайл љувозак мегаштанд.

Сияњпўши шамшерзан аз даруни ѓор танг кард маќдуниёнро. 
Касе натавонист њамнабард бошад бо ў. Чун сипоњи Искандар 
зиёд буд ва боз дам ба дам мададёрон мерасиданд, ѓориёнро ёройи 
пархош намонд. Сияњпўш бо шамшерзанони душман овард карда, 
дарунтари ѓор шуд. Ба назар адўро мефирефт. Андар дами ѓор 
маќдуниён мардони суѓдиро куштаву асир гирифта, ба шиканља 
мекашиданд ва суѓдиёни бонангу ор пархошкунон хешро меаф-
канданд аз сари бора ба зер. Ва касе аз пайи мурдаву зиндайи 
эшон набуд.

Њай љувозак мегаштанд лошахўрон.
Маќдуниёни пирўз даруни ѓор шуданд. Занону духтарони зиёд 

ба фиѓон омаданд. Зани Спитамон зара ва писари ў Ардашер низ 
он љо буни санге паноњ гирифта буданд ва модар њар гоњ омода 
буд, ки хешро ба дами ѓор расонад ва аз дасти писар дошта ба 
вартайи њалокат андозад. Аммо аз буни торики санг љунбидан 
муњол буд.

Сияњпўш афѓони занону духтарон ва тифлонро мешунид ва 
баробари шамшер рондан фикр дошт, то чї кунад. Њамайи онњоро 
аз дами теѓ гузаронида натавонад. Фурўтар рафт дар торикї ва 
љанговари маќдунї низ шамшер мезаду бар асари ў мерафт, то љое 
ки дигар якдигарро намедиданд. Сияњпўш дастмол хами санг омад 
ва онеро, ки пеши тирарўшаниро мегирифт, шамшер зад. Дигаре 
омад ва беохир. Сияњпўш донист, ки љуз мурдан ё асир афтодан 
чорае нест, пинњон шуд. Касе ўро намедид дар торикї.

Ѓалмаѓал шуд дањонайи ѓор. Искандар омада. Ба ў гуфтанд 
торикийи ѓорро. Искандар фармуд машъала афрўзанд. Машъалањо 
афрўхтанд. Аввал чанде ба дами ѓор андохтанд, ки ѓорро оташ 
мезада бошанд. Машъалбардорон пешопеш ва ў аз пас вориди 
ѓор шуданд ва Искандар дид, ки зану духтарони суѓдї аз сипоњи 
њамроњ ба ин љо овардааш изофа бувад. Ва ў менигарист ба зани 
порсийи писардор. Дарёфт накард. Чун пешгањтар рафт, ўро фањ-
мониданд, ки сияњпўше даруни ѓори торик пинњон шуд. Ва шоњи 
љавон њама чизро фаромўш карда аз пайи дарёфти ў шуд. Дар 
равшаноийи машъал сияњпўш якбора аз паси санге баромад ва 
ќад ба ќад шуд бо Искандар. Нафису чолок буд ва Искандарро 
дар њайрат гузошт, ки ќањрамонони асотирийи юнонї бошад. 
Шамшер мезад бо Искандар ва њар гоњ ки шўълайи машъала аз 
боди набарди онњо хира мегашт, сияњпўш хешро паси санге меги-
рифт. Ва дар сари ў фикри наљоти занону духтарон буд.

Чун машъалайи тоза фурўзон гашт ва ѓор равшантар бишуд, 
сияњпўш шамшер бар санге заду афканд ва кулањхўд аз сар гирифт, 
ки зулфонаш бар ќадди нињоли ў кашол шуданд ва Искандар даст 
аз набард боздошт. Ба як нигоњ волаю шайдойи љамоли ў гашт. 
Даст боло карду пушт гардонд, то њамрањонаш орому осуда бо-
шанд. Низ шамшер андохт:

«Ай духти суѓдї! Бидон, ки чунин размгоњ баройи ман набувад. 
Ва ман бо занон овард накунам...»

Духтар теѓ кашид аз зери чашмбанд ва бардошт онро. Ба на-
зари Искандар ѓор равшантар шуд ва чашми ўро рабуд. Сипоњро 
фармуд: «Бароед! Бароред!!!»

Баромаданд. Духтар монду шоњи љавон:
«Бо ту оњанги љанг надорам. Бигўй, ки кистї ва аз кадом дуд-

монї?»

Духтар посух надод ба пурси шоњ. Њанўз њам теѓи нигоњ мека-
шид. Искандар ханљари зери камарбанд хастайи ўро дид ва ханља-
ри хеш кашид аз наём. Духтар низ. Ва афканд ба хок. Искандар 
низ. Искандар хандид. Духтар љиддї буд.

«Кистї ва духтар киростї?»
Духтар зањрханда кард, ки пурси содалавњона кунад шоњи ља-

вон. Ў дањон пур мекард, то чизе пурсон шавад аз шоњи љањонгир, 
забон мегазид.

Дерёз истоданд рў ба рў ва Искандар љуз ному насаб чизе на-
мепурсид. Муродаш ба забон овардани духтар буд ва донистани 
зану фарзанди Спитамон. Оќибат, чунон ки аз санг шарора хезад, 
духтар ба забон омад:

«Ай родмард! Чаро хунхорї?!»
Акнун Искандар хомўш буд: зеро чашмдор набуд, ки духтар 

чунин пурс кунад ва нисбати ў чунин нафрат дошта бошад.
«...Магар пешайи дигар надорї?!»
Искандарро зуъм гирифта буд ва то љое ѓазаб.
Духтар боз пурсид:
«Чаро касби устодат Арастуро пеша накардї?»
Искандар сар боло кард. Нигарист љиддитар:
— Устоди маро аз куљо донї?
— Њама донанд Арастуро... Хирадмандро.
— … бале, њама донанд хирадмандийи ўро... Вале ман касби 

падар пеша кардам.
— Љангљўйї... Хунхорї?
— Сањв кардї, духтар... Ман хунхор наям... Кишваркушо-

ям...
— Бањ-бањ!!!
—... Љањонгирам...
— Бањ-бањ!!! Чунон ки њолиё?
— Бале. Чунон ки њолиё!
— Ва ин кишвари тираро низ кушодї?
— Оре... Ва туро ёфтам...
Њар ду хомўш монданд. Духтар алам тоза кард:
— Нааа... Дар љањон њама кишварњо кушодаанд. Аммо аз љони-

би бегонагон забт накардаашон њастанд. Ту њоло ин корро кардї: 
баройи хеш ин ѓорро пайдо кардї. Вале ин љо симу зар набувад. 
Љуз санги сахт чизе нест... Лоф мазан, шоњи љавон. Дар ин гетї 
ягона писаре, ки ба падар рафтааст, ту њастї...

— Бойиси ифтихор бувад: писаре, ки касби падар пеша накард, 
хор шуд.

— Бидон, ки кори падари ту касб набувад. Љангљўйист; одам-
кушї, хунхорист... Магар ин касб бувад? Бойиси ифтихор низ?

Искандар посух надод. Ба андеша рафт: «Тањќир... Аз касе 
нашунида чунин; њатто аз душманони пурзўр...» Ба назар њолиё 

машъалњо сўхта тамом мешаванд ва ѓор тира мегардад; аз гўр њам 
тиратар. Вале он ќадар сарбозони ду љањон дар корзорњо ва обу 
оташњо нобуд гаштанд, ки гўри яке кас надонад. Лашкаркашњойи 
бузург низ надонанд. Ва њамайи ононро ѓун оварда дар ин гўри 
азим љой мекарданд ва дањонашро сангбаст мекарданд, чї савобе 
буд. Лошайи каргасњо низ намегаштанд. Андеша дорад Искандар 
ва духтар аз дил мегузаронад, ки чї меандешида бошад шоњ. Як 
машъал сўхта аз сари санг ба замин афтид. Ториктар шуд ѓор. Хуш 
омад духтарро. Орзу дошт зудтар њамааш сўхта тамом шавад.

Нигоњи Искандар ба шамшери рўйи замин. Аз дили ў чї гуза-
рад, духтар надонад. Нигоњаш њасадолуд ба шамшер мерасад. Ва 
духтар хоњад, ки ѓор бетак бошад ва хешро он љо андозад. Вале 
машъалбадасте аз омади худ парешон кунад хаёлу андешањоро. 
Шоњи љавон ба худ ояд: «Чї ройзане, чї доное? Андешањойи мо-
дари маро гўяд. Аз њама асрор воќиф, аз расму русуми юнонињо 
огањ. Хонадони моро низ донад.»

«Туро модар бузург, шоњи љавон. Олимпиада... бузургтарин 
зани олам. Модари шоњи љањонгир.»

Искандар аз худ пурсад: «Ин њама аз куљо донад?» Вале ната-
вонад аз ў пурсидан. Лањзае гетерњойи соњибљамоли њозирљавоб 
аз ёди шоњ рафтанд, зеро онњо ба мисли ин духтари кўњистонї 
набуванд; дар њусну малоњат њам, дар гуфтор њам.

— Духтарони соњибљамол, њозирљавоб ва зираку бохирадро 
дўст дорам.

— Яъне, гетерњоро?
— Бале!.. Хоњам ту низ гетер бошї.
— На. Сањв кардї, шоњзода...
— Ман шоњам, на шоњзода!
— Шоњаншоњ бош!... Бидон, ки ман њамрой ва њаммаслаки он 

сї танам, ки сурўдхонон зери дор рафта буданд.
— Њммм... Фањмост. Он сї танро пўзиш карда будам, хоњї, 

туро низ биомурзам?
— На! Маро гузашт мабод! Ман хоњари он родмардонам.
— Ту духти Спитамонї!
— Оре, аз њамон хунам.
— Пас зани ў куљост? Пури ў куљост?
— Оварданд, ки Искандар њамроњи Спитамон онњоро низ ќатл 

карда.
— На!!! Ман накуштаам Спитамонро! Ман надидаам зану фар-

занди ўро! Гуфтанд, ки онњо дар ин ѓоранд!
— Касе дурўѓ бурдааст туро. Онњо аз наљоде набуванд, ки дар 

ѓор љой шаванд.
— Пас ту баройи чї љой шудї?
— Ман дигарам.
— Дигарї? Андаке пеш гуфтї, ки аз он хунї?!

— Оре, аз хуни суѓдї, на аз хуни Спитамон. Суѓдиён сар дињан-
ду тан надињанд.

— Зўр ояд, тан низ дињанд. Њарфи зиёд шуд. Биё аз ѓор бадар 
равем, то сўњбати дарозоямон бойиси маломат нагардад.

Духтар ба андеша рафт. Искандар ба фикр: «Дунё ба шамшер 
гирифтам, дилњо ба сухан. Ва ин духтарак маро гўл заданист.» Ва 
духтарро мотшуда пиндошта гом зад сўйи равшанойї. Духтар 
њанўз банди андеша буд ва чашм аз пеши пой канда натавонист. 
Искандар баргашт ва рў овард ўро:

— Хоњї чу асира барандат?
Вале посух нагирифта ѓалмаѓал шуд дар беруни ѓор. Искандар 

башитоб баромад. Духтар низ бо тааљљуб омад. Њама мегуфтанду 
ба пастї менигаристанд, оњу воњ доштанд:

«Љабр шуд. Модару писар.»
«Касе намонд аз оли Њахоманишї...»
«Ардашер чунон монанд буд ба Спитамон, ки як себи дука-

фон.»
Духтар дарёфт њамаро, ки зану фарзанди Спитамон тоб на-

оварда, якљоя ба варта андохтаанд хешро. Ашк рехт, аммо чизе 
нагуфт Искандарро...

БаНди ЊаштуМ

Асир гирифта буданд њамаро. Занону кўдаконро мебурданд, 
пиронро касе кор надошт. Мардони ќайсару гарданшахро мусла 
мекарданд ва меафканданд баройи каргасњо. Ориёмазро даст баста 
буданд ба пушт.

Ќоф: Ин туйї, пирхар?
Ориёмаз посух нагўяд.
Ќоф: Искандар ду бор маро назди ту фиристод, ки солортарї, 

соњиби ин ѓорї, мардумро ба сулњ хонї...
Ориёмаз: Магар сулњи шумо чунин бувад?
Ќоф: Айби худат, пирхар! Агар он ваќт розї шуда будї, њолиё 

њама озода буд.
Ориёмаз: Шинохтам ту мочахарро. Пури Ортабози ватанфурўш. 

Искандар домодам, гуфта, аз бањри ватану, халќу нангу номус 
гузашт кардї… Вагарна ту куљову фиристодайи Искандар шудан. 
Баройи он туро назди ман фиристод, ки забонамон якест. Вале 
надонист, ки диламон дигар аст.

Ќоф пушаймон шуд аз гуфта, ки пеши мардум шармсораш 
кард. Дашна кашид аз миён. Доштандаш.

Баройи зану фарзанди Спитамон Искандар ѓам хўрад:
«Њама кўшиш баройи он буд, ки писари ўро бинам ва ин тухми 

охиринро ба Юнон бурда сабз гардонам.»
Ханда.

Ориёмаз: Маро низ сабз гардонї, Искандар?
Искандар: Туро Ќоф сабз хоњад кард!
Ориёмаз: Пас ман бењуда бо ў тую ман кардам. Гумонам ў 

танњо фиристода бувад, ў љаллод низ њаст?
Искандар: Оре, пир... Он ту нестї, ки аз баландї маро бол 

«хостї», то наздат бароям.
Ориёмаз: Масхара набуд, туро болдор дидан хостам ва Ќофро 

думдор.
Ориёмаз дид, ки онњо чандон ба суханаш ањамият надоданд, 

афзуд: «Ана он хел, мисли каргасњо...»
Безобита гашт Искандар. Ин замон духтари сияњпўш миёни 

асиронро бурида ва сипоњиёнро тела дода гузашт. Ў падари хешро 
мељуст:

— Ай родмард! Чї карданд бо падари ман, ки миёни мардум 
набувад?

— Ман падари туро нашиносам. Магар ин нест, ки даст ба 
пушт баста?

— На. Ин Ориёмаз бувад; ашрофзодайи суѓдї, сари ин ќабила. 
Падари ман асилзода.

— Зардуштї? Оташпараст? – пештар омада пурсид Искандар 
ва хуб ба чењрайи пирмард нигарист, ки сари Спитамонро монад. 
Чењрааш чењрайи сари бурида, ки оварда ба гардани ин марди 
нуронї дўхта бошанд. Солаш фарќ кунад ва мўйи сапедаш.

Ва гоње ки пирмард сар афшонда сухани шоњро тасдиќ кард 
монанд шуд гурди суѓдиро. Вале миёни мардумро убур кардани 
духтар диќќати Искандарро рабуд. Ишора кард, то аз мадди на-
зар дур нашавад. Духтар падар мељуст ва ё бо найранге аз миёни 
тўдайи касони афтам-наафтам дар роњи борику лаби бора истода, 
гузашта, ќасдан баъзе сарбозони маќдуниро тела дода, ба озодийи 
кушод баромаданї буд, аммо оњанги нияти ўро ба шоњ расониданд 
ва њамон замон амр кард, то боздоранд. Чунин рафтори духтар 
ёди зану фарзанди Спитамонро аз сари Искандар бурд.

— Оксарт гуфтї падаратро?
— Шумо гуфтед, Оксарт. Ман ёд гирифтам. Аслаш Рўзбењ.
— Номи худат чист?
— Ман ном надорам.
— Чї хел?
— Ошхўри нонхўри љомадаррон...
— Девона гўям, девонаро намонї... Якрави гарданшахи 

суѓдї!
— Ёфтї, номам низ чунин.
— Агар ном надорї, туро ном гузорам. Хуршедро монї.
— Ёфтї. Чунин.
— Хуршед?
— Рахшон.

— Монанд... монанд... монанд... Рахшон! Ман падаратро 
пурсам, ки бо розигийи Урмузд туро насиби ман гардонад, чї 
гўйї?

— Агар Ањура Маздойи бузург розист ва маро лойиќи ту донад, 
њама мувофиќанд. Лек Ањура Маздо ба ин кор розї нахоњад шуд, 
зеро ту њама расму ойини моро поймол кардї.

— Чун?
— Худовандони мо дигар-дигаранд. Мо худойи некї Ањура 

Маздоро саљда барем, шумо Зевси Барроќро.
— Магар барќу оташ як чиз набувад?
— Монанд, вале људогонаанд. Мо сулњу оштї хоњем, шумо 

љанг љўед.
— На, сањв кардї, Рахшон. Порсњо Юнонро зеру забар кар-

данд. Отинро оташ заданд. Њамаро рабуданд. Мо сўхтанро аз 
эшон омўхтем.

— Пас шумо ќасди порсиёнро аз суѓдон ситонед?
— Чї фарќ дорад? Њама аз Офтобнамоед!
— Рост гўйї, љаллодро чї фарќ, ки киро кушад. Баройи ў хун 

рехтан муњим бувад, на киро куштан.
Искандар хомўш монд, ки чаро ин духтар њамзабон шуда бо 

ман. Чун нигарист; рафта њама ва чанд љондори шоњ дуртар ни-
гарони Искандаранд. Ба танг омада шоњ. Хун дамида ба тану 
сараш. Ишора карданист, ки бибаранд ин духтари рўйинатанро. 
Чизе забону чашми ўро аз ишораву фармон боздорад.

— Ай родмард! Агар расам туро, аз љангу љидол даст кашї?
— Ман шоњам, ту – асира. Ман бояд шарт гузорам, на ту.
— Дар ойини мо шартро духтар гузорад, на шоњ.
— Шарти ту шарт набувад, Рахшон, зеро ман писари худоён 

– Зевс ва Аммонам. Онњо вањй дода маро, ки љањонгир шавам. 
дар њама нуќоти рўйи замин сухани ман пеш бошад. Пас чї гуна 
сухани худоён ба хок занам?

— Пас нерў бояд ба кор бубарї!
— На! Духтарро зўрї кардан кори бозуйи ман набувад!
— Пас чї бояд кард?
— Ман туро чун маликайи суѓдї хоњам пазируфт.
— Дину ойини суѓдї низ хоњї пазируфт?
— Оре! Ман пазируфтаам ойини шуморо...
Ѓалмаѓали сипоњу асирон чун ѓавѓойи каргасњо маѓзи Искан-

дарро хўрд. Дар фазойи кўњи Ориёмаз дер гирд гаштану давр 
задани онњо дилгираш кард. Гумонаш, њолиё рў ба рў меоянд, 
пеши чашмашро мегиранд ва Рахшон ѓайб мезанад; онњо чанг 
андозанд, пушти болашон нишонанд, баранд ба љое, ки пойи 
одамизод нарасад. Шоњ нахоњад ин маликайи хубонро аз даст 
додан. Хаёл дорад; њама чиз бањона буд баройи ба дидори ин 
паричўља расидан. Ќомати мавзун дорад, сияњљурда, мўяш зирењу 

ќатронї; чашмони ѓизолї ва мижгони дарози баргашта дорад ва 
гардани фароз. Дањони пиставу дандони раддайи сапеди симза-
дааш њазор духтар.

«Кишк!»
Дар хаёлаш чунин рўй дод, ки каргасњо ба сараш њуљум оварда 

бошанд. Дар асл мурѓон баробари ќуллањо ва сари шахњо пар 
мезаданд. Акнун рафтани одамонро дида њалќа-њалќа давр гашта 
паст мефаромаданд ва пару бол љамъ карда сангосо ба ќабати 
шахњо фурў мерафтанд. Соли шашум аст, ки Искандар аз гўшти 
одамї ин мурѓони бадафтро сер мекунад, вале онњо сипосгузориро 
намедонанд.

Ва марди банури аз ташвиши айём андаке лоѓаргашта ва зери 
чашмонаш обилаосо дамида пайдо шуд пеши онњо. Ришдор, озода-
либос. Ва Рахшон баробари пайдо шудани ў худро сўяш андохт:

«Падар!»
Искандар асилзода будани ўро аз забони духтар шунида буд 

ва яќин кард, ки дурўѓ нагуфта. Солор ва салавоте дорад.
Искандар сабук ва боодобона таъзим кард чун шоњзодагони 

таълимдида, ки одатан назди шоњдухтарон чунин майл кунанд.
— Шодбош мегўем шоњзодаро!
Искандар ба таъзими хеш табассум афзуд, ки мард низ чун 

духтар ўро шоњзода медонад, на шоњ. Чун ваќти гила ва ё ройзанї 
набуд, ў иддао кард:

— Эй марди накў, Оксарт! Чун ин духтар бузург кардї, ки ба 
чашми шоњзодагон нахўрд?

— Чаро? Овозайи њусну љамоли духтар аз Ќоф то Ќоф рафта. 
Шоњзодагон донанд. Чун шарти духтар гарон аст, омадагон пас 
нишинанд.

— Чун бувад шарти духтар?
— Довталаб аввал ойини мо пазирад...
— Пазируфтам...
— Дуввум: аз дижи Ориёмаз то дижи Њурон роњ кушояд ба 

зери замин...
— Пазируфтам...
— Саввум: љангљў набошад...
— Пазируфтам... Аммо Рахшон дар борайи ѓори Њурон чизе 

нагуфт.
— Рахшон донад, ки кори сангин ваќти зиёд талаб кунад. Чун 

шоњзода...
— Шоњ!
— Оре. Чун шоњ рањгузаранд, ў чизе нагуфта.
— Се шарти ў пазирам ва амалї гардонам. Вале бигўй, ки ѓори 

Њурон дар куљост ва чї ѓорест?
— Дар ќаъри замин бувад. Девону љинњо дифоъ кунанд 

онро.

— Ай асилзода! Асир гирам то он замон турову духтаратро 
ва озодї бахшам?

— Рой турост. Агар шарт ба љо ояд, Рахшон њозир аст равшан 
кунад хонайи шоњи маќдуниро.

— Ай асилзода! Бигўй, ки ягон каргас уќоб шудааст?
— Нашудааст? Аммо кўшидааст, вонамуд кардааст, ки уќо-

бам.
— А, Рахшон! Чї фармойї?
— Аз чї бойис?
— Асир дорам ё рањо созам?
— Рой шоњрост... Агар ба љанги дижи Њурон њамроњ гирї, 

хубтар бошад.
Искандар чашмдор набуд, ки духтар чунин гўяд. Ба андеша 

рафт. Барзину Гераклро пеши назар овард. Роњу илољу тадбир 
љуст. Садойи Барзин ба гўшаш расид: «То замоне ки бо манї, 
осебе нарасад туро. Чун маро хор доштї, хор гардї.»

— Ё Оксарт! Бирав ба хонаат. Њар гоњ, ки талаб кардам, бо-
зовар Рахшонро. Ќавли мардї?

— Ќавли мардї!
Чизе наменамуд ба чашми Искандар љуз Рахшон ва дижи хаё-

лийи зери замин. Вале тасаввур мекард, ки чун Тахти Љамшед аст 
ороста ба мармар ва машъалњо фурўзон ва зери замин равшантар 
аз рўз аст. Ва ба он љо аз ин гулњойи сари роњ, буни шахњо, зери 
тармањо ва сабзањойи канори рўдбор бояд кўчонд. Ба хотири 
Рахшон чунон бояд кард, ки на дар Порс бошаду на дар Юнон.

Шоњ намехост ба хаймайи хеш ворид гардад. Зеро баъди њавойи 
кўњистони Суѓд боз ба саропарда даромада пеши њаворо ба рўйи 
худ бастан маънї надошт. Ў парешон аст ва ранги рўй дигаргун 
дорад, Барзини зирак чизеро пай хоњад бурд.

— Хуљаста бод пирўзийи шоњ!
Кам рух медод, ки Барзин пирўзињойи Искандарро хушну-

дона пазируфта ва чунин муборак дониста бошад. Аз ин рў сар 
афшонду чизе нагуфт, ки зани коњинтабиаташ аллакай дониста 
пайдо гаштани Рахшонро.

— Нољўр тобї, Искандар?
— Бале, андаке. Хаёлам вараља маро пайгир аст.
— Магар дилат аз чизе њаросид ё...
— На.
— Кўњистони махуф, дилам гувоњї дињад, ки...
— Дилат гувоњї дињад, ки дар паят њастанд?
— Оре, кўњистон бунаю камингоњњойи зиёд дорад ва кас пай 

набарад, ки бало аз куљо ояд.
— Бало? Чї гуна бало?
— Балоњойи осмониву заминї.
— Ин чї њарф аст?

— Аз рўйи гуфтањо андар ин кўњистон ѓоре махуф бувад бо 
номи «Њурон» ва дар он деву љинњо умр ба сар баранд ва касе бо 
он ѓор кордор шуда зинда намондааст.

— Кордор нашав, Искандар. Зинда хоњї монд.
— На. Ман бояд кордор шавам... вагарна зинда аз ин љо бар-

гаштан имкон надорад.
— Њааа... Фањмидам, ки дар ду њолат њам зинда баргаштан 

машаќќате дорад.
— Ту оќилайї, Барзин, хушбахтийи ман дар њамин аст. Вале 

њоло бояд назди гетерњо биравї ва маро танњо гузорї.
Барзин чизеро пай бурда буд. Пеши чашмонаш талотуме, тўфо-

не менамуд, аммо аз чисту аз куљост, равшан нагардад. Пиндошт 
њамин чизро Искандар низ пай бурда, аз ин рў якеро эњтиёт карда-
нист: худро ё Гераклро. Њарф зиёд накард, ки одати Искандарро 
медонист. Њолиё ўро ба шўр овардан маънї надорад. Гераклро 
њамроњ гирифт ва сабзањойи соњили рўдхонаро тамошо карда ва 
хаймањойи зиёди сипањбадону сарфављњоро дида, саропардайи чун 
дирафши Маќдуниё зарди шоњро аз назар гузаронида, ба яке аз 
хаймањойи монанд ба ранги хаймайи Искандар даромад. Ланика 
ба пешвоз баромад.

Шоњ Искандар сарраммол Аристандрро бихонд:
— Мо бояд дижи Њуронро ба даст орем.
Аристандр посух нагуфт, балки ба андеша рафт, чї гуна дижест, 

ки шоњ чизе нагуфтаву нафањмонида, аз забти он њарф занад. То 
њол ки дар њисоби љанговарони кўњнавард буд, кулањхўд аз сар 
гирифт, рўболо ба пањлў гузошт, андаке нигарист ба он. Чизе 
надид ва Искандарро гуфт:

— Гўл задаанд шоњро. Чунин диж дар рўйи замин набувад.
— Ман низ донам инро, лекин дар зери замин бувад.
— Зери замин?
— Бале, дар зери замин.
— Духтар фирефта шоњро.
— На. Њаст чунин диж. Аз ѓори Ориёмаз то он диж роњи зери 

замин њаст. Ва ту бояд онро муайян гардонї ва дарњойи бастайи 
онро кушойї.

— На, шоњ. Дурўѓ...
— Рост! Он асилзода ва духтари ў Рахшон дурўѓ нагўянд.
— Шоњо! Дар олам касе набувад, ки дурўѓ нагуфта бошад ва ё 

нагўяд. Аммо касоне њастанд, ки дурўѓ гуфта пушаймон шудаанд 
ва гўянд, ки дигар нагўям. Вале боз гўянд...

— Туро баройи панд шунидан нахондаам. Агар маро панду 
андарз зарур буд, аз пањлўйи Арасту дур нашуда будам. Бихон 
њама раммолњоро, ситорашиносонро, коњину фолбинњоро... Муайян 
бикун, роњ куљосту чора чист.

Андар айлохи мардуми музофот Искандар хайма зад, то дижи 
Њуронро кашф кунад. Ду канори рўдбор њамворие буд, ки аз На-
врўз то Тир мардум бо молу њолашон омада, хаймаву хиргоњ зада, 
равѓани зарду кашку чакка њосил карда танги тирамоњ бармега-
штанд. То омадани мардум пиёзи анзур сабз мешуд, пасон поймол 
мегашт. Ана дар њамин мавзеи хуб сипоњи маќдунї маъво гирифт, 
њарчанд мувофиќ набуд; њам љой танг буд баройи лашкари Искан-
дар ва њам жолаву боронњойи сахт ва њавойи сард рафъ нагардида. 
Искандар айни муддао донист љойро ва авло шумурд аз Мароќанд 
рафтан. Зеро пеши назари ў табиат зинда мегашт ва дар Истахр 
ба ў фањмонида буданд, ки Суѓд – бињишти рўйи замин. Шоњи 
Маќдунї ба чизе ќаноат накунад. Ба андешайи хеш рўйи заминро 
гирифт, акнун зери заминро низ бояд гирад.

Аристандр баройи он ки Искандар ба пешгўйињойи эшон бовар 
кунад, њамаро ба ройзанийи ў хонд. Пардасаройи шоњї нагунљонид 
њамаро, дами пардадар низ нишастанд.

— Роњ ба куљост ва чора чист?
Ба чунин пурси шоњ раммолон ва ситорашиносон арз карданд, 

ки чунин диж ё ѓоре вуљуд дорад андар зери замин ё жарфное, 
аммо роњ надорад.

— Он љо кас зист дорад ё девон?
— Касони девсурат.
— Дар куљо ќарор дорад?
— Дар паси кўњњо?
— Паси кўњи Ќоф?
— Њамин тавр...
— Роњ љўед ва маро намоед!
Андешиданду роњ љустанд ва шоњро фармуданд:
— Шоњо, нардбонњо бояд сохт, ба ќуллањову сангњо сахт бояд 

кард. Чун жарф бувад диж, зинањо ба њам васл бояд кард ва аз 
чањор самт ба як замон бояд фаромад ва ба љанги девон омода шуд. 
Њамчунон ки ба ѓори Ориёмаз рафта буданд, шабохун бояд зад.

Ва Искандар фаро хонд њунармандонро. Сарбозонро фармуд 
чўб пайдо кунанд. Чун аз ин шахзор чўб пайдо кардан имкон 
надошт, сипоњиён фурў рехтанд ба арчазорони соярўњо ва бешайи 
дарёобод. Бешањойи Согдоро буриданд: њама ангату зарбеду си-
яњбеду сурхбедро. Аммо чўби коройи бешаву арчазорон кифоя 
накард, рему чолбурсњоро низ буриданд. Ба рустоњо рафтанд ба-
ройи фитроку каманду расан ва њар чї пашм буду мўйина, низ 
рабуданд...

... аммо њолиё дараке аз дижи Њурон набуд ва љояшро муайян 
накарда буданд. Бино ба гуфтайи Рахшон, аз ѓори Ориёмаз то дижи 
Њурон бояд наќб бикананд; ба гуфтан наздик, вале кас надонад 
дар куљост. Раммолон дар паси кўњњое донанд, ки истодаанд.

Талоя1 фиристод Искандар бо њар роњ ба кўњњойи шикан андар 
шикан. Пўяндагон ва љўяндагон обњойи нўшин пайдо мекарданд ва 
дучор меомаданд бо даду домњо, вале пайдо набуд диж. Рахшони 
нозанинро пеши назар овард Искандар ва худ аз худ пурсон шуд, 
ки ѓараз аз чунин шарт чист? Шояд рањо хўрдан аз дасти ў бошад. 
Фикру хаёлњойи зиёде омад ба сараш ва яќин кард, ки духтар дил 
надошт ўро... Вале падар паймони мардона дод.

«Ман Оксартро сатрап хонам, чаро чунин носипосї?»
— Биоваред ўро! Оксартро!
Оксартро биоварданд. Аммо дар ќароргоњи ў посбонњо ва 

дидбонњо гузошта буданд, то ѓайб назанад Рахшон. Оксарт фар-
муд:

— Ман низ надонам он дижро ва роњи равиши онро. Магар 
шубонон, сайёдон.

Шубонон низ оварданд, сайёдон низ.
Шубоне гуфт:
«Дар паси ин кўњњо кўњест сурххок. Аз пањлўйи он роњест. 

Харкорон бо ин роњ пайванданд бо шањриён ва ѓориён. Он љо 
бояд таваќќуф кард ва харкоронро пайдо.»

Њамчунон рафтор карданд. Харкоре ба харњо бор меовард. Ба 
дасти роњзанњойи Искандар афтид.

— Ин роњ то куљо барад?
— То девлох.
Маќдуниён «девлох»-ро макони девон фањмиданд ва фарму-

данд:
— Бинамо моро!
— Дур аст.
— Ин пайроња?
— Бале... На! Ин пайроња паси кўњњойи дигар барад... ба-

рад...
— Бошишгоњи девон он љо?
— Девон? На. Он љо девлох, чарогоњи чорпоён.
— Пас диж дар куљост?
— Диж? Диж? Надонам.
— Ѓор!
— Дар ин кўњњо ѓорњо зиёданд.
— Ѓори Њурон.
— Ѓори Њурон... Ѓори Њурон... Ѓори Њурон... Надонам.
— Донї! Ва он љо равї!
Харкор нав тарсид ва ларзид.
— Моро њамроњ бубарї!
Рўйи роњ нишаст ў ва сар афшонд:

1. Талоя – разведка, пешгард.

— На. Маро кушанд.
Хандид сарвар ва фармуд:
— Чї фарќ дорад? Онњо кушанд ё мо кушем. Бигў!
Харкор чизе гуфта натавонист ва ба пайроњайи каљу килеб, ки 

суми харњо заминро газида ва канданї шуда ба боло зўр мезад, 
нигарист.

— Аз пайи харњо бишавем?
Харкор рост ба чашмони пурсанда нигарист, аммо гуфта на-

тавонист.
Дижи Њурон дўлшакл буд ва нињоят жарф, ки дар замонњойи 

ќадимтар замин фурў рафта, чунин шакл гирифтааст ва мардум 
аз бими душманони ѓаддор ин љо паноњ бурдаанд. Ва гўё чун 
бўзинайи хонагийи аз бими гург дар шах зиста, вањшї гаштаанд. 
Шояд аз ин рў девсурат ном баранд. Ё ин њарф аз забони шубонон 
бошад, ки гоњ-гоњ ба рамаашон њуљум оварда молашон баранд. Аз 
гўш ба гўш расад чунин њарфњо, дар биму њарос дорад мардумро, 
ба вижа шубононро.

Роњ надорад диж. Харкор пас монд ва сарбозон пайроњаро 
нишон гирифта омаданд. Оќибат пайроња гум шуд. Њама љой 
сангзор. Бо вуљуди он тарњи ѓори гуфтаро дарёфтанд, аммо аз 
диж нишоне нест. Он чї пешакї фањмонида буданд, ки ба ѓори 
Њурон бо нардбонњо фурўд омадан имкон дорад, аён бувад. Сар-
сари девора ва борайи баланд сарбозњо гаштанї шуданд, сарони 
лашкар нагузоштанд, ки њурон ё девон бошанд ва аз омадани онњо 
дарак ёбанд, илољи воќеа пеш аз вуќўъ хоњанд кард...

Ва Искандар даррасид. Мавќеъ ва шакли жарфноро дида 
Аристандрро офарин хонд, ки нодида илољи корро пеш гуфт. 
Агар њар сарбози аз пас омада як нардбони аз чўбу ресмон со-
хтаро оварда бошад, хидмати саррамол бувад. Оксартро низ шоњ 
њамроњ гирифта, то паймоншиканї нашавад. Искандар хайма 
зад. Се шаборўзи дигар зинаву нардбон сохтанд ва бофтанд аз 
химчањойи зирку заранг; бо камандњойи румї ва суѓдї пайвас-
танд. Ба шахњойи сари бора сахт карданд. Андохтанд ба зер ва 
нигарон шуданд поси дуввуми шабро. Чун фурсат фаро расид, аз 
давродаври девораву канорайи замини шишта рехтанд ба маѓоки 
азим ва мунтазир гаштанд кафидани чашми хуршедрову амри 
сарфармондењро.

Дар торикийи жарфно чизе ба назар намерасид љуз ситорањойи 
нињоят рахшону баланд ва як лаби моњ, ки он њам аз чашм мегу-
рехт. Хурўше набуд, чунон ки њаёт набошад. Искандар нишаста 
андар сари бора аз хомўшиву торикийи жарфнойи вањмангез дилаш 
раг зад, ки доми тазвир бувад. Бадиќќат гўш дод ба ин дањанайи 
бузург ва њатто будан ё набудани фиристодањойи хешро фарќ 
накард; нафасе ё хурўље намеомад. Як пой ба нардбони њамойили 
сари бора гузошт ва андешид аз дижу Рахшону падараш. Аз он ки 

дар ин маъво бўйи зиндагї нест, донист. Пас печид ба хеш, ки ба 
њарфи духтар бовар кард ва ин ќадар оворагист. «Оворагї» намуд 
Искандарро. Зеро муаммо њаллу фасл металабид ва хеле мушкил 
метофт. Вале аз Маќдуниё то рўдбори Яксарт ва ѓори Ориёмаз 
машаќќате надошт; осонгир буд ва сиёњие ба дили шоњи љањонгир 
наандохта буд. Ин љо ишколе њаст, асроре њаст. «Дар ин девбум 
базми арўсийи ту барпо нахоњад гашт, Рахшон!» Њукм кард дар 
дил ва Оксартро хонд:

«Фурўд о, пайки зиндагї биёр!»
«Шоњо, ман низ чун шумо бори аввал ба ин љо омадам ва 

надонам, ки њаёт њаст ё на!»
«Охир фармудї: диж бувад, девсуратон буванд...»
«Аз афсонањо шунидаам, аммо чї донам, ки...»
Баъд дастон ба лаб карнай карда, паст-паст сўйи жарфно садо 

баровард:
«Кен!.. Кен!!. Кен!!!»
Ва гўш дод ё шир-шири љўйборе буд ва сарири ба њам сойиш 

хўрдани найњо ё шарфайи пасти по.
«Кеееееен!!!»
Нардбони зери пойи Искандар љунбид ва ў вањм кашида хешро 

пас кашид.
«Кен?!»
«Бале, шоњ!» – аз наздик садо омад ва ў дар зинањойи аввалини 

нардбон ќарор истод.
«Зиндагї њаст, Кен?»
«Љуз ѓиљобайи борик чизе наметобад, шоњ!»
«Чашми рўз кафад, њамааш равшан мегардад. Бирав, эњтиёт 

бош!»
Искандар ба Офтобнамо дида дўзад, ки дарозтарин шаби умри 

ў кай поён пазирад?
Боди серун вазид. Искандар аз таљрибањойи биёбонгардї ва 

шабравињо тахмин кард, ки субњ наздик бувад. Аммо ин бод мисли 
субњи козиб фиребо буд; на он боде, ки ў хоњад. На аз ситорайи 
Корвонкуш дарак бувад ва на аз Корвонкаш. На аз ситорайи 
субњ, ки њамеша пеш-пеши Хуршед ояд. Искандари саропо му-
саллањ ба либосу олоти њарбї шикебойї ва тамкин дода аз даст, 
осема бувад ва чизеро фаврї ба даст овардан хоњад. Аммо ваќ-
ту љойи ройсозї набувад ва касеро чизе гуфта натавонад. Љанг 
дорад фикрану хаёлан бо пардайи тирайи шаб, то пора гардад 
зудтар, вале ќодир набувад ба чунин амал. Дарёфт, ки тавоноён 
ва зўроварон ва ялону гурдон низ бе кўмаки офаридгор ночиз 
будаанд. Ин замон талабид аз худованди барроќ Зевси тавоно: 
бидарад пардайи тира, мунаввар созад Гардун, то ў жарфноро 
зудтар бубинад, дижи афсонавиро ишѓол кунад ва базми арўсийи 
Рахшонро барпо гардонад:

«Зевси барроќ! Худованди рўшнойї, каромот бикун!»
Вале аз љониби Зевс – падари Искандар каромоте нашуд. Сар 

андохт писари худо ва ба андеша рафт, ки муддатњо аз падарон 
ёд наовард ва дар роњи онњо ќурбоние накард, шояд рўњашон 
малул гашта бошад.

Бод вазид ва садойи љўйбори зерро гўшрас кард. Ўро равшан 
набуд, ки об аз кадом самт љорї гардад. Ва яке ба сараш зад, ки 
њоло шоњро намонад, балки нафареро монад, ки чизи гум накар-
даашро љўяд. Пасон хешро ќањрамон пиндошт аз кадом афсона. 
Боз афсонањойи кўдакиву љавонийи Зевс ёдаш омад, ки дар ѓор 
бузург шуда бар зидди падар – худойи Осмон Крон шўрид. Ё чун 
Геракли диловар љонгарав ба иљройи шартњойи шоњ рафта бошад. 
Ба назараш шартњойи Рахшон сабуктар бувад ба шартњое, ки 
назди Геракл баройи сабук кардани гуноњи зану фарзандкушиаш 
гузошта буданд.

Фикру андешањояш парешон, ба назараш андар аъмоќ оташаке 
намуд нињоят дур. Фарќ кардан душвор буд, ки оташак бувад ё 
аз чашми љонваре шўъла бурун љањад.

«Дидї?»
Љондорашро ишора кард Искандар, ки пањлўйи ў истода 

буд.
«На. Чизеро намебинам.»
«Оташакро...» – ангушт тир кард ба умќи жарфно.
«На!»
«Ба зер нигар, ба ќаър!»
«Намебинам!»
«Кўрї?!»
Ба шиддату оњанги сухани ў гўё оташак ѓайб зад, ки худи Ис-

кандар низ чизеро намедид. Чашм наканда, касеро чизе нагуфта ва 
нафас ба дарун гирифта менигарист, ки шояд боз бинад. Наомад 
ба чашм дигарбора. Балки ситорайи субњ сар кашид дар фазойи 
баланди машриќ ва сари ќуллањо як пардайи ѓуборолуд пањн шуд. 
Жарфно тира буд њанўз њам. Искандар ба худ омада хешро аз 
сари бора паси харсанге кашид, ки дар чунин њолат тобад; аз паст 
бинандаш. Нигарон истод, то аз пас чї пайѓом ояд.

Шафаќ дамид. Њанўз ќаър тира буд. Як ѓубори хокиранги 
нољунбон чу сарпўши чоњ баробари хамёза кашидани пардайи 
сиёњи дами субњ фурўтар мерафт.

Хуршед рух намуд. Пардайи ѓубор пароканда шуд. Ќаър тофт. 
Вале касе наменамуд. Касе зинаро боло шуд. дар нимароњи нард-
бон сўйи Искандар овоз дод:

«Дар диж касе нест!»
Искандар донист, ки диж будааст. Пурсид:
«Кистї?»
«Кени сипањсолор!»



285

«Чї гуфтї?»
«Дар диж љонзоде набувад!»
«Магар деву љинњо ба осмонњо рафтаанд?»
«На! Нишоне натобад!»
Искандар Кенро аз роњ гардонд, рўзбонњову посбонњоро огоњ 

кард, ки њушёр бошанд, зеро муаммойи сарбастаро монад чунин 
њол. Пас бо нардбон фурў рафт. Жарфно дўлеро мемонд; дањон-
фарохи зертанг. Поёнтар обест пайдо, ки аз ќаъри замин фаввора 
занад. Сард чу ях. Сангу сангчањойи таки љўйбор тобад ва бо 
њамон љўйбор љорї гардад нишебо. Искандар даст шушт, об ба 
рўй кашид. Гуворо. Нўшид. Нўшид; сари дилашро рўшан кард.

«Њамин бошад Оби Њаёт?» – аз дил гузаронд, касеро чизе на-
гуфт.

Аз карона то карона мерасид диж. Гирдогирд девори баланди 
гилу сангї дошт. Аз зери деворњо ва дижу хонањойи хурд оби 
чашмайи хурўшон љорї мешуд. Дарњо чўбї ва дудакашидаву 
сиёњгашта буданд. Дарњо андар деворањойи офтоббарову офтоб-
нишин пўшидаву кушода мешуданд. Роњ ва ё хона будани онњо 
маълум набуд. Машъал афрўхтанд маќдуниён ва ворид шуданд 
якљоя ба дари хонайи офтобнамо. Деворњойи пањни аз танайи 
кўњ тарошида ва хоначањойи хурд-хурд дошт диж. Саќфи хонањо 
низ чунон лайс тарошида ва андуда буд, ки гуландоваро мемонд. 
Хоначањо сохтан њам баройи нигоњ доштани шифти он буд. Дар 
буни девори пешгоњ ва ду пањлў суфачањойи барќад тарошида 
буданд, ки толори пазироро монад. Тарзи хонасозийи суѓдиёна, 
на хонайи деву љин. Зеро бўрё густурда ба фарш ва шоли пашмї 
низ њаст. Пўстакњо ва пўсти хирсу сайд. Андар хонайи шафат низ 
чунин њол, аммо роњи баромад пайдо набувад. Дари офтобнамо 
бар кас кашида мешавад. Чун аз дар сар бурун орї, пешонї ба 
девор бархўрад.

Искандари њайрон роњу пайроња мељуст баройи аз ин варта 
бурун рафтан ва ё роњи омадшуди онро пайдо кардан. Паси де-
ворњо гузашт, роњ пайдо набуд, дилаш раг зад, ки духтари донову 
маккора Рахшон доми фиреб густурда. Дер ё зуд сипоњи суѓдї сари 
борањо пайдо гардад ва ё ѓурфаву равзанайи дижро дониставу 
кушода ояд ва ба сари лашкари ба дом омадайи ў резад. «Он асил-
зодаро биоваред!» Дилаш фарёд зад, аммо худдорї кард: «Андаке 
сабр.» Бурун аз хонањо омада ба дидбонњойи сари борањо нигарист. 
Ором буданд. Бепарво сўйи диж менигаристанд; хавфе надоштанд. 
Пайроња пайдо нашуд. Искандар коњинро пайк фиристод.

Аз тарафи чапи даромади дарвозайи соњили рости рўдаки аз 
зери диж равон пайроњае кашол меёфт. Искандар онро дида шод 
гашт ва чанде гом зад. Мисхорњойи кандаву шикастаро дарёфт, 
ки сари роњро пўшида буданд ва гўё огоњ мекарданд, ки он сў роњ 
нест. Ў баргашт: њам бовар кард, ки роњ нест ва њам бим, ки љойи 

ноозмуда. Нигарон шуд Аристандрро. Боз дижро аз назар гуза-
ронд ва дарёфт, ки баройи гузаронидани базми арўсийи Рахшон 
сањни зебову фарохе дорад. Шоњзодайи дар таъсири афсонаву 
ривоятњойи асотирийи юнонї тарбият ёфтаро хуш аст чунин љою 
чунин манзара. Вале хавфе дорад. Дар ин жарфно барпо кардани 
базм пирўзийи душманон бувад. Ёдаш омад, ки падарашро шаби 
базми арўсиву теотрравї дами дарвозайи теотр кушта буданд. 
Ўро монанд ба падар гўянд ва ќазову ќадар низ бояд монанд 
шавад. Њолиё бояд эњтиёткор бошад ва висоли Рахшонро бинад. 
То омадани сарраммол боз сари чашмайи аљойиб омад, хеле ни-
гарон шуд ва яќин кард, ки Оби Њаёт њамин аст ва бињишт дар 
њамин сарзамин.

Аристандри пешгўйро оварданд ва чашмаро нишон доданд.
— Оби Њаёт њамин нест?
— Мемонад.
— Деву љинњо чунин љойро гузошта ба осмонњо рафтаанд.
Аристандр киноя пиндошт њарфи Искандарро ва фармуд:
— Магар нарафта шавад? Сиёсату зарби шоњ Искандар аз 

Ќоф ба Ќоф рафта.
— Яъне аз дев њам Искандар бадњайаттар?
— На-на! Тавонотар ва зўртар.
— Офариин!
— Кї гуфт, ки ин љо дев дорад? Одамонаш девсуратанд. Бу-

зургњайат ва тарсовар.
— Чаро дурўѓ гўйї, фиребгар? Касе нест он љо!
— Њаст. Ба чашми шумо натофтаанд...
— Маро кўр њисобї?
— На! Шумо биноед. Онњо ба чашматон нанамудаанд.
— Ту коњини дурўѓгўйї, Аристандр. Роњ њаст, гуфтї, роњ нест; 

одам њаст, гуфтї, одам нест!
— Њаст. Шоњ надидаанд.
— Ман кўрам!
— На. Дида натавонистаед.
— Пас дар куљо?!
Аристандр дерёз нигарон монд ба оби фаввора. Як каф об 

гирифта рўй шуст ва афзуд:
— Роњ дорад он љо; сарбаста, пурхатар.
— Бинамо!
— Равшан набувад, ки роњ дар куљост!
— Маккор!!!
Аз наърайи Искандар диж садо дод ва дўли замини фурўрафта 

моломол гардид ва худи шоњ низ дам кард; тафсид, сурх шуд. Ў 
бояд коре бикунад, ки дар лањзањойи косайи сабраш лабрез га-
штан мекард. Бахуд буд ё бехуд сахт шамшер аз наём кашид ва 
ронд... Сари Аристандр бипарид ба даруни об фурў рафт андар 

фаввора, боло омад ва тани ў низ афтид ба об, ки фаввораро 
бозмедошта бошад. Оне об нафасгир гашта дамма кард. Фаввора 
рангин омад ва оби љўйбор низ рангин шорид. Пасон об танро 
бардошт. Аз пањлў сар луппї болойи об баромад ва бо љўйбори 
хунин равон гашт; тан низ равон шуд аз паси сар, ки дошта дар 
љояш мечаспонида бошад...

Њанўз Искандар ба худ наомада сарбозе омад. «Шоњам...» гуфт 
чанд бор ва таваљљўњ накардани шоњро дида њайрон монд ва хомўш 
истод. Ба оби хунин нигарист, ки дигарон низ менигаристанд. Ин 
он сарбозе, ки аввалин ба ѓори Ориёмаз баромада, ба љойи дањ 
толон аз Искандар дувоздањ толон подош гирифта буд ва њолиё 
Искандар диќќат надињад, ки ў чї гўяд.

— Шоњам! Пайроњае меравад...
Искандар шунид ин њарфро ва рў овард:
— Куљо меравад?
— Канори рости рўдак...
— То куљо?
— То санги азиме, ки сари роњ гузошта шудааст.
Искандар ба худ омад ва печ хўрд дар тани хеш. Андўњаш га-

ронтар гашт. Ва парешону ошуфта ба об нигарист, ки пайдо кунад 
сари бетан ва ё тани бесарро. Об бурда буд онњоро људо-људо таки 
диж. «Хок бар ѓазаб!» Пушаймониаш дар андешааш пинњон буд. 
Даст сўйи љўйбор ёзид: «Доред! Пайдо кунед ўро!!!»

Об хунњойи каронайи љўйборро шуста буд, вале њар љо хунњойи 
баста тарњ доштанд ва ќатра-ќатра наќш гузошта буданд. Аз 
ќатрањойи оби хуногини фаввора, ки ба сангњо пош хўрда буданд 
як ранги нимњол хол-хол монда буд. Искандар гирифтори кирдори 
бад пайѓоми сарбозро њазм накарда, посухе низ нагуфта. Сарбоз 
чун аз шамшери хунини дасти шоњ донист, ки вазъу њолат нобоб 
аст, гоме пас рафт ва хешро дар паноњи дигарон гирифтанї шуд. 
Шоњи муѓамбир (доѓулї) ўро низ дод зад:

— Чї овардї?
— Роњ, шоњам! Роњ...
— Роњ? Роњи диж!?
— На... Пайроња, ки рафта ба санги азиме бархўрад ва гум 

шавад.
Боз хомўш монд Искандар ва ба оби равон, ќатрањойи хуни 

наќшгузошта ва шамшери тези дасти хеш нигарист ва аввалин 
бор чї андешае ба сараш зад, ки шамшер ба љўши фаввора аф-
канд. Як бор љило дод шамшери нуќрадастайи алмоскўби шоњї 
ва пинњон гашт.

Клити нозгунљ, ки аз кўдакї то њол њамроњи ўст, тозон омада 
Искандарро оѓўш кард ва бўсид:

— Охирин? А, Александр, охирин касе буд, ки шамшери ту 
сарашро бурид. Ман хеле мехоњам, ки охирин бошад.

Искандар чизе нагуфт Клитро. Аммо дар дил гирење баст. 
Вонамуд накарда, месохт, ки чашмонаш он сарбозро мељўянд, ки 
пайѓоме оварда буд:

— Чї фармудї?
— Шоњам, пайроњае бо соњили рост меравад...
— Ин њамон ки ба мисхорњо бархўрад?
— Бале...
— Дидам онро.
— На шоњам, аз мисхорњо гузарад ва ба санги азиме бар-

хўрад.
— Бинамо!
Бирафтанд он сў. Љондори шоњ чанде гом зад ва дар њар ќадам 

дањон пур мекард, ки бипурсад аз ў: «Шамшер аз об гирам ё на?» 
Шоњ нафањмад хаёлњойи ўро. Љондор ояд аз дунболаш ва шод-
мон бувад, ки нашнавад пурсњойи ботинийи ўро. «Коњин њамаро 
пешгўйї мекард, чаро сари бетани хешро як бор надид?» Рањорањ 
мепурсиду посух намегирифт: «Магар навбати ман нест?»

Бозистод Искандар. Хаёлњойи ўро пароканд. Шоњ нигарист ба 
ў. Вай ларзид. Искандар њайрон монд ва пурсид:

— Ту нотоб њастї?
— На, шоњ!
— Тарсидї?
— На, шоњ!
— Чаро ларзї?
— Чизе пурсиданї њастам аз шоњ... вале...
— Бипурс!
— Шамшер...
Искандар давоми сухани ўро гўш накарда, нописандона гом 

зад. Љондор хомўш монд, ки гоњи ѓазаб ва парешониаш сухан 
накунад. Зеро љавонишро хўйи бад ёр бувад. Ин дам шоњ бозистод 
ва ба љондор нигарист: «Чї шамшер?» дар сараш тоб хўрд ин пурс, 
вале нагуфту андешид, ки ў чї гуфтанї буд?

«Шамшерро пайдо кунам? Ё дигар шамшер ба даст нагирї? 
Сафари Порс бо њамин тамом?»

— Њоло чизе гуфта натавонам.
Њама њайрон монданд, ки шоњ чї гўяд. Худи ў низ њайратзада 

буд. Илољи кор пайдо накарда боз ба љондор рў овард:
— Пеш даро! Бинамо, ки роњ то куљост!?
Сипоњї пеш даромад. То пайроњае омад, ки Искандар онро 

пайдо карду пеш нарафт, зеро сари роњро мисхор гирифта буд. 
Сарбоз мисхорро неши пой зада, роњро кушод ва пасттар рафт. 
Пайрањае пайдо шуд, ки мўрон аз раву ойи зиёд сохта бошанд. 
Пайроња то санги азими абррангу лайс расида, ќатъ гашт. Дили 
Искандар нолид. Зеро њамин пайроња, чунин санг ва дар зери 
санги бузурги нољунбон нопадид гаштани пайроњаро сарраммол 

гуфта буд: «Ва дари роњи зери замин бо санги азиме баста.» Њо-
лиё Искандар донист, ки шитобу ѓазаб чї аломатњойи нохубанд: 
«Чаро оќил кунад коре, ки боз орад пушаймонї?»

Шоњ атрофи сангро аз назар гузаронд ва роѓе надид. Санг тоза 
ва бечангу ѓубор буд.

— Ту тоза кардї ин сангро?
Сарбоз пеш омад ва низ сангро аз назар гузаронида њайрон 

шуд. Дигар сангњоро низ дид; чанголуд ва ѓуборгирифта. Ба Искан-
дар нигарист ва ба санги лайс. Пасон ба шоњ намуданї шуда, хам 
хўрд ба пойи санг ва наздик нигарист ба пайи лаѓзидайи санг.

— Шоњо, мисле ки санг лаѓзида. Магар ин пайи санг набу-
вад?

Искандар низ сари пой хам хўрд ва сахт нигоњ карда, гуфтайи 
сарбозро љонибдорї кард ба ишорайи сар ва фармуд сарбозонро 
тела дињанд ба зўри дасту бозу. Чун нерўманд буданд, онњо ба 
як зўр сангро љунбониданд ва оњиста-оњиста санги азимро нољо 
карданд ва роѓе пайдо гашт нињоят тира. Искандар чашм аз дањана 
намеканд, ки деву љин маъво гирифта бошанд, чун мўру малах 
бояд бирезанд. Боз андешид, ки њама андарун бошанд, сангро кї 
гузошта андар дањони ѓор? Санг боз лаѓзид ва дањони сиёњи ѓор 
пайдо шуд, ки чунин њолро дар ѓори (Навид) Бохтар дида буд, ки 
Бесуси худовандкушро он љо мањкам карда буданд.

«Њоло... Њолиё љанги хунин бояд бишавад. Ана-ана...» аз дилу 
хаёли шоњ гузарад ва хешро канор гирад, ки тир назананд аз да-
рун. Аммо чунон нест, ки аз ин дањони танг сипоњ резад. Садое 
наояд, саре нанамояд. Дарун торик. Машъала афрўхтанд. Сарбо-
зи гармхун пешопеш як-як ворид гаштанд, ки ѓор набуд, балки 
идомайи пайроња, ки дар баъзе љойњо ќомати расо сар хам карда 
мегузашт. Хеле рафтанд, нишони зиндагї набувад. Паймуданд 
наќби тўлониро ва боз бархўрданд ба санги азиме. Берун тела 
додани он осонтар буд. Чун бо зўр сангро якбара карданд, рўш-
нойї даромад ва њавойи тоза, ки то њол онњо аз њавойи дамзада 
нафас мегирифтанд. Ва он сарбози шераку пешгард сар аз наќб 
бурун оварда ба чањор самт нигарист; шахњойи баланду бегиёњ, 
дар баъзе новагињойи соярў барфи баста ва поёнтар оби равонро 
дид, ки яќин оби жарфно буд, ки дар охири жарфно зери замин 
гум шуда аз ин љо рў мезад. Дуртар рафт сарбоз, поёнтар талу 
теппањо ва фарохно метофт, ки нав ранги заминро сабза пўшида 
буд. Њамагон баромаданд аз наќб. Гумон доштанд ба назди хай-
мањойи майдон мебароянд, вале дарайи ноошноро диданд.

Искандар њайрон, ки њама пешгўйињойи Аристандр дуруст 
омад, љуз одамони девсурати диж. Онњо куљо шуда бошанд? Ў 
бисёр маѓз об накард дар ин боб. Аз ду љониб посбон гузошт 
наќби дударро ва баргашта бо зинањо баромад сари бора. Оксарти 
суѓдї њамроњи ў буд.

— Ќасос ситониданї буд духтарат?
— Чї гуна ќасос?
— Ќасоси Спитамонро!
— На, њељ ќасосе набувад; шарти нангу номуси духтарї гу-

зошта.
— Њељ асира њаќ надорад шоњро шарт гузорад.
— Пас чаро шоњ он гоњ нагуфтанд?
— Ман туро пурсам, на ту маро!
Оксарт дигар пурсу посух накард, балки ранљид ва ба дил 

гирифт густохийи шоњро, ки аз чизе озурда ва парешон гашта, 
алам аз ў ситонад.

— Диж, гуфтанд, девсуратон њаст, гуфтанд, пиндоштам чунон 
диже, ки њама доройї ва хостайи суѓдиён он љо бошад; худат ба 
чашмат дидї, ки љуз бўрёйи ворафта ва дарида чизе нест он љо.

— Бале, дидам шоњ... Ман њам чун шумо бори нахуст ди-
дам...

— Дар чунин диж чї гуна базми арўсї гузарад?
— Рой шоњро, агар нахоњанд, нагузаронанд.

БаНди НЎЊуМ

... Ва базми арўсийи асилдухти суѓдї Рахшон ва шоњи маќдунї 
Искандари Сонї оѓоз ёфт. Саросари диж шамъ афрўхта буданд: аз 
ду дари наќб то даромадгоњ чу рўз равшан буд. Андар каронањойи 
жарфнойи Њурон, ќад-ќади нардбонњойи њамойил, сари борањо, 
сари чашмайи фавворазан, пањлўдарињойи гиливу чўбї, роњравњову 
кафшканњо шамъ афрўхта буданд; тарзе ки Рахшон орзу дошт. 
Дар сањни диж, ки сангфарш буд, оташ афрўхта буданд ва падањо 
сарбасар чида, ки чарс-чарс сўхта шарора мепошид. Шўълаву 
партави он деворањоро нигорин мекард ва даруни фаввора месўхт. 
Се давр гаштанд Рахшону Искандар гирди оташро.

«Ин чї маънї дорад, Рахшон?»
«Гуноњсўзї. Оташпарастон гирди оташ мегарданд, то бегуноњ 

ба хонайи нав дароянд.»
«Магар мо гуноњ дорем, Рахшон?»
«Туро надонам, лекин ман гуноњ дорам.»
«Гуноњат чист?»
«Гуноњам ин аст, ки туро ба кеши хеш даровардам.»
«Чї гуна?»
«Низ оташпараст шудї.»
«Ман дар оѓоз гуфта будам, ки мо аз як ойину кеш њастем. 

Оташ аз барќ бувад.»
«Ё барќ аз оташ.»
«Фарќ намекунад.»

Пасон бар суфачае нишастанд, ки баройи њокиму ашрофзодањо 
месохтанд. Рў ба рў мутрибону ромишгарон наѓмањойи румиву 
суѓдї навохтанд, гўйї ромишгарони чандин ваќт боз аз њунари 
хеш дам гирифта ба тааннї ба ављ мерасиданд ва шодмон буданд, 
ки шоњ шамшер ба об афканда дигар хунрезї накунад ва дар 
рўзњойи наздик ба ватан баргарданд.

Искандар шароби суѓдї мехўрд, њарчанд ашрофзодањойи суѓдї 
ба эњтироми асилзода Оксарт шароби арѓувонийи суѓдї овар-
да буданд, ў майи ноби юнониро авло медонист ва эмин аз њар 
гуна хатар. Оксартро низ пешкаш мекард, то аз шароби юнонї 
хўрад. Њолиё Оксарт аз тарафи рости шоњ менишаст ва Рахшон 
аз пањлўйи чап, ки ба дили ў наздик бошад.

Базм тафсид. Искандар сархуш буд. Бархост ва фармуд:
— Оксарти некдилро сатрапи Суѓд мехонам!
Ѓуѓула боло шуд. Магар ба оташ равѓан рехтанд, ки аланга 

гирифт ва равшан кард жарфноро. Садоњо баланд гаштанд:
«Шод бош, Оксарт!»
«Хуљаста бод Оксарт!»
«Поянда бод Искандари бемаргу анўша!»
Искандар фаромўш кард њамаро, њатто вањми дар жарфно 

буданро. Гўё дунё аз они ўст, касе њад надорад ва ё наёрад даст 
ёзад ба дижу сипоњи ў. Сархуш бархост Искандар. Гетерњойи 
соњибљамолро дархост кард, то битафсонанд базмро. Аввал надо-
нистанд чї гўянд шоњро, то осуда гардад аз ваљњи гетерњо, сонї 
фањмониданд, ки баъзе гетерњо њамроњи Барзину писараш бозпас 
бирафтанд ба шањрак. Магар шоњ базми арўсиву Рахшонро фа-
ромўш карда буд, ки шерона наъра зад:

— Биоваред онњоро!!!
Осемасар гаштанд. Касе намедонист кї бояд иљро кунад фар-

монро. Афтоданд дар такопў. Искандар њоло ба худ наомада буд 
ва маѓзаш хуб кор намекард, ки чаро гетерњо њамроњи Барзин 
рафта. Зеро онњо унс гирифта буданд ва хубињойи ин зани зи-
раку доноро медонистанд. Ваќтњойи ба набарду корзор рафтани 
Искандар онњо њамроњи Барзин буданд ва писарашро чун доя 
парасторї мекарданд.

— Бинвозед!!!
Навохтанд. Вале гетерњойи соњибљамолу доно њозир набу-

данд.
Њар кї сархуш буд, ба майдон омад. Искандари махмур каф 

мекўфт, ки гўё гетерњойи нозанин мераќсанд. Гаштаву баргашта 
ба Рахшон менигарист шоњ, то њунари онон бубинад ва ќойил 
гардад. Рахшони зирак дарёфта буд њоли шоњро ва сар мељунбонд, 
ки ќойил аст. Дар амал базми арўсї набуд, балки базми майгусо-
рийи лашкари Искандар буд, ки арўс бањона шуд.

Тўл кашид базм. Искандар ёд накард аз гетерњо. Барзину пи-
сарашро њам напурсид. Балки сархуш буду хушнуд ва даст боло 
мекард: «Бинавоз!» Ў каси азиятдида, шалпаргашта, рўзгоркўфтаро 
мемонд, ки имрўз ба хушї расида, чу оби шўрхўрдайи ташнагиаш 
нашикаста, алораѓми њама ташвишу нокомињо фароѓат мекарда 
бошад.

Баъзе суѓдиён андеша доштанд, ки шоњи бемулк арўс ба ша-
бистон бурда натавонад, саропардайи шањраки њарбиро Барзину 
писараш банд кардаанд, аз ин рў шабро дар ин дижи бекасу бе-
соњиб рўз кардан хоњад.

«Ту беназирї, Раксана! Њама умр туро љустам, дарёфтам... Оби 
Њаёт ту њастї. Љовидона бод Арастуйи бохирад, ки маро аз пайи 
Оби Њаёт фиристод!» Ба назари Рахшон њама чиз, њама кас бегона 
метофт. Њатто падараш, ки аз ваъдайи шоњ дањонаш воз монда 
њадди майгусориро надонад. Диж њам, суханњо њам, оњангњо низ 
њам бегона метофтанд. Вале дигарон хушнуду хушњол. Худро ба 
мастї зада њама чизро аз ёд додаанд. Баракс Рахшон аз зану фар-
занди Спитамон ёд мекунад, ки њамроњ буд дар ѓори Ориёмаз ва 
куљо шуданд, ки дигар надид. Одат карда буд бо онњо. Ардашерро 
навозиш карда мегуфт, ки пайгири падар шавад. Ва пешонабанди 
ранги офтоб доштаро дар сари писарак аз нав баста, тамошо ме-
кард, ки чї банур аст ин кўдак. Њолиё њоли онњоро аз касе пурсида 
натавонад. Ва касе надонад љуз Ардашеру он шубон.

Гоњи кўфту лату кушу тираву телайи дањонайи ѓори Ориёмаз 
зара дарёфта буд, ки ба дасти сарбозони маќдунї афтад ва ё Искан-
дар аз савдойи модару писар огоњ гардад, рўз нахоњад дид. Шояд 
худашро ягон сарбози заннодидайи маќдунї ба занї гирад, вале 
писарашро аз хуни Спитамон, охирин тухма аз оли Њахоманиш 
гуфта, шоњ ба шиканља кашад. Зиёд андешид зара. Рўњан низ зиёд 
азоб кашид. Ба таги кору њол нарасид. Њатто то омадани Искандар 
шабњо дар хоб азобу уќубату шиканљањо медид ва хорийи писарро 
тоќат карда натавониста чун модашер ба душман дарафтид ва 
подоши амал аз сарбозони омада дид. Доду фарёд зада њамаро 
нороњат кард ва тарсида хеста, оњи њасрат кашид... Ва акнун ан-
деша дар сари оянда дошт. Аммо он гоњ, оне ки тира-тира худро 
ба нодонї зада сарбозњоро низ ба варта меафканданд, ў фурсат 
боб дониста, писар оѓўш карда пинњонї аз чашми дўстон худро 
ба варта андохт... аввал ба санге бархўрд. Писарро боло дошт. 
Миёнаш шикаст. Ѓел гашта ба хамї зад. Боз писар боло буд. Ин 
дафъа тахтапушт зад ба санг ва дамаш дарун афтида, як-ду љун-
бид ва пой дароз кард. Ардашер чизе хабар надорад ва пањлўйи 
модар мурдаосо хобида буд... ё хоб буд ё беёд буд ва ё худро ба 
хоб зада буд, ки гоњи як чизи вазнин бар тахтапушташ бор шудан 
чашм кушод. Як чизи сиёњи баднамо дар пушташ часпида ду-се 
бор пойњояшро бардоштаву монда дурусттар љой гирифт. Ва нўл 

дароз кард, ки ба чашмаш минќор занад, бачча љунбид ва он 
паррандайи бадафти сиёњ бархост. Сахт тарсид бачча ва аз паси 
он нигоњ кард. Уќоб медонист онро, вале намедонист, ки каргаси 
баднияти лошахор аст.

Баъд рўболо шуда гирд гаштани мурѓони бадафтро дар фазойи 
баланд, паст, пасттар, сари сангњо, рўйи мурдањо дида, њайрон 
монд ва намедонист чї кор карданро. Ба модари нољунбон ва 
бенафас нигариста ўро хобида пиндошт ва ба гиря даромад, то 
бедор шавад. Аммо модар чизеро дарку эњсос намекард:

«Нана! Нана! Бихез, дер хобидї... Ин уќоби баднаморо бубин, 
тори сарамон мегардад. Минќораш каљ, чанголаш тез. Воњима-
ангез. Худо нишон надињад, ки ба чашмам занад... Бихез, нана! 
Њама рафтанд. Э Худо! Нана! Нанаљон! Ман метарсам! Бихез! 
Онњо бисёранд. Сари шахњоро нигар. Њо зоѓњо барин, ки шохи 
чормаѓз менишастанд... Нана! Онњо рафтанду дигар барнагаштанд. 
Ту дуру дароз хобидї.»

Баъд Ардашер бадани модарро даст-даст кард. Он гармие, ки 
ваќтњойи оѓўш гирифтанаш эњсос мекард, њолиё набуд. Чашмони 
модар боз, сўйи осмон менигарад, ба назари писар «уќобон»-и 
зиёдро, гирду љувозак гаштани онњоро, сангосо сўйи замин ха-
миданашонро ва паси сангњо нопадид гаштанашонро мебинад. 
Тамошо дорад, аз ин рў ба писар чизе намегўяд. Њамин тавр ан-
деша дорад, зеро њолиё мурданро намедонад. Шунидааст, аммо 
надидааст, ки мурда чї гуна бояд шавад.

Пасон, ваќте ки шув-шуввв аз пеши чашму бари гўшаш гуза-
штани мурѓонро дид ва дилашро вањму тарс фаро гирифт, дигар 
тоќат карда натавонист. Зиёд дод зад; фарёд зад. Агар чун ў ягон 
каси аз сари бора парида зинда монда буд миёни сангњо ё садо 
дода буд ва ё бархоста кашолу молон то ин љо расида ва аз сари 
шаху харсангњо сар бардошта дида ва ё чизе гуфта буд. Аммо 
садое нест.

«Нана! Нана! Нана!» аз шах акси садойи худи ў меояд ва гумон 
дорад, ки љуз ў боз каси дигар ба чунин њол афтода, ки модарашро 
љеѓ мезанад. Дарозо гўш медињад, ки садо меояд: намеояд. Такрор 
мекунад: «Нана! Нана! Нана!» ва мешунавад. Аммо надонад, ки 
чист; чунон ки маънийи мурданро надонад. Надонад, ки одам 
бимирад ва колбади тињийи ў ба чизе лозим нашавад.

«Кишк!» гўё ба сараш нишаста бори гарон мешуда бошанд, даст 
аз баногўш пушт бурда меронад лошахўронро. Беихтиёр чунон ки 
Искандар мурѓони хаёлиашро меронд. «Кишк!» бо дасти дигараш 
меронад. Зеро ў гоњи бархоста ба атроф нигариста аз љонзоде 
мадад хостанаш дид, ки мурѓони каљминќор чї гуна бар касе 
бор шуда, њамдигарро танг карда меронанду мепарронанд ва ба 
чашму гўшу лабу рўйи майит нўл мезананд ва пўсти ўро кашида 
медарронанд ва пўшокашро низ бо минќор кашида-кашида пора 

мекунанд ва хўрда-хўрда поён мераванд. Аз гурбайи онњо њам 
бадтар, ки чўљаро мехўрд. Чўљайи сапедаки дўстдоштайи ўро.

Ў ларзид. Лек надонист аз чї. Дар вуљудаш як сардї пайдо 
гашт ва ларзид. Ў воњима, тарсро намедонист, лекин медонист, ки 
гоњи сахт гурусна монда оби сард хўрданаш танаш чунин вараља 
мекард, ба сараш дард медаромад, оби биниаш кашол мегашт 
ва модараш испанд дуд карда, шири гарм хўронда ва дар танаш 
равѓани шишак молида дуруст мекард. Ў умед дорад, ки мода-
раш аз хоб хеста, њолати ўро дида њакимиву табибиашро такрор 
мекунад.

«Нана!!!»
Аксаш меояд аз шахњо; такрор шуда, аз яке ба дигаре гузашта, 

силсила мебандад. Вале мурѓони њаром намењаросанд. Гушнањойи 
нав аз тори њаво пойњояшонро кашол карда фаромада ўро ба 
тањлука оварданд.

«Нана-нана-нана!» тез-тез модарро љунбонида ва хатарро фањ-
мониданї шуда, садо дод, вале ў наљунбид. Балки мурѓ сари санги 
рў ба рў, ки даст ёзї, расад, нишаст ва гардан тофта ба атроф 
нигарист. Касе ё чизе ё хатаре набуд, ки аз њамон љо гардан да-
роз кард. Ардашер даст афшонда «кишк» гуфт, напарид. Сангчае 
пайдо карда љонибаш андохт, бол кушода париданї шуд, аммо 
писаракро писанд накарда, боз болашро љамъ кард. Писарчайи 
панљсола аз ин зиёд коре карда натавонист. Аз сангзор чўбе пайдо 
карданї шуд, наёфт. Пас гирист, ки мисли модар рањмаш омада 
ба ў кўмак мекарда бошад.

Ово ва нолаву шевани писарак аз шахњо акси садо медод. Кар-
гасњо писанд намекарданд, додрасе набуд.

«Додо!» Ба гўшаш расид ин садо ва ў орому хомўш гашт. Гўш 
дод, ки такрор ёбад ё на. Наомад садо. Ба њар њол ёд овард па-
дарро, Спитамони бузургро, ки сифатњойи бењтаринро аз модар 
ва пайванду табори хеш шунида буд. Ба пиндори Ардашер зўртар 
аз падари ў падаре нест ва ў њоло бар зидди душман мељангад 
ва душманонро аз кишвар зада меронад ва баъд омада онњоро 
мебарад. Ањду паймон чунин буд. Тасмалаттайи рамзийи ба пе-
шониаш бастайи падар њоло дар гарданаш. Бозубанди аз китфу 
зери каши чап гузаронидааш барљост. Худаш омада мекушояд. 
Ва то он ваќт ў бояд модарро нигањбон бошад. Чунки Спитамо-
ни бузург ўро ба модарашу модарро ба ў супорида рафта буд... 
«Додо!» Нашунавад падар. Посухе нагўяд. Ва ў бархоста ба он 
болойи баланди шах менигарад љониби ѓор, ки шояд падар он љо 
ояд љуста. Ќарордодашон чунин буд... Вале наомад падар. Шаби 
дигар наздик, шўълайи хуршед дар ќуллањо боќист ва зардї дорад. 
Ва кўдакро воњима гирифта...

«Их!»

Аз паст, аз љое, ки шарфайи пасти об меояд, шунида шуд садо. 
Ин маъниро кўдак мефањмад: касе хар дорад. Такрор намешавад 
садо. Ардашер зиёд диќќат медињад, такрор намешавад.

«Нана!»
Гўё посух мегўяд ба овози харкор ва хомўш мемонад; гўш 

медињад.
«Иишшш!»
Ин аломати боздоштани хар. Дониста ё надониста баланд овоз 

баровард, ки хараш кар бошад.
«Додо!»
«Њў-њў-њў!»
Садойи дарак аз хеш додан буд.
«Њў-њў-њў!»
Таќлид кард ва дар ин љо буданашро фањмонд. Пас бар тори 

сари модар хам хўрда, љунбонд:
«Нана! Падарам омад! Бихез!»
Њайњот, аз шоњдухтари порсї љавобе, ишорае набуд.
«Охир чаро намехезї, нана? Ба падарам чї гўям?!»
Пасон сари борайи сангї омад боз, то нигарад ба паст ва па-

дарро бубинад. Вале харе метофт бўрранг ва дар пушт хўрљин 
дорад ва дастайи табар бурун аз чашми хўрљин метобад. Соњиби 
хар натобад.

«Додо!»
«Ин манам, писар! Ту дар ин санглох1 чї кор мекунї?»
Писар сари аз шахча каме намоён шударо дида, фарёд зад:
«На! Ту падари ман найї!.. Нана! Ў падарам нест! Онњо боз 

омаданд! маро бубаранд! Бихез, нана!»
Боз сўйи модар тохта ва худро бар сари синайи ў партофта 

фарёд зад аз тарс писар ва ѓаш кард:
«Нана! Нана! Агар нахезї... агар нахезї... агар нахезї...»
«Ту натарс, писарљон! Ман аз онњо нестам! Ман одамони Ис-

кандар нестам. Ман шубон! Ман баройи ту омадам...»
Ва чашми марди чакманпўши асобадаст ва поликпўш2 ба зани 

хуфтайи даридалибос афтод ва дањони хеш боздошт, ки худ хомўш 
бошад ва писараки гирён ўро дида низ ором гардад. Писарак, ки 
чашм пўшида мегирист, њолати ўро намедид.

«Писарам!..»
Шубон давоми сухан нагуфта писар бозмонд аз гиря ва чашм 

кушода ба ў нигарист. Марди офтобхўрдайи сиёњ, болойи биниаш 
пўстпартофта; лабонаш карахшбастайи аз њам дур ва аз ќатори 
дандонњойи зардчааш дандони чапи пеш афтида.

1. Санглох – сангзори шахњояш афтида ва камару ѓоракњо дошта.
2. Поликпўш – наъе аз мўкї, ки ресмонаш ба банди пой печонанд.

«Ба шумо чї шуд, писарам?»
Писарак ўро бегона дониста посух надод ва ё њиќ-њиќи гулўяш 

намегузошт, то чизе бигўяд. Ва мард, ки фољиайи ѓорро шунида 
буд ва баройи ба дасти маќдуниён наафтодан роњњоро чапѓалат 
зада сароќир омада то ин љо расида буд, дигар писаракро кунљкобї 
накарда, назди љасади шоњдухтар нишаста пурсид:

— Нанат?
Писарак ба тасдиќ сар љунбонд.
— Чї ном дорї?
— А... ар... арда-ше-ер.
— Ардашер? Писари Спитамон?
— Њња...
— Ин шоњдухтар?
— Њња...
— Модаратро кушта партофтанд?
— Нна... Нанам...
— Нанат партофт?
— Њња...
— Чаро?
— Ба дасти хунхорњо наафтем, гуфта...
Шубон дигар чизе напурсид. Балки сангу ѓари зўррас бардошта 

гирдогирди љасади модар чидан гирифт...
— Чич-чи-чї...
— Шаб фаро мерасад, писарам. Њозир мо нанатро бардошта 

бурда наметавонем. Њозир гирдашро ѓарпўш кунем, пагоњ ода-
монро оварда мурдаро бурда...

— Наааааа!!!
— Ором бишав, писарам, Искандар наояд...
Писар њиќ-њиќ мегирист, шубон гирди мурда санг мечид. То 

љое ки ќади сангдевор аз тану сари ў боло шуд. Пас шохчањойи 
хушкида ва аз танайи шах афтидаро чида тори ўву деворѓар нињод 
ва боз тори сангњо санг гузошт, то болойи љасад рўбањгузар ва 
каргасдаро набошад.

— Гард, биравем.
— На! Ман назди нанам истам.
— Рош... Фардо каргасњо бедор нашуда оем.
— На-на!
— Сари мол барамат.
— На-на!
— Ба девлох...
— На-на, на!
— Ба дења, назди падарат.
— ...
— Падарат – пешвойи мо...

Ардашер бозубанди андар сари сина аз сари китфи росту зери 
каши чап гузаронидаро даст-даст карда хабар гирифт ва пешо-
набанди ба гардан фаромадаро низ даст зада, боло бардошта ба 
пешонї оварданї шуд ва бо чунин рафтораш ба шубон фањмо-
ниданї низ, ки ман пури Спитамонам.

— Хуб, шаб шуд, чї кор кунем? Ба девлох биравем, ба дења?
— Шумо равед, ман назди нанам истам.
— Шаб мондани ту мумкин набувад. Даррандањо зиёданд.
— Охир, ман равам, нанамро гург хўрад.
— На, гург мурдаро нахўрад, лошахўру шаѓол хўрад. Торашро 

мањкам кардем, хўрда натавонад.
— На. Шумо равед, ман истам.
— Биё, шери амак, Ардашери амак, равем.
— На!
— Хайр, ба дења намебарам. Рост гўйї, ба одамони Искандар 

хабар дода, фурўхтанашон мумкин. Сари мол барам, касе хабар 
наёбад. Рафтем, љони амак. Субњ надамида меоем. Модарро бурда 
гўру чўб мекунем.

— Э худо!...

* * *
Рахшон гирифтори хаёлњост, ки ба шоњ бирасад, ба шоњи бего-

на; диж бегона, базм бегона, одамон бегона, њатто падари хуниаш 
бегона тобад бо рафторњойи хеш. Ба назари духтар ин базми 
арўсийи ў набошад, балки шоњи маќдунї пирўзињояшро љашн 
гирад ва ба бањойи сари Спитамон нўшанду раќсанд. Искандар 
бадном кунад барбарњоро, кўчињоро, ки љойи зисту манзилу маъ-
войи дойимї надоранд ва њар љо рост ояд, айём ба сар баранд. 
Њолиё чунин рўз ба сари худаш афтода, ору номус накарда мулки 
дигарон хонайи худ донад ва њар љо пеш ояд, хуш ояд. Ба назари 
Рахшон гарчї ватани ўст, ин макон бегона тобад. Макони девон 
ном гирифта. Вале касе собит нагардонида, ки воќеан чї маъвоест. 
Маъвойи деву љин бувад ё макони гурезањо ё макони суѓдиёни 
дунёбезор, ки аз ваъдайи дурўѓи њокимони замонњойи пеш ба 
љон омада, тарки ватан карда, вањшї буданро авло дониста, ин 
љо манзил гузидаанд. Ва бархе гўянд: «Худойи бузург оњи моро 
шунида, заминро ин љо фурў нишонд, то пинњон аз чашми њама 
бошем.» Ва њоло њамин љойи аз чашм дурро низ бадрўд гуфтаанд, 
то набинанд…

Набинад, ки касони хунхору дунёталаб чунин манзили бероња-
ро низ пайдо кардаанд. Аз чашми гетипўйу дунёљўй чизе пинњон 
намонад.

— Ту беназирї, Рахшон. Умре туро мељустам.
Вале Рахшон чизе нагўяд, ки дурўѓи навбатист. Ва сухан суде 

надорад, зеро Искандар сархуш аст.

— Чаро шодмон нестї? Чаро раќс накунї?
— Наомўхтаанд.
— Туро хоњам омўхт. Гетерњо ёд хоњанд дод.
— Хуш надорам...
Искандар магар дунёро фаромўш карда буд, ки даст бар гар-

дани Рахшон њалќа гардонд. Оксарт вазъро мушоњида дошт ва 
чун њокими тозаамал даст ба ишора бардошт, то хотима бахшанд 
базмро. Искандарро ёронаш ба хонайи зери кўњи сўйи Офтобнамо 
бурданд, вале Рахшон њавасе надошт, ки назди шоњ баранд. Зеро 
орзуву њаваси ў дигар буд ва аз диди аввал њамааш барбод рафт. 
Баъд овозайи нобуд гаштани Спитамон ва бедарак ѓайб задани 
зану фарзанди дањойи суѓдї дилтанг кардаш. Садойи чашмаоби 
љўшон, ки зери дижро убур карда онсўтар зери замин нопадид 
мегашт, ношунаво буд аз ѓавѓову маѓали ромишгарону сияњмастон 
ва по кўфтанњойи лўлиёнайи гетерњойи юнонї.

Чизе сари дилу роњи нафаси суѓдидухтро гирифт. Садди сахте 
буд, ки пеши роњи ўро дошт. Нагузорад назди шоњи овозадори 
гетипўй дарояд. Гетерњо гирд кардаанд. Гетери сарагар Ланикайи 
ботаљриба, гарчї доя буд, њамроњи Барзину Геракл ба саропардайи 
шоњї нарафта, бозмонд, то канизаку мураббию рањнамо бошад 
ва арўсро то шабистони шоњ њидоят кунад.

«Ман њама чизро афсонавї пиндошта будам, њатто дижи њуру 
париёнро. Гумон кардам дар ин љо бо онњо дучор меоям ва аз ин 
олам њамроњашон ба љое меравам, ки рўйи одамиро набинам. Аз 
ин рў шартњоям сахт буданд... Дареѓи Спитамон.»

Аз фикр гузаронду хомўш гашт Рахшон ва чашм ба пардањойи 
сўхта дўхт. Сўхта-сўхта луху лахча гашта, ба рўйи њамдигар рехта 
ва тўдайи хокистар боќї гузоштанашонро дид ва донист, ки оташи 
њар чиз њам фанопазир бувад. Ранги одам: ба дунё омада оњиста-
оњиста нумўъ кунад, сўзаду афрўзад ва фано гардад. Чизе пойдор 
набувад. Шоњон њам, шоњаншоњон њам, Искандар њам; онон њам, 
инон низ њам. Машъалањо ягон-ягон дар тани деворањойи диж, 
андар роњравњо, сари сангњо, сари борањо, поёни нардбонњо, гирди 
чашма ва њама љойњойи зарурийи жарфно хомўш мегаштанд. Ка-
серо аќл ё амал нарасад, ки иваз кунад машъалањоро. Шамъњойи 
хонайи шањ низ камнур гарданд.

— Ту чаро гирифтори ѓами хештанї? Магар ѓазаби шоњро 
надонї?

— Ѓазаби шоњ маро чї зарурате, падар?
— Тани туро бахшидем ба ў. Ризоият додї, аз они шоњ шудї. 

Дуо дињам, то ба ѓазаби ў гирифтор нагардї!
— Ман инак дарёфтам, ки Спитамон сар бохтааст. Андўњ до-

штам гоњи базм. Вале шодам, ки падари бузурги маро Искандар 
ба љойи Спитамон сатрапи Суѓд хонд... Хуљаста бод!

Оксарт надонист чї посух дињад духтарро, зеро ў муборак гўяд 
ё киноя занад, равшан набувад. Маѓзи аз шароб тирагаштайи ўро 
суханони духтар тиратар карданд ва ў пилки чашмон ба њам ме-
фишурд ва чашм кушода хубтар ўро менигарист, ки чї рух дода. 
«Спитамон... Спитамон... Буд. Њоло нобуд...»

— Андешайи Спитамон ва оли ўро аз сар андоз.
— На, падар, ман ѓами Спитамонро надорам. Аён набувад, ки 

зараву Ардашер чї њол доранд.
— Ѓами онњоро низ нахўр!
— Ѓами киро хўрам?
— Ѓами хешро!.. Дигар њама њељ... Бирав назди шоњ Искандар. 

Агар бо зара коре шавад, туро огоњ хоњам кард. Акнун калиди 
дили шоњи маќдунї дар дасти туст. Ту духти бохиради манї.

Шоњ Искандари зирак хоб њам набудааст, маст њам. Бароба-
ри пой аз остона дарун гузоштани арўс шоњ бархест ва ўро хуш 
пазируфт. Њарчанд ният дошт, ки худро ба мастї зада, рафтору 
кирдори суѓдидухтарро сахт мушоњида кунад. Рўёрў истод ва дар 
партави шамъу машъалањо ўро тамошо кард: панља ба мўйи сиёњу 
зирењороста ва равѓанину атрогину мушкбўяш зада, пурсид:

— Кї киро андарз гуфт?
Рахшон филфавр посух надод. Ба худ андешид, то чї гўяд. 

Пасон фармуд:
— Кадом фарзанд падарро андарз гуфта?
Искандарро хуш омад посух. Магар бањона пайдо шуд, ки сахт 

ба танг кашид арўсро.

БаНди даЊуМ

Маликуррум се шаборўз аз дижи Њурон набаромада њамроњи 
духти суѓдї Рахшон умр ба сар бурд ва чашми айём кўр кард. 
Чун Искандар ба худ омада ва аз њама гуна бадхўйињо раста, 
хешро дар саройи бегона дарёфт; ба љойи шоњона базм оростан 
ѓарибона љашну сур карданашро донист, сўњбат дароз кард бо 
нисбаташ. Рахшон хуш пазируфт родмарди доно ва рамузфањми 
дунёдидаро. Духти асилзода – Рахшони таълимдида низ хуш омад 
шоњи маќдуниро. Ончунон њамдигарро дўст доштанд, ки овозайи 
муњаббаташон Суѓду Бохтарро гирифт ва аз Машриќ рафт то 
Маѓриб. Хонадони Оксарти суѓдї низ писанд буд шоњи љавонро. 
Ўро рухсати њукмронї дод андар Суѓд ва духти ў Рахшонро чун 
гетайр (савори дастайи шоњї) ба горди хеш пазируфт, то дар њама 
њолат дур аз њамдигар набошанд. Вале коре шуд, ки касе чашмдор 
набуд: Барзинро зани ѓайриќонунї дониста, сиѓа кард, то њамроњи 
писарашон Геракл бошад ва дигар дар корњойи шоњийи ў дахолат 
накунад. Ва акнун донисту дарк кард, ки зани ѓайриќонунї даъ-
войи чизе надорад ва писари аз ў ба дунё омада иддаойи валиањдї 

ва ё вориси тољу тахт надорад. Ёдаш омад он рўз, ки гоњи никоњи 
зани дуввум падараш Файлаќуси Дуввумро холи Клеопатр Атта-
ли сипањсолор таъна зада буд ба њаромийи Искандар. Он рўз ба 
сари шоњи љавон омад, ки Геракли аз хунаш шударо дур кунад 
аз ворисї. Зеро Искандар чї будани духтари хонаро дар вуљуди 
Рахшон дарёфт ва он ќадар гирифтору масти тани нафисайи ў 
гашт, ки таъкиди Барзин аз ёдаш рафт: «Искандар, то замоне ки 
бо манї, хушбахту пирўзї, рўзе ки маро фаромўш кардї, њолу 
рўзатро худо донад.»

Искандари тавоно хуни гарму тез дошт ва дерёз дар љое ќарор 
истода наметавонист; дар диж низ. Тасмим гирифт бурун равад. 
Ва то гузаштани моњи гулангубин набарду пархош накунад, балки 
сайру саёњат кунад, бењтарин љойњоро бубинад. Рахшон хоњиш 
кард, сайр кунанд то сароби Нимич. Зеро ситойиши манзарањойи 
кўњистони Суѓдро шунида, аммо надида. Хуш омад пешнињоди 
Рахшон Искандарро. Њокими тозаљулуси Суѓд Оксарт пеш аз 
сафари шоњ роњ тоза кард ва ќад-ќади рўдбор рўзбонону намо-
яндагони мањалњоро љо ба љо гузошт ва хонд, ки шоњи љањонгир 
меояд. Кўч бастанд сўйи Сарвода ва Искодаркўл. Талоя пешопеш, 
соќа аз пас ва гетайрњо1.

«Ин љо Фарѓар ном дорад – шахњойи бошукўњу баланд дорад, 
маъниаш низ чунин.»

Фањмониданд Искандарро. Ў низ мушоњида кард, ки як фурсати 
танг чашми офтоб тобад аз паси шахњойи баланд, пас соя пўшонад 
роњро. Кори рўди шўхи Нимич, ки бо мурури замон, шояд дар 
тўли миллионњо сол, чун дандонайи арра шахњоро хўрдаву бурида 
то ба ќаър фаромада ва об дастнорас дар зер аст. Искандар њам 
болоро тамошо кунад, њам зерро.

Сатрапи Суѓд Оксарт низ њамрикоб бувад бо шоњу малика 
ва болидарўњ, ки бо шоњи љањон гардад, зеро падарон пирўзийи 
фарзандонро орзу кунанд. Меболад ва кифоя донад, зеро зиёда 
аз ин чизе надонад аз таърихи сарзамини хеш мисли њама гуна 
ашрофзодањо ва асилзодагон, ки баройи донистан ба дунё намео-
мада бошанд. Онон феъле доранд, ки дигарон гўянд ва эшон аз 
рўйи шунида амал кунанд. Ў як њарф гуфтанист: «Вайронињо аз 
дасти об... вагарна кї тавонад аз ќулла то ќаър чунин шахњойи 
азимро арра кунад?» Вале аз нигоњи Рахшон рамуз гирифта чизе 
нагўяд, то њарфаш нољо набарояд.

Рахшони худованд ин ќадар бо њавсала ўро зебову банур офа-
рида ба шахњойи боло, ки аз нигоњашон гардан ба дард ояд, дида 
дўхта ва гоњо ба рўдбори шўху тезоб, ба чанги аз сар ба сангњо 
задани он рўйида, шўшайи танайи шахњо, шахњойи атласнусха 

1. Гетайрњо – дастайи хосайи аз ёру дўстон мураттабёфта.

нигашта завќи хеш пинњон дорад ва баъзан ба ситойиши бузургийи 
олами сангї сар афшонад, ки зебост њар сангу буттайи Кўњистон 
ва манзарањойи беназири он.

Хеле рафтанд њаловат бурдаву љилави асбњоро кашидаву до-
штаву пеш зада. Ва Оксарт фармуд талояро хабар кунанд, ки 
ба рост тобанд инони асбон ва ќад-ќади шохоби шўх бираванд. 
Њаваси Рахшонро дар тангроњае рўдак рабуд, ки ду даста мўйи 
ѓулливу ѓафси об аз баландї шорида, ба сангњойи азими дар зер 
хобида ва гирдашон ушнабаста бархўрда чангаш ба њаво хезад 
ва бод орад ба сару рўй. Зеботарин нуса бувад, ки рўйи камар 
рангинкамонак гашта ин манзараро ба боѓњойи минў шабењ гар-
донад. Рахшон намехост биравад аз ин љо ва фараси хеш пошна 
намезад. Балки Искандарро хоњиш кунад ин љо бимонад ва дар 
радифи рангинкамон пуле бисозад аз ин кўњ то он кўњ ва бар он 
кохе бунёд кунад, ки киройи дурўза зиндагйи инсонї бошад.

«Дидан дар пеш аст...»
Фармуд падар. Духтарро сахт расид, ки нољо ва нобањангом 

сухан кард ў. Хуш наомад Рахшонро. Сипоњро дошта буданд дар 
роњ ва шояд Оксарт ин чизро дар назар дошта хост пеш раванд ва ё 
духтарро сода напиндорад шоњ. Ва муродаш аз пешрафтан дидани 
кўли баланд – Искодар буд. Ба ривояти мардум Панљрўд. Инаш 
маълум: зери шахе аз панљ ной об мерезад, ки намуди панљайи 
кушодро дорад. Худи кўл азиму аљиб. Чунон ки корсони бузурги 
олам пур аз оби минўйї. Осмону офтобу кўњи баланди тори сараш 
низ андаруни он. Њатто шабњойи соф моњу ситорањо аз ќаъраш 
метобанд. Гирдандар њама девораю гулу гиёњ ё бутта вожуна бар 
он хобида, ки решайи бунёди кўњњойи баланд бошанд.

Онњо зери дарахтони рем хайма заданд ва сипоњро гунљойиш 
дошт мавзеъ. Искандар моту мабњут буд ва зиёда аз ў Рахшон. 
Лекин шоњи маќдунї чандон воњима надошт, худдорї мекард, 
ки ўро нодида наангоранд. Сипоњиён завќу шодмонийи хешро 
пинњон дошта наметавонистанд. Муддате њама чизро фаромўш 
кард шоњ. Баъд онњо лаби об рафтанд. Диданд њама чизро анда-
руни кўл. Искандар даст бар он зад, њама чизи наздики даруни он 
гум шуд баробари ларзиш хўрдани об. Ў рўй шуст. Об равѓанї 
тофт ба назараш.

— Ин кўл чї ном дорад? – даст ба рўй кашида пурсид шоњ.
— Искандаркўл...
— Нешханд мазан!..
— Чї гуна нешханд? Падарро бипурс! – Сўйи хаймањо нигарис-

та фармуд Рахшон: — Падар! Магар ин кўл Искандаркўл нест?
— Оре, Искодаркўл! – Чунон ки дар роњ гуфтам, маънояш 

– кўли баланд!
Садо дардод Оксарт ва пеш нарафт, то шоњ тањпурсї накунад. 

Ва шоњ фарќи њарфњойи ду номро пайхас нарафт.

Гулангубинмоњ хуш мегузашт. Искандар фармуд киштї бисо-
занд, то онњо аз назари њамроњон дуртар рафта, рўйи тахтасан-
гњойи он соњил фароѓат кунанд. То омода сохтани киштї тах-
тасанги сапеди рахњойи абрї доштаро савор шуда пиндорашон 
бар кўл шиноваранд, хешро аз њама гуна ташвишу нооромињойи 
рўзгор канор медонистанд ва сафойи зиндагиро медиданд. Рахшон 
худашонро даруни об воруна дида, хандид.

— Чаро хандї?
— На. Ханда на, завќ. Њурмузди Кабирро шукр гузорам, ки 

туро овард...
— Аз куљо донї?
— Аз ту донистан хоњам, ки рост бувад? Ё чизи дигарест, ки 

туро ба ин љо оварда?
— Бале. Оби Њаёт!
— Ва пайдо кардї онро?
— Магар... на?
— Ин аст? — кўлро намуда пурсид Рахшон.
— На! Ин аст! – Рахшонро оѓўш карда гуфт Искандар ва бар 

тахтасанг хобонд.
Завраќчайи мурѓобисохт оварданд, ки барой ду тан буд. Агар 

то миёни кўл равад, чу бат метофт.
— Шиноварї донї? – пурсид Искандар.
— На.
— Ба умед будам, ки ѓарќ шавам, наљотам дињї.
— Наљотат хоњам дод, Искандар. Дар бањр на, андар бар.
Тааљљуб кард Искандар, ки Рахшон чун коњинон пешгўйї ку-

над.
— Пешгўйї низ кунї?
— На. Одате дорам: њар чї аз дил гузарад, бар забон орам.
— Аз дилат гузашт, ки мо ѓарќ хоњем шуд?
— Бале, гузашт.
— Пас, нанишинем?
— Рой шоњрост.
— Дили шоњ гўяд: нишинед!
Нишастанд. Искандар баройи таљриба нишаст. Рахшон њаро-

сида, пойи тар бар завраќ нињод ва такон хўрда пойи дигар бар 
завраќ гузоштанї шуд. Завраќ якпањлў гашт ва њардуро ба зер 
гирифт. Хандон буданд њар ду ва Искандар Рахшонро бардошта 
боз бар тахтасанг бурд.

— Гуфтам, коњинї дорї. Дар лаби оби мусаффо туро коњин 
хонам ва аз њарфат берун наравам.

— Бисёр чиз бой додї, Искандар.
— Бошад!

— Нахустхоњиши ман ин аст, ки дигар корзор накунї, – оби 
домон љафида гуфт Рахшон. Ва њам домон ѓиљ карда хомўш истод, 
то аз шоњ чї ояд. Нињоят кафид:

— Аз фаросоти хеш гўйї ё касе фармуда туро?
— Огоњ кардам: њар чї дилам фармояд, он гўям.
— Гувоњийи дилат барњаќ бувад. Устодам Арасту низ дар 

руќъааш чунин фармояд. Ў ѓазаб карда, ки ман давлати Юнону 
Машриќро ба њам омехтаниам. Устод маро ба бозгашт мехонад 
ва мефармояд, ки он чї мурод доштам, ба он расидам. Њолиё 
Юнонро њукмрон ва «барбарњо»-ро забардаст њастам.

Дергоњ њарду хомўш монданд ва надонистанд бо чї њарфе 
идома бахшанд сўњбатро. Рахшон дер хомўш монда натавонист:

— Андешайи шоњ чї гуна?
— Љиддї наандешидаам. Худойи Аммон дар маъбадаш вањй 

дода буд, ки љањонгир бояд бишавам.
— Магар њоло љањонгир нашудайї? Аз ин боло дигар роњ на-

бувад. Ин љо каронайи Гардун. Офтоб аз ин љо тулўъ кунад, Оби 
Њаёт ин аст. Ва устод дарёфта, ки ба мурод расидайї.

— Мазмун, чунин! Аз номайи дигараш равшан:
«Рўзе бародарзодайи аллома Арасту Коллисфени таърихнигор 

як руќъайи илмї-фалсафийи устодро овард ба Искандар. Нома 
бањси тўлоние дошт дар хусуси ба њаракат дароварандайи дойимї, 
ки худ њаракат надорад ё муњаррики дойимї бидуни њаракат бо-
шад.» Ту чї гўйї ба чунин масъалагузорї? Оё мумкин бувад, ки 
як муњаррик вуљуд дошта, ки худ фоќиди њаракат1 бошад?

— Ман файласуф ё донишманд нестам, лекин бояд бошад. Он 
ки ин дунёро офарид, низ бояд гардонад.

— Ба њар њол ман ба ў посух набиштам.
— Чї набиштї?
«Аз Искандар хитоб ба Арасту... номае, ки шумо набиштаед, 

мисли ин ки фаќат дархури фањми хос аст ва баъд аз ин номањо 
ва рисолањойи худро тавре нависед, ки њама мардум битавонанд 
аз он истифода кунанд...»

— Ќабл аз ин њам ба устодат чунин хитоб менавиштї, Ис-
кандар?

— На. Номањойи шогирдона дигаргуна буданд.
— Чї гуна?
— Чунин оѓоз мешуданд: «Аз тарафи шогирди мутавозеъи 

шумо хитоб ба устоди бузургвор...»
— Сад дар сад дигар шудайї, Искандар. Устод низ дигар 

шуда.
— Чї гуна?

1. Фоќиди њаракат – бењаракат.

— Хитобаат нисбати устод тунд ва носипосона. Вале устод 
наздик ба њаќ ва офаридгор. Ў бовар надорад, ки чунин олам бе 
дасте, худ аз худ ба вуљуд ояд. Охир нигар бузургон хурдонро 
зинда фурў баранд, чунон ки нањанг моњиёнро.

— Туро ба Киса1 бояд бурд, то фалсафа биомўзї.
— Зарурате надорад.
— Панљ сол аст, ки аз он донишгоњ дурам ва ба ишорањойи 

рамзийи устод таваљљўњ надорам ё сарфањм наравам.
— Дар фалсафайи Машриќзамин чунин фикр љой дорад, Ис-

кандар. «Худованди Кайњону Гардонсипењр, фурўзандайи Моњу 
Ноњиду Мењр.»

— Ин замон њама чизи ман ту њастї, њатто аќлам. Зеро аќламро 
рабудї, нодон шудам.

БаНди ёздаЊуМ

Муддате чанд шорсони овозадор ва сахтдевори Мароќанд 
чунин шукўњу шањомати чашмнадидаву гўшнашунидаро надошт. 
Гоње ки Хуршед андар бурљи Тир буд (соли 328 то милод) шоњи 
маќдунї баъди базми арўсийи беназири дижи Њурон орамида аз 
ташвишњо ва сафари болооби Нимич љашни худованд Диониси 
писари Зевси Барроќро ид карданї шуд. Њамгўшањойи Искандар 
дар њайрат буданд, ки чаро шоњ худоёнеро фаромўш кард, ки 
хешро писари онон мехонд, чаро Гераклу Ахилли нимхудоёнро 
ёд накарда, якбора ба љашн гирифтани писари худойи Зевс ка-
мар баст? Гоње ёдрас мекард, ки Диониси диловар замонњое ба 
сарзамини Шарќ пой нињода. Вале ин чиз бойиси базму сурури 
Искандар нахоњад буд. Шояд баройи худситойї намойише ороста 
бошад, ки Рахшонро дар њайрат гузорад.

Дар љашн гетайрњойи ба ў наздик, солорони сипоњ, сипањбадон, 
сарфављњо, сарбозони шинохта, ёрони даврони кўдакиву њамрикоби 
љангї, гетерњойи нозанину боњунару соњибљамол, бонувони эронї, 
ашрофзодагони суѓдиву бохтарї, ширинкорон ва наздикони хешро 
фаро хонд љуз Барзину Геракли писараш.

Шоњ ќурбонийи зиёде кард рўзи иди Диониси худованд, ки 
бисёрийи чорпоёнро хокими тозакори кишвари Суѓд Оксарт омода 
сохта буд. Вале чунон шуд, ки Искандар љашнро ба номи Дио-
нису ба коми Диоскур гардонд ва њамватанони шоњ дар шигифт 
афтоданд аз чунин рухдод. Гургони борондидайи базм, шаѓолони 
маккор ва палангони хунхор гардан миёни шонањо фурў кашиданд 
сангпуштвор, ки Искандар огоњ набуд, ки рамааш чунинон низ 

1. Киса – донишгоњи фалсафийи Юнон.

дорад. Эрониён ва суѓдиёну бохтариён низ њам намедонистанд 
асрори азалу амалро.

Ба љунбиш омад давра. Миш-мишу саргўшињо шуд. Маѓал кар-
данд.Чизе дамид ба сони шири тезоташ. Фазову њавойи диж дам 
кард. Калавиданду сурўданду гуна-гуна гуфтанд сархушон, нафрин 
хонданд бедорон, њайрон монданд мењмонон, ки чї сирру савдое. 
Аммо ширинкорон кори худро мекарданд, гетерњо њунари хешро 
намойиш медоданд. Шароби суѓдї дарун ва маѓзи сипоњиёнро ба 
ѓалаён овард; мекалавиданд.

«Баройи Диоскури диловар!»1

Кратери сипањсолори бовафо ба сипањбади ќисми аввали си-
поњи саворайи маќдунї Гефестиони хубчењр нигарист ва Гефестион 
низ ба Кратер, ки бисёр њаваси рутбаву унвонњойи олї дошт, 
аммо дар як мавќеъ пой мекўфт. Аз нигоњи эшон дилу нияташон 
равшан буд, лек ба љуз худашон касе намефањмид, ки чї маънї 
дорад теѓ кашиданњояшон. Низ мекалавиданд, гўйї њуш дар сар 
надоштанд ва хешро идора карда наметавонистанд. Баъд нигоња-
шон ба хурўсљанг монанд шуд; ба љанги хурўсони хеле набард 
карда, хаста гашта, рў ба рў ёли гардан фахха карда ва дилак 
зада, парњо дамонда, омодайи њуљум бошанд. Баъд нўл ба нўл 
шуданд, вале зўру тавони љанг надоштанд. Ва якбора теѓи нигоњ 
ба теѓкашийи љангї бадал гашт ва ёрон имкон надоданд, то хуни 
њамдигар бирезанд. Оѓўш карда, теѓњо аз дасташон рабуда, бурун 
оварданд аз толори тараб.

Клит низ мекалавид. Клите, ки Искандар пас аз падар ўро чун 
низомї мешинохт. Овони кўдакиаш Клит хоњараш Ланикаро ба 
боргоњи Файлаќус хабаргирї меомад. Ланика дояйи Искандар 
буд ва шоњзода њамон ваќтњо либоси низомийи Клитро дида њавас 
мекард, ки низ чунин пўшад. Клитро зуд рафтан намегузошт Ис-
кандар; бисёр мехост бо ў бозињо кунад ва машќи њарбї омўзад. Аз 
њамон ваќт Клит азиз буд Искандарро ва ўро чун бародари бузург 
медонист. Ў мекалавид, вале ба кї дарафтиданро намедонист. Ба 
назар њама дам карда буданд чун њавойи толор ва якбора гетери 
боњунар Эрида равѓан пошид ба оташи тозаафрўхта. «Зевс куљо 
монд? Геракл чї шуд? Ахилли шуљоъ ку?»

Ширинкорону бадењасароёни юнонї таронахониву гуна-гуна 
наѓмањо мекарданд, то об зананд оташро. Дар асл киноя мегуф-
танд ва оташро доман мезаданд. Нобарориву забунийи дастањойи 
артиши маќдуниро андар канори Политимет таъна мекарданд, 
фављи мададгори Маќдуниё низ масхара мешуд дар бадења. Ши-
рингўйињойи онон шоњро хуш омад. Ба назари Клит найранги 
онњо хидмати хирсона буд. Нафоридаш, ки љасурону родмардони 

1. Диоскур – ќањрамони асари Арасту «Аретэ» – «Накўкорон».

дар корзор њалок гаштаро масхара кунанд. Сипањбадони љангдида 
шўриданд, ки сагро аљал расад, дар мењроби маъбад мезад; ва онњо 
нањ заданд эљоду иљройи бадењањойи сохтакоронаро. Аммо шоњи 
махмур љонибдорї кард бадењасароёнро, ки сахту бад расид Клити 
сархушу камњушро ва шарафи ќурбониёнро њимоя карданї шуд:

«Хуб набувад дар мулки бегона ба мурдайи маќдуниён ханди-
дан; бадбахтийи маќдуниён бењ аз хушбахтийи масхарабозон!»

Искандар хашмї шуд ва њар чї сари забон омад, гуфт:
«Касе, ки тарсро бадбахтї хонад, хештанро фош гардонад.»
Аљаб намуд Клитро, ки каси аз миёни хоку хуни овардгоњ ўро 

рањо кардаро шоњ тарсу хонад. Ў ба ваљду хурўш омад, баланд 
шуд ба китфу ќомат ва шоњи бемулоњизаро гуфт:

«Магар тарсуйї он нест, ки гоњи пушт ба шамшери порсї 
гардониданат, тухмаву дудмони худоёнро ёд мекардї? Бидон, 
ки танњо хуни маќдуниён ва ана ин захму доѓњо туро Искандар 
карданд... Гоње ки аз падари маќдунийи хеш рў мегардонї, худро 
писари худойи Аммон мехонї.»

Клити сархуш ба иззати нафси шоњ расид. Ў шоњи љањонгир 
ва бељурму муќаддасро баройи худопарастињояш таъна зад. Ис-
кандар чашм танг кард чун њамеша ва мушт гирењ зад. Вале забон 
ба кор бурд:

«Ай нокас! Хаёл мекунї таънањойи ту маро хуш бувад, ки му-
дом такрор кунї ва маќдуниёнро тараф гириву бегуноњ хонї!?»

Аз ѓазаб ларзид Искандар ва љониби Клит шуд, чунон ки Ге-
фестиону Кратер омода гашта буданд ба хурўсљанг.

«Оре, шоњ! Хуш фармудї: нокас манам... Кас туйї, нокас ма-
нам. Лекин як бор фикр намекунї, ки маќдуниён чї бадї карданд 
туро? Магар њамин маќдуниён набуданд, ки дасти ба паси гарданат 
шамшер овардаро кўтоњ карданд. Магар њамгўшањоят набуданд, ки 
дар канори рўдбори Граника туро аз чанголи Дориюш рањониданд? 
Гурезониданд ва боз бо мадади бардањойи юнонийи порсї ќалби 
сипоњи Дороро шикофта, туро роњ кушоданд, то бар шоњаншоњи 
порсї пирўз шудї?»

«Ту ба љуз таъна задан коре надорї. Зеро осон ба боргоњи 
шоњї роњ ёфтї, нозгунљ гаштї; худат, хоњарат ва љиянат зери 
пўсти Олимпиада љой гирифта, пиндорї њолиё чунон њастї! На! 
Ин манам Искандари љањонгир! Њар чї хоњам, он шавад ва чї 
гуна хоњам, чунон шавад!»

Фурсат фаро расид, ки Клит њама дарду алами худро фурў 
резад. Аммо миёни ѓубори сар чунин расид ба гўши ў, ки шоњ 
тањќираш кард; як навъ резахўри хони шоњї хонд.

«Шоњ шарм накунад, бигўяд он чї дар дил дорад. Хоњари 
ман Ланика ба боргоњ нон талабида нарафта, балки ба тарбияйи 
шоњзода рафта. Ва Клит низ нонхўрї нарафта, хоњарро дидорбинї 
рафта. Вале Олимпиада модари ту маро боздошта, ки шоњзодаро 

бо бозињо андармон кунам, то хушњолу дилкушо бошад. Инак 
подоши њама хушрўзиву накўкорињоро мебинад. Шоњи барбарњо, 
писари худойи мисрињо шарм накунад, бирезад он чї дар сиришт 
дорад!»

Косайи сабри шоњ лабрез шуд. Он ќадар шўриду ѓурриду ѓазаб 
кард, ки аз дур дањон меандохт, газида гирад. Чун ўро аз рўйи одат 
беаслиња гардонида буданд, аз рўйи дастархон себро бардошта 
сўйи Клит андохт. Ларзиду дандон сойид ва теѓ мељуст ё шамшер. 
Касе теѓро пас гирифт. Њаво омад ба дасти ў. Хуморї љониби ў 
дида духт: «Ту низ бадхоњї манї!?»

Ба пурси Искандар касе посух надод. Балки ўро гирд гириф-
танд. Боздоштанд аз нобакорї. Искандар зўри рањойї мекард; 
хурўшид ва фарёд зад:

«Бинавозед!»
Ромишгарон пиндоштанд оњангњойи раќсї навозанд, то аламњо 

ва таънабозињо аз миён бардошта шавад.
«Шайпури хатар бинавозед!»
Ромишгарон, ки то њол тамошогар буданд, асбобњойи нав ба 

навохтан омода сохтаашонро паст фуроварданд. Вале садойи 
шайпури љангї намеомад. Искандар дарафтид ба шайпурнавоз 
ва ончунон кўфт, ки алами Мўсо аз Исо ситонд.

Биталомуси пилзўр чун њама њайратзада буд ва имон овард, ки 
Искандар хотир карда Клити чу бародар ба воя расидаро кордор 
нашуда, алам аз шайпурнавоз гирифт:

«Сараш гиред!!!»
Равшан набуд киро гўяд. Клитро ва ё шайпурнавозро. Ёрони 

Клит ўро аз толори тараб бурун оварданд. Ва имон доштанд, ки 
ў бар нахоњад гашт. Ў калавида дуртар рафт ва сахт алам кард 
таънањойи Искандар. Шўру ѓазаб дошт, дар пўсти хеш намегунљид, 
чунон ки бањр дар канорайи хеш нагунљида мадд кунад. Пеши наза-
раш омад, ки чандин Искандарро ќабза гирифта, фишурда обашро 
мебарорад. Лашкар пеши зўри ў чизе набувад. Сари дилаш мисли 
дами кўрайи оњангарї шинухез дошт ва нафаси ўро тез мекард ва 
бардор медод, ки пояш аз замин канда мешуда бошад. Нафасро 
боздошт. Ба чизе гўш дод. Дамаш гашт. Садойи тапиши дилро 
мешунид. Гўё путки оњангарї буд дил, ки дари синаро мекўфт. Аз 
њавойи тоза гўё набзу гардиши хун андаке ба низом даромад, вале 
худи ў ба худ наомад. Чашми њамаро фирефта, тозон боз даромад 
ба толор ва рў ба рўйи Искандар ќарор гирифт:

«Љангро дигарон кунанд, сипањсолору сипањбаду сипоњ пирўз 
гардад... Вале достонњо, корномањо, љангномањо ба номи шоњи 
љањонгир... Пармониёни диловар туро то Порс расонд... Он чї 
мехостї, ба чашми хеш дидї. Аммо ўро љосус монда, кас фиристо-
да, бо макру њиял куштї...»

Искандари хурўшида дигар идора карда натавонист сари шў-
рида ва хуни љўшидайи хешро. Дашна аз посбон рабуд ва бар 
синайи Клит бизад. Шоњи равонкоста аз шўри шароб гоње ба худ 
омад, ки хун аз сарсинайи Клит љаставу шорида буд.

Гўё дар базм њама кўрону карон њузур доштанд, ки чизеро 
намедиданд, чизеро намешуниданд. Шоњ низ ба худ омада чунин 
андешид, ки тамошобинанд онњо ё бетарафанд; аз моту мабњут 
мондани ањли толор дарёфт, ки коре шуда. Нигоњаш ба Клити 
афтида ба фарш, дашнайи сари синайи ў ва хуни равон афтод, ки 
аллакай заминро тар карда буд. Ў низ чун дигарон њайратзада ва 
натавонад коре кардан. Назди ў зону зада дашна аз синайи ў кашид 
ва ба сарсинайи хеш рост кард. Биталомуси зираку чолок љањида 
бар ў расид ва бо як њаракат дашна аз дасти шоњ рабуд...

Боз давра ба љунбиш омад, гўйї пирчи Нимич об кушод. Ба 
њаракат даромаданд. Баъзе чизњоро медиданд, миш-мишњоро ме-
шуниданд, њатто овойи дўстонро.

Искандар паси мурдайи ў то дар омаду њайрону нигарон ос-
тонаро зери пойи рост дошта истод. Парешону пушаймон. Бовар 
надошт, ки Клити хушхўро, ки дар кўдакиаш орзуйи мисли ў шу-
данро дошт, кушта бошад. Њарчанд сар мешикаст, ки чї шуду чї 
монд ва чї гузашт аз миён, ба ёд оварда наметавонист. Як назар 
мурдайи хунини Клит пеши назараш омад ва зуд гум гашт. Вале 
дар пардањойи гўшаш садойи Ланикайи доя бозмонд: «Туро шири 
сина надодаам, Искандар, шири даст додаам. Ту писари манї, Ис-
кандар. Бародари ман Клит бародари туст!» Боздошт гўшњояшро 
шоњ ва фармуд: «Маро танњо гузоред!» Сар набардошта амр кард, 
вале сар набардошт, ки рафтораш шоњона набуд, љавонмардона 
набуд, балки нокасона, дуздона ва заифона буд. Симойи Ланикайи 
мењрубон, ки шоњзодаро рўйи даст бардошта ба воя расонидааст, 
пеши назараш омад ва худ ба худ печид: «Фардо, ки бо ў рў ба рў 
омадам, чї гўямаш? Ўро дилдориву дилбардорї карда натавонам, 
ки бо дасти худ куштам. Дареѓи бародар...»

Нахустбор Искандар аз куштани кас пушаймон буд. Зеро чунин 
амали нохуб раво набувад писари худоро.

Рахшони ба тамошо ва шодмонї омада њар лањза чашм мепў-
шид, то набинад чунин манзарањоро; пушаймон аз омадану раси-
дан ба шоњ. Зеро Искандар ўро паймон карда буд, ки дигар хун 
нарезад. Дере нагузашта паймон шикаст ва базмро ба сањнайи 
хунин табдил дод. Оксарт вазъу њоли духтарро дида «Ором бош, 
осуда бош!» мегуфт. Чун ларзидани тани ўро медид, садо аз зери 
дандон мебаровард: «Замони ноз набувад.» Чун духтар ором на-
мегашт ва њиќ-њиќи гиряйи наварўсонааш мебаромад, дандонњойи 
њоким фишурдатар мегашт: «Бо инњо бозї карда нашава-ааад... 
Худро ба дааст гииир...»

«Маро бубар, падар, даррандагон чунин накунанд, ки инњо 
кунанд...»

«Хомўш, осуда, мо зердаст њастем, бар зидди забардастон шў-
рида нашавад...»

«Охир ў маро лафзу ќавл кард, ки дигар хун нарезад... Вагарна 
мемурдаму ба ў намерасидам...»

«Хаб, хаб... овоз набарор...»
«Маро бубар, падар.»
«Хомўш... Њам сари худатро хўрї, њам сари маро.»
«Ин хуб аст. Агар дониста будам, њамроњи зану фарзанди Спи-

тамон худро ба варта...»
«Чї!!! Хуб аст?! Сари маро хўранд, хуб аст!!!»
«Бале падар, хуб аст. Сар бохтан аз нанг фурўхтан хубтар 

аст...»
Дандони њокими Суѓд газ-газ шуд. Вале наметавонист ба духтар 

садо баланд кунад ё даст. Тафсиду сурх шуду дар гирифт, вале дур 
аз духтар нарафт, то балое барнахезад.

Искандар сўйи эшон менигарист. Махмур, гирифта, хаста ва 
андаке пажмурида метофт. Чї андеша дошт ва нигоњаш чї мехост 
ва дар борайи духтару падар ва ишораву хаму рост шуданњойи 
Оксарт ва норозиёна сар афшондани занаш чї фикр мекард, љуз 
худаш касе чизе намедонист. Њанўз њам шоњ сари зону буд ва 
љисми бељонро мемонд.

Бардоштанд ўро ва бурданд. Зиддияте надошт. Майли Рахшон 
накард, сўйи хеш њам нахонд.

Вале дертар гетерњойи солхўрда чун соњибу канизакони шоњ 
омада ўро назди Искандар бурданд. Шоњи хирасар ба зудї нани-
гарист љониби зан; ё писанд намекард ва ё аз карда пушаймон буд, 
ки Рахшон дар њаќќи ў андешањойи нољо кунад. Шањбону чизе 
нагуфта дуртар аз шоњ рост истод. Гетерњо њама дастњо пеши бар 
бо усули шарќї пас-пас рафтанд то дами дар ва њамон зайл ѓайб 
заданд аз чашми Искандар. Шоњ бонуро ба пањлўйи хеш хонд. 
Рахшон њамоне ки истода буд, ќарор дошт. Шоњ худ бархост ва 
омада даст бар дўши ў нињода узрхоњона майли бари тахт раф-
тан кард. Нишаст. Вале хомўш буд Рахшон чунон ки шоњ. Яќин 
нахоста буданд, ки хомўшийи толори пазироро халалгор гарданд. 
Зеро њама љо хомўшу ором буд ба марги Клит. Ба назар олам 
сукут варзида буд. Њамин чизро Искандар дарк карда хомўширо 
авло медонист, Рахшон аз нафрини зиёд забони сухан надошт. 
Њарду дам ба дарун нигарон буданд, ки кадоме пеш лаб ба сухан 
во мекунад. Дер кашид хомўшї. Искандар чанд бор ба маънийи 
пўзиш сурфид. Аммо Рахшон эътибор надода њамчунон дилтангу 
гирифтори андешањо менишаст ва кўшиш дошт, ки њавойи на-
фасгириашро шоњ нашнавад. Њолату вазъу фазойи танги толор 

тангтар мекард дилу гулўву ќафаси синаро. Нињоят аз гаронийи 
бори ќаноат Рахшон кафид:

«Гуноњи тифл гирифт моро...»
Искандар њатто нафаси вазнини гулўро дарун занонд; хеле 

андешид ва ба мазмуни њарфи ў сарфањм нарафта, пурсид:
«Кадом тифл? Кадом гуноњ?»
«Бењуда Барзину писарашро рондї... Худо донад, ки њолашон 

чун аст...»
Искандар посух надод. Дер андешид. Пасон мадд кашид:
«Рост... Худойи Осмон Крон писарони навзодашро мебалъид 

ва оќибат аз дасти писари охиринаш Зевси Барроќ кушта шуд... 
Фарљоми нохуш... Чї бояд кард?»

«Шоњро равшан аст. Шоњи бохирад чї кор карданро до-
над.»

Искандар каф кўфт. Сарпос биомад. Шоњ фармуд Барзину пи-
сараш Гераклро биоваранд. Рафтанд. Љустанд. Пайдо накарданд. 
Сарпос бозомад:

«Шоњо, пайдо нестанд зану фарзанди шумо.»
«Ту низ нопайдо!» сари ѓазаб гуфт шоњ, ки ќурбонийи навбатї 

буд. Баъд ба Рахшон рў овард: «Ту нопайдо будани онњоро дониста 
чунин фармудї, Рахшон?»

«На, шоњ! Ман аз ќисмати онњо огоњї надорам. Аз рўйи 
кеши зардуштї донам, ки зану фарзандро хор доштан ба хорї 
барад.»

«Ту зани порсойї, шоњи хубонї. На њар зан чунин рафтори 
нек кунад, ки ту бикунї».

БаХши дуВОздаЊуМ

БаНди ЯкуМ

Рўдбори Нимич аз самти шимолийи Мароќанд убур меку-
над. Ва дар њамин мавзеъ баробар мегардад бо мазраъњо ва гоњи 
селобњову зуби яхњо бурун аз маљро гашта киштањоро мешўяд, 
гоњ ба ин карона мезанаду гоњ ба он карона ва аз Панљакат то 
дарёободи Мароќанд мардум њар сол ба сохтани банду обшикан 
машѓул мешаванд. Болообро мебурраду меканаду мешўяду жарф 
мегардонад, вале зари офтобрангу реги хокистариро дар њамво-
рињо хобонида, худро боло мебардорад. Зар мефишонад аз боло, 
мебарад то Бухоро. Аз ин рў бархе Фушуни зарфишон хонандаш. 
Хоки нарми регошурдайи Мароќанд самаровар бувад.

Барзин андар канори ин рўд аст ва гардиши обро мушоњида 
дорад, ки мастона он сў раваду ин сў ояд. Дилшикаста ба писари аз 
оламу одам ноогоњаш чизе нагўяд. Гўё ба тамошо оварда писарро 
ва бо њамин бањона хобу хаёлашро ба об гўяд. Оби хинги рўд, дар 
тирамоњ каму соф мегардад, њолиё киройи саргузашт гуфтан дорад. 
Минўранг, вазнин ва хеле болаззат бувад; гўйї ѓуборе напазирад 
дар хеш. Барзин безабон њама саргузашташро њикоят кунад ба ин 
пири хирад, ки аз офариниш то имрўз њама рухдодњойи ин сар-
заминро донад. Фузунтар аз ќиссањойи Барзин. Хунњойи дар хок 
нињон кардаашро низ ёд дорад Нимич. Мурдањоро, бурдањоро... 
низ. Ончунон ором резад сўйи маѓриб, ки гаронтар аз ин сари 
пурмаѓзро гетї надонад.

Ва Барзин ќисса кунад духти сипањсолори Порс буданашро; 
гўяд ба ду бародар зан шуданашро ва дар набардњо фавтидани 
ононрову ба шоњ Искандар расиданашро ва инак, ба чунин рўз 
гирифтор шуданашро… Баъди ба дидори падар ва бародарони 
гумкарда расидан; бавижа ба дидори падари сипањсолор, ки њама 
мурда мепиндоштанд, бахтгашта шуд ва андешаду ба рўд гўяд, ки 
кадоме хубтар: бо Искандар будан ва ё њамроњи падар мондан?

… Ва чї шуда, ки шоњ ёд накунад зану фарзандро? Ё феълу 
атвори њама шоњон чунин бошад, ки навро бинад, кўњнаро фа-
ромўш кунад? «Бояд ќад-ќади ин рўд биравам то ѓори Њурон ва 
маскан кунам он љо, ки на кас бинаду на кас бинам.»

— А Геракл! Меравї?
— Куљо?
— Ба ѓори Њурон.
— Ѓоли Њулон?
— Бале, писарам. Њамон љое ки падарат базми арўсї кард ва 

моро аз ёд дод.
— Зевс шавам?
— Бале, писарам. Зевс бишав ва њама дод биситон. Худоёни 

бадкорро ба адлу инсоф бихон.
— Лош!1 Ба он ѓол лавем...
Барзин хандид, писарро ба сари дил пахш кард, то сиришкашро 

набинад. Ин гиряйи гуна-гунайи зан, ки ба касе чизе нагуфта њама 
дарду аламро пинњонї бо оби чашм барорад.

— Зудтар бузург бишав, писарам...
— Ана бубин, ман чї хел бузулг... – Нами чашми модарро дида 

карахт шуд писар ва бо ангуштони кўчак онро сутурд: — Гиля 
долї, оча? Аз чї лў?

— На-на! Гиря надорам, писарам...
— Аз балойи шоњ?
— На... Андеша дорам, ки Геракли ман кай ба ќањрамониву 

диловарї мерасида бошад...
Заргўше аз беша бурун омада аз хавфи љондоре бо карона 

љониби онњо метохт. Баногоњ эшонро диду гардиши гурез кард, 
ки ба рўд зад. Дасту по мезад, то рањо ёбад, вале танњо гўшњойи 
бузургаш рўйи об метофт. Ва оњиста – оњиста фурў мерафт. Писар 
њавола хўрд сўйи заргўш ва аз гўшњояш дошта беруни об кашид. 
Модар њама чизро фаромўш кард ва ба ёрийи писар тохт дару-
ни об ва њамроњ љонварро кашида аз об бароварданд. Чашмони 
бузурги заргўш, миљањойи дарозаш ва мўйлаби сиёњи синониаш 
њавас ва завќи Гераклро оварданд.

— Ту Геракли њаќиќї њастї, писарам. Ёдат њаст, Геракли ќањра-
мони юнонї чї гуна аз пайи ѓизоли зариншохи симинсоќ тохта, 
бо машаќќатњо онро дастгир карда, ба шоњ оварда буд...

— Ман њам ин гўшдалозло ба шоњ балам...
Барзин дарёфт, ки Геракл мењр дорад падарро ва њоло бисёр 

чизњоро дарку эњсос намекунад.
— Шоњро дўст дорї, писарам?
— Вай дўст надолад...
— Феълу хўйи ў чунин аст, писарам. Њатто падару модарашро 

дўст надорад. Вале ту бояд дигаргуна бошї. Ту низ шоњзода њастї. 
Надонам, ки падару модаратро дўст дошта тавонї ё на?

— Ман туло дўст долам, оча.

1. Яъне рош – роњї бишав.

— Агар маро дўст дорї, рањо бикун ин љонварро ва дигар 
натарсон.

Геракл, ки аз гўшњойи заргўш сахт медошт, рањо кардаш. Ва 
заргўш пеши пойи кўдак биниву мўйлаб љунбонида, ба ў мени-
гаристу замин мебўйид. Ва якбора љањида фосилае дур шуд ва 
боз истода, гўйї бо ў сухан мегуфта бошад, лабу биниву мўйлаб 
љунбондан гирифт. Ва Геракл дид, ки пойњойи пеши заргўш кўтоњу 
пойњойи пас дарозанд ва гўшњойи дарозаш дар офтоб шишагуна 
метобанд. Завќ кард ў аз зебоийи љонварак ва гом зад ба пеш, то 
ўро боз дорад. Аммо баробари пой андохтани Геракл заргўш низ 
љањида дур мешуд. Геракл даст пеш бурда доштанї шуд, заргўш 
низ тез-тез љањид. Ў бозистода ба модар нигарист:

— Бигзор равад, ўро аз табораш људо макун.
Геракл ба гиря даромад. Ва тохт. Заргўш низ тохт. Дик-дик тохт 

ва њар бори љањиданаш думи кўтоњу пойњойи дарози пас болову 
поён мешуданд. Геракл тохт ва аз паси заргўш ба беша даромад. 
Барзин низ бар асари онњо тохт ва дар паси буттайи газгулу луху 
дарахтони хингбеду ангату зарбед, ки чавгонаш ранги почайи 
зоѓчаро дошт, гумашон кард.

«Геракл! Ге-ракл!! Ге-ра-а-акл!!!»
Дар гўшаш беша пур аз садо шуд, вале писари ў намешунид. 

Баъд ў дар таъсири афсонањойи донистааш монда пиндошт, ки ин 
љонвараки њамранги замини соњил заргўш набуда, худро заргўш 
сохта, омада писарашро фирефта бурд. Чунон ки Зевс гови зебое 
гашта духтараки нозанин Аврораро ба пушт савор карда бурда 
буд. Такрор шаванд ќисматњо. Њаросид Барзин, ки аз њама кас 
монд. Дар бешайи бегона, ки ин ќадар маќдуниёну юнониёнро 
ба хунашон оѓишта буд, ў низ ѓайб хоњад зад.

«Ге-еера-а-а-кл!»
Боз посухе нест. Вале садойи суми асбон омад, ки санглохро 

убур мекард. Барзин аз тарс фарёди писархоњиро низ бас кард ва 
хомўш дар буни лухе љой гирифт. Мазмун, саворон фарёди занро 
шунида буданд, ки даруни беша мерафтанд ва ба саросари он па-
решон гаштанд, то соњиби садоро пайдо кунанд. Зеро номи Геракл 
ба гўшашон садо дода буд, яќин доштанд, ки каси хосташон дар 
ин манзили сабзи љо-љо хазондида маъво гирифта.

«Геракл!»
Садо дардоданд онњо ва Барзин шунида, донист, ки фиристо-

дањойи Искандаранд. Овоз баланд накарда Барзин баромад аз 
байни лухзор ва рў ба рўйи саворе истод. Савор ўро нашинохта 
ситоми бора пас кашид ва рў ба рўйи зан ќарор гирифт:

«Геракл куљост?» – тахминан пурсид ў.
«Аз паси заргўш бирафт, гумаш кардам... Ба он сў... Ба дун-

боли хуршед...»

Ва чанд савор дар оне гирд омаданд ва занро дида, љўё аз фар-
занд шуданд ва ба сўйи ишорайи зан рафтанд. Баъд Биталомуси 
сипањсолор амри онњоро пайдо кардани Искандарро расонд ва 
писарро низ пурсид. Барзин боз сўйи маѓрибро намуд. Гарчї ў 
ором гирифта буд ва њаргиз нияти баргаштан надошт; чунин шўву 
шоњро дидан намехост, баройи дарёфти писар басеч ба ќурбонї 
буд. Биталомус назди Барзин истод ва амр кард буну бехи њар 
буттаву дарахтро бинанд.

Барзинро њам дил меларзид, њам тан, ки ягона тухмие, ки аз 
наљодаш монда Геракл бувад, дигар њамаро дод ба фано. Инак 
олам дињад, љон дињад, аммо Геракл надињад:

«Ай Биталомуси номдор, биљўй, пайдо бикун Гераклро, ки Ис-
кандар дигар нишоне надорад. Ва дигар аз ў нишоне нарўяд...»

«Чї гуфтї, ай зан?»
«Бовар бикун маро, Искандар минбаъд забун гардад... Чун ту 

шоњзодайи асили мисрї њастї, гўямат. Касеро магў. Шоњро низ 
гуфта будам: «Чун маро хор дорї, хор шавї.»

«Шоњ туро хор надорад. Чун гирифтор буд, натавонист њур-
мати туро дорад. Агар хор дошта буд, маро нафиристода буд 
пеши ту.»

«Шоњ фиристод туро ё гетерњо хоњиш карданд?»
«На. Ба хоњиши гетерњо гурба набарояд ба офтоб. Шоњ ба худ 

омад, писар пурсид. Чун дарёфт, ки шумо аз диж бурун рафтаед, 
њамаро ба по хезонд. Пардадор бигуфт, ки ба ин сў омада.»

«Гераклро пайдо бикун, Биталомуси бонанг!»
Ва ѓалмаѓал шуд миёни беша. Баъд саворон пасопеш бо дасто-

нашон шохњойи зичу њамойили дарахтонро ба ду тараф тела дода 
меомаданд. Гераклро савори асби саманд, ки ёлаш сапеди дамида 
ва ба рост хамида буд, пеши зин гирифта меомад ва шоњзода за-
ргўши аблаќ дар баѓал дошт. Барзин њайрон буд, ки чї гуна дар 
як муддати кўтоњ заргўши Геракл дигаргун гашта. Вале асрор 
њувайдо накард ва касеро чизе нагуфт. Писарро якљоя аз пушти асб 
бо заргўшаш гирифт ва боз Геракл оби чашми модарро сутурд.

Барзини дар роњњойи тўлонї асбсаворї омўхтаро бо писа-
раш ба асбе сурх нишонданд ва сўйи шањр равонданд. Геракл аз 
моли дунё як заргўши ба мењнати њалол сайд карда дошт, вале 
касе намедонист, ки чї гуна ўро дастгир кард ва чун ранги он 
дигаргуна шуд.

Шодон буд Барзин, ки писарашро пайдо кард; дилтангу пуре-
шон буд, ки шоњ чун пазирад ононро... Вале шоњ Искандар онњоро 
пазиройї накард, бал оварданд назди гетерњо. Њама часпиданд 
модару писарро ва Барзин ѓам хўрд, ки чаро омад. Дилаш фарёд 
мекард бесадо, то Биталомусро биоваранд ва ў ба пурсњояш посух 
гирад; агар хуш наояд, бозпас ўро ба беша рањо кунад ё рухсат 
дињад худ баромада биравад.

Вале ѓайричашмдошт шоњарўс Рахшон пайдо гашт ва њама 
гетерњо ва канизакон аз хона бадар рафтанд ва арўс бонуро таъзим 
овард, ки бењтарин ва ягона мањрами шоњ Искандар дар олами рў-
шан њамин бошад. Вале шоњзода Геракл, ки хешро писари ягонайи 
Искандари Румї медонист, аз наздик омадани наварўс рамид. Ба 
модар хешро љафс кард ва дуздидаву њаросида ба ў менигарист, 
ки осебе мерасида бошад. Дили Барзин аз чунин рафтор ва эњ-
соси кўдакї раг зад ва ёдаш омад, ки ќисматњо такрор шаванд. 
Чунон ки модари Искандар Олимпиада бо палонљаш Клеопатра 
ва духтари ў Европа карда буд: модарро кушта, духтарчаро дар 
пояйи кат њаф андохта кушта буд.

Ларзид Барзин ва бархост. Геракл аз домони ў дошта сахт 
кашид. Модар каме ба худ омад ва чењрайи кушоду нуронї, ан-
доми суѓдиёнайи ўро дид, аммо дилу нияти ўро аз чењри зебояш 
хонда натавонист.

Геракл њайрон буд аз нигоњу рўёрў истодану чанд бор сар 
андохта посух нагирифтани ў ва худ аз худ заргўшро рўйи хона 
рањо кард. Заргўш рост давида зери домони дарози арўсонайи 
Рахшон љой шуд; суѓдидухтар беозор ва тарсу будани љонваракро 
медонист, биме накард ва пой њам назад, ки он аз зери домонаш 
барояд. Шоњзода пиндошт, ки мояндар пой кўфта дарозгўши 
алоро мекушта бошад, домони модар рањо карда тозон љониби 
Рахшон рафт ва пеши пойи арўс хам хўрд, то заргўшро бигирад. 
Аммо мояндар хам шуда шоњзодайи бегуноњро бардошт ва рў ба 
рўй дошта рост ба чашмонаш нигарист: «Ту аз ман нањарос, зиёне 
аз ман нахоњад расид...»

Геракл аз он ки арўсро посухе гўяд, сўйи модар нигашт ва завќ 
бурд. Барзин низ табассум кард ва гом зад сўйи онњо.

«Пиндоштам дилсофтар аз худ занеро дучор нахоњам шуд, 
вале будааст.»

«Низ дарёфтам, ки дар ин саройи дурушт зане буда, ки шод-
комийи дигареро аз шодкомийи хеш пеш гузорад.»

«Ва ин кори туст, ки моро баргардонидї?»
«Оре... Донистам, ки бону ранљида аз ман барбењуда...»
«На. Ранљурї набуд... Балки бахт хостам туро... Зеро шоњзан 

шудам, кўчї гаштам... ва...»
«Њољат набувад... Мо бояд якљо бошем ва Гераклро (ўро ба 

замин гузошта) њамроњ тарбият кунем.»
«Чї зарурате?»
«Зарурате набувад... Хостам пури Спитамон Ардашерро ња-

мроњи модараш зара тарбият кунам. Аммо онњо гоњи дар ѓор 
набард кардани юнонињо хешро ба вартайи њалокат андохта нобуд 
сохтанд.»

«Чї буд он? Нињеб ё нанг?»
«Ман надонистам... Шояд нангу ор буд.»



316

«Инак хоњї Гераклро тарбият бикунї?»
«Оре, хоњам, ки модараш тарбияйи юнонї бидињад ва моян-

дараш тарбияйи суѓдї. Ва ў бояд шўри миёни ду кишварро аз 
байн бибарад.»

«Ман њамроњи сипоњи Искандар дунёро дидам, бо бисёр занон 
дучор омадам, зиёд омўхтам, мисли ту касеро надидам, ки душман 
дар хона роњ дињад.»

«Магар мо душман њастем?»
«Оре, њама гуна палонљ душман бошанд якдигарро.»
«Мо палонљ нестем, Барзин. Мо дугона њастем ва ё чун модару 

духтар.»
Барзин сар андохт ва ба андеша рафт, ки ин њама чї маънї 

дорад, ки як духтари нав арўс гашта зани таљрибаандўхтаро андарз 
гўяд, рой занад ва чизњоеро пеш орад, ки аз аќл бурун бошад. Зеро 
нашуда, ки ду тан дар як пўст гунљад.

«Моро нашояд ранљидан... Бале?»
«Бале...»
«Ойини шоњон чунин бувад: њар кишварро, ки забту торољ ку-

нанд ва зану духтаронашро асир гиранд, шоњ ё сипањсолори пирўз 
бояд зан ва духтари мулки торољгаштаро ба занї бигирад.»

«Равшан аст, Рахшон... равшан... Ин ќонуни љанг бувад, аммо 
дил чизи дигар аст.»

«Ман низ дар ин чанд рўз зиёд чизњоро дидам. Шоњонро аз 
дур шинохтан хуб аст. Ё дар орзуйи шоњон будан хуб аст. Аммо 
бо эшон њампо шудан азоби љањаннам бувад.»

Гуфтугўйи шиносойї, озмунї ва санљишийи онњо ба сомон 
нарасида ва њанўз Геракл аз зери домони Рахшон заргўшро на-
бароварда ва аз сари дасти наварўс нафаромада, шоњ Искандар 
аз дар даромад. Занњо карахт шуданд. Геракл зуд аз сари дасти 
Рахшон фурўд омад, ки љониби падар метохта бошад, аммо ба 
падар нигоњ накарда, лаби домони заминрўби арўсро каме бардо-
шта, заргўшро аз он љо бароварданї шуд. Заргўш аз пушти пойи 
Рахшон баромад ва рў-рўйи хона лўк-лўк давид. Онњо карахттар 
шуданд ва Искандар њайрон, ки ин чї маќомест. Ў чизеро дид, ки 
чашмдор набуд. Намедонист, ки Гераклу модараш ба дарёобод 
рафта, заргўш шикор кардаанд. Аз зери домони наварўс бурун 
омадани заргўш њайратзада гардонд шоњро ва ў намедонист чї 
бигўяд. Занњо низ намеёристанд ва ё намедонистанд чї гуфтан-
ро. Заргўш боз давида зери домони Рахшон даромад ва арўс аз 
чунин рухдод шарм дошта, хам хўрда заргўшро аз паси гардан 
чанг зада бардошт ва сўйи Геракл дароз кард. Шоњзода бо завќ 
гирифт љонваракро ва бо вай андармон гашта ба падар эътибор 
намедод ё чун касони доно худро нодида мегирифт; ќасдан нигоњ 
намекард.

Искандари тафсида њоло њам њайрону парешон буд ва наме-
донист сухан аз куљо оѓозад ва аввалсуханро ба кї гўяд. Њамин 
ќадар аз маѓзи ў гузашт: «Магар инњо низ ќасди маро доранд?»

— А, шумо низ...?!
Рахшон хешро тозаарўс ва нозгунљи шоњ дониста пеш омад 

ва сар андохт.
— Чї дард дорї?
Ба гўши Барзин расид, ки шоњ сухани вопасини Рахшонро 

пурсид; як ќад парид. Вале садойи пасти Рахшон баромад:
— Ман хостам онњоро, шоњ... Агар кўтоњие гузашта, пўзиш 

аз шоњ.
— Мурод чист?
— Мо бояд якдигарро хубтар шиносем ва Гераклро њамљоя 

бузург кунем.
Шоњ хомўш, аммо дарозо ба чашми Рахшон дида дўхт, ки пурси 

зиёд дошт. Рахшон ба пурси ў чунин ният доштанро ба тарбияйи 
пури Спитамон Ардашер гуфтанї шуд, вале забон газид.

«Аљаб...» – зери лаб гуфт Искандар ва ѓуррид: «Аљаб! Аљабам 
ояд, ки кори ягон палонљ накардаро шумо кунед! Агар дар љањон 
ду ќавми ба њам душмани ашаддї бошад, яке палонљњо буванд. 
Агар муроди шумо оштист, донед, ки гетї ба оштї гардад.»

Писарро њам дўстдорї накарда баромад.
Номењрубонийи падар њам Барзинро сахт расиду њам Рахшонро. 

Вале Гераклро баъд алам кард, ки ў ноз карда бо заргўш андар-
мон гашт, падар напурсид, навозише накард. Ў заргўшро сахт ба 
банди дил пахш карда ду дида ба рўйи модар хомўш бозистод. 
Рахшон алами кўдакийи ўро дарёфта пеш омад ва ўро бо заргўш 
якљоя ба оѓўш гирифт ва сар силаву навозиш кард.

«Падарат сари ѓазаб, Геракл, хуб, ки аз ин зиёд чизе нагуфту 
коре накард, ман зиёдтар чашмдор будам. Ту донї, ки Клитро 
дашна зада кушт...»

«Клитро? Клити бовафоро? Њамонро, ки дар њама љангњо си-
пару љавшани Искандар буд?»

Пурсид Барзин, ки гоњи базм дуриро авло дониста писар ба 
канори Фушун бурда буд ва аз оќибати њангомайи базм ноогоњ 
монд. Њолиё њайратзада пурсид ќатор ва натавонист давом дињад 
пурсашро. Аз њолу мадор рафт. Њар умеде, аз ин љањону касон 
дошт, барбод рафт. Аввал чашмони пурсон ба наварўс дўхт: «Чї 
гўён моро баргардонидї?» Сонї ба писар нигарист: «Моро низ 
зинда нахоњад гузошт.» Чун писар нашунид садое ва ба маънийи 
нигоњи модар сарфањм нарафт, боз чашми суол ба Рахшон дўхт. 
«Оќибат њама Клит хоњем шуд?»

Рахшон сари Геракл дастмол карда худ аз худ ба сухан оѓо-
зид:

«Шоњ сари шўрида дорад, бо ў бањс ё тую ман кардан нашояд. 
Чун ба худ ояд, даргузарад њама парешонињо ва њайраташ.»

«Ту будї, дидї, ки чї шуд?»
«Љурми Клит низ буд, ки бо ў њамзабон гашт ва шоњро таъ-

наборон кард...»
«Дигар пеши ин рўдбори хунро баста нашавад...»
«Чї гуна рўдбори хун?»
«Кори одат шуд куштану хун рехтан Искандарро. Чашмаш 

хун гирифта; хунро хун шўяд. Агар хун нарезад, равонаш коста 
гардад... Нашнавад суханони моро... Хуни мо низ бирезад...»

«Заргўшакро низ, оча?»
Онњо ба чашмони њамдигар нигарон монданд ва писарро чизе 

гуфта натавонистанд. Писар хеле нигарон истод сўйи онњо, то 
посухе бишнавад, аммо онњо дар њаќќи Искандар њарфи нољо 
гуфтанї набуданд.

«А! Заргўшаки маро низ ку...?»
«На, баччаљон... Ин нахустшикори туст, падарат надонад. Чаро 

ўро нагуфтї, ки ин љонваракро шикор кардї.»
«На, имкон надолад гуфтан. Ў ѓазаб кунад, ки чало бе лухсати 

ман ба шикол лафтї.»
«Бањона кунад ва моро љазо дињад?»
«Оле. Хуб аст, агал надонад.»
«Ва хуб аст агар донад, ки ту шикорчї шудайї.» – Фармуд 

Рахшон.
Хеле хомуш монд Геракл ва арза дошт:
«На. Ман назди ў нахоњам лафт.»

* * *
Базмњойи паёпай ва кушторњойи мусалсал Коллисфени таъ-

рихнигори ботаљриба ва аз сафару набардњо бањрамандро дилгир 
кард. Пайваста шароб хўрдану базму айш рондану шўридану 
куштану сўхтану рабуданњойи якранг ба дилаш зад; дар сафњањойи 
баъдин љой додани шўру шарро раво надид. Марги Пармониёни 
сипањсолору писаронаш, фољиањойи ёрону њамрикобон, бавижа 
куштори нобањангоми Клити вафодор ваќоеънависро бурун аз 
худ овард, аммо шўри пешонийи сипањбад Клит дарс шуд, ки 
нигоранда сахт аз худ наравад ва бо шоњ тую ман накунад. Зеро 
шамшери тез ва дашнайи хунолуди ў њар гуна гарданро бурад 
ва сарсинањойи рўйинро сўрох кунад. Њама андеша, гуфтор, сар-
гўшї, миш-мишњо, норизойињо, таънаву нафрин хонданњо; ёди 
ватан карданњо, пазмони дидори табору пайванд шуданњо андар 
дилу дида ва мадди назару сари забони ин мирзо буд, аммо чизе-
ро намедид, намешунид, намедонист. Таљрибайи рўзгор чунин 
омўхташ. Вале њамайи ин чун њалоњили андак зара-зарра кора ба 

љисму љонаш дошт. Ў сабурї ва шикебойї пеша карда буд, то чї 
пеш ояд. Нигоштањояш як рў, нонабиштањояш як сў ташвишаш 
медоданд: њамвора аз ќисмати Искандар, аз таќдири Юнону та-
маддуни эллонињо андеша дошт ва ангушти њайрат мегазид, ки 
чаро лашкаркаши монанд ба падар тахти шоњаншоњийи Порсро 
аз маснади Юнону мулки падарї боло мегузорад. «Мољаройи 
шоњи маќдуниву Клити вафодор фардо достон хоњад шуд. Агар 
ман наситоям, дигаре хоњад сутуд. Сабуксорињойи шоњи сархуш 
нафрини пасовандонро афзояд. Худоёни юнонї аз ёди шоњ раф-
танд; ба як вањйи коњинони маъбади Миср падари хунї бифурўхт. 
Кї замонат дињад, ки дар оянда чињо кунад?»

Таърихнигорињойи Коллисфен дилу бедилон шуд. Юнониёнро 
дилаш месўхт, ки боумед омаданду ноумед шуданд; касдор буданду 
бекас шуданд. Онњо шоњзодаро Искандари оламгир карданд, вале 
назди ў беэътибор гаштанд. Љигараш сўрох гашта буд аз њамди-
гарро куштанњойи бардањойи юнонийи лашкари Искандару сипоњи 
Доро. Ба вижа гоњи дар Ориё асирони юнонийи Хишоёршоњ аз 
Отин оварда, ки шоњ Искандарро бо гулу шукуфањо ва шохањойи 
сабз пазиро шуданду садо доданд, ки наљотбахши мо омад ва 
шоњи маќдунї ба љойи дилдориву наљот ононро ќатли ом фармуд, 
таърихнависро осудаву ором гузошта натавонад. Коллисфен дар 
гўшайи дафтари хотирот «вањшоният» набишт ва зерашро хат 
кашид, то фаромўш накунад он рўзро. Дилаш гиристу гирист, 
вале аз љабру ситами Искандар сиришк рехта натавонист, магар 
гоњи хоб.

Ба танг омада буд таърихнигори юнонї. Дарку эњсос мекард, 
ки косайи сабр лабрез гашта, оё худдорї карда тавонад ё на? Зеро 
ду роњ пеш омада: яке роњи шоњ Искандар, дигаре роњи фарњанги 
юнонї. Дар аљаб аст, то бо кадом роњ биравад?

Файласуфи шаккок Анаксархи шогирди Демокрит, ки Кол-
лисфенро дандон дошт ва њамеша зидди ў рафтор мекард, аз куљо 
дарак ёфта, ки аз дили таърихнигор чунин андешањо гузарад, 
хешро њамдарду њамаќидайи шогирди Арасту Искандар дониста, 
ба оташи дили таърихнигор равѓан мезад:

«Аз он ки Дионису Геракли юнониро худо хонем, бењ бувад, 
ки Искандарро худо донем! Хуб нест магар, ки худойи мо маќ-
дунї бошад?»

Маќдуниён каф кўфтанд, дигар њама хомўш буданд. Коллисфен 
дар гирифт:

«Ман ин файласуфмаоби шаккокро, албатта, љонибдорї меку-
нам. Бешубња шоњ Искандар сазовори эњтиром бувад, ки инсонро 
хос аст. Вале мо бояд фаромўш накунем, ки эллонињо расму ойи-
ни хешро доранд: онњо худоро худо шиносанд, касро кас. Ин ду 
чизро ба њам омехтан носавоб бувад! Худоён љурми бандагони 
носипосро набахшанд.!»

Чунин гуфтори Коллисфени доно эллониёнро шод гардонд, 
вале Искандарро ба хашму ѓазаб овард:

«Фаромўш кунед чунин лофу газофро!»
Баъзењо аз хитоби Искандар рўњ гирифта бо њай-њай ва сарљун-

бонињо Коллисфенро айбу эрод карданд ва шоњро шерак гардо-
ниданд, ки ѓазаб бар сари таърихнависи носипос бирезад. Аммо 
Искандар аз роњу рою усули кори хеш нагашт. Ў љоми зарин ба-
ланд кард ва шароб нўшид. Дигарон нигарон буданд, ки навбати 
кист? Кї бояд аз љоми зарини шоњона шароби навбатї хўрад ва 
шоњ Искандари Маќдуниро саљда орад, бархоста бо шоњ лаб ба 
лаб бўса занад, то шоњи љањон донад, ки шаробхор гаравидайи 
ўст. Искандар љоми зарин пур кард ва банавбат гардонд. Аввал 
аз наздикон ва дилобхўрон. Онњо љом ба сар мекашиданд, пеши 
пойи шоњ сар меандохтанд ва бархоста шоњро бўса мезаданд.

Навбат ба Коллисфени хирадманд расид. Ў назди шоњ рафт. Аз 
дасти шоњ љоми зарин гирифту шаробаш бихўрд. Вале зону назад, 
сар пеши пойи ў наандохт. Љом ба хидматгузоре баргардонду 
наздик шуд ба шоњ, то бўса занад... Аз канор садоњо омад:

«Шоњ! Бўса мазан бо он носипос!»
Шоњ, мехост ё намехост, бўса накард бо таърихнигори аз шурби 

шароб андаке маѓрургашта. Балки кафи даст пеш дошт ба рўйи 
ў, то наздик нагардад. Коллисфен низ паст наомад:

«Боке набувад: ман агар гум кардам, танњо як бўса гум кар-
дам!»

Шоњ Искандар сухани ў нашунида ангошт. Љоми зарини дув-
вум, ки дар дасти ў буд, баланд медошт хомўшу било њаракат ва 
нољунбон. Дар асл хаёлаш ба дуродур рафта буд: «Чї касест, ки 
Арасту бо ў њамроњ кард?» Чун абру барќу барфу борон хира-хира 
њама шудаву буда аз назараш гузаштанд ва надонист андар миёни 
онњо рўшнойие буд ё на.

Коллисфен медонист подоши ин њаќиќат ё густохиро. Аммо 
тир аз камон љаст ва шоњ ба њар ранге пазирад, рой ўрост. Таъ-
рихнигор ба чашми Искандар нанигарист, балки дида ба љоми 
баланди дасти ў ва сукуту андаке сар андохта, ба кирдори муљас-
сама истодани ў дўхт. Медонист њамайи ин чї маънї дорад. Шоњ 
андеша дошт. Чунон ки бо Клиту дигарон карда буд, нашўрид 
ва ѓазаби зардинагийи хешро ба кор набурд. Фањмиданд њама 
маќсади истоди шоњро ва як-як бурун рафтанд. Аммо Коллисфен 
бурун нарафт. Рў ба рў монданд.

Субњ дамид; субњи деринтизор. Шоњ буду таърихнигор. Њам-
чунон шоњ њайкал гашта ва кас намедонист аз дилаш чї гузарад. 
Коллисфен аз зењну андеша мегузаронд, ки умр боќї бошад, чунин 
шакл гирифтани шоњ Искандарро дар љое хоњад кашид. Пурсу 
пос, лофу газофашон тамом шуда буд; яке амалро диранг дошт, 
дигаре подош нигарон.

Шогирдони Коллисфен, ки дар мактаби њарбийи аз замони 
Файлаќус боќимонда дарсу таълим медод, ворид гаштанд ба толор. 
Њама устодро шинос буданд. Онњо дар хидмати шоњ шуданд, на 
дар хидмати устод. Зеро эшон дар њама љо нигањбону љондори 
шоњ буданд; њамроњаш ба сайру саёњату шикор мерафтанд, хид-
маташро ба љо меоварданд.

Рўзе дар шикоргоњ гурозе пайдо гашт ва ба шитоб љониби 
шоњ омад. Гермолайи Балканї аз њайату рафтори гуроз ба нињеб 
афтода ва љони шоњро дар хатар дида, тир зад чорпоро. Чунин 
пешхезї ва пешдастийи љавони худрой хуш наомад Искандарро 
ва хашм гирифт ба љавон: «Магар надонї, ки гурозро ребу фиреб 
дињанд? Ў рост ояд, ту чап рав ва гардани гуроз гоњи тохт каљ 
нашавад ва рост гузаро шавад ва ба кас осебе нарасад. Ман туро 
њамроњ гирифтам ба шикор, а?»

Гермолай њайрон бимонд ва чизе нагуфт шоњро; гунањгоро-
на сар андохт. Ва Искандар хашм зери дандон гирифт. Љавонро 
шиканља накард. Вале асбашро оташ зад. Тамошойи дигар буд 
чунин усули љазо ва њамватанонро огоњ карданї буд, ки андар 
ин мулк гунањгоронро ва њама гуна љурму гуноњро дар оташи 
зардуштї хоњад сўхт. Баробари оташ задани асб сайња кашида 
сўйи осмон чароѓпоя шуд ва суми сахти хеш ба замин зада, рў ба 
сањро нињод ва хирмани оташи фурўзони нафт љонварро тезтак 
мекард. Гермолай гоњи сайња кашида чароѓпоя шудани бора як 
назар љонварро диду бо кафи дастон чашмро пўшид ва наёрист 
дигарбора аз паси оташи фурўзон нигарад. Баъд ба ў оварданд, 
ки асби пеши чашмашро оташ пўшида худро ба беша зада бисёр 
љойњоро сўхтааст.

Гарчї рафтори шоњи маќдунї намойишкорона буд, маќду-
ниёнро хуш наомад. Хашмашонро афзуд ва норозигиашонро зиёд 
гардонд. Чунин њукми худсарона ва тамасхуронайи шоњ хуни 
Гермолайро ба љўш овард. Аммо асрор њувайдо накард. Шарм 
дошт аз ёрону атрофиён, ки шоњ кайфар бидодаш; бо сад азоб 
ѓазабу хурўшу оташи дарунро фурў нишонд. Љавони ба таълими 
њаќиќату росткорийи коллисфенї хў гирифта њайрон буд, то чї 
кор кунад. Зиёд андешид, бисёр фикр кард, натавонист чизе бигўяд 
шоњро. Кина гирифт. Чун ёрони наздикаш гирду фаро меомаданд, 
ройсозї мекард. Њолу рўзе ки ў дошт, дўсти зиёд пайдо накард. 
Панљ тан шуданд. Панља мушт гашт бар ќасди шоњ.

Онњо бонавбат хаймаву саропардаву кўшки шоњиро посбонї 
мекарданд. Рой заданд, тасмим гирифтанд, ки Искандаро гоњи 
сияњмастї андар нозболини шоњї сар гиранд, зеро њама безор 
гашта аз шоњ; њатто маќдуниён. Сарбозњо, сипањбадон, корвониён, 
зану фарзанди ў. Ва агар чунин кор ба вуќўъ пайвандад, њама 
шодмон гарданд; аз зулми «шоњи Порс» озод шаванд. Ситоми 
бораву њаюни хеш сўйи Юнону Маќдуниё тобанд.

Шаби посдорийи Гермолай ва ёронаш буд. Чун паймон баста 
буданд, навбатдориро ѓанимат дониста, нигарони омадани шоњ 
шуданд. Зеро њар гоњ, ки шоњ аз базму тараб баргардад, бењушу 
беёд ба шабистон медарояд ва танњо хоб мекунад. Рахшони на-
варўс андар шабистони дигар, вале сўйиќасдчиён огоњ нестанд, 
ки Барзину Геракл дар куљоянд.

Ва он шаб аз шоњ дараке нашуд. Сапеда дамид. Искандар на-
омад. Дар пўстини Гермолай кайк даромад, ки касе љосусї карда 
пайк ба шоњ бурда ва ў аз нияти онон огоњ гашта ба њарам на-
даромад. «Агар маро кушта, авлотар буд аз он ки љонварро. Чї 
гуноње дошт?» Он гоњ оби чашми Гермолайро касе надида буд. 
Њоло зери пардайи бунафшранги сўйи ховар сиришкаш сари си-
наашро тар кард ва гулўяшро буѓз панља зад.

Садойи пойи касон ўро ба худ овард ва оби дида бо мушт 
сутурд. Дилаш ба тапиш даромад, ки аз баройи ў омаданд, зеро 
новаќт меоянд. Посбонони мусаллањ буданд. Дили Гермолай та-
пид ва ёронаш гардан миёни шонањо кашиданд. Вале чун њаррўза 
сарпос посбонони навбатиро оварду гурўњи Гермолайро рухсат 
дод. Гермолай ёронашро таъкид кард, то дањон сахт доранд, ки 
њаёташон дар сари мўй кашол аст.

Аммо сирре, ки ду тан донад, саввумї низ огоњ гардад. Дуздиву 
ѓаррї паси саргини хар. Асрор њувайдо шуд: яке аз ёрон сархуш 
гашта, ба касе лаќќидааст, он кас мужда ба Биталомус бурдааст 
ва Биталомус ба шоњ.

Шоњ фармуд Гермолайро ба маљлиси низомиён кашиданд.
— Сўйиќасд кардї, Гермолай?
— Сўйиќасд кардам!
— Чаро?
— Ба марги Файлотусу падараш Пармониён ва Клити бегуноњ 

ва шабњойи бехобиву базмњойи бемаънї.
— Ройзану рањнамоят кист?
— Он хуки Гуроз! – киноя зад Гермолай.
Хандиданд маънийи сухани ўро сарфањм нарафта. Гермолай 

низ сахт хандид. Ёронаш меларзиданд.
Искандар хашму ѓазаби хешро фурў нишонда натавонист:
«Оташ занед!»
Шоњи маќдунї бовар надошт, ки чунин берўву риё бо ў сухан 

гуфтани Гермолайи љавон ройи худи ў бошад: «зери коса нимкосае 
бояд бошад.» Дар љавонї худи шоњ низ якравию нољокорињойи 
зиёде карда, аммо на чунин, ки Гермолай кард. Бовар надошт, ки 
Гермолай, ёронаш ва мураббийи пурдон ќасди љони ўро доштанд. 
Гоњи дод љавонони бегуноњ андар додхона пурси додгустарро по-
сух доданд, ки касе ба ин кор ёр нест, шоњ бовар накард. Бавижа 
баъди он ки Коллисфен аз зону задани пеши пойи ў рўй тофт, шоњ 
бовар надошт, ки устоди љавонони мактаби њарбї – Коллисфен 

ба ин суйиќасд њамроњ набошад. Ѓазаб кард ва хашмаш афзуд, 
то бањонае пайдо гардад ва адаби таърихнигорро дињад. Таассуф 
мехўрд, ки дар базми оншаба ўро аз пайи Клит нафиристод.

Боз базм орост Искандар ва фармуд Коллисфени хушгуфтор 
суханронї кунад. Таърихнигор, ки солњойи дароз сари дил пур 
карда буд, айни муддао донист чунин базмро, то дил холї кунад. 
Зеро ѓарази новаќт базм оростани шоњро дониста, худро омода 
сохта буд њам ба набард ва њам ба љанги дањанакї. Аз мушоњи-
дайи нобакорињо, нобасомонињо ва аз худройиву худкомийи шоњи 
љањонгир ба танг омада буд ва мехост дили пур ва ѓами сарсинайи 
дамидаро холї бикунад; ё бо гуфтор ва ё бо теѓ. Синайи моломоли 
дард илољи дигаргуна холї шудан надошт; ё гўяд… ё теѓ зада, 
сўрох карда, боди гардони дилу синаву маѓзи ўро бароранд:

— Шоњо, он чї аён бувад, чї њољати баён бувад. Ман аз рўй-
додњойи пешину пасин дарёфтам, ки юнониёнро роњи бозгашт 
нест. Лекин шоњ набояд њама гумонбарњоро якранг кайфар бахшад. 
Шоњи љањонгир бояд бидонад ва фаромўш накунад, ки баройи 
шўњрат ва овозайи Искандар хомайи Коллисфен зиёдтар хидмат 
карда аз шамшери маќдунї!

Искандар чунин гуфторро умедвор буд, то ўро ангезад ва бар 
равѓани оташу ѓазабаш равѓан резад. Вале ў нашўрид, наёшуфт, 
балки найранг ва доми тазвир ба кор бурд:

— Ай устоди суханвари базморо! Имрўз хештанро ситойиш 
макун, балки бартариву пирўзињойи маќдуниёнро бигў, то онњо 
донанд, ки кистанд, чї арзише доранд, то огоњу омода бошанд, ки 
боз чї корномањое бисозанд. Онњо бояд аз забони ту бифањманд, 
ки эътиборе доранд назди шоњу таъриху таърихнигор!

Коллисфени суханвар сар андохт, ки ба дом омад, вале усто-
даш Арастуро ёд овард ва он сї тан љавонмардони суѓдиро, ки 
«Сар медињему ватан ба душман намедињем!» мехонданд гоњи 
зери дор рафтан.

Каф кўфтанд маќдуниён, офарин хонданд ва гулафшон карданд 
Коллисфенро. Искандар дарёфт, ки ният ба муроди ў нахўрд, 
найранги дигар пеш овард:

— Чизи сазовор ва арзандаро ситойиш кардан сањл бувад. 
Инак, агар хоњї, устоди сухан будани хешро собит гардонї, чун 
айбљў ва хурдагир њарф бизан, то маќдуниён чашм аз норасойї 
ва нотавонийи хеш напўшанд ва ба ислоњаш бикўшанд!

Таърихнигор дарёфт муроди шоњро. «Ё тир бикафад ё кунда» 
гуфт. Медонист, ки бародарони эллонї аз дасти худкомони маќ-
дунї ба танг омада буданд. Нисбати онњо нафрат доштанд ва дар 
дил кина мепарвариданд. Гуфтору рафтори шоњ худи ўро дилгир 
карда буд. Аз ин рў мањорати суханвариашро ба кор бурда, ба 
сари маќдуниён бирехт иддаояшро:



324

Чї љойи баду нек гуфтан аст? Магар Файлаќуси дуввум – па-
дари шоњ Искандар набуд, ки баъди тохти порсњо дубора хоки 
Отинро бехт? Танњо низоу нотифоќийи юнониён Порсро шўњратёр 
гардонд. – андаке хомуш монд Коллисфен, то чї ояд аз шоњу 
атрофиёнаш. Хомўш буданд њама. Таърихнигор афзуд:

— Шоњо! Магар маќдуниён наянд, ки ин ќадар бедодї кунанд? 
Шоњзода Искандари Сонї ягона касест, ки дар лашкаркашї ба 
падар рафта. Искандар ягона писарест, ки наќшайи падарро амалї 
гардонида, орзушиканї кард; ба Порс лашкар кашид, вале аз 
њадду марзи Порс бурун рафт. Љањонпўю љањонљўй шуд. Баройи 
маќдуниён фарќ надорад, ки шабро дар куљо рўз мекунанд ва 
ќабрашон дар куљо баланд мегардад...

Ѓалмаѓал шуд миёни маќдуниён, ки масхара гаштанд. Коллис-
фени юнонї бењурматї кунад нисбати эшон.

«Њунари суханварї эътибор набувад! Эътибор он бошад, ки 
Коллисфени таърихнигор он чї дар дил дошт ба забон овард..!» 
– зањрханда дошт шоњ Искандар ва њамаро огоњ кард, то бидо-
нанд, ки ў кист?

Коллисфени юнонї пурра дарёфт, ки аз содадиливу ростї ба 
доми бало зад. Акнун чу магас аз танайи анкабуд болу пар љустан 
ва пойи гурез рањо кардан имкон надорад. Ба њар таќдир њоло 
бояд аз чунин базми бадбў, ки аз базми шоњона дида бештар 
базми бепадарон ва бепарасторонро монад, бадар равад. Побаста 
барин. Ў натавонист бинї пўшад, то бўйи туршу ѓализи шароб 
камтар ба димоѓаш расад; натавонист ба гўш пунба занад, то 
нешханду мазоќи эшон нашнавад; чашм пўшида натвонист, то 
симойи шўридаву вањшиёнайи ононро набинад... Хеле худдорї 
кард, то лањзањойи зишту нофор гузаранд ва хандайи зањрогини 
маќдуниён афзун нагардад. Ба гирду пеш нигарист ва мирзойи 
хеш Стребро пеш хонд ва фармуд тарку бадрўд гўянд ин базми 
дилгиру сархўрро:

— Стреб, ту кунун таљриба андўхтї ва мушоњиди њама кир-
дорњову ќисматњо њастї! Магар дарёфтї, ки маро чї пеш ояд?

— Нахоњам донистан, устод...
— На! Ќисмат ба дасти мо набувад... Мо намонем дар ин хок, 

Искандарњо низ нахоњанд монд. Вале он чї дидему нигоштему 
раќам кардем, бояд бимонад. Пасовандон бояд њаќиќати њолро 
бидонанд... Ин ба ту вобаста аст!

— Њамаро дар сар дорам, устод!
— Пармониёни сипањсолор низ њамаро дар сар дошт. Чун 

сараш гирифтанд, њамаро бо сари хеш бурд. Хубийи набишта он 
аст, ки сарњо љой мешавад, якеро буранду баранд, њазорњойи дигар 
бимонад. Бояд њамаро нигорї ва ба шогирдони Арастуйи бузург 
назари нек дошта бошї. Дили бузурги онњоро пай бурда тавонї, 
нияти неки ононро ситойиш кунї. Аввалин касе, ки пешнињоди 

Искандарро ба љанги Порс рад кард, Арасту буд. Ў фиристод 
маро ба љойи хеш; гумон дошт Искандар шоњи одилу рисолавї 
мешавад; љањонгардї мекунад баройи љањонкушойї; баройи донис-
тану дарёфтани олам. Баройи бењрўзийи кас ба пешвози Хуршед 
меравад; баройи бемаргийи одам Оби Њаёт мељўяд. Дареѓ! Њама 
андеша доштанд, ки аз нури Хуршед ва оташи зардуштї покї 
меомўзад, зеро покизатар аз оташу хуршед чизе нест... Маро амон 
набувад, ту бояд дар амон бошї...

— Бе устод маро чї кор ояд амонї?
— Кор зиёд аст, Стреб. Њаќиќатро бояд нависї. Лекин ман 

нияту армони дигар доштам: ба замми таърихнигорї, воќеа, рух-
доду бедод навиштан, дар сар наќшайи навиштани фољиъањоро 
доштам. Зеро Юнон бо фољиъањойи асотирийи хеш номдор аст. 
Ба назари ман њанўз Геракл дар ќуллайи кўњи Олимп месўзад ва 
нури он марзи Юнонро мунаввар месозад. Вале шоњ Искандари 
маќдунї ин оташро намебинад. На танњо оташ, балки худоёни 
юнониро фаромўш кард; оташи зардуштро пазируфту худоёни 
бегона – Аммону Диоскурро. Дар фаромарзи Юнон фољиъањо сохт; 
оламро фољиъабор кард. Касе нахоњад бахшид чунин писарро. 
Њатто худоёни сохтаву ќалбакиаш.

Базмгоњ паси сар шуд. Устоду шогирд гирифтори сўњбат аз кох 
бурун рафтанд, касе пеши роњи онњоро надошт. Вале Коллисфен 
зиёд мехост, ки аз шогирд људо гашта аз пайи кори хеш шавад. 
Зеро ба сараш васвасйи шайтонї буд ва ў умеди зиндагї надошт, 
хешро ба худкушї омода месохт. Хоњ-нохоњ чунин кор шавад, 
агар худаш накунад, ин кор бо њукм шавад. Аз ин рў зудтар ба 
ќароргоњ расида чанд чизи нотамомро анљом дода сабаби худку-
шиашро низ набишта, пасон фољиъа сохтанї буд.

— Стреб, ту бирав ба базмгоњ, њама рўйдодњоро бубин, би-
шунав... ба кор ояд.

— Базм анљом пазируфт, устод, – муроди Коллисфенро пай 
бурда, фармуд Стреб.

— На, Стреб... Базми искандарї бо чунин зудї анљом нагирад. 
Онњо мардумро бо базму шароб машѓул доранд ва таќдири моро 
ройсозї кунанд.

Вале Коллисфен ба мурод нарасид. Ба манзил нарасида, сўњба-
ташон анљом напазируфта ва аз шогирд људо нагашта, боздоштан-
даш фиристодагони шоњ ва завлона ба дастонаш зада бибурданд 
назди Искандар.

Шоњ хеле таваќќуф карду дандон сойид ва хашмашро фурў 
нишонданї шуда, гом зад назди ў ва боз найранг кард:

— Шогирдонат иќрор карданд, ки сарвари сўйиќасдчиён ту 
њастї. Рост аст?!

— Агар шогирдони ман таълими арастуйї нагирифта бошанд, 
имону дину ойинашонро фурўхта бошанд, чунин гўянд. Вагарна 
ба гулўйи онњо шамшери тез гузорї њам, дурўѓ нагўянд.

— Пас мо дурўѓ гўем?
— Ман надонам... Биоваред шогирдонро бо ман чашм ба чашм 

шаванд ва агар љуръат доранд, дурўѓ бигўянд.
— Шогирдон нестанд!
Коллисфен сар андохт аз андўњ, ки ба даст завлона задан даст 

аз зиндагї шустан бувад. Бо вуљуди он хост росто бимирад.
Шоњ ба дўсташ Антипатр рў оварда гўшона гуфт асирро:
— Маќдуниён шогирдонро сангсор карданд. Адаби ин софист-

ро1 худам медињам ва адаби онњоеро низ, ки ин найрангбозро 
фиристоданд ва дар набудани ман дарвозањойи Юнонро ба рўйи 
душманон кушоданд.

Коллисфен дарёфт, ки шоњ Арастуро дар назар дорад. Дилаш 
гирифт. Вале њайњот, ба устод нома карда натавонад. Ў назар 
афканд ба атроф, то Стребро бинад, пайдо набуд шогирд…

* * *
Рахшони њайрон зиндагийи шоњонаро дигаргуна тасаввур 

мекард. Чунон ки аз афсонањойи шоњони каёнї ва шоњаншоњї 
шунида буд, шоњ бояд шоњ бошад ва шањбону маликайи хубон. 
Шоњ бояд марз, коху диж ва тахту бахти хешро дошта бошад. Ў 
бо орзуву армони зиёд шоњеро љуфти хеш пазируфт, ки оворагарду 
кўчї бувад. Тахте ва рахте надорад баройи хеш ва баройи малика. 
Бо вуљуди забардастї ва овозайи зиёд пеши сипоњ ва онњое ки 
андак хирад доранд, бўќаламун ва найрангбоз ва беандеша тобад. 
Баройи Рахшона низ шоње натофт, ки мехост. Бадпаймон баромад. 
Ањд карда буданд, ки дигар хун нарезад, инак месўзад. Искандар 
дер истод андар Мароќанд. Инак рахти сафар бастанист, Рахшон 
майли мусофират надорад. Шоњи дилпур нест, метавонад дар њар 
ќадам ўро хор дорад. Њамин ниятро духтар гуфт ба падар. Вале 
падари љоњхоњ ба маънийи сухани духтар сарфањм нарафта, дўѓу 
даранг кард, ки чунин ният доштанашро шоњ нафањмад.

Искандар бињишти рўйи заминро бадрўд гуфт. Сипоњи ў тезтаку 
шамшерафшону мањмеззан набуд, балки паруболрехта мерафт. 
Гўши асбон афтида ва сари пиёдагардон хамида, базўр гом ме-
заданд. Онњо на пирўзу забардаст метофтанд, балки маѓлубро 
мемонданд. Шояд аз он бошад, ки ба њавойи ќадами таърихнигори 
асир гом мезаданд. Хеле ногувор тобад Рахшонро, ки Коллисфен 
андар завлона, баста ба дунболи корвон чу саг, афтодаву абгор ба 

1. Софист – муаллими пулакийи фалсафа дар Юнони ќадим; найрангњойи за-
бонийи гумроњкунанда.

кирдори девонайи занљирбанд гом мебардорад ба пойи сутурон. 
Соќа тамошо кунад азоби таърихнигорро ва њар гоњ, ки по ба 
по зада афтид, асби фитроки банди дасти асир ба зини ў баста 
вазза кашад рўйи роњ, бинанд њама. Рахшон пардайи гардунаро 
бардошта њоли ў бинад ва аз дил гузаронад, ки шоњ ба чунин њол 
кушад, то хун рехтанаш маълум нагардад.

Корвон мегардад ба пойи сутурон. Пирону зодагони љангу ге-
терњо ва зану фарзанди шоњ, ѓаниматњову рабудањо дар ин корвон 
аст ва соќа ояд аз пайи он. Коллисфен гоњ-гоњ ба худ омада бинад, 
ки роњи сипардаро бозгашт тай кунанд. Хонањойи сиёњи канорайи 
роњ ва њавзањо сўхторњойи вањшиёна ва ќатли оми Искандарро 
пеши назараш оварад ва ў низ сўзад; араќ пахш кунад, аз њангу 
нерў равад ва боз афтад рўйи роњ. Вазза кашад њаюн. Ањли соќа 
боз бардошта ба по рост кунанд ўро, об зананд ба рўяш. Вале ў 
чизе нагўяд, сафња-сафња таърих гузарад пеши рўяш. Дудњойи сўхта 
фазойи осмонро пўшад; оќибати љангњойи Искандар.

Малика андар гардунайи шоњї, Барзину писараш андар гарду-
найи гетерњо. Рахшон њар гоњ Гераклро ба гардунайи хеш хонад, 
вале бим аз ѓазаби шоњ ў наравад назди малика. Аљаб аст, ки дар 
чунин синну сол писар падарро номењрубон дарёбад. Њама як сў 
бувад, андар завлона рафтани Коллисфени таърихнигор як сў. 
Рахшон ин чизро њазм карда натавонад. Кўшиш дорад, ки њоли 
чунин марди фарзонаро набинад. Ба пеш нигарад, чашм пўшад ва 
пардайи ѓурфайи гардунаро накушояд. Аммо чашми дилаш бинад 
ўро, дарк кунад њолу ањволашро. Аз даму нафаси сўзони малика 
гардуна пур аз нафрат гашта.

Муддати мадид завлонакаш афтону хезон, гушнаву ташна чу 
саге баста ба дунболи корвон аст рўзаш сиёњтар аз шаби тор. Ра-
сидаву парешон мўю ришаш, кафидаву сўхта пойњояш ва харошу 
ворафта пўсти зонуву оринљњояш. Костахирад ва равонгусастаро 
монад, ки суду зиёни хеш надонад. Ва аќлу хирадаш нарасад ба 
рањидан аз чунин банд.

«Ман ўро ба чунин њол назди устодаш Арасту бубарам!»
Аз хитобањойи навбатийи шоњ буд, ки ба таваккул гуфт ба 

касе рў наоварда ва касе аз ў напурсида. Андеша накард, ки дуру 
дарозост роњ. То ба д-он манзил расидан як умри одамї лозим 
шавад. Зеро аз он сў ба њавас ва умеди зиёд омада буданд, аз ин 
сў оњиставу бо дирангу таъхир раванд. Дар он љо хазинайи холийи 
маќдунист бо њамон њаштсад толони воми искандарї.

Ба Бохтар расиданд... Њафт моњ гузашт. Дар ин муддат рух-
доде нашуда, ки сазовори нигоштан бошад. Искандар дар ѓами 
он буд, ки осорхона, дижи ќадима ва хазинайи зеризаминийи 
Бохтарро пайдо кунад. Дергоњ манзил гузидани шоњи маќдунї аз 
ин рў буд. Вале ин чизњоро пайдо накард. Њарчанд гумоштагон 



328

ва афсару сарбозон дар њама љо њозиру нозир буданд, чизе ба 
даст наоварданд.

Дар ин миён ба Коллисфен оварданд, ки шоњ дар Иттифоќи 
Коринф дар њузури донишмандон ва файласуфи бузургу дилогоњ 
Арасту таърихнигор Коллисфенро ба додхона кашида, худ дод-
густар шуда, шоњидонро пурсида, њукми одилона хоњад баровард, 
то Арастуйи бузург аз ў наранљад...

Рост буд ё дурўѓ Искандар майли ватан накард. Дар ин миён 
обњойи зиёде љорї шуданд, рўзи таърихнигор бењ нагашт. Искандар 
хоњиши Рахшонро низ ба инобат нагирифт:

— Олам хандад, Искандар... Њама ханданд, ки шоњи маќдунї 
таърихнигори хешро ба чї рўз расонидааст.

— Модари ман Олимпиадайи номдор њељ гоњ ба корњойи дав-
латийи падарам шарик нашуда буд, – фармуд Искандар ва чунин 
посух баройи Рахшон гарон омад.

Рахшон лаб фурў баст ва дилсард гашт аз шоњ. Аммо дилаш 
ба Коллисфен месўхт, ки марди фарњангиро ба чунин њол овардан 
аз рўйи адлу инсоф набувад.

Коллисфен дар пўсти бўзинайи дарозмўе гашта буд, ки дар 
офтобрўяе шабуши бехи мўй тоза мекарда бошад. Нохунњо расида, 
чашмони ба ќаъри хонааш фурў рафта аз миёни мўйњойи парешон 
камнур метофтанд. лабњо карахш баста ва дандонњо зарду зангор 
баста низ љо-љо фурў рехта буданд ва ќомати сарваш камон гашта. 
Ин марди хирадманду ќайсару њаќгўй гумон њам накарда буд, ки 
љањоншоњ то ин андоза хандахариш мекунадаш. Њукми кушро 
чашмдор буд, чунин азобу мазњакаро на.

«Худоё! Касе пайдо гардад, ки ѓаму шиканљаву оњу њасрати 
маро раќам кунад? Ман њама уќубатњоро менигоштам, ногуфта-
нињоро дар сар медоштам. Инак он њама бо худ бубарам ва касе 
надонад, ки чињо низ буд андар ањди Искандар. Он чї аз устодам 
омўхтам, нигоштам: њаќиќат љустам, фош гуфтам... ва бояд чунин 
подошро нигарон мешудам. Эй, кистї, ки пеш наойї? Стреб! Чаро 
наздик наойї, чаро рух нанамойї? Манъ кардаанд? Ё рўњи Стреб 
њастї? Магар туро низ... Худоё! Кї монд дар сипоњи Искандар?! 
Хамидаќоматоне чу ман мондаанд, ки то Юнон нарасанд. Онњое, 
ки њанўз равон доранд ва амонатро бардошта тавонанд, бардањо-
янд, ки дар њар њолат тавонанд шоњро бадрўд гўянд... Эй худойи 
Зевс, илтиљо дорам: бо он барќи сўзонат бишикоф синайи маро, 
то аз ин азоби алим рањо ёбам! Ай Зевс! Наход худоён њама та-
рафдори зўр бошанд?»

— Ай Искандар, шоњи љањонпўй! Агар имкон дорї ва майл 
дорї, рухсат бидењ, то ба мулки падарам баргардам.

Искандар андеша накарда баланд хандид:
— То ба он љо расї, ки падарат бемулк гардад.

— Хубтар бувад аз он ки мулк дошта бошад. – танњо маънийи 
мулкдориро дарёфта гуфт Рахшон, аммо фањм накард, ки шоњ ба 
чї ишора дорад.

— Ин чї андешаест, ки гўйї?
— Андешае набувад, Искандар. Боре чашмам ба он таърих-

нигор хўрд ва андешидам, ки њайвон будан бартар бувад аз он, 
ки инсон.

— Њмм... Ту танњо уќубати ба ў расидаро андеша кунї, аммо 
љони суханро сарфањм наравї. Охир саги устухон дода бузург 
карда аз поят газад, кайфари носипосиашро низ бояд бидињї! Ту 
бењуда аз ман ранљї ва кинояњойи нољо занї. Агар сагро танбењ 
надињї, бори дигар ба хирной дандон занад.

Рахшон фањмад чунинонро, аммо тасаллї наёбад бо чунин 
суханњо. Зеро њар кор њад дорад ва мулк сарњад. Малика андак-
андак дарку фањм кунад хўю атвори Искандарро: мор аст – аз 
пасаш наравї, гурба бувад – думашро пахш накунї, гуроз аст 
– рў ба рў наситезї, шер бувад – ба ѓазабаш гирифтор нагардї... 
Ва аз одамияташ чизеро дарёфт накарда. Шояд аз он бошад, ки 
асилзодайи суѓдї айёми рушди вањшонияти Искандар ўро дучор 
омад. Шоњеро надида љуз ў. Аммо шунида аз афсонањо, ки шоњон 
одил бошанд ва гуноњи бузургро баъзан биомурзанд.

Ва аммо Искандар масали хешро дорад: «Сангро санг шика-
над.»

Коллисфен як бори дигар «Искандарнома»-ро навишт. Ин 
бор на дар дафтару коѓаз, балки дар сафњањойи носутурданийи 
маѓзи сараш; дар шишайи чашму ойинайи дилаш. Начакконда, 
нарезонда, андаку зиёд нагардонида, чунон ки шоњи маќдунї 
буд, чунон ки њамрикобону балегўёнаш њастанд, чунон ки буду 
чунон ки шуд... Вале њайњот сурати хешро дида наметавонист, 
ки бо чунон њайат дар радифи шоњи љањонгир бигзорад. Гоњ-гоњ 
сурати хеш дар ойинайи обњо медид ва он обњо њама хунин ва 
гилолуд гаштанд.

Акнун шоњ симо ва чењрайи ба шодї монанди ўро дидан на-
хоњад ва ору номус кунад аз дидори ў. Мардуми тањљойї ва ањли 
сипоњ, агар бинанд, шоњро њам бо ангушт ишора кунанд, майму-
нодамро њам. Миш-мишу саргўшињову ишорањоро ба шоњ расо-
ниданд. Њатто таънањоро.

Рост буд ё дурўѓ, баройи аз ин таърихнигори њайвонсурат халос 
шудан ё хешро ширин кардан Биталомуси пилзўр овард, ки чунин 
њайвони бетамизро, ки костахирад ва гусастаравон гашта, айб аст 
миёни сипоњ доштан ва њамроњ гардонидан. Зери чакманаш пур 
аз шабуш ва кана низ дорад, ки аз калламушњо гузашта.

Љањонгир Искандари писари худо хашм гирифт ва мурофи-
айи Иттифоќи Коринф ва дидори Арастуро нигарон нашуда амр 
кард:

«Бардоред аз миён ин махлуќи зиштро!!!» Коллисфенро аз миён 
бардоштанд ва овоза шуд, ки шабуш зада ва кирму кана карда 
мурд...

БаНди дуВВуМ

Гоње ки Искандарро роњи рафт гум буд; дар Суѓду Бохтар бо-
змондан ва ё ба Маќдуниё баргаштанро равшан муайян накарда 
буд, аз номи рољайи њиндї Таксил (Осиф) фиристода омад. Шоњи 
маќдунї фиристодаро пазируфт ва аз боби Њинду мардумони он ва 
мулку мулкдорї зиёд пурсид. Фиристода хеле ба шавќ дар борайи 
мўъљизаосо будани кишвари Њинд ва ба он љо омадани писарони 
худойи барроќ Зевси юнонї – Гераклу Дионис њикоятњо кард ва 
шоњ Искандарро ангехт ба њирси доройї. Аз гуфтори фиристода 
баромад, ки симу зари Эрону Суѓду Бохтар дар муќойисайи лаълу 
лољуварду зумуррад ва дигар сангњойи пурќиммати Њинд чизе 
нест. Пас Искандар андар зењн зиёд наќшањо кашид, пур андешид; 
имкони ба Иттифоќи Коринф ба ин зуддї нарасиданро дарёфт; 
вонамуд, ки танњо аз омадани фиристода фикр мекунад:

— Муроди ту чист?
Фиристода ќиссайи нав оѓоз кард:
— Панљоби Њинд се роља дорад: Осиф1, Пор ва Абисар. Ин 

ду Пор ва Абисар бо њам муттафиќ гаштанд бар зидди Таксил. 
Мудом арбадаву пархош доранд. Таксил сахт ба дод омада. Ва 
инак маро фиристод бо њазор урзу маънї назди шоњи олампаноњ. 
Инак ин руќъайи роља, то гуфтањойи ман тасдиќ гардад.

Чун Искандар аз нома огоњ шуд, ки Таксил мададу ёрї ме-
хоњад, фиристодаро паймон баст, ки ба ёрийи роља бирасад. Вале 
чун кўњњо барфгир буданд ва айёми зимистон лашкари зиёд сўйи 
Њинд бурдан осон набуд, шоњ Искандар то бањор бозмонд дар 
Бохтар ва чун нафаси бањори соли се саду бисту шаши то милод 
заминро рўњ бахшид, Искандар лашкар кашид сўйи Њинд. Роља 
ба пешвози Искандар омад то Ориё (Кобул). Ва ўро бо роње бурд, 
ки пеш аз ин шоњ надида буд. Аз дижи кўњийи Аорни Бохтар то 
ќасри кўњийи Аорни канори рўди Њинд.

Сипоњи румї андар рўдбори Њинд хайма зад, зеро роњи убур-
гоње, ки миќдори зиёди сипоњи Искандарро гунљонад, набуд. Ге-
фестиони сипањсолор сафинањоро оварда бар ба бар гузошт, то 
пуле гардад, нашуд. Пас оѓозид ба сохтмони пули Њинд. Волийи 
Таксил ёриву кўмаки зиёде кард, то пул зудтар ду соњилро ба њам 
пайвандад. Роља мол, хўрокворї, ќуввайи бозў ва пилњойи зиёде 

1. Осиф баъд номи шањри Таксилро гирифт.

бахшид. Искандар ќурбонињо кард, сипоњро зиёфат дод, базм 
орост ва эълом дошт, ки сафари Њинд оѓоз хоњад ёфт.

Шањрдор Искандарро бо нону намак пазируфт андар шањри 
Таксил. Шањр андар канори рўдбор љойгир буд ва деворњойи ба-
ланду зебое дошт. Чунон мавќеъ гирифта буд, ки кўњњойи барфпў-
шу нуќрафоми Кашмир метофт. Шањри зинда ба савдо аз омади 
сипоњи Искандар мељўшид. Маќдуниён ва юнониён дар ин мулк 
чизњое диданд, њељ гоњ ва дар њељ куљо надида буданд. Шањрсозї 
дигар буд, меъморї дигаргуна буд; тарзи зиндагї низ. Мардум гўё 
ба табаќањо људо буданд: шоњу гадо. Сокинонаш сияњпўст буданд 
ва риши хеш ранг мекарданд; либоси пахтагин мепўшиданд; асбоби 
орову торояшон махсус буд, ки дар дигар мамолик дучор намео-
мад. Њар кадоме дар даст ё љайб ойинае мегардонд. Раммолон ва 
фолбинњо рўйи роњњо нишаста, касеро нигарон мешуданд. Аљибтар 
он ки мардони камбизоат ва ниёзманд духтари хешро дар бозор 
мефурўхтанд ё ба занї пешкаш мекарданд. Оњангњойи шўхи кўчаву 
бозориро меписандиданд ва њунар менамуданд: яке боду борону 
офтоби тамузи тобистон нагуфта рўйи замин мехуфт, дигаре ду 
пой паси гардан гузаронида менишаст; саввумї лангарчўб дар 
даст тамоми рўз якпоя мурѓона меистод.

Искандар чун донист, ки њиндувон писари Зевси юнонї Дио-
нисро худойи хеш медонанд, дар њайрат афтод. Зеро фиристодайи 
Таксил дар Суѓд Искандарро огоњ карда буд, ки Гераклу Дионис 
дар Њинд будаанд, аммо нагуфта буд, ки онњо писари худойи Зевс 
Дионисро худойи худ медонанд. Њайраташ афзуд, кунљкобї кард, 
њама чизро донист ва ањд кард, то корњое ба сомон расонад, ки 
зиёдтар аз писарони Зевси барроќ шўњрат пайдо кунад.

Дар ин миён роља Абисар ба шањри Таксил намоянда фиристод 
ба эњтироми Искандар, вале худ наомад. Роља Пор саркашї кард 
аз итоати Искандар. Чун шоњи маќдунї хешро шањриёри Таксил 
низ медонист, бе њељ ройсозї роља Таксилро њоким хонд ва њудуди 
мулки ўро фарох гардонд ва дар шањр фављу гурўњу дастањойи 
њарбийи румиро ситод кард.

Рољайи бузургу маѓруру саркаш Пор дар канори рўдбори Ги-
дасп омода шуд ба љанги Искандар. Ў ба кўмаки роља Абисар 
умед баста буд ва аз рўйи паймон дар мавридњойи танг бояд ба 
њамдигар мадад мекарданд. Аз ин рў Пор сарсина бардамонда ва 
мушт бар он кўфта ба мардум мефањмонд, ки ба љанги шоњи љањон, 
бањодури бедорбахт, Искандари оламгир мебарояд. Вале аллакай 
миёни мардум овоза шуд, ки Искандар низ яке аз писарони худойи 
Зевс аст. Вале Пор садо медод, ки њоло аз љабри писарони худойи 
юнонї озод нагаштаанд.

Ва аммо рољайи тарсу Абисар Порро мадад накард...
... Чун дар афсонањо худойи осмону замин ба кўмаки Пор 

расид: ончунон борону жолаву бод фиристод, ки рўдбори Гидасп 

дамид. Мадд кард, моломол гашт. Аз кўњњойи Њимолой он ќадар 
об љорї шуд, ки роњу раста намонд. Об киштињоро бардошт, ки 
ба сони бату моѓ метофтанд. Об медамид. Пор сипоњи хеш дар 
карона саф орост, то Искандарро имкони убур набошад.

Андар канори рост чанд фарсах болотар аз Дуоба Искандар 
омода буд баройи гузар. Сипоње, ки рўдњойи Оксу Яксарту Поли-
тиметро убур кардааст, аз Гидасп низ гузаргоњ хоњад ёфт.

Лашкаркаши бузург бифармуд сафинањойи канори рўдбори 
Њиндро ба соњили нањри Гидасп оваранд. Чунон карданд. Салу 
гупсару санољу ишкамбањоро ба кор бурданд. Ва ў чун медонист, 
ки душман дар рў ба рў сипоњ ороста ва пилњойи зиёди њиндї де-
вори пешгир шудаанд, усули набард дигар кард чун одат. Сипоњи 
пиёдагарди сипањбад Кратер рў ба рўйи сипоњи Пор рўддармиён 
бозмонд ва вонамуд, ки овард кунад. Искандар дастайи хешро 
сўйи болооб бибурд то се-чањор фарсах.

Ў чунон кард, ки дар њама набардњояш мекард; касе огањ на-
мешуд ва чашмдор набуд, ки Искандар ин бор чунин кунад ё 
чунон. Он шаб тамоми шаб раъд меѓурриду тундар чароѓак мезад; 
жола мебориду борон. Оби рўд медамиду мешўрид ва аз худу аз 
маљро бурун мерафт. Дар чунин вазъи мањшар Искандар аз бай-
ни анбўњи дарахтон завраќу сафинањоро бар об андохт, ки касе 
гумон надошт. То субњ бо машаќќати зиёд дастайи ў убур кард 
рўдро. Раставу радда шуданд ва нигарон истоданд убури фављи 
саворонро. Салу амаду завраќчањойи њамвор пайи њам рўдбори 
пурталотумро гузаштанд ва дар чунин тўфони нобањангом чї ќадар 
саворони нобалад тўъмайи рўд гаштанд; чанд тан ношиноварон 
чу гупсар дам карданд, ки касе њисобашро намегирифт. Њамин 
ќадар маълум, ки сипоњи маќдунї чун моњихўракњо села-села бар 
соњили душман мерехтанд. Чун дидбону рањбонњойи њиндї огоњ аз 
омадани адў гаштанд, бонги изтироб заданд ва Порро расониданд. 
Панљ њазор савор ва шаш њазор гипаспист1 њамроњи пиёдагони 
чобук низ ба он карона гузашта буданд. Маќдуниёни аз размгоњ 
ноогоњ ба љанг омаданд, вале аз пеш шохобе баромад, ки касро 
гўр мекард. Саворон гузаштанд, пиёдагонро душворї пеш омад. 
Низ убур карданд бо азобу машаќќат. Ин замон даррасид сипоњи 
Пор ва Искандару сипоњи бехобї кашидаро ба воњима овард. Ў 
пиндошт, ки њама сипоњи Пор њамлавар гашта, канора кашид 
дастайи хешро. Чун дид, ки љуз саворону гардунањойи низомї беш 
нест, орому осуда гашт. Ин фављи писари Пор буд. Гардунањо 
чунон суст њаракат доштанд, ки ба пойи сангпушт баста бошанд. 
Љањонбон Искандар фурсат ѓанимат дониста дастайи скифњойи 
аз озмун гузаштаро пеш андохт. Овард карданд. Чунон буд, ки 

1. Гипаспист – пиёдагони мусаллањ, ки њамроњи шоњ гарданд.

Пор дар чунин гоњу њолат набард кардани сипоњи Искандарро 
гумон надошта, ѓафлатзада монд. Чун скифњойи шимолї корзор 
карданд, Искандар њамлавар шуд аз пайи эшон ва дуд кард овард-
гоњ. Шохоби Гидасп рангин шуд. Борон монда, охирин ѓижобањо 
хунњоро шуста ба оби нањр меомехт.

Дер напойид љанги эшон. Писари рољайи Пор кушта шуд. 
Гардунањойи љангї ѓанимат афтоданд. Даставу гурўњњо пароканда 
гаштанд.

Искандар бовар накард ба чунин сурат гирифтани корзор. 
Зеро шоњи љањонпўй дар ин муддат бисёр чизњоро диду донист, 
ки асбон аз пилон рам кунанд ва љанги пилони њиндї сахт бувад. 
Аз ин рў фирор кардани сипоњи Пор шоњи маќдуниро рўњбаланд 
кард. Пеш рафт, то рў ба рў шавад бо Пори саркаш. Фављњойи 
найзавару тирандоз равон гаштанд ба дунболи ў.

Чун хабари марги писар расид Порро, рољайи бузург фањмид, 
ки бало наздик омада. То њол ангошта буд, ки Искандар чун ў 
дар аќибгоњ мавќеъ дорад. Чун донист, ки шоњи маќдунї ба љанг 
даромада ва писарро кушта, хашм гирифт, ѓазаб кард ва аз нав 
лашкар фаро овард. Чањор њазор савор, сї њазор пиёдагон ва сесад 
гардунайи љангї фиристод ба љанги зидди Искандари маќдунї.

Дар ин миён роља Абисари Кашмирї, ки диранг карда буд ба 
кўмаку ёварї, пешомаду ќисмати хешро андешида, сипоњи зиёд 
фиристод ба иттифоќчиаш рољайи Пор, ки камтар аз артиши ў 
набуд.

Чун Искандар сарбозони савораву пиёдайи бењисоб ва бе-
низомро дид, бозистод, андешид: «Нињоят, хавфи бузурге пеш 
омада...» ва чора љуст. Боздошт сипоњу саворонро, то нафас рост 
кунанд.

Сипањдори озмудаљанг Искандар тарзу усули тозайи разм кор 
фармуданї буд, чун дид, ки њиндувон чандон набардошно наянд 
ва аз љангњойи искандарї ноогоњ, њамлавар нашуд, балки таъхир 
кард то расидани душман.

Рољайи Пор пилонро сафу радда орост андар ќалбу пеш, са-
ворон аз ямину ясор љой дод. Ту гўйї тамоми рўйи замини Њинд 
то домони уфуќ лашкар танида буд. Вале сахт ошуфтаву парешон 
буд Роља. Симойи писари тозаталаф андар гавњараки чашмонаш 
буд дилшикаста, бепаноњ ва бекас. Танњо оби дида сурати зебойи 
писари њузабрро аз ойинайи чашмаш мешуст ва боз пайдо мегашт. 
Пилони дарозхартум садо мекарданд аз омади нохуш ва чашмони 
ниммурдаашонро сўйи асбони хасм танг медоштанд. Гўё тарафњо 
љанг намехостанд, вале кадом нерўйи ањриманї ононро ба њам 
бархўронданї буд. Садойи наќораву таблаку табира намеомад 
ва ё касе шайпур навохтан намехост...

...вале чунон шуд, ки Искандар ќалбу талоя ба инобат наги-
рифта, пилони садди роњ гаштаро сарфи назар карда яке њамла 

овард ба майсарайи сипоњи њиндувон. Зеро наќша чунон буд, ки 
агар гардунањойи љангийи ў ба маймана њамлавар гарданд, фављи 
пиёдайи сипањбад Кен битозад аз пас ва тирандозону найзаварон 
бирезанд ба сари пилону саворони душман. Чунин наќшаву чунон 
овард ба д-он расонд, ки хун омехт бо об. Саворони њиндї андар 
паноњи пилон рў ба фирор оварданд. Искандар ончунон овард 
кард, ки корзор бадал шуд ба гирдоб; чунон ки дар чунин њолатњо 
саг соњиби хеш наёбад; пиёда бархўрд ба савора, асбон заданд ба 
пилон; найза ба сипар, ба тахтапушт бархўрд, шамшер ба њаво ва 
тир ба ёрон. Гирдоб шуд. Ва Бусефали Искандар андар дањанайи 
гирдоб ба сар рафт ва дигар мадори хестан накард. Искандари 
љавону чолок биљањид бар асби бесавор. Нишаст бар зину идома 
дод пархошро. Ба назар оне нафаси тоза дамид, њиндуњо ба худ 
омаданд, боз њуљумовар шуданд. Пилон тохтанд бар пиёдагон ва 
помол карданд чу мушон. Сипас пилони зиёд савор гум кардан-
ду захмї гаштанд ва обсару девонаву сарчархак шуданд. Онњо 
хартумњойи хеш алвонљ дода, гўшњойи ба кирдори барги карам 
пањну бузургашонро афшондаву бод гиронда, сумњойи рафида 
сахту гарон зада худиву бегонаро яксон зери пой мекарданд то 
рамаќе доштанд; ё то ќатрањойи хуни вопасин љасту хезу нолон 
помол мекарданд.

Дар чунин вазъу њол фављи саворони сарсипоњ Кратер рўдро 
убур карда даррасид ба корзор. Ќалбу талояйи маќдунї низ расид. 
Њалќа гирифтанд лашкари Порро. Зи нав оѓозид љанг, хунин ва 
сангин шуд. Рољайи Пор миёни чашмонаш сурати хунолуди пи-
сар девонавор шамшери обдори њиндї меронд ва найза меандохт 
душманро. Савори пили кўњтан шамшер ба њар љониб меронд ва 
наъра мезад, то њиндуњо паси сар ба душман надоранд, балки 
шерона биљанганд ва марзу буми хеш аз омадагон њимоя кунанд. 
Пили ў низ касони њалќа гирифта ва наздик омадаро ба хартум 
мезаду зери рафидайи суми бузургаш пахш мекард. Вале чун дар 
миён монда, пилаш роњи рафт гум карда љувозак мегашт, њадафи 
хуби тирандозони душман низ гашта буд. Акнун тирњо мерасиданд 
ба китфу бозуяш ва оњиста-оњиста мадораш суст мегашт. Нўњ тир 
буд андар баданаш. Тан намедод. Ў аз њалќа бурун рафтан мехост; 
душмани пурзўри нохондаро зада, ба хок яксон карда рањо ёфтанї 
буд. Ва баногоњ пили пурзўри тамоми баданаш пур аз тир њамлавар 
шуд ба сўйи љануб ва сарбозони пеш омадаро задаву ѓелонда ва 
сутўњ карда, бурун рафт аз гирдбод...

Мурдайи хуногини љанговарон, лошайи асбону пилон пуштањо 
сохтанд андар канори рўдбори Гидасп. Искандари пирўз бояд 
шодмонї бикунад, вале чашм пўшид аз мурдайи бењисоби насу 
нос. Ва сукут варзид, ки чунин берањмиву беадолатиро надида 
буд, нашунида буд, накарда буд. Се њазор савор ва бист њазор 

пиёдагони њиндї кушта шуданд, ки миёни онњо ду пури азизтар 
аз кўки чашми рољайи Пор низ буданд.

Рољайи Пор низ рў ба гурез овард. Чун захмиву ланг гашта 
буд, дур рафта натавонист. Пили ў хуни зиёд талаф дод ва њанге 
намонда, рўйи роњ афтод. Чун ба фирориёни дигар расида буд, 
ињотааш карданд ва ба сутури дигар нишонда дуртар рафтанд.

Посбонони рољайи Пор оварданд, ки Искандар пайк фиристо-
да. Хоњиши пазиройї дорад. «Биоваред!» рухсат дод роља. Чун 
оварданд, Пор иттифоќчийи паймоншикан Таксилро дид ва ѓазаб 
кард:

— Туйї фиристодайи Искандар?
— Оре.
— Чун ту ба ин бузургї расидї? – киноя зад Пор ва Таксил 

посухи рўшан дода натавонист.
— На бузургї... Балки баройи наљоти мардум чунин рафтор 

кардам.
— На! Аз тарси љон, то гўшу забони дурўѓгўятро набурранд.
Таксил њарчї Пор гўяд, мепазируфт ва бо ишорањойи чашму 

абрўву сар тасдиќ мекард, ки суханони ў дурустанд, аммо рафтори 
ман низ дуруст. Вале Пор сахт ба танг омада буд ва ин озорро аз 
нотифоќийи њиндувон медонист, занги синаву дил зудуданї буд:

— Магар то Суѓд кас фиристода, Искандарро ту ба Њинд на-
хондї?

— Фиристода рафта буд, бањри оштї...
— Чї гуна оштї, ки Искандар бо ту љанг накарда буд?
— Хоњ-нохоњ ў бояд меомад?
— Чун?
— Ситорашиносони њиндї ва раммолон дида буданд, ки шоњи 

маќдунї бояд биёяд аз баройи дороийи Њинд. Зеро ў дониста, ки 
дороийи Њиндро дигар мамолики олам надорад.

— На. Искандар аз ин кишвар чизеро намедонист, њатто Диони-
си юнониро худойи худ хондани њиндувонро. Ин њамаро аз забони 
фиристодайи ту донист ва хоњиши туро пазируфта, омад.

— На. Чунин мапиндор. Искандар аз забони Арасту медонист 
њамаро. Ўро Арастуйи бузург дарс дода ва њама чизро дар хусуси 
Њинду Машриќ гуфта...

— Ай Таксил! Дурўѓ магўй! Магар ту то Ориё ба пешвози ў 
нарафтї?

— Ай рољайи бузург, чї зарурате дорад чунин бањсу пурс? Кї 
хоњад хешро ба коми аждар андозад? Ман на танњо ѓами такси-
лињо, балки ѓами њама њиндувонро хўрдам...

— На! Ту танњо ѓами хешро хўрдї. Вагарна мо муттафиќ будем 
ва бояд кўмаку ёварї мекардем.

— Охир...
— Пароканда гаштем ва Њинд зери пойи омадањо шуд...

— Охир ба њељ нерў сипоњи Искандарро пас гардонидан им-
кон надорад. Порс натавонист, Бохтар натавонист, Суѓду Скиф 
натавонист, магар мо...

— Зеро њар кадоми онњо чун мо ба сари худ буданд ва људого-
на набард карданд. Ту барин хиёнаткорон зиёд буданд. Вагарна 
Искандар дар ягон набарад пирўз нашуда буд. Онњо њамдигарро 
кушта-кушта Искандарро љањонгир карданд.

— Роља Абисар сипоњ фиристод, натавонистед-ку... Пеши лаш-
кари Искандарро гирифта натавонистед-ку!?

— Зеро ту набудї дар пањлўйи ман. Агар медидї, ки мани 
танњо андар гирдоби бало чун љангидам...

— Искандар дидааст, гуфт ва маро фиристод, ки бо ту оштї 
ва ошнойї кунад.

— Бирав ва ба Искандарат бигўй, ки гургу гўспандро ошнойї 
нашояд.

Таксил баумед омада буд, ноумед баргашт.
Пори якраву ќайсар, ки табибони њиндї андар саропардааш 

захмњо марњам мекарданд, он ќадар аз омадани Таксил ба худ 
мепечид, ки аз озору дарди пайи тирњо намепечид. Аввалин бор 
донист, ки дўст ва њамнабарду њаммаслак душман гардад ва ба-
вижа аз номи адў миёнљї бошад, дарду алам чї андоза сангин 
шавад. Ѓазаби рољайи бузург паст нагашта, озори захмњояш сабук 
нагашта; њанўз берўйиву бешармийи Таксилро њазм накарда ва 
бори гарони тазйиќи корзор аз дўшаш нарафта ва ба њељ хулосае 
наомада, рўзбонњо ва пардадор ба саропарда омад:

«Нафаре омада, хешро дўсти рољайи бузург хонад ва ном Ма-
рой гўяд ва хоњиши дидор кунад.»

«Биоваред!»
Оварданд дўстро. Њоли роља дида, ниёйиш кард худоро ва 

ду каф ба њам дошта миёни ду чашму рўйи бинї ќарор дод ва 
шукргузорї кард, ки рањида аз бало:

— Рољайи растагор, дўсти дерини ман, худоён нигањдор буданд 
туро, вагарна растан аз ин бало сањл набуд.

— Дарди маро ду ним карданї њастї, дўстам?
— Бале, рољайи бузург. Дарди ту андак набувад. Писаронро 

талаф додї. Чї гуна ман њамдарду ѓамшарики дўсти љавониам 
набошам?

— Миннатпазирам, дўстам... Аламам зиёд аз мўйи сарам...
— Њамин тавр, дўстам. Ѓами андак набувад... Сухан пайдо 

набувад роља. Омадам, дардатро њисса кунам.
— Сипоси бењад...
— Агар рољайи бузург рухсат дињанд, хоњише низ дорам.
— Бифармо!
— Фавтидагонро худоён биомурзанд... Вале ѓами зиндагонро 

низ бояд хўрд...

— Њамин тавр.
— Бо Искандари оламгир пархош кардан маънї надорад...
— Низ ў фиристод туро?! – хурўшид Пор.
— На! Худам омадам, то бинамат ва гўямат, ки хешро бар 

оташ назанї.
— Суханони Таксили хойину ватанфурўшро гуйї... Андак мон-

да буд, ки бо шамшер гардан занам.
— Чаро оќил кунад коре, ки боз орад пушаймонї?
— На. Баройи марзу бум ва њимояйи он мурдан пушаймонї 

надорад. Шараф бувад. Вале чунин љонфидойиро тарсуён кори 
хато шуморанд. Фарзандони халќу миллат ба ору нанг бошанд.

— Рољайи растагор, ту донї маро аз кўдакї, ки љонат ба дард 
ояд, дили ман дард кунад. Ман нахоњам, ки бењуда нобуд гардї. 
Искандар аз онон нест, ки душманро пўзиш кунад. Вале чун бу-
зургиву љавонмардї дорад ва шогирди Арастуйи бузург бошад, 
тан дињад мардро ва бахшадаш бо њама душманиаш. Ў туро пи-
сандида. Бавижа гоњи набардат мушоњида карда ва гуфта, ки 
маро чунин ёр мебод.

Пор ин бор посух надод дўстро, зеро чунин њарфњо аз Таксил 
низ шунида буд ва муќойиса мекард. Китфу бозу палмосид бо 
каф, ки ба дард омада буд. Захмњо озораш медоданд. Тез мегашту 
мехурўшид дар андарун ва раги рости аз фарќи сар то миёни абрў 
омада медамид, ки зери пўсти сиёњранг дидан чандон осон набуд. 
Баъд захми рону соќи рост ба дард омад.

— Ман шумо барин дўстон ва Искандари омадаро ба худоёни 
њиндиву юнонї супурдам...

— Аз љањл бифаро. Љањолат касро ёр набошад...
— Чун?! Бигўй! Он хунхор ба хонаат дарояд, њамаро кушаду 

рабояд. Занатро тозад! Духтаратро барад! Писаратро ѓулом ку-
над... Ва ту ўро бо нону намак пазиройї?! А!? Дар кадом ќонуни 
дўстиву душманї чунин нигошта?!

— Душманро ба шакар куштаанд, рољайи растагор...
— На!!!
— Забони ширин мор барорад аз хафол.
— Ман надонам, ман нахоњам, ман нафањмам... Роњњойи мо ди-

гаранд... Таксил њам ба роњи худ, Абисар њам... Роњи ман њам. Роњи 
тамоми њиндувони озодихоњ роњи ман бувад! Бирав, Искандарро 
бигўй, ки агар ў писари Маќдуниёст, Пор писари Њинд аст!

Марой сар андохт ва андешид, ки роља ройгон нобуд гардад. 
Вале намеёрист бигўяд. Зеро Пори Ѓазаб дар њар лањза дигаргун 
гардад чун Искандари Маќдунї.

— Ман меравам, рољайи бузург, ту бояд биандешї. Искандар 
бори дигар касеро фиристад, то ту ба њарфи ў гуш кунї. Ва ў туро 
дар ќатори бењтарин сипањбадон донад ва мулк бахшад ва ту боз 
андар ќаламрави хеш роља бошї.

— Њммм...
— Агар пеши ту арљу азизам, маро гўш дењ. Хуб аст, ки ман 

пайѓоми неки туро ба шоњ Искандар расонам, аз он ки дигарон 
барѓалат баранд. Ту бояд писарони рафтаро ёд кунї ва зиндагонро 
шукр гузорї... Боќї њарфе надорам.

Пор чизе нагуфт. Дўсташ Марой баромад аз пардасарой. Роља 
фармуд баргардонандаш.

Баргардониданд. Роља фармуд:
— Бигзор гуфтайи ту шавад. Ман боз писарњо дорам...

БаНди СаВВуМ

Бисёр наздикони Искандар андар ин љанги тўлонї чун дона-
њойи гирдакон рехтанд аз тўбрайи сўрох; фавтиданд. Якеро хок 
хўрду якеро лошахўрон, дигареро шаѓолу зоѓу заѓан; бархе сўхт 
андар оташ ва бисёрињоро кушт ѓазаби искандарийи шоњ. Ва ба 
якейи онњо Искандар оби дида нарехт. Аммо ба марги Бусефали 
вафодораш гирист. Баъди пирўзї баргашт ба корзор ва љасади 
дамидайи асбро пайдо кард. Сару гардан ва ёлу бари ўро палмо-
сид. Баъд тирњойи ба танаш фурў рафтаро як-як кашида бурун 
овард. Аламовар он буд, ки чашми рости љонварро тир фурў ни-
шонда, пуч гардонида, андар хонааш боќї мондааст ва Искандари 
говљигари шердил наёрад онро кашида гирад. Пиндорад сахт озор 
ёбад Бусефал. Њама азобу ранљу шиканљае, ки аз Пелла то ин љо 
кашид, як рў ва озори чашми тезбини ў, ки андар шабњойи тира 
чун шоњи шабрав манзил ба манзил мерафт, як рў. Искандар на-
мехоњад чунин озорро раво бинад. Бусефали шабранг андар гилу 
хун оѓушта ранг дигар кардааст ва варамида ба кирдори пили 
Пор гаштааст. Вале пеши назари шоњ Суќроти бонангро орад, 
ки њалоњил хўрда, чунин варам карда, ба хуми азим табдил ёфта 
мурда буд. «Оооњњњ!»

Он сиёњмушкини бодпойи андар бар чун оњуву дар бањр чун 
моњї гоњи так ёли ба тарафи рост шоназадаро фаххондаву бардо-
шта чањорнаъл мешуд ва аз садойи ба сангњо бархўрда шарорапош 
гаштани онњо савораш шодмон буд ва њољате набуд, ки онро боз 
мањмез ё тозона занад. Гўйї пару бол дошт ба гоњи таку тоз ва 
тозандаро фарањ мебахшид. Гоњи тоз ва ба касе ё чизе њуљумовар 
гаштани љонвар гўш хобонда чун мор сар борик кардани ў аљиб 
метофт Искандарро. Айёми курра буданаш ва асб шудану таковар 
гаштанаш низ дар ёди шоњи љавон њаст.

Искандар бењтар аз Бусефал ёре ё мададгоре надида. Баробари 
шоњи маќдунї роњ паймуд, набард кард ва дам гирифт. Гоњи разм 
дањон андохтаву газида душман меафканд, љуфтаку лагадљуфт 
андохта адўро парч ба хок мекард, чароѓпоя гашта ба фарќи сари 
хасм суму наъл мезад ва пиёдагон зери сум оварда баробари Ис-

кандар ќањрамонї менамуд. Андар ойинайи чашмони фарас биё-
бонњо, кўњњо, рўдњо ва нањрњо, одамони зиёде, љангњойи бисёре, 
мурдањойи пуштагашта, хунњойи равон ва сўхторњойи мудњиш 
ва хуршеду моњу ситорањо, баъзан каргасњойи баднамо мунъ-
акис гашта буданд, ки шояд баъзеашон аз назари Коллисфени 
таърихнигор афтида бошанд. Андаку бисёр чизњову рухдодњоро 
њамроњ дидаанд...

...ва аммо гоње ки Бусефал ба замин афтиду саворашро аз зин 
бурун овард ва шоњ аз тарси љон борайи бесаворро ситом дошта 
пушти зинаш нишаста, ба корзор даромад, дигар надид, ки фараси 
љонфидову љонгарави якљоя бузург гаштаву бо њам дунё дида дар 
чї њол буд.

Ба хок афтид Бусефал. Бад он буд, ки чашмбанд пеши на-
зарро мегирифт, бадтар он буд, ки танги њарро миёну шиками 
ўро тангтар медошт ва асб наметавонист дурусттар њаво гирад. 
Наметавонист охирин бор њама чизро рўшан бинад. Як чашми 
дамида, ки ба љойи ду чашм бисёр чизњоро диданї буд, саво-
рашро мељуст, ки дар нафаси вопасин чї муомилае кунад бо ў. 
Забон мебаровард, ки зирењи болойи чашми бар замин баробар 
омадаро дур кунад, забонаш кўтањї мекард. Дасту пой меандохт, 
то пеши чашмашро кушояд, дасту пояш намерасид ва њанги сар 
бардошта нигаристанро надошт. Саворашро мељуст. Зўре надошт, 
то сайња кашад ва он садойи ошноро Искандар шунида биёяд. 
Гардан дарозу сар сангин рўйи хоки хуноѓуштаву тари гилу лой 
мехобид якпањлў. Аз озору азоби љон чањор дасту пой бар њаво 
карданї мешуд, аммо зину банди шоњонайи он имкон намедод. 
Тирњойи андар рону саѓриву думѓоза ва чашми рост фурўрафта 
ўро љунбидан ва пањлў гаштан намегузоштанд.

Ба танг омада дилаш. Саворашро нигарон. Сахт шиња кашида 
ўро оварданист. Зўре надорад. Нерўе нест, ки бо тамоми њаракат 
наъра зада, дами дарун бурун орад ва бо он зўр тирњо аз танаш 
паранд ва танаш чањорпой гашта рўйи замин истад ва аз нав ба 
размгоњ дарояд. Онњоеро, ки тирборон карданду ба чунин њол 
афканданд, зери сум гирад, наълкўб кунад, дањону дандон андохта 
сар аз тан људо гардонад.

Дареѓ!
Гардан дароз, чашми сињат зеру чашми кафида забар нафас 

мегирад тез; гўйї ѓанимат мегирад. Нафаси тезаш гилу оби борону 
хунро пош медињад аз дами сўрохийи бинї ва боз он комайи аз 
зарбу тезийи нафас пайдо шуда аз обу хун пур мегардад. Андак-
андак комак пуру моломол шуда, бо сўрохийи бинї баробар ме-
гардад ва зўри нафаси Бусефал намерасад, то пош дињад моеъро. 
Тадриљан мадор кам ва нафас суст шуда, фарохийи бинї њам 
танг мегардад.

Њељ яке аз ин њолатњоро Искандар надид. Љон кандани Бусефа-
ли бовафоро низ. Надид, ки чун бо чашми бино ба чашми кафида 
нигариста он тири дардоварро дидан мехоњад; оњиста-оњиста за-
бон бароварда ба тири зањрогин расониданї мешавад, то канаду 
афканад. Вале имконе нест. Пас тан дињад, ки нотавонї чунин 
бошад. Натавонї озори тани хешро рафъ кунї.

Наъли дасти рост ба як мех андармон аст ва гоњи рагу паяш 
ларзидан ва ё аз сардийи замин баданаш вараља бароварда љун-
бидан наълу мех сойиш хўрда садо дињанд. Ва ў њамин чизро 
шунавад. Базўр ва хеле паст. Шеван, нола ва њам ово мерасид ба 
гўшаш, њолиё хомўш гашт. Ё љон доданд њама ва ё гўшаш ќуфл 
зад, дигар зўру мадори шунидан надорад. Ва боз дарк кунад, ки љуз 
зину баргустувон чизе њаст андар пањлўяш, ки ба пањлў гаштанаш 
халалгор шавад. Љасади одамї барин.

Вассалом.
Дигар чизеро ёд надорад ва набинад, ки чун бузург шавад 

љасадаш. Худ аз худ дам мекунад ва пойњояш тарангу рост мегар-
данд. Худоё! Њаммонанди мурдани Суќрот, ки худ чунин хоста, 
аз табиб зањр хоста, дидаву дониста, хештан дар азоб мононда, 
омосида – аз пой варам карданашро дида, карахт шудани пой, 
миён, танаву дасту гардану сарро дида ва эњсос карда, нољунбон 
мурда буд…

... Нафаси гарони Бусефал оби дами сўрохийи биниаш мурдоб 
гаштаро пош дода натавонад...

Искандар чунин дарёфт Бусефалро. Савори асби бегона миёни 
мурдањойи зиёди одамиву сутурон ва гардунањойи воруна асби 
зебову хушгашту тезтаку рамузфањмро љуста омад ва онро чунин 
дида тангдил шуд ва нафас дар гулўяш печид. Пиёда гашта ба 
сари мурдайи ў нишаст ѓамиву... чунон ки бародар сари љасади 
бародар. Оби дида кард чунон ки накарда буд њељ гоњ. Ва як-як 
чид тирњорову аз зењн гузаронд, ки метавонистанд ин тирњо дар 
тани ў бошанд ва ўро дар чунин њол оваранд. Гоње ки аз дидааш 
сиришк мерехт ва намеёрист тири ба хонаи чашм нишастаро биги-
рад, нигарист ба ёронаш ва ишора кард Бусефалро бардоранд ва 
ба љое баранд, ки шањраке сохтан имкон дошта бошад. Ройзанњо 
ва ройсозон гуфтанд, ки хубтар аз ин љойи фавтидааш љое нест.

Гўр кофтанд ва ёри бовафойи ў Бусефалро гўрониданд тир 
андар чашм, то рўзе таърих гардад.

Пас шоњ амр кард дар ин мавзеъ шањраке созанд. Сохтанд ва 
номашро Бусефал нињоданд.

* * *
Искандар базми пирўзї орост. Њама рољањойи зери тасарру-

фи хеш оварда, дороён, њакимону донишмандон, ашрофзодагон, 

њокимони мањалњо, ромишгарону раќќосагон ва њар касе, ки ба 
зењну феълаш шишта буд, њузур дошт. Зиёдтар аз њама базми си-
пањсолору сипањбаду сипоњиёни пирўз буд. Борандагийи муттасили 
Панљоб нагузошт лашкари румї љанубтар равад ва шоњ тасмим 
гирифт, ки базм кунад, шодмон гардад ва сипоњро дам дињад, то 
дар ин муддат шањрак бисозанд ва лашкаркаши бузург ин мулки 
мўъљизаосоро аз наздик шиносад. Фављњойи саворайи суѓдиву 
бохтарї, порсиву скифї, ки ќисман чунин базмро нахустин бор 
медиданд, як навъ њавасе доштанд ба чизи нав. Аммо сарбозону 
сипањбадони румї аз дидани чунин шодмонийи дилбазан безор 
гашта буданд ва чун пуфакњойи дамида худ ба худ тарангу тар-
киданї гашта лоилољ худдорї мекарданд. Худињо, ањли корвон, 
гетерњойи нозанин, ки тўли њашт соли ѓурбат пиру фартут гашта 
буданд, дам ба дарун ширкат меварзиданд дар базм. Ромишгарони 
њиндї ва раќќосањойи монанд ба ѓулому асир бо имову ишора ва 
баногўшињойи рољањо ончунон њунар менамуданд, ки гетерњойи 
юнониро ба сабќат мехонда бошанд. Рону дунбаву миён љунбо-
нидан ва сина ларзонидану тињипой, њарир бар тан раќсидани 
онон на танњо сарбозони чу гург ба барра чашм дўхта, балки 
гургони борондидайи лашкарро ангезида ва хурўш оварда буд. 
Љанговарони чандин ваќт боз ба занони мулки асир дарнаафтода 
баробари сина пеш дамонидан чун даррандагони хуношому носер 
лаб мелесиданд.

Рољањойи њиндї Таксил ва Пор азизтарин касон буданд, ки 
дар пањлўйи шоњ Искандари Маќдунї менишастанд. Ба назар 
чунин менамуд. Вале аз канор мушоњида мекарданд, ки шоњ њам, 
рољањо низ њам дуздида ба якдигар гўшайи чашм меандозанд, ки 
махуфтарин душманон бошанд. Чашмони Искандар хуморї шуд 
ва гардан тоб дода ба Пор гуфт:

«Ман набахшам ўро...»
«Њаќ доред, шоњи љањон...»
«Ту, роља, љилави суханро ба дигар сў тоб надењ... Ман ўро 

нахоњам бахшид... Гарчї иттифоќчийи Пору Таксил бувад, на-
хоњам бахшид...»

«Рой шоњрост...»
«На-на... Шумо сари маро гаранг накунед... Вай Абисари шумо 

чињил пилу хоста фиристодаст, ки ман зор бошам... Ман ба чизе 
ниёз надорам...»

«Њамин тавр...»
«Агар лозим шавад, ана, бо ин бозувонам... бо зўри ана ин 

сипоњ њама чизро пайдо мекунам!»
«Њамин тавр, шоњи љањон...»
«Худаш чаро наомад?»
«Хоњад омад, шоњи љањон!»

«Бе худи ў чизи ў, пили ў маро чї зарур? Сипоњи ман гушна 
шудаст, ки пилони чашмтанги ќарќини ўро кушта хуранд?!»

«Ба чунин мазмун нафиристода, шоњи љањон. Баройи он фи-
ристода, ки рўзи љанг ба кор ояд.»

«Кадом љанг? Љанг тамом шуд, дигар љанг-панг нашавад!!!»
Садойи баланди шоњро ањли толор шунида њайрону хомўшу 

ором монданд ва тавонистанд ба рўйи якдигар, ба чашми њам 
нигаранд, ки ин њарфи шоњи лашкаркаш чї маънї дорад.

«Маст аст, сари мастї њар чиз гўяд...»
Баногўшї буд, ки як шуниду њазор на. Вале шоњ оне нагузашта 

боз ба Пор рў овард:
«Ў туро кўмак кард, то зидди ман биљангед ва имрўз маро 

садаќа мефиристад...»
«На, шоњи љањон, садаќа набувад, балки хостае шоњро.»
«Ту маро фиреб нахоњї дод, Пор... Пўсташ хоњам канд...»
Онњо донистанд, ки шоњи маќдунї сахт гирифта. Андаке суст 

шуданд ва завќи нишоту хуррамї аз димоѓашон рафт; њайрон 
монданд, ки Искандар гоњи базм низ интиќом ситонад. Гўё аз суст 
гаштани онњо шоњ љон гирифт ва хешро афшонд чун гўсфанди аз 
об баромада ва њушёр гашт.

— Мо ин љо љашн оростем, Кени сипањсолор канори рўди Ги-
дасп сафинањо сохт. Боз хоњад сохт, то моро ба уќёнус барорад!

Ба чї маънї гуфтани шоњро нафањмида њама муштњо ба њаво 
бардошта фарёд заданд ва шоњ Искандар афзуд:

— Вале то он рўз фурсат зиёд аст! Мо бояд аввал Гангро убур 
кунем!

Аз нав хомўши хомўш монданд њама ва касе наёристї андеша 
бигўяд.

— Вилояти Таксил ва музофоти ба тозагї ба итоат омада аз 
они рољайи Таксил бувад. Пори шуљоъ волийи мулки пешин ме-
монад ва сиву њафт шањру ноњияе ки ба тасарруфи мо даромад, 
ба хиттайи ў пайванд мегардад. Вале доди худ аз Абисар хоњам 
гирифт!

Искандар пароканда сухан мегуфт, ки њељ гоњ чунин парешон 
ва берабт њарф задани ўро надида буданд:

— Њиндустон дар он љо! – бо ангушти ишора сўйи љанубу 
шарќро нишон дода фармуд шоњ: — Дар он љо. Дар он сўйи Ганг! 
Доройї низ дар он љо. Мо бояд ба он сў биравем...

Ин ният ва армони навбатийи шоњ Искандар њамаро гулўгир 
кард. Дилњо пур, синањо моломоли сухан, эътироз ва саркашињо, 
аммо касе чизе натавонад гуфтан. Ўро њушёр карданд, ки љойи 
чунин суханњо набувад. Чунин масъаларо сарони њарб бояд рой-
созї кунанд.

Ва Искандар баъд аз фароѓату андешањойи зиёд сарони сипоњ, 
сарфављњо ва љанговарони номдору кордонро фаро хонда, наќ-

шањойи ояндаро пеш овард. Боз масъалайи љанги Њиндустон, ба 
даст овардани дороийи ин мулки афсонавї ва ба Уќёнуси Бузург 
баромаданро ба миён гузошт:

— То замоне ки давлати бузург як душмани љангљў дорад, љанг 
анљом напазирад. Њоло юриши Шарќ ба охир нарасида. Каронайи 
замин пайдо нест. Чунин каронаро худоён муайян кардаанд. Мо 
бояд онро пайдо кунем. Мо бояд ба чашми хеш бубинем! Бояд 
ба аќсойи олам бирасем, он гоњ баргардем бо уќёнуси Бекарон ба 
Ватан... Он чї дидему гирифтем, њама ночизанд. Дунё дар он љо 
– дар он сўйи Ганг! Дунёйї низ дар он љо! Дар љое ки пойи бегона 
нарасида ва ганљњояш ќабат-ќабат хобида... Набояд тињидаст ба 
Маќдуниё баргардем! Диламон, меъдаамон, чашмамон бояд сер 
бошад!

Сарони лашкар дар базм чунин њарфњоро шунида, Искандарро 
маст пиндошта буданд, аммо имрўз дар њушёриаш чунин суханњоро 
шунида њайрон монданд ва надонистанд чї бигўянд. Агар гуфтанї 
доштанд, наёристанд бигўянд. Зеро феълу хўйи шоњро медонистанд 
ва нагуфтанро авло шумориданд.

Аммо Кени пурдида ва эњтиёткор, ки аз сар бохтани хусураш 
сипањсолори беназир Пармониён ва писарони ў таљрибайи муомила 
андўхта буд, на андешањойи хешро иброз дошт, балки аз номи 
сипоњиён ва сипањбадони дигар посух гуфт.

— Теѓи шоњи пирўз бурро бод! Зиёда аз њашт сол аст, ки лаш-
кари бовафо бо Искандари Бузург по ба по ва дўш ба дўш раваду 
љангаду пирўз бошад. Мулки ў бекарона ва давлаташ зиёда гаш-
та. Сарбозу бардањойи сарсупурда рўйи ниёз меоранд шоњро, то 
имтиёзе дињад нафас рост кунанд. Зеро бисёр фартуту паррехта 
гаштаанд ва ёди ватан тану руњи ононро пажмурда гардонидааст. 
Пеш оранд, ки бо чунин сипоњи абгору хаста ба љанги бузурги 
Њинд рафтан хатаре низ дорад. Мо бояд ба хости худоён низ 
нигоњ кунем. Пирўзињойи шоњи љањонгир аз дастгириву њидояти 
онњост.

«Њммм...»
Шоњро чандон нафорид суханони Кен, аммо ў сипоњигарї 

карда гўш медод. Гўшаш дигар чиз мешунид, ишорањояш дигар 
чиз мегуфтанд, нияташ дигар, дилаш низ дигар чиз хоњад. Кен 
афзуд:

— Наќшайи шоњ барзиёд иљро гардид: Порсу Машриќ аз они 
шоњи маќдунї шуд... Мо азми сафари дунёйи дигарро дорем...

— Оре, Кен!!! Дунёйи дигар! Он сўйи Ганг! Уќёнуси Бузург! 
Кен, сафинањойи сохтаат моро ба Уќёнуси Бузург хоњад баровард! 
Ва мо бо ин роњ ба Ватан хоњем баргашт!

Искандари якравро рой ва фикри касе зарурат надошт, ба њар 
њол саронро гирд оварда баъзан ба њарфашон гўш медод. Ин бор 
низ чунин кард: базм орост, ройсозї кард, оќибат лашкар кашид 

сўйи Ганг. Сипоњи махлуту фављ-фављ, ки аз маќдуниву юнониву 
эллиниву мисриву порсиву эрониву бохтариву суѓдиву массагетї 
ва панљобиву њиндї иборат буд, ба номи сипоњи Искандар юриш 
мекард. Рўду нањрњойи зиёд, арзу тўл мепаймуд ва андар сањроњойи 
хушку биёбонњойи тафсон љон ба лабу љон ба каф ба умеди некї 
ва рўзи равшан гом мезад, мекушту мемурд ва аз нав зинда гаш-
та амри лашкаркаши бузургро гўш медод. Тўли нимароњ рољаву 
њакимони зиёди њиндиро дид; афсонањойи зиёд шунид; донист, ки 
љаннат на Суѓд, балки аз рўдбори Ганг он сў бињишт аст ва асби 
шабранги монанд ба Бусефалро пошна зад. Гарчї ўро кайњо ё 
аз тарс ё аз эњтиром ё чун масхара «Љањонгир» мегуфтанд, аммо 
ў ќонеъ нагашта буд. Ба андешайи ў гоње љањонгир гардад, ки 
моваройи Гангро низ ба даст орад...

...Вале якбора љилави асб сахт кашид ва бора чароѓпоя гашта 
ду даст баробар ба замин зад, ки чанги замин ба осмон хест ва 
суми асб то зону ба реги биёбон фурў рафт. Ба пас нигарист, чун 
мўру малах саворагон, воњимаовар ва гўши њама борагон афтида 
ва аз гарди биёбон ранг гум кардаанд.

Якбора андар нимароњи «бињишт» бозистодани Искандар си-
поњу сипањбадонро дар њайрат гузошт. Зеро Искандар ба роњ 
дарояд, олам сўзад њам, таваќќуф намекард. Истода ба пас нига-
риста ва њолиё сари асб ба рўйи сипоњ гардонидани шоњ тааљљу-
бовар буд. Асбони пеш саф кашиданд; ќатори дигар ва чандин 
ќатору рада шуд ва пеши саф дирафши кўњнайи фарсуда ва ранги 
зардашро офтоб бардошта парафшонї надошт, балки чун гўши 
асбон афтидаву лаќќа метофт. Чунин намуд гирифтани дирафши 
оламгарди маќдунї андар замири шоњ Искандар ноумедие овард. 
Касе чизе нагўяд. Њама ба дањони ў гўш додаанд. Ў низ хомўш. 
Борааш сум мекўбад. Ў чун Бусефал рамузфањм натобад. Њар савор 
аз андеша мегузаронд он чиро, ки мехост ё умед дошт. Вале боз 
бовар надошт, ки шоњи азмиву љазмї аз нимароњ бозгардад. Зеро 
дарёњойи азиму мављхез, рўдњойи дамону касногузар, селу обхе-
зињойи ногањонї, борандагийи њафтодрўзайи дилбазан, кўњњойи 
баланду барфгир, лашкари оламгири Порс, биёбонњойи љонгиру 
љигарсўз ва њељ чиз пеши роњи сарлашкарро гирифта натавонист, 
магар ин биёбони бекаронайи тафсон гирад.

Ў якбора бозистод. Хомўш буд ва дида ба дуродур дўхта, ки 
кай сипоњи пиёда аз он канорайи дунё сар кашанд.

Ва падид омад хол-холи сиёњ ба кирдори мўрон, ки биёбони 
пањноро фаро гирифта, сангпуштона мељунбиданд ва ба назари 
Искандар тофт, ки њаргиз нияти пеш омадан надоранд. Ў дилтанг 
гашта, пой ба рикоб таранг карда, ќомат афрошта менигарист 
љониби мўрон ва аз дил мегузаронд, ки наход бо чунин њаракат 
аз Маќдуниё то каронайи олам расида бошад. Ба назараш бо ин 
сипоњи сангпуштпо то Ганг расидан имкон надорад. Биёбони 



345

хокиранг сиёњранг гашт ва шоњро воњима гирифт, ки ин сипоњи 
маќдунї нест, шояд яъљуљу маъљуљњойи Чин бо њиндувон забон 
як карда аз пайи ў омада бошанд.

— Ин сипоњи пиёдайи маќдунист?
— Оре, шоњ, Кен лашкар кашида.
— Кен лашкар кашида?
— Оре, шоњ!
— Кен бар кї лашкар кашида?
— Бар њиндувони он сўйи Ганг.
Дилпур шуд Искандар, гирди лабонаш табассум дамид. Вале 

дирафши фарсуда боз ба танг овард. Дирафши пиёдагон афгортар 
аз он, љиѓда-љиѓда гашта буд. Чун наздик омад, хашми Искандар 
зиёд шуд, ки бо чунин суръат кай ба Канорайи Гетї бирасанд.

Сипоњи пиёда аз дур андар алти биёбон ќарор гирифтани шоњро 
фоли нек дониста, шодмонї карданд, ки оќибат шоњ ёди Ватан ва 
пайвандон кардааст. Вале чун расиданд, ў изњор кард:

— Ба пойи шумо кай то Ганг расем?!
Донистанд, ки шоњ нияти бозгашт надорад, пакар гаштанд. Бе 

танбењи шоњ низ онњо гадоёни берўзийи љандапўш, оворагардони 
ба як бурида нон зор, сипоњи шикастхўрдайи оѓишта ба хоку хун-
ро мемонданд. Он сипоњи озодалибоси сандалпўш набуд, балки 
фављњойи омехтайи дар либоси ўбадайи њиндї буд. Чирку ќарќи 
он сари остини кўдаки фисинро мемонд. Ѓашовар. Ба сипоњи 
оламгири маќдунї нозеб бувад. Љўгињойи њиндї хуштар аз эшон 
тобанд.

Сипањсолор Кен лашкар боздошта, пеш омад ва њама арзњойи 
дар ин роњи дур ба забон овардайи сарбозонро гуфт:

— Шоњо, хўрокворї пўсида, гўшт гандида, аслиња занг зада... 
чї бояд кард?

— Чї мебойист кард? Љанг!
Латтайи сарбозон ба об афтид, умедканда шуданд. Нишастагон 

бархостанд. Лашкар ба љунбиш омад. Фављ-фављу даста-даста ва 
гурўњ-гурўњ шуданд сарбозон. Њайрати Искандар афзуд, ки боре 
чунин надида буд сипоњашро. Илољ гум кард. Пешомад равшан 
набуд. Дар чунин њолат – дар биёбони тафсон ройзанийи сарони 
њарбро раво надид, зеро парер ройсозї карда майлу ройи онњоро 
дониста, боз ба хости хеш рафтор кард ва инак дар алди дўзах 
монд. Бо вуљуди он фаро хонд сарони сипоњро. То он ки гирд 
омаданд саропардайи шоњї дуруст карданд дар дашти чун уќё-
нуси бекарон. Ва инак Искандар аз бора пиёда гашта даромад 
ба саропарда ва дигарон пасу пеш омаданд ва боз шоњи хушнафс 
мушкилоти сафари Њиндро пеш овард:

— Пирони кор, сипањбадон! Шумо њастед, ки ман њастам. Ёд 
доред, ки дар маъбади Миср аз худойи Аммон вањй омад, ки Ис-
кандар оламгир хоњад шуд. Бе шумо Искандар оламгир нахоњад 



346

шуд. Андак монда... Мо андар остони олам истодаем. Як зўри 
маќдуниву юнонї, љањон зери пойи шумо хоњад буд!

Нав набуданд суханони Искандар ва касе чун дўшин таваљљўњ 
накард. Искандар дида бар эшон давонд ва њама чашм мегуре-
зониданд, то назарашон ба чашми шоњ нахўрад. Боз Кен худро 
нозгунљ дониста, афзуд ба гуфтањойи пешин:

— Шоњ хуш фармуд, ки боз як зўр. Мо донем, ки ин зўр зўри 
искандарист. Ман омода њастам, ки њамроњи дўстам шоњ Искандар 
то аќсойи олам биравам... Вале шоњ як бор бингарад ба сипоњи 
румї, ки пояш то куљо барад... Наќшайи шоњ, лошак амалї хоњад 
шуд; танњо баъди фаро овардани нерўйи тоза. Сипоњи љонгара-
ви маќдунї. Њолиё мушоњида меравад, ки бардањо ва фављњойи 
ноошнойи њиндї дар њар ќадам тавонанд хиёнат кардан. Мо чунин 
лањзањоро дар корзору кирдори зархаридон мушоњида кардаем... 
Агар шоњ љангро ногузир донад ва аз мењри модару Ватанд раз-
мро авло шуморад, сипоњи абгору фартути румї ўро банда ва 
њалќабаргўш бошад...

Сипањбадон каф кўфтанд. Боз нафорид Искандарро. Филфавр 
ройзаниро ботил донист ва фармуд:

— Май оред!
Шоњ андар саропарда, вале сипоњ дар гармойи тамузи баъди 

борандагийи тўлонї месўхт. Сутурон бинї меафшонданду пашша 
мезаданд. Њар кас сукут дошт ва равшан набуд, ки чї пеш ояд 
аз шоњ. Баъзењо Кенро дилсўзї доштанд, аммо намегуфтанд, ки 
навбати ў расида, ки ин ќадар бо шоњ баробар мешавад. Шоњ 
майгусорї мекард ва њољибу посдоронро фармуд касеро рухсати 
назди ў надињанд.

Чун тафсиду араќ баровард андар саро, либоси њарбї бадар 
кард ва њољибро пеш хонд:

«Рахшон биёяд.»
Рахшон пайдо шуд. Искандар маст буд. Бо вуљуди он ашки 

хеш бисутурд бо мушт.
«Геракл куљост?»
Рахшон аз Барзин фарќ накарда пурсид шоњ. Зан посух на-

дод.
— Геракл – писари ман куљост?!
— Назди модараш Барзин...
— Ту кистї?
— Ман Рахшон!
— Њммм...
— Агар иљозати шоњ аст, фармоям Гераклро пайдо кунанд.
— Пайдо кунанд...
— Биоваранд?

Искандари маст чї фањмид аз чунин пурс, ки дер хомўш монд 
ва лабонашро ѓунча карда, гўё талхиву туршийи шаробро мема-
кида бошад, љењраву рўй турш базўр фармуд:

— На... Зарурате нест!
Пасон даст сўйи зан ёзида сари ўро дошт ва палмосида то 

гардан фаромад, њалќа гардонд, гирист ва паст – паст пичиррос 
зад:

«Донї, ки чаро Зевси Барроќ моро ѓазаб кард?»
«Донам.»
«Чаро?»
«Писару зани бегуноњатро рондї.»
«На! На-на! Баройи он ки номи писари худовандро ман ба 

номи писари хеш гардондам. Геракли ќањрамон писари худойи 
Зевс буд... Аз ин рў... На аз он ки ман писарам Гераклро њамроњи 
модараш рондам...»

«Ин гуноњи Искандар набошад... Худойи Зевс чунин фарму-
да...»

«Ту бохирадї, Рахшон... Ў њам...»
«Ў њам?»
«Бале, ў њам...»
«Геракл?»
«Модари Геракл.»
«Биоваранд?»
«Биоваранд!»
Бо ишорайи Рахшон аз паси Гераклу модараш шуданд ва Ис-

кандар боз љоме ба сар кашид.
«Донї, ки ман чї бояд бикунам?»
«Бояд ба Ватан баргардї...»
Искандар наъра зад. Барљаст. Гўйї њушёр шуд:
«Ту низ ёри онњойї?!»
«Ман ёри ту њастам, Искандар!»
«На!!! Ман танњоям! Наход ту низ нафањмї, ки ман бояд љањон-

гир гардам! Олам зери поям бояд ба Маќдуниё баргардам!»
Искандар бурун љаст аз пардасаро. Посбонон дар њайрат аф-

тоданд. Гирифтанд ўро ва бо зўрї ба саро дароварданд. На хоб 
дошту на оромї.

Барзину писараш Гераклро оварданд. Писар хаста ва модар 
гирифта буд. Гўйї мўйи зан ранг дода буданд; нуќрафом метофт. 
Дамидаву рост гашта, ки махсус карда бошад. Хуш наомад Ис-
кандарро, ки бо зани пир сару коре дошта. Барзин монанд ба 
аъљузањо; зери чашмонаш низ халта зада. Шоњ наёрад чизе пурсад 
аз ў. Ё дар њузури Рахшон шарм дорад ва ё аз кардањойи хеш. 
Чанде пеш гумон дошт хубрўтар аз Барзин зане набувад. «То 
замоне ки бо манї, туро осебе нарасад...» Ба ёдаш омад њарфи 
Барзин ва аз зењн гузаронд: «Замоне ки бе манї...» Наёрист пурсад. 

Зеро ваљоњати Барзин, њолату вазъ ва чунин зуд пир гаштани зан 
Искандарро сахт ба шигифт овард. «Чаро?» Ба пурси нињонийи 
хеш посух љуст, вале дарёфт накард сабабашро. Сар афканда буд. 
Ба назар андеша дошт. Баройи якбараву яксара кардани кори 
Барзину писараш ва ё аз боби пажмурида гаштани ў ва хаставу 
лоѓар шудани писар.

— Геракл!
Њамчунон сар андохта буд писар. Баробари баланд гаштани 

садойи падар ў ба модар нигарист; овози шоњро ба инобат на-
гирифт.

— Геракл! Ман садо кардамат! Чаро ба модар нигарї?
— Розу ниёзи маро модар донад, на шоњ... – чун бузургон по-

сух гуфт писар.
— Чї розу ниёз дорї?
— Розу ниёз ин аст, ки шоњ моро рањо кунад, то дар биёбонњо 

озод умр ба сар барем ва чун чорпоён аз зиндагї фикр накунем.
Искандар пеш омад. Вале писарро кордор нашуда назди Барзин 

ќарор гирифт ва пурсид:
— Ту омўхтиаш?
— Ўро бипурс.
— На, туро пурсам...
— Ўро чизе омўхтам, ки устодонат туро омўхта буданд.
— Арасту? Лисимах?...
— Оре...
— Пас ту бояд шодмон бошї, чаро ба чунин њол афтодайї?
— Ўро шир додам, ними нерўям рафт, инак равон бахшам, 

то љонам равад.
— Азизтар аз ў туро касе набошад?
—...
— Ѓамат ѓами ўст?
— На. Ѓамам ѓами туст.
Искандар нигарист Рахшонро, ки боњуш гуфтугўйи ононро 

гўш медод, вале карахту ором буд ва хулоса мебаровард баройи 
хеш. Шоњ яќин муносибатњойи заношўйиро андешид ва наздик 
ба писар омада даст бар дўшаш нињод:

«Туро бо умед Геракл ном нињодам. Бузург шудайї. Туро асбу 
шамшеру сипар мебод. Вале чаро гардан миёни шонањо фурў 
кашї? Тарсу мабош!»

Гом заду гирд гашт пардасаройро ва омад назди Рахшон:
— Ту гуфтї, ки Гераклро дўст дорї ва бузургаш кунї. Чаро 

онњо ба чунин њол афтода?
— Шоњо! Ѓами Барзин ѓами андак набувад. Ў пешбинињо до-

рад, ки шоњро гуфта натавонад.
Шоњ нигарист сўйи Барзин:
— Гуфтанињо дорї, Барзин?

— На, шоњ...
— Рост бигўй!
— Агар рост гўям, шоњро хуш наояд.
— Бигўй њар чї донї!
— Шоњро сафари он сўйи Ганг хуш наояд...
— Шумо њама якзабона њастед, то Искандарро аз роњу рояш 

баргардонед! Вале Искандар роњзане нест, ки бо макру њиял аз 
роњаш баргардонанд! Худоён назар карда ўро ва писари хеш хонда. 
Нораво бувад бењудакорињо!

— Искандар...
Садойи хастайи Барзин баромад, ки шоњро азиз ва наздик 

дониста ном гирифт ва хомўш монд, то чї ояд аз шоњ. Ў посух 
нагуфт, балки рў ба Рахшон хомўш монд ва гардан тофта нигарист 
сўйи Барзин, то суханаш бозгўяд.

— Ман ба корњойи давлатї, њарбї ва шахсиат дахолат кар-
данї нестам. Лекин дилам сўзад ба озору азобат. Овозайи лаш-
каркашињоят ба њарду сарой рафта. Мебинам, ки он сўйи Ганг 
њама шерону палангону деву аждањову пилони љангї сафу раста 
оростаанд, ки паррандаро гузар надињанд.

— Агар фолат дуруст аст, Барзин, ман бояд ба кирдори Зевси 
Барроќ, Ахилли диловар ва Геракли ќањрамон пархош кунам бо 
онон.

— На! Аз бањри љанг огоњ накардам шоњро! Хавфе бошад дар 
миён...

— Бошад! Искандар натарсад аз марг!!!
Наъра зад Искандар чу наррашер ва Геракл аз тарс хешро зери 

домони модар гирифт.
— Гуфтам, ки тарсуйї!!! Ќањрамонон аз модар багурда меоянд! 

Туро айёми асбсаворї расида, њоло њам зери домони модар љой 
шавї! Баро! Фардо њамроњи ман ба љанг хоњї рафт!

— На, Искандар! Агар ин тифл љанговар шавад, худам бо ин 
дастонам гулўгир карда кушам!

— Модари ман низ чунин мегуфт. Ваќте ки озими роњ шудам, 
чизе гуфта натавонист. Њолиё ифтихор дорад, ки писараш оламгир 
шудааст...

— Магар... Олимпиада... набишта, ки... бо чунин писари лаш-
каркаш ифтихор дорад?

— Оре...
Барзин бовар накарда сар љунбонд ва сари писар дудаста аз 

зери домон бурун овард ва тоб дод:
— Ана ин хел тофта, сар аз тан људо хоњам кард.
Рахшон тозон омада нигањ дошт дасти ўрову Гераклро.
Писари тарсида гирён шуд.
— Гуфтам, ки дилу гурда надорад ин писар! Ба њазли модараш 

тоб надорад.

Рахшон Гераклро сари даст гирифта бурд. Барзин сар андохт, 
то аз шоњ чї ояд. Хомўш буданд. Посбоне як бор сар аз парда 
дарун кард ва бозгашт. Искандар на чу шоњ, балки ба кирдори 
соњиб ба ў нигарист ва фармуд:

— Ёд дорам, Барзин, њарфатро. Мапиндор, ки аз ту људойї 
хоста бошам. Андешидам, ки Геракли ману ту њаст ва ту то њастї, 
дилпур бошї ва аз ман хашм нагирї ва ѓамї нагардї.

— Ман наранљидаам аз ту, Искандар. Њамин њоло ранљидам, 
ки писарро сахт ва бењуда гуфтї. Ў ин чизњоро њоло нафањмад.

— Чї гуна? Дар соли ў ман Бусефалро рому сара мекардам.
— Ту ба ин чиз шавќ доштайї. Геракл ба ин чизњо раѓбат 

надорад. Ба њељ чиз дилгарм нест. Гумонам, пиндорад, ки њама 
чиз муваќќатї ва муаллаќ бар мўе...

— Чї гуна муаллаќ?
— Дунё киройи љангу љидол ва хафагиву ранљиш набувад. Мо 

гумон дорем ин сарой амонат аст моро. Дар асл мо бори амонат 
њастем онро. Ба мушоњидаву фањмиши ман Геракл чунин нуктаро 
дарк карда ва майл ба чизе надорад. Шабњо бо моњу ситорагон 
сўњбат кунад, худ ба худ гўяд...

— Чї гўяд?
— Ман забони онњоро нафањмам...
— Юнонї, порсї?
— На. Ѓайбї. Танњо як суханро фањмидам: «Шитоб макун...» 

Дигар надонам, ки чї гўяд.
— Киро гўяд шитоб накун?
— Моњро.
Искандар дигар чизе напурсид аз зан. Манањ сойид, гом зад. 

Рўй боло дошта оњи дароз кашид ва пурсид:
— Худат ягон чиз муайян кардї?
— На... Танњо як бор дидаму донистам, ки бо осмон чизе ме-

гуфт ва зорї дошт.
— Чї гуна зорї?
— «Шоњро нигањ дор!»
— Биоваред ўро!
— На!
— Пас ту дурўѓ гўйї!
— На, Искандар... Ту донї, ки ман дурўѓ нагўям...
Искандар каф кўфт. Пардайи дари хиргоњро бардоштанд.
Ў фармуд:
— Гераклро биоваред!
Баъди таъзим карда рафтани посбон Искандар боз ба Барзин 

рў овард:
— Њар чї хоњї, бигўй... Агар суханат дурўѓ барояд, гила аз 

ман накун!

Оварданд Гераклро. Падар кори то ин дам накардаашро кард: 
ўро ба оѓўш гирифт, бўсиду дастмол кард ва оњиставу нарм фар-
муд:

— Ту бузург шудайї, Геракл. Ман ифтихор дорам аз ту... Лекин 
ба ман бигўй, ки дар Осмон чї бинї ва бо кї сухан гўйї.

Геракл ба модар нигарист, ки ин чї њарф аст. Искандар рўйи 
ўро љонибаш гардонд:

— Бо ман бигўй! Дар Осмон чї бинї ва бо кї сухан кунї?
— Дар Осмон љанг. Ана ин хел, ана ин хел... – Ду даст аз ду 

тараф рў ба рў оварда, ба њам бархўронда нишон дод писар ва 
хомўш монд.

— Баъд чї шуд?
— Сели азим омад. Њамаро шушта бурд...
— Њељ кас намонд?
— Њељ кас намонд.
— Ин чизро дидї? Ё модарат њикоят кард?
— Ман дидам. Модарам надид.
Хомўш монданд. Геракл ба модар менигаристу ба падар, то 

чї ояд аз эшон. Барзин сар андохта буд. Искандар безобита гашт 
ва рў ба Барзин овард:

— Ситорашиносонро фаро хонам?
— На. Зарурате надорад... Агар хоњї, ки аз ин бало рањойї, 

бояд бозгардї.
— Боз њамон коњи кўњнаро бод кунї... Гуфтам-ку! «Аз роњам 

бар нагардам!»
— Рой шоњрост!

БаНди ЧаЊОРуМ

Фардо фаро расид. Искандар сафу радда орост сипоњро. Савори 
асби шабранг пеши сипоњро рафту омад, рафту омад, вале чизе 
нагуфт, амре надод, ишорае накард. Ва якбора кафид:

«Ман боз пеш хоњам рафт! Маќдуниёнро зорї ё зўрї надорам! 
Хоњанд баргарданд бе ман! Хоњанд биёянд! Вале маљбур намеку-
нам, ки аз пайи фидойиёну ихтиёриён ва бардањо ва ё фављњойи 
суѓдиву бохтарї ва њатто њиндї сўйи Ганг шаванд! Њар кас нахоњад 
љангро, рухсат ўро! Бигзор ба Маќдуниё баргашта гўянд, ки шоњро 
андар корзор миёни душманон танњо гузошта омаданд!»

Искандар гуфту Мушкинро тозона заду бирафт то саропарда. 
Солорони сипоњро парешон сохт. Ва гўё ба њайкалњойи карахт 
љон ато карда бошанд, якбора сипоњ ба љунбиш даромад. Си-
пањбадон ба ташвиш афтоданд. Маќдуниён гаранг шуданд. Ба 
якдигар нигариста китф дарњам мекашиданд, ки чї шуда шоњро. 
Шоњ дар ин гармгоњ ба хиргоњ надаромада, асбро тозона заду 
пошна ва Мушкин чањорнаъл чанги биёбонро бароварда ба роњи 

омадаашон бозгашт. Гўё борайи бохтарї шоњро якрост ба сўйи 
Бохтар бурд. Њайрон буданд сарону сипоњиён, ки чї наѓмаест, ки 
на солор донаду на савор. Чанг рафту рафт ва хаму њалќа гашт, 
ки чашмро ду тори абр метофт.

Ба хаёли хеш шоњ санљише гузаронд, то кї ояд аз пасаш ва 
ё барояд ба пешвозаш. На касе рафт ба дунболаш, на касе омад 
ба пешвозаш... Рањо кард лигоми асбро. Љонвар тохт-тохту дар 
нимароњ аз так монд ва араќи танашро хушк карданї шуда якка-
якка гом зад. Назди саропарда ќарор гирифт ва Искандар пиёда 
гашта ситоми бора бар гарданаш андохт ва як шаппотї зад бар 
гарданаш, ки умрбод рањо карда бошад. Ба пардасаро даромада 
се рўз набаромад ва бо касе чизе нагуфт ва касеро напазируфт. 
Дар ин се рўзу шабон набард кард бо худ: танњо, як ба як; фи-
кран, хаёлан... Њарчанд гармо буд ва араќ аз фарќи сар то пой 
мешорид, тан бўйи араќ мекард, ў сабру тоќат дошт, ки пирўзийи 
бузург дар пеш аст.

Вале тамоми ин муддат ў мељангид бо худ, ки аз њама пархо-
шњойи хунину пуршўр гаронтар, сангинтар ва душвортар буд. Шоњ 
Искандар аќлу хиради хешро ба муќобили эњсосу њавас ва нафс ба 
майдони набард оварда буд, то дар љанги искандарї кадоме аз он 
пирўз гардад. Эњсосу нафсу њаваси ў љањонгир шудан мехост, аммо 
аќлу хирадаш ёди Ватан мекард. Ва муборизайи оштинопазири 
сару тани шоњ андарун ва маѓзи ўро ба шўру талотум оварда буд. 
Ў наметавонист якеро бипазирад; ўро њар ду лозим буд. Миёни 
обу оташ сўхта, ѓинљ мегашт. Чу кўдаки нодон андар мушкилот 
ѓўтида буд ва устоди хирадманде набуд, то ройсозї кунад. До-
нишмандон ва раммолони бузург нобуд гаштанд, бархе бо дасти 
шоњ кушта шуданд. Ситорашиносони њиндиро бовар надорад, ки 
росту дуруст мегуфта бошанд. Он чї Барзин гуфт, рост мешуморад, 
аммо аз муомилаву муносибати хеш нисбати ў дилу бедил аст, ки 
бовар кунад ё на. Зеро Барзин сахт дилмонда гашта, ба пиндори 
Искандар, ин зан њар чї кунад, ба хотири Геракл кунад.

Рахшонро касе нахондааст, аз пеши худ омад назди шоњ. Њар-
чанд таъкиди шоњ буд, љондоре ба наздаш надарояд, Рахшон умед 
кашида омад. Чун њољиб аз омадани зан шоњро огоњ кард, шоњ 
рухсат дод, то дарояд.

— Чї овардї?
Рахшон њайрон монд аз чунин пурс ва китф дар њам кашид:
— Њељ...
— Њааа... Ман низ донам: «Њељ!» Дунё њама њељ! Бењуда бу-

дааст...
Аз тарзи гуфтори Искандар Рахшон њайрон монд ва ба гўшњо-

яш бовар надошт, ки љанговари бузурги љањон ба чунин хулоса 
омада бошад.

— Нафањмидам, шоњ...



353

— Набояд фањмї... Ваќте мефањмї, ки ин мушкилотро шоњ 
яксара кунад. Коњинони каромотхони мисрї, раммолони юнонї 
ва мўъбадони порсї лозиманд.

— Њама зери тасарруфи шоњанд. Шоњ чиро нигарон?
— Маъбади Аммонро...
— Пас ба он љо бояд баргашт?
— На...
Ва каф кўфт Искандар. Сарпос сар аз пардадар халонд.
— Бифармо, коњинони каромотхони мисрї, раммолони юнонї 

ва мўъбадњойи порсиро биоваранд.
— Коњинони каромотхони мисрї, раммолони юнонї ва мўъ-

бадони порсї...
— Зудтар!!!
Сарпос рафт. Искандар боз каф кўфт. Пардадор сар халонд.
— Гирди саропардаро ињота гиред, то паррандае пар назанад... 

Бист ќадам дуртар.
Беруни хиргоњ ѓирев шуд. Искандар ишора кард, то Рахшон 

нигоњ кунад чї маѓал аст.
— Онњо бањсу талош доранд, шоњ. Ба хулосае омада натаво-

нанд.
— Бањси чї?
— Бубин, аз рўйи ишорањояшон ињота гирифтани гирди хир-

гоњ...
— Њамин тавр, Рахшон. Бо чї гирд гирифтанро намедонанд.
— Ман низ нафањмидам, шоњ. Чї зарурате дорад?
— Хоњї фањмид...
Аввал бо сарбозон се радд ињота карданд гирди саройро. Хеле 

наздик буданд. Чун аз рўйи будашон намунањойи шоњ фармударо 
пайдо карда оварданд, Искандар пазируфт ононро ва паси парда 
гирдогирд шинонд. Фармуд сарбозонро дуртар тела дињанд. Фарох 
гирифтанд давраро. Искандар коњинону раммолону мўъбадонро 
гуфт:

— Ман суол кунам, шумо пешомадро муайян карда посух 
гўед.

Ва даромад ба пардасарой. Садо омад:
«Искандар кист?»
«Искандар – писари худойи Зевс!»
«Искандар – писари худойи Аммон!»
«Искандар – пури худойи Ањура Маздо!»
«Искандар чї бояд бикунад?»
«Некї!»
«Оштї!»
«Пиндорї нек, гуфтори нек, кирдори нек!»
«Искандар бояд ба љанги Њинд биравад ё ба Ватан?»
«Ватан!»

«Ватан!»
«Ватан!»
Искандар бурун омад аз пардасарой. Дастон сўйи Осмон бар-

дошт, рўй низ ба Осмони минўйї дошт ва садо дардод:
— Ай худовандони бузург! Ин бор низ писари хешро шинох-

тед ва вањй додед, то Искандар бероња набошад! Суљуди маро 
бипазиред!

Њамчунон њайкалосо дер истод сар ба пушт андохта ва дас-
тон кушоду баланд дошта, то оне ки гардану бозувонаш ба дард 
омаданд.

— Ай сипоњи бовафову сарсупурда! Базм ороед! Ќурбонињо 
кунед ба ёди Худоён!

Вале биёбон љойи базм набуд. Бо вуљуди он маќдуниён аз шодї 
чї кор карданро надониста бе дуду алов чанги заминро ба осмон 
бардоштанд. Шоњ шодмонийи онњоро мефањмид. Њарчанд дар дил 
алами дигар дорад, каф мекўфт сўйи онњо, то донанд, ки Искандар 
аз дилу љон майли ба ватан баргаштан дорад. Дар асл чашмонаш 
солори пиёдагардон Кенро мељустанд. Кен дар љое пайдо набуд. 
Искандар хеле мехост базми њаќиќї ороянд ва Кен боз маст гашта 
бањс ва андарзи ба Маќдуниё баргаштанро идома дињад.

Ва аммо чашми Искандар ба он мурѓони баднамо хўрд, ки бол 
наафшонда; хаставу оњиста аз рўйи фазойи кушоди дашти хушк 
сўйи шимол мерафтанд, ки гармойи љонфарсойи биёбон ба дила-
шон зада бошад. Ў номаълум доѓњойи сиёњи муњаррики осмониро 
мушоњида карда, дар дил алам мекашад, ки нохушийи бузург дар 
пеш аст, аммо хабаре надорад аз ягон рўйдод.

«Кратер! Ў дар куљост?»
«Ў канори рўдбори Гидасп сафина созад.»
«Сафинањояш ўро ба он дунё барад?»
«Њамин тавр, шоњам...»
«Њммм...»

* * *
Роњи паймударо бозгаштан сањлу осон набувад. Сайёд гоњи 

шикор ба бўйи сайд чї ќадар роњ паймуданро надонад ва хаста-
гиву бемадорийи хешро эњсос накунад. Њамин ки сайдро аз даст 
дод, бозгашти роњро андеша кунад ва муддате нољунбон пой ёзида 
араќи сару гардан бисутурад. Њолиё Искандар дар чунин њолат 
аст. Роњи дар тўли дањсола паймударо бояд бозпас гардад. Вале 
бо сипоњи саду бист њазор нафара, пирони барљомонда, ѓанимати 
зиёд, гетерњову занони ба њамсарї гирифтайи афсарон, кўдакон, 
корвону гардунањо ва сутурони њиндї биёбону рўду дарёву уќё-
нусро паймудан сањлу андак набувад. Бавижа бо об таноби роњ 
кашидан душворие пеш орад.

Он чї Кен сохту омода кард, кифоя набуд. Искандар фармуд њу-
нармандони њиндиро низ фаро хонанд, то киштињойи хурду бузург 
ва салу амадњойи боркаш низ бисозанд, ки ѓанимат то Маќдуниё 
расонидан кори сањл нест. Кен ба назар ѓами низомиёни пиёдаро 
хўрда, ки киштињойи сохтааш танњо сарбозонро гунљонад.

Рўзњойи охир ќайсартар аз Кен сарбозе набуд, ки њарфи шоњ 
Искандарро ду кунад ва ёрад, ки дар маљлиси сарон сахт гўяд. Ба 
андешайи шоњ рафтори сипањбад аз дилсўзї набуда, чун домоди 
Пармониёни сипањсолор дод ситониданист; ба марги падарарўс 
ва додарарўсонаш, ки аз дасти шоњ нобуд гаштанд. Домод пеши 
духтари сипањсолор хешро бељурм нишон хоњад дод. «Ў пиндорад, 
ки Искандар заиф гашта.»

Ва якбора киштисозї ќатъ гардид ва њама аз пайи дарёфтани 
Кен шуданд. Он шаб Кен ѓайб зад. Сипоњи пиёда асбобу искана 
рўйи тахтањойи рандаву сапед накарда ва комаву мурѓак наба-
роварда гузошта, дар љустуљўйи солори хеш гаштанд. Зеро Кени 
аз њолу рўзи онњо хуб бохабар бо шоњ манша карда, огоњонида 
буд, ки дар рўзњойи наздик њама чун Коллисфени занљирбанд 
кирму кана карда миранд. Марди тезхуну тезвир њолиё бенишон 
гашта.

...Вале Искандар ѓам нахўрад ва касеро нафармояд, то пайдо 
кунанд.

Овоза шуд, ки Кен яке аз сафинањойи сохтаро гирифта фирор 
кардааст. Ба овоза бовар карда сафинањоро шумурданд. Њама љо 
бар љо. Боз љустанд ва ба Дуоба нарасида, андар Дарбанд пайдо 
карданд мурдайи Кенро. Ва касе сабаби мурдани ўро љустуљў на-
кард. Баъд овоза шуд, ки Кен андаки дигар сабр мекард ва ќарори 
ќатъийи бозгашт омадани шоњ Искандарро мешунид, худро ба 
рўдбор зада нобуд намекард. Худкушї баромад андар «фолнома». 
Вале миш-мишу баногўшињо зиёд: «Кен аз он солорњое набуд, ки 
хешро бикушад...»

...То даме ки киштисозї давом мекард ва сарбозон аз бешаву 
боѓњойи мардум чўбу тахта мекашониданд, Искандар фароѓат 
дошт андар шањраки Бусефали ба хотири асбаш сохта. Кратери 
сипањсолор сарварї дошт киштисозиро.

Ду њазор сафина омода шуд ва аз тахтањойи партов салу амадњо 
сохтанд, то сутурон, бору бунаро ба кор ояд. Нохудоён, белзанњо, 
завраќронњо намерасиданд. Низ пайдо карданд аз мардумоне, ки 
канори бањр умр ба сар мебурданд ва бањрнавардї мекарданд. 
Баъзе њунармандон хешро ба нодонї мезаданд, ки аз дасташон 
коре наояд, аммо бо дўстфурўшийи баъзењо бо љабру ситам рўйи 
кор меомаданд.

Ва аммо киштї нарасид. Амр шуд пиёдагон роњпаймойї ку-
нанд. Корњо сомон гаштанд. Ќурбонињо карданд.

Искандар вопасин ба сањни киштї баромад. Ба худойи бањр Ав-
рора, ба падарбузург Зевс, ба падари хеш худойи Аммон ва дигар 
худоёни бемаргу анўша ниёиш карду саљда овард ва љоми зарин 
ба сар кашид... Шайпур навохтанд... Киштињо љон гирифтанд. 
Намойише буд диданї. Њатто гуселињо завќ доштанд; дастафшон 
андар каронањо дунболагирї мекарданд. Баъзе гирён аз фироќи 
ёрон, бархе шодмон аз гусели мењмон.

Расиданд ба Дуоба. Љое ки рўдбори Гидасп ва Гидраот ба 
њам омехта, рўди Њиндро ташкил мекарданд. Андар резишгоњи 
шохобњо кирдоре шуд ношуданї: ќабойили маллї ва Оксиарт дар 
ин гузаргоњ манзил доштанд, рехтанд ба сари сипоњи рум.

Зеро ин ќабилањо душмани оштинопазири рољайи Пори Ѓазаб 
буданд. Чун донистанд, ки фармондор бо шоњи маќдунї созгор аст, 
кина бар эшон гирифтанд. Миёни ин тойифа љавонмардони роду 
љасур ва ялони беназир буданд ва касеро забардасту пирўз дидан 
намехостанд. Онњо низ базму сурро дўст медоштанд чун Искандар 
ва дигар тойифаву ќабилањоро рўйи хуш намедоданд. Онњо рў ба 
рўйи сипоњи Искандар дањ њазор саворони мусаллањ, њаштод њазор 
сарбозони пиёда ва њафтсад гардунайи љангї гузоштанд.

Шаб фаро расид. Лашкаркаши бењамтойи маќдунї осема на-
шуд; тадбир љуст, ройсозї кард, аќлу њуш ба кор бурд, то бо ин 
нерўйи ногањон пайдо гашта чї чора кунад. Усулњойи пешин ба 
кор набурд, балки сипоњро фављ-фављу даста-даста људо кард ва 
як-як фиристод љониби корзор, то душман бовар кунад, ки ночиз 
бувад сипоњи адў. Њазорањойи асосї нињон дошт андар камингоњ. 
Зеро самти њамлаву њуљум ва зарбањойи ќавї ошкор набуд; на 
дўстро ва на душманро.

Сипоњи Искандар њилолї саф орост ва чашми рўз накафида 
њуљумовар шуд бар лашкари ѓафлатзадайи њиндуњо. Онњо гу-
мон надоштанд, ки лашкари румї шабњангом роњ паймояд ва 
ѓофилгир кунад душманро. Якбора чу мўру малах рехтанд бар 
сари барањманњо. Вале родмардони њиндї далеру шуљоъ овард 
доштанд ва душманро пеш омадан нагузоштанд. Вале фављњойи 
асосийи лашкари Искандар даррасида гирд гирифтанд разманда-
гони њиндиро ва овардгоњ дуд баровард ба кирдори оташкадањо. 
Барањманњо андар њалќа ва зери пойи пилон њам тан намедоданд 
ва сар намефароварданд. Бори аввал маќдуниён диданд љанги 
пилонро; њинду мељангид бо њинду.

Искандари тезхун бо он суръате ки корзор кард, аз размгоњ 
шитобид сўйи диж. Ба дарвозайи пурнигори шањр расид, ки ан-
дар равоќу тору девор сурати худоён, пилњойи пурзўр, рамзњойи 
кишвари хуррам, њайкалчањойи ќањрамонони њиндї ва насносњоро 
наќш карда буданд. Тиру туфанг ва дастгоњњойи деворшикан ва 
манљаниќу арродањо ва гардунањойи боркаш диранг доштанд. 
Шоњи шўрида ва ба ѓазаб омада ба диранги ёрон нигарон на-

шуда, њамла овард ба шањр. Сипоњи размида ва корзордида, ки 
собиќайи зиёду таљрибайи беназир дошт, чу барќу бод пешрў 
мерафт. Њиндувон бовар надоштанд ба чунин ситез, дасту по 
хўрданд. Зеро онњо набарди рўёрў ва бо карнаю сурнай, табираву 
наќораро нигарон буданд ва умед доштанд, ки бо чолокињойи 
њиндувона ва найрангњойи йогї пирўз гарданд бар душман. Вале 
њоло ѓафлатзада ва фурўхта бинанд хешро.

Сипоњи якљояйи Искандар саф-сафу фављ-фављ балоосо пахш 
карда меомад. Њиндуњойи дањшатзада пас-пас рафта, афтону гу-
резон љой мешуданд ба коху кўшк, то дар паси деворњойи баланд 
адўро пешвоз гиранд. Ба назар фазойи шањрро луху пари мурѓо-
ни шаѓолбурда фаро гирифта буд ва болотар аз он лошахўрони 
сияњдил љувозак мегаштанд. Лухњойи сабук аз сари деворњойи 
баланди диж гузашта, тори шорсон сайр мекарданд, вале сипоњро 
гузаргоње набуд. Нардбонњойи зиёд лозим буд ба убур. Тадбир 
љустанд. Нардбоне пайдо шуд ва шоњ Искандар онро бар девор 
рост гузошт. Чун хашму ѓазаб фаро гирифта будаш, сипар пеш 
дошта, хирсосо часпида баромад чунон ки хирси асалхўр ба бурс. 
Хашмиву асабї сари бора шуд. Њар ки пеш омад аз адў, аз тори 
девор пас афканд ё ќалам кард бо шамшер. Се сипањбад – Павкесту 
Леоннату Абрей низ боло омаданд. Тирборон шуданд. Бо сипар 
пўшиданд сару танро. Чун илољи овард набуд, хешро аз сари де-
вор андохтанд ба дарун. Чањор тан пушт ба девор дода, шамшер 
мезаданд чу кундоварон, чун Ахилли ќањрамон. Њиндувон низ 
девонавор ба сайдњойи ба дом омада дарафтода буданд ва яќин 
доштанд, ки њоло бо шамшери адў ќалам гарданд. Искандару 
ёронаш диданд, ки буни девор љой шуда љангидан чандон барор 
надорад, чањор тан пушт ба пушт гузошта ба чањор самт шамшеру 
найзаву жўпин меандохтанд. Сипарњо пўшида буд танашонро. 
Корзоре ва кирдоре буд. Њиндуњо рў ба гурез оварданд ва дуртар 
рафта тирборон карданд чорёрро. Абрей аз сараш тир хўрд. Афтод 
аз пой. Воњима гирифт шоњро...

Араќ пахш кард сару тани шоњ Искандарро, ки се тан бар зид-
ди њиндувони бешумор чун истад? Диловар андар чунин андеша, 
тири тез бидарид љавшанашро ва гузашт то шуш. Хун љаст аз 
тани ў. Сипањдори њолиё бесипоњ саргарми пархош пай набурд 
тир хўрданашро; тан надод ба захму ба хасм. Ѓуррону љўшон буд 
чун шери захмї. Ёрон диданд тири сари синайи ростро, аммо 
илољ ва имкони кўмак надоштанд. Хуни зиёд рафт аз пањлўйи 
тир. Чашмони Искандар сиёњї заданд. Мадораш рафт.

Искандар дигар чизеро ёд надорад. Павкести далер бо сипари 
муќаддасаш, ки шоњ Искандар дар шањри Тро тўњфа карда буд, 
ўро пешбанд кард. Онњо андар дањанайи гирдоби фано буданд...

Чун сипоњ аз воњима якбора бор шуданд нардбонро, вазни 
зиёдро бардошта натавониста шикаст. Пас онњо бар китфи як-

дигар савор гашта нардбон сохтанд ва аз сари девор рехтанд. 
Сипоњи ситезида низ дарвозањоро шикаста, деворњоро афканда 
чу селоб шориданд ба дарун. Китф ба китф дода размиданд чу 
шерони нар. Пиндоштанд шоњи маќдунї кушта шуд, хашмиву 
пурѓазаб љангиданд. Овардгоњ танг омад њиндувонро. Љой шуданд 
ба кўшку њарам. Сипоњи Искандар хоки дижро бехт. Љондоре 
зинда намонд.

Искандарро зинда дарёфтанд. Бењушу беёд буд. Бар сипараш 
хобонда, бардошта бурданд ба гардуна. Чун ба њуш омад, дўстон 
ва табибонро парешону њайрон дид, фармуд тирро баркашанд 
аз захми ў. Филипп табиби хоназодийи шоњ, њакимони порсї ба 
чашми шоњ нигаристанд, ў бо ишорайи чашм фармуд, то тирро 
кашида гиранд. Тири хаданги бар нўк пайкон дўхтаро бо эњтиёту 
оњиста бозгирифтанї шуданд; шоњ абрў чин кард, лаб газид, дан-
дон сойид. Табиб чун дид азоби алими шоњро, дастайи хаданги он 
ќабза кард ва пуршаст кашид. Искандар бењол гашт. Аз асари тир 
хуни тези шоњи љавон фаввора зад. Боздоштани хун осон набуд. 
Донишманде суѓдї фармуд латтамуд кунанд. Ончунон карданд: 
латтаву пахтаро сўхта, ба љароњат пахш карданд ва хун бозмонд. 
Осуда гашт шоњ ва хоб бурд. Шоњро аз сипар ба сафина гузаро-
ниданд, то даме ки саропардааш сохтанд.

Овоза шуд, ки шоњ Искандари маќдунї фано пазируфта. Дар 
ќаламрави Њинду Суѓду Бохтар барќосо пањн шуд ин хабар, вале 
то Олимпиада нарасида, дар Суѓду Бохтар боз саркашињо шуд, бал-
воњо бархост. Чун кирдорњо ба гўши Искандари бемор расид, ѓазаб 
кард, хунаш љўшид ва оњанги дубора ба он љо расидан кард:

«Асб биоваред!»
Асб оварданд. Бар зин нишонданд. Аммо мадори саворї ва 

зўри набард надошт. Ў сайру саёњат кард, то сипоњиён ва баъзе 
душманон бинанду донанд, ки шоњ Искандар зиндаву саломат 
аст.

Ўро гуфтанд: «Хуб нест, агар бемор канда шавад.»
Шоњи якрав гўш накард. Дерёз сайр кард њавойи гашти асбро 

пазируфта ва канда шуд.
«Агар боз љангидан пеш ояд, боэњтиёт рафтор бояд кард» 

– фармуд табиб.
«Мардонро корнамойї зебанда, на бистари беморї» – посух 

дод Искандар.
Аммо вазнин гашт бемориаш. Аз њар кишвар, шањру вилоятњо 

ба аёдати бемор меомаданд; яке ѓамї буду сад шодмон. Корвон-
корвон тўњфаву њадя ва хоста меомад. Таксилу Пор боз пилонро 
корвон ороста буданд; вилоятњойи ќадами Искандар нарасида ё 
аз тарс ва ё аз он ки онњоро аз ситами маллињову оксиартњойи 
ѓаюру ѓаддор озод кард; инчунин шањрњойи сари роњ он ќадар 
хоставу молу симу зар оварданд, ки Искандар бо љангу яѓмогарї 

ба даст наоварда буд. Шоњ нахустин бор шоњийи чиниро дид. 
Чунин ќадршиносињо нерў бахшид Искандари беморро. Вале чу-
нин њадяйи зиёд кори маќдуниёнро душвор кард. Зеро боз киштї 
лозим буд, то ин борро то Маѓриб барад.

Падари Рахшон Оксарти суѓдї низ ин хабарро шунида, то аз 
бистари беморї хестани домод расида омад бо сипоњи хеш ва 
духтарро хаставу абгортар аз шоњ дарёфт. Фармондори суѓдї он 
ќадар аз рангу чењрайи зањири духтар дилафгор гашт, ки аз бемо-
рийи шоњ нагашта буд. Ў Искандарро хоста бахшид, дилдориву 
дилбардорї кард, вале зиёдтар дар сўњбати Рахшон шуд:

«Њолат чун аст, духтарам?»
Духтар ба пурси падар гирист. Падар пиндошт, ки Рахшон аз 

њоли шоњ гиря мекунад, фармуд:
«Ѓамї мабош, Искандар бењї ёбад, боз шоњи оламгир мо-

над...»
Њарфи падар анљом напазируфта Рахшон сар таконд ва оби 

чашм биситурд.
«Маро ѓами ў набувад.»
«Пас чаро бигирйї?»
«Нанаамро пазмон шудам.»
«Нанаат тандуруст. Зиёд пурсиду пайѓомњо фиристод. Баро-

дарат Спитамон низ нерў мегирад... Як чизро махфї бигўямат: 
пури Спитамони ял Ардашер зинда монда. Чўпоне ўро аз миёни 
шахњойи ѓори Суѓд пайдо карда бо худ сари мол бурда будааст. 
Њоло пайдо шуд...»

«Модараш зара...»
«Зарра нобуд гашта... Њолиё Ардашер њамроњи бародарат Спи-

тамон аст. Њамљоя дарс меомўзанду тарбият мегиранд...»
«Онњоро эњтиёт бикун, падар, Суѓдро сипар хоњанд шуд.»
«Оре, духтарам, ту хешро эњтиёт бикун ва ѓами Суѓдро махўр. 

Суѓд мулкест, ки љуз суѓдиён касеро насиб накунад.»
Сипањбадон Гефестион, Кратер, Неарх ва чанде дигар низ умед 

канда буданд, ки шоњ дигар нахоњад бархест. Аз ин рў њар кадом 
хешро лашкаркаш хонда, яке аз дигаре бим карда лом гуфта на-
метавонист. Гирди саройи ў метаниданд. Лисимахи бузургтар ба 
сол њамаро аз сари болини ў ронда, гоње Барзину гоње Рахшонро 
роњ медод ва Гераклро таъкид мекард, ки аз назди падар наљунбад. 
Бо вуљуди уќубати зиёд ва беэътинойї дидан Барзинро дил сўхт 
ба њоли шоњ ва зиёд андешид, ки чї шавад.

«Ѓамгин машав, Искандар, шифо ёбї...»
Искандар чашм кушода Барзинро дид ва донист, ки чизе яќин 

гашта ўро. Табассум карду мижгон ба њам фишурд. Барзин низ 
чунон кард. Пас сар тофта ба писар нигарист. Даст ёзида аз гар-
данаш њалќа гардонд ва оњиста гуфт:

«Модаратро гўш бидењ...»

Искандар аз бистари беморї бархест ва боз сипањбадон дар 
гирдаш таниданд. Нахуст шўришњойи хурду бузургро фурў ни-
шонд, барањманњоро зиёд кушт, шањру вилоятњоро ба хок яксон 
кард, сўхт, ѓорат кард ва рабуд. Касонеро, ки љон азиз буд, хештан 
ба ѓуломї фурўхтанд.

Тобистони соли се саду бисту панљуми то милод, гоње ки хур-
шед ба бурљи Хўша омада буд, сипоњи Искандар рў-рўйи мављњойи 
рўди Њинд равон шуд сўйи вилояти Паттал. Ин бор низ осон 
набуд сафари ў. Се ќабилайи љанговари њиндї, ки андар рўдбору 
соњили Њинд сукунат доштанд, омадани мењмонони нохондаро 
хуш накарда, ба љанг бархостанд. Мусикан, Портикан ва Самбо 
волиёни ин ќабилањо буда, то вилояти Паттал фармонфармойї 
мекарданд. Искандари аз захми тири њиндувон сахт аламкашидаву 
ба хашм омада дубора шўрид аз кирдори ин рољањо ва ситезид ба 
сони хирси захмї. Портиканро бо машаќќат бикушт, Самбо фирор 
кард. Чун ба яке аз хиттањойи зархезу бобаракати Њинд расид, 
волийи он Мусикани дањмардагўй бишўрид бар зидди аљнабї, то 
мулки бобаракати ў мутеъ нагардад душманро. Вале чун пархош 
сахт омад ва адў беамон буд, рољаро воњима гирифта, шамшер 
аз дасташ афтид ва аз тарс тохт ба пешвози шоњ. Ва бо хоставу 
инъоми зиёд шоњ Искандари љањонхоњро пешвоз гирифт. Искандар 
ўро баргардонд ва фармуд ба пазироийи сипоњи ў омода гардад. 
Чунин рафтори Мусикан намуна гашт, ки дигар волиён низ ўро 
пайрав гашта, кишвару мардум ба шоњи маќдунї пешкаш карданд. 
Саранљом бо тохту хунрезиву ѓорат ва пазиройињо Искандар то 
вилояти Паттал расид.

Рахшон боз ёдовар шуд:
«Искандар, паймон карда будї, ки дигар хун нарезї?»
«Оре, Рахшон, паймон карда будам, вале ин хомхаёлњо паймони 

маро шикастанд. Ман маљбур шудам шарафи сипоњ ва Маќдуниёро 
њимоя кунам.»

* * *
Сипоњ ба се ришта таќсим шуд: Кратер пеш овард, ки бо роњи 

Арахозия рафтан камташвиш ва наздик аст. Бо рухсати Искандар 
фављњойи Аттали Тимфейї, Мелеагри писари Неоптолеми маќдунї, 
Антигени сарсипоњи фављи симинсипар ва чанд даста аз тирандозо-
ну горди «дўстон» њамроњ гирифта, аз нимароњ људо шуд аз дастайи 
шоњї ва фављи дарёгарди Неарх. Муњимтар аз њама љанговарони 
собиќадори маќдунї њамроњи ў буданд, ки бо хиттањойи шимо-
лийи халиљи Порс роњ сипарданд ба сўйи Персопол... Искандар 
бо рўдбори Њинд рў ба љануб овард ва њамроњи фављи Неархи 
дарёнавард шиноварї кард. Ошўбњое ки андар Суѓду Бохтар рух 
дода буд ва асирони эллинї ба ёди ватан сар бардошта буданд, 

Искандарро ба ташвиш овард, вале бозгаштан аз роњ машаќќате 
дошт ва ё ёди ватан намегузошт, то шоњи маќдунї чунин рафтор 
кунад. Танњо хабари шоњро мурда пиндошта исён кардани асирон 
ва ё фарзандони баномуси кишвару хиттањойи Осиёйи Марказї 
шоњро аён нагашта буд, вагарна чунин ният метавонист ўро аз 
роњаш боздорад. Ва ў сипањбад Гефестиони хубчењрро бо канори 
рости рўдбор ва фављи савори Пифони Агенорро, ки Искандар 
фармондори Њинд хонда, то дањонайи рўдбори Њинд ўро бахшида 
буд, бо соњили чап рањнамун карда, баъди се рўз то вилояти назди 
резишгоњи рўди Њинд – Паттал расид. Шањрро холї аз мардум 
дарёфта њайрон монд ва сарбозони чобуксавору бодпоро ба њар 
сў фиристод, то атталињоро дар њар љо пайдо карда, бигўянд, ки 
лашкари маќдунї бо онон сару коре надорад; озору шиканља 
нахоњад дод, осуда ва дилпур баргарданд ба маконашон. Баъзе 
бовар карда баргаштанд, бархе кўчї шуданд. Ва шоњ Гефестиони 
дилобхўрро фармуд дар ин мавзеи хубмавќеъ шањраку кўшку кохе 
бунёд кунад, то сипоњи маќдунї хешро ломакон ва мусофир на-
бинад. Ва Неархи дўсти љавониашро фармуд то бархостани боди 
шурта андар дањонайи Њинд нигарон шавад ва пас ба сўйи рўди 
Фурот шиновар гардад.

Гоње ки хуршед андар бурљи Тарозу маъво гирифта буд, боди 
самум бархост ва Неархи дарёгард сафинањойи љангиву боркаш ба 
дарёйи Араб андохт. Киштињойи бешумор чун чўљањойи бат рўйи 
бањрро пўшиданд. Искандар бо дастайи боэътимоди хеш селайи 
мурѓони обиро гуселониданї баромада буд. Машаќќат ва бори 
гароне ки муддати нўњ моњ андар рўдбори Њинд бар дўш дошт, ба 
назар паси сар шуд ва љуз шодмонї пеши рўй чизе набувад.

Вале коре шуд ношуданї. Чун соли пешин худоёни Осмону За-
мин ќудрати хешро намойиш доданд ба сипоњи Искандар: аз бањр 
боди муссон бархост, гўйї бањрро ба љўш овард андар чойљўш, 
ки медамиду мерехт. Чунон тўфоне шуд, ки маќдуниён надидаву 
нашунида; киштињоро бозпас овард чу партобњо ба дањонайи 
рўдбори Њинд. Дарёйи Араб мадд дошт, кафк карда буд чу шири 
дамида. Мављњо кўња-кўња меомаданду мешикастанд ва киштињоро 
меандохтанд ба канор. Киштинишастагони дасту пой солим бо 
амри сипањсолор сафинањоро ба соњил мекашиданд ва оби њуљу-
мовар аз паси онњо њамаро зеру забар мекард.

Искандар пешонї бар каф нињод, ки чї рўзест. Дерёз андешид 
ва дарёфт, ки худоношиносї кард; худойи Зевс ва Крону Райро 
аз ёд дод. Бар замми он савгандзада шуд: савганду паймони бо 
Рахшон бастаро шикаст – боз хун рехт; Барзинро хор дошту ба 
пешгўйињояш бовар накард; селборону обхезињойи бањори гузашта 
низ панд нашуд; хуни зиёд рехт; ќатли ом фармуд ва ба ѓазаби 
худойи бањр гирифтор шуд... Шоњ бифармуд ќурбонињо кунанд ба 

номи худоёни ѓазабкарда. Чун маросими ќурбонї гузашт, сафинањо 
фиристод ба бањр, то љазирае пайдо кунанд...

Шоњи маќдунї яќин кард, ки љуз худойи Зевси Барроќ касе 
хашм нагирифта бар ў. Зеро худованде, ки Искандар аз хурдї 
эътиќод бар ў дошт, аз ёди шоњ рафта ва худоёни бегонаро пази-
руфта баройи нафсу барори кор. Акнун пушаймонї дорад, вале 
судашро набинад. Боз ќурбонињо фармуд ба номи писари худойи 
арзу само Зевси Барроќ, ки медонист замоне бањри Миёназамин 
ин Худовандро итоат карда ва њолиё саркашињо дорад уќёнус ва 
ќудрату тавони хеш нишон дињад. Шояд аз он бошад, ки Искандар 
хуни одамї ба обњо омехт. Шоњи дурбини кўтоњназар аз хурўшу 
ситез ва ѓалаёни хуни љавонї ва сари шўрида, бар ќасди хуни 
порсиён олам зери сум оварданї шуд; асбаш Бусефал фавтид, 
рўдњо пеши роњаш дамиданд, селобњо сарбозонашро куштанд, 
ба ифоќа наомад; ин њама бонги хатар буд, ўро гуфтанду огоњ 
карданд, нафањмид ё хеш ба нофањмї зад. Инак нигарон аст, то 
кай боди шурта бархезад. Дубора баргашт ба шањри Аттал. Обу 
дон фаро овард – зоди роњ.

БаНди ПаНЉуМ

Чун боди шурта бархост, лашкари Искандар рахти сафар бар-
баст. Вале Искандар роњи пурхатареро пеш гирифт. Неархи ёри 
нављавониашро бо бањр гуселонд ва худ бо соњили рости бањри 
Араб роњ паймуд, ки њама ваќт бо Неархи дарёгард њамсоя бошад. 
Пеш аз Искандар шоњону лашкариёни зиёд рафта бо ин роњ, вале 
касе ба мурод нарасида. Шитоби Искандар аз он буд, ки њар чї 
зудтар мехост аз ин мулки пурхатару сењрангез дур шавад. Вале 
роњи пазируфтааш пурхавфтар аз ин мулк омад; ќавму ќабилањойи 
кўчиву бадавї дучор меомаданд сари роњ; ситез доштанду шўр ва 
чу роњзанњо бар лашкари румї њамлавар мешуданд, шабохунњо 
мезаданд. Шоњи таљрибаандўхта њамаро ќалам мекард чу най, 
мерабуду месўхту валангор мекард; серї надошт чу бањр. Дањ рўз 
роњ сипарданд аз Паттал то заминњойи арабњову ориён, ки дар љое 
њиндувон ва дар љое ориён сукунат доштанд; яке гурехту дигаре 
таслим шуд. Искандар аз он хашм гирифта буд, ки ќабилањойи 
ноогоњ аз кирдори шоњи маќдунї дар чунин азобу шиканљайи 
ў дасти ёрї дароз накарданд. Ва ў сари ѓазаб сипоњ ба ихтиёри 
сипањбад Гефестион гузошта, дар як шаб паймуд биёбонро ва ба-
робари кафидани чашми рўз ба марзи ободи ќабилањо расид. Чун 
ќабилањо ба љанги румиён омодагийи сахт гирифта буданд, шоњи 
маќдунї ситехту овард кард ва њазоронро аз дами теѓ гузаронд. 
Леоннат ва Биталомуси ошно ду боли љангийи Искандар буданд. 
Осон забт кард ва Аполлофонро фармондори шањри Оритида ва 
кишвари Гидросия хонд. Обу дон гирифт. Идома дод роњро.

Биёбони хушку гармойи Араб, гушнагиву ташнагї ба љон овар-
да буд сипоњро. Сутурони боркаш роњ рафта наметавонистанд. 
Дар чунин вазъу њол шоњи шабравро созгор буд, то шабњангом 
роњ паймояд. Бо њазор ранљу азоб лашкар ба водие расид, ки 
рўдаке дошт. На танњо касон, балки аспон заданд хешро ба об. 
Шутурони биёбонгард аз њисоби равѓани кўњон, ки ташнагиро 
рафъ кунад, ёди об накарда, сар сўйи осмон, лаби зер кашол до-
шта, наъра мезаданд...

Дар ин љо низ коре шуд, ки шоњ Искандари писари худоро 
масхара медошт: дар чунин гармову хушкї оби рўдак дамид. Чунон 
туѓёну шўр бардошта шорид, ки нагунљид андар водї.

Искандар пиндошт аждањойи нўњсар аст, ки бар Геракл дамад 
ва бо дами оташбораш њамаро сўзад. Геракли ќањрамон мебод, 
то истад бар муќобили чунин аждањо.

Ва аммо коре карда нашуд бо Бало: занону кўдакон, пирони 
барљомонда, маибу маљрўњон ва асбону сутурони лоѓару камљон, 
инчунин асбобу афзори љангї рабуд аз миён. Њатто шиноварон 
натавонистанд саришта кунанд бунаву коло ва ё кўдакон. Асбону 
гардунањо ва зару хоста, њадяйи зердастон њама ба коми Бало шу-
данд. Шоњ Искандар бо сипоњи кам бе захира монда буд. Маќдуние 
фармуд: «Њар чиро бод оварад, бодаш барад!» Искандар аввал 
њикмат донист, пасон ба маънийи мисраъ рафта, кина гирифт, ки 
зердасташ чунин киноя гўяд, аз бегона чї гила?

Ризќи љўгї дар пояш, ризќи лашкар аз дами шамшераш. Њолиё 
њарду зарур буданд Искандарро. Вале биёбон бекас, дашт бенаво 
ва сањро холї буд. Як њафтайи расо бо соњил гашт гушнаву ташна. 
Пасон кишвари ободе пайдо кард. Гадойї хуш наомад, боз касб 
пеша кард: бикўфту бикушту бисўхт ва то маркази шањр расид. 
Анбори ѓалла дарёфт ва кашонд баройи намурдани сипоњиён. 
Љанговарони гурусна дарафтиданд ба бозёфтњо, Искандар натаво-
нист чорае пайдо кунад. Гушнагї чунон ба љон расонида буд, ки 
ёде аз сипоњи бањрийи Неарх ва занону кўдакони бо онњо рафта 
намекарданд. Шоњи зирак ва донишу таљриба андўхта дарёфт, ки 
сипоњи маќдуниву юнонї дар чунин њолат љуз талаф коре ната-
вонад кардан. Гуруснагї тавоно бувад аз душман. Ў метавонист 
рўњи эшон бардорад; лофу газоф бигўяд, ваъдањо бидињад.

Биёбони хушк корвонро љигарсўхта карда буд. Ду бор моњ нав 
шуд, њанўз њам корвон роњ мепаймуд бо сарварийи шоњ Искан-
дар. На об буду на дон; на мењр мондаву на муњаббат; на боварї 
буду на дод...

...Неархи дарёгард низ андаруни бањр оби хўрданї надошт. 
Сахтї пеш омаду гуруснагиву ташнагї. Забон ба ком часпида, 
лабњо карахш ва чашмњо хилт баста буданд ва њалќ хушк гаш-
та. Теѓи бинї, рухсорањо дурушту кафида, дастњо шахшўл, сари 

гўшњо пулакчањо ва гарданњо ќарќ баста буданд. Чунон буд, ки 
ў андаруни обу Искандар андар биёбон.

Шоњ Искандар об хост. Об оварданд дар љомкоса. Чашмони 
дигарон њарисона ба шоњкоса дўхта шуданд ва забони ба ком 
часпидаро базўр људо мегардонитанд ва лаби хушку карахшбаста 
мелесиданд. Шоњ љомкоса ба каф гирифт. Нафаре сўйи ў њамла 
овард, то косайи об бирабояд, аммо зўре надошт, биафтод.

«Об дињед ўро!»
«Об нест, шоњам!»
Искандар чизе нагуфт. Карахт шуд. Њайкалосо ва њайратзада 

монд. Коса каљ шуд дар дасташ. Шоњ ќатра-ќатра ва ѓижа-ѓижа 
обро рехт рўйи реги тафсон. Вале бо ин њама карахтї ў медид, ки 
чун кашад реги сўзон обро. Аммо ба назари ташнагон он ќадар 
об рехт, ки рўдбори Њинд ин ќадар об надошта бошад ва зарфи 
шоњ зарфи духтари шоњи њиндї Ќайдро монад.1

«Агар шуморо об нарасад, маро низ нарасад!»
Сипоњи саворайи хаста боз дил баст шоњро. Агар љон доштанд 

чу мўре боз равон гаштанд. Ба умеди фардо роњ паймуд сипоњи 
талафёфта ва камшумори Искандар. Ва худи ў њаќиру нотавон 
ва аз њама кирдорњо пушаймон ба умеди дидори модар таноби 
роњ мекашид.

Гардунайи шањбону Рахшон базўр тоб мехўрд ва то ин љо 
чандин асбон иваз карда буданд. Бо вуљуди душворї маликаро 
дил намешуд, Барзину Гераклро аз гардунааш ба дигар ароба 
гузаронад. Зеро суѓднаљод паймон баста буд, ки то њаст, аз онњо 
људойї напазирад. Саргузашт ќисса карданњойи онњо мекашид 
таноби роњро. Рахшон чандон саргузашти љолиб надошт, вале 
ќисмати Барзин љолиб буд шоњзану Геракли хурдсолро. Геракл 
гўё биёбони хушку тафсон, сусморњойи чолок, шутурхору хорњойи 
маѓелон ва тап-тап афтида мурдани сутурон, љон додани пирону 
заифон, офтобу моњу ситорагон, ба замин канда шудани ахтарон 
ва бисёр чизњоро медиду ба назар хешро бо онњо андармон мекард 
ва менамуд, ки ба чизе эътибор намедињад ва парвое надорад. Дар 
асл њама чизро медид, мешунид ва ба маѓз љой мекард. Зеро онњо 
аз њар боб сухан доштанд, лекин аз Искандар чизе намегуфтанд; 
гўё бим аз якдигар доштанд.

«Ман њатто аз шумо пўзиш карда натавонам; ољизам!»
«Аёнро чї њољати баён, шоњ?»
Гўйиё њама якранг; ба кирдори нахустодамон – на љангу на 

бонг; шоњу гадо набувад, забардасту зердаст, фармонфармову 

1. Бино ба гуфтайи Фирдавсї, яке аз чањор шарти ба Искандар гузоштайи 
дух тари шоњ, ки аз зарфе лашкари Искандар об хўрад, боз зарф пури об 
бо шад.

фармонбардор набошад. Аз ин рў Искандар садо баланд накунад, 
узр пурсиданашро лоимкон донад. Бо вуљуди ин њама, бо Барзин 
чун пешин муомилаву муносибат ва ройсозї накунад. Ба назар 
Рахшон як нафар зани бесоњиби баччадорро њамроњ гардонад. 
Дилаш сўзад ба ин зани доно ва пешгўй, ки Искандар чунин зану 
фарзанд доштанашро нагуфт. Ва Барзин афсусу пушаймониашро 
аён накунад, танњо гўяд, ки падаршоњ низ чунин карда буд: бар 
Олимпиада зани љавон гирифта ва ба муродаш нарасида шаби базм 
куштандаш. Рахшон ин ќиссаро аз Барзин шунид, аммо ба таги 
сухан нарасида, мисли бод гузаронд. Њатто напурсид, ки Барзин чї 
хоњад бо чунин њарф. Вале њолиё вазъ чунин, ки шоњ ба кину ќасос 
раѓбат надорад, фаќат андешайи аз бало рањо гаштанро дорад. 
Барзин гоњ-гоњ сар ба каф гирад, ки сахт хор дошташ шоњ...

Баъди ранљу азоби гарону сангин, ки тамоми роњ Искандар 
пушаймонї дошт аз оламгардиву љањонгирї, сангпуштона хазида 
биёбони Арабро убур карда, расиданд ба шањри Пура.1 Онон, ки 
аз азоби алими Сањройи Араб љон ба саломат бурданд, ба фароѓат 
расиданд. Аз чањор як њиссайи сипоњ буданд, чун сурхийи рўйи 
шоњ Искандар аз нав љон гирифтанд. Шоњ фармондори вилояти 
Карманияро айбдору гунањгор медонист дар фавту талафи сипоњи 
ў, ки ба пешвози лашкари маќдунї набаромад ва таъминоти онро 
набардошт, њељ мададе накард. Дилмонда шуд аз фармондорони 
вилояту мулкњо ва њамайи онњоро иваз карданї шуд. Ўро расон-
данд, ки њокимон ва сатрапњойи гузоштайи Искандар зуд-зуд 
миранд, касе асбоб надонад. Аполлофани чанде пеш фармондори 
Гидросияву Ориё гузоштааш дар љанги сахти зидди ориёйињо 
фавтид, Фоантро сатрап таъйин кард. Ў низ мурд. Ба ин ду вило-
ят Арахозияро њамроњ сохта, Сибиртийро сарвар хонд. Баъдтар 
Кирмонро ба Тлеполеми сипањдори вилояти Парфия супурд. Ў 
боз баъди пушаймонї ба корњойи давлатдориву лашкаркашї 
камар сахт баст.

Дар роњи Кирмон хабар расид, ки фармонравойи ќабилањойи 
њиндї Филиппро низ сўйиќадчиён куштаанд. Шоњ ба фармонравоё-
ни њиндї Таксилу Эвдеми румї нома фиристода сахт таъкид кард, 
ки вазъи кишварро ба эътидол оранд. Аммо бо фармону номањойи 
рањи дур њиндуњоро ором кардан кори сањл набуд. Онњо сахт шў-
риданд, ки Эвдем гурехта, базўр сари хеш ба саломат бурд.

Аммо шоњ Искандар аз таќдир сахт парешон гашта буд, ки на 
аз сипањбад Кратер дарак буду на аз амирулбањр Неарх хабаре. 
Искандар ба Кирмон расид дертар аз Искандар. Онњо вохўрданд; 
саргузаштгўйї карданд. Сипањбадон Гефестиону Леонат, ки бо 
хости Искандар ба шањрсозї машѓул буданд, низ расиданд. Гўё 
зиндањо њама меомаданд, аз Неарх хабаре набуд.

1. Пура – маркази кишвари Гидросия.

Шоњ ошуфта ва парешон буд аз ќисмати Неарху нохудоён, 
ки боре дарак аз хеш надод ва касе надонад ў дар чї њол аст. 
Хобњойи парешони ў ва пешгўйињойи раммолону фолбинњо, ки 
баъзан ѓўлингхойї кунанд, шоњро мушавваш гардонида. Бо каро-
найи бањри Араб, халиљи Порс, бозгашт ба резишгоњи Њинд кас 
фиристод, аммо аз яке дарак наомад. Ѓамї шуду хулоса баровард, 
ки онњо њамдигарро гум карданд ва шоњ умедканда шуд, ки агар 
Неарх зинда буд, дар чунин муддат, ки онњо ба сохтани шањракњо 
машѓул буданд ва пархошу фароѓат доштанд, бањрнавардон расида 
буданд. Бори нахуст сахт пушаймон шуд аз љањонгардиву љањон-
гирї. Пиндошт, ки рўйи сурхаш сиёњ гашта ва назди маќдуниёну 
юнониён дуд кунад. Фардо назди њамватанон чї посух дињад. Дар 
банди андеша ва гирифторї буд, ки ин дастайи ночизро, ки гўйї аз 
сипоњи румї тухмї монда, чї гуна ба Рум барад. Агар дар љанги 
Олам намурд, дар љанги падару модарони сарбозони маќдуниву 
юнонї хоњад мурд. Ўро ѓоз-ѓозу лахт-лахт хоњанд кард. Гирифтори 
хеш буд, касеро намедиду намегуфту намешунид. На базм дошт, 
на ќурбонї мекард ва на шодмонї; гирифтори ѓами хештан буд.

Ва бо њазор андеша пардадор дари шоњро кўфт. Искандар са-
дое набаровард. Ў парешон гашта дарро кушод ва шоњро чашми 
тар дарёфт.

— Кирмоние омада шоњам...
— Чї фармояд?
— Аз назди Неарх омадам, гўяд
— Аз назди Неарх? Бифармо...
Пайкро ворид карданд назди шоњ. Ў сар ба саљда бурд ва 

фармуд:
— Дурўду паём овардам аз Неархи дарёгард шоњро.
— Ай араб, рост гўйї ё дурўѓ?
— Ман порсам, Гирдаки Кирмонї... ва рост гўям...
— Неарх зинда аст?
— Оре, шоњ! Неарх зинда. Љониби ту ояд. Ман чун балад њас-

там ин роњро, кўтоњаш кардам ва пеш омадам, то шоњро бохабар 
кунам.

Шоњ омода буд баройи чунин хабар барљаста пайкро ба оѓўш 
кашида бўсаборон кунад, аммо дилаш раг зад, ки дурўѓ гўяд Гир-
дак ва ўро гўл зада ба бањр кашад ва найранге кунад. «Макр 
набувад?» Ба рўйи Гирдак нигарист:

— Бо чашмонат дидї Неархро?
— Оре, шоњ!
— Чї гуна мард аст?
— Зардина, обичашм, мўйи мошубиринљ дорад...
— Дурўѓ гўйї!
— На, дурўѓ нагўям. Ваќте ки шоњ ўро дида буд, дар мўяш 

сапедие набуд. Чун дар ин миён њиндуњо љангњойи сахт карданд, 

тўфон бархоста киштињоро ба регзоре андохт ва боз бадавињойи 
нимбарањнайи соњил – гидросињойи дар умрашон оњан надида 
ба онњо дарафтоданд ва ќиссањойи дигар, ки Неархро умедканда 
гардонида буд, мўяш дар муддати кўтоњ сапед гашт...

— Ту рост гўйї?
— Рост гўям, шоњ. Ў хоњад омад. То чашм ба чашм шудан ором 

бояд буд ва он гањ маро хоњї шинохт. Порсњо дурўѓ нагўянд. Зеро 
дурўѓ бародари тўњмат бувад. Тўњмат бузургтарин бадист.

Њанўз сўњбат саранљом нашуда њафт танро биоварданд назди 
шоњ; њафт тани офатзада, жўлидамўй, абгор, оѓишта ба хоку гил, 
афтода, лоѓар ва нимбисмилро, ки чашмон зинда ва бар пой бу-
данашон нишони њаёт дошт. Онњо рў ба рўйи шоњ дер истоданд. 
Яке зардинайи обичашми лоѓар буд ва мўйи дуранг дошт чун шабу 
рўз. Шоњ ба Гирдаки Кирмонї нигарист ва фарёд зад:

«Неарх!!!»
Њарду баробар оѓўш кушода гиристанд. Дер њамдигарро сар 

надода гиристанд, ки нишонайи хорињойи дерсола буд. Шоњ ме-
гирист, ки оќибат ба чунин њол расиду њамаро талаф дод, Неарх 
мегирист, ки шукронайи кор, зинда аст. Ба дидор расиданд.

— Та-ла-аф до-одї, Не-а-арх, ња-ма ро?
— На, сипањсолори кабир, киштиву сипоњ дар соњил, баройи 

шоњро дарёфтан ба чунин рўз расидем.
Искандар ўро тангтар гирифт ба оѓўш, бовар накарда гирён-

тар шуд:
— Дурўѓ гўйї, Неарх... Њамаро бохтайї...
— На, шоњ, Архий гувоњ бувад.
Искандар аз оѓўш рањо кард Неархро ва Архийро шинохту 

дар канор гирифту гирист.
— Архий, Неарх рост гўяд?
— Рост гўяд, шоњ. – нафаси Архий бехи гўши шоњро гарм 

кард.
Боз гирист шоњ. Гиряаш на аз он буд, ки ононро пазмон шуда, 

балки ба њоли хештан мегирист; чунон ки њар кас ба мурдайи 
хеш гиряд. Се тани дигарро низ баѓалкаш вохўрї карду чашми 
тар дошт. Шоњ њоли онон медид, ба худ мепечид; ќарору оромї 
надошт. Ба ёдаш намерасид, ки онњоро бинишонад, оромї бахшад 
ва њолпурсї кунад.

— Наход зиёдтар аз ман азоб кашида бошї, Неарх?
— Азоби туро надонам, бародар, лекин азоби мо азоби гўр 

буд. Чанд бор мурда ва боз зинда шудем.
— Чун ман?
— Чї гуна?
— Аз машаќќати роњ, аз тохти бадавињо, аз ташнагиву гуш-

нагї, аз бегонагї...

— Якранг азобамон... Мазмун, аз ватан ки људо гаштї, як хел 
азоб бинї.

— Ман низ чунин хулоса кардам.
— Чун аз њам људо шудем, рољањойи аз шањри Паттал фирор 

карда мо маќдунињоро ночиз ва нотавон пиндошта, њамлавар 
шуданд. резишгоњи рўдбори Њиндро ишѓол карданд. Аз ин рў 
сафари мо дер монд то Камон.1 Боди муссонро нигарон шудем. 
Чун моње гузашт, имкон пайдо шуд шиновариро... Душвор буд, 
шоњ... Љазираву регталњо ва шаху харсангњойи азим пешорў ме-
баромаданд, гирд гаштан лозим меомад. Гушнагиву ташнагї ба 
љон расонд... Андаруни бањр – ташна… Аљиб. Мадду љазри бањр 
бадтар аз офат буд. Леонат як бор захирайи дањрўза расонд, дигар 
аз љое кўмак нарасид. Худоён мададгор шуданд моро, вагарна... 
Нањангу делфинњо чї њуљумњое карданд... Мо бо садоњойи баланд 
онњоро тарсонида аз худ дур мекардем. Як бол задани онњо чандин 
киштињойи моро чаппа хоњад кард. Лекин онњо њам дил дошта-
анд, нияту азоби моро дарёфта, маъюс дур мерафтанд... Бадтар 
аз он љонварон сияњпўстони жўлидамўй буданд, ки гургинаву 
палангина ва дигар мўйинањо андар пасу пеш кашида дар соњил 
саф меоростанд. Зиндагийи вањшиёна доштанд ва аз устухони кит 
хонањо сохта буданд, хўрокашон моњї буд. Њайвонњойи хоназоди-
ашон орди моњї мехўрданд ва гўшти он њайвонњо низ бўйи моњї 
доштанд... саранљом ба ёди шоњ то Кирмон расидем.

Искандар ба ифтихори Неарху ёронаш базм орост ва ба њама 
эълом дошт, ки бањрнавардон зиндаву саломатанд. Гулафшон 
карданд амирулбањрро то субњ.

— Ман бояд баргардам, шоњ, ва артиши бањриро то Маѓриб 
бирасонам.

— Мо бояд дар Шуш вохўрем, Неарх...
— Рой шоњрост.
Бо амри Искандар сутуронро њама чиз бор карданд ва гусе-

лониданд то лангаргоњ.

БаНди шашуМ

Искандари пури шоњ Файлаќуси дуввум, ки бистсола ба тахти 
салтанат нишаста буд, сивудусола шуд дар ѓурбат. Дувоздањ бањори 
умраш сипарї гашт бо љангу набард, тохту тоз, тартумарт, куштор, 
хунрезї ва ѓорат. Њамайи ин солњо пирўзї дошту шодмонї ва ба 
базму айш гузаронида айёмро. Лекин имсол сангину вазнин омад 
шоњро: ѓаму ѓуссайи талафи сипоњ гаронтар буд аз хушнудийи 
барорњойи гузашта. Чу лашкаркаши бузург бо андеша њама кар-

1. Аз 22 ноябр то 21 декабр.

дањо ва гуфтаву шунидањо ва дидањо пеши назар овард, чизе аён 
нашуд. Гўё як пуффаки баробар ба гунбади фалакро пуф карду 
дам дод ва он бузургтар шуд; хост бузургтар аз гунбади сипењр 
созад, иќтидораш кофї набуд, пош хўрд. Ва боз монд њаво. Њавое, 
ки касе бо ќабзаву мушт кардан ба даст наоварда. Донист, ки дунё 
њељ ва пуч; боду абр бувад ин љањони фусўс. Таълимоти Арасту 
ва андарзњойи модар низ ройгон рафтанд. Орзуву армонњойи хеш 
дарнаёфт, балки донист, ки љовидона набувад кирдори ў. Давлати 
бузурги ба зарби шамшер сохтааш низ бебаќост. Осиёву Аврупо 
на бо шамшер ягона шуд ва на бо даст гирифтани Рахшони суѓдї. 
Дарнаёфт Оби Њаётро, кашонда натавонист њама зару зевари рўйи 
заминро. Њатто Антипатри гумошта ва дастнишондааш андар 
Маќдуниё миннатдор нашуд аз фиристодањойи шоњ. Балки хешро 
фармондори мутлаќи Маќдуниё донист ва бо фурў нишондани як 
шўриш хешро соњиби мулк ва ќањрамони халќу кишвар хонд. Аз 
ин рў дар дили ў нагунљад бозомадани шоњзодайи маќдунї. Зеро 
хазинайи шоњї тињї, чунон ки ваќти рафтани шоњ Искандар буд. 
Њанўз њам воми њаштсад толонайи хазина пардохт нашуда ва Она-
ниюси тољир андар бистари беморї омадани духтараш Тойисро 
нигарон аст. Искандар ба њељ яке эътибор надињад ё чунон вонамуд 
кунад. Дар асл шабу рўз дар зењни хеш њисобу китоб кунад, ки 
хазина хазинайи шоњї гашта ва баробари ба ватан расидан вом 
адо кунад ва мулк обод гардонад ва модараш Олимпиадаро чун 
шоњзану маликайи нозанин бар тахт нишонад ва худ сипањдори 
ў бошад. Вале чун номањойи ўро хонад, ба шўр омада ситезад, 
ки модашери хашмї њељ аз феълу хўйи бадбинонааш нагашта. Ва 
шоњ аз азобу шиканљањойи соњили бањри Араб ба модар пайѓоме 
накард. Ва фурсат низ нашуда, ки Биталомус чї нигошта андар 
дафтари таърих.

Искандарро дигар мурѓони баднамойи фазо ё паррехтањойи 
гўштгардани сари борањо ё рўйи мурдайи сарбозон ба ѓаш наме-
овард. Шоњ пиндошт, ки њама чиз орому осуда чун бањри хуфта. 
Сафинањо ва нохудоён ва киштинишастагон њама ба мурод расида 
фароѓат доранд. Худи ў дар ќаламрави хеш, њама чиз сомон гашта 
ва касе касеро ѓам ё ташвиш надињад. Пойтахти чањоргонайи Порс 
андар тасарруфаш, тавре хоњад, умр ба сар барад.

Ва аммо овозайи марги дурўѓини шоњ Искандар парешонињо 
овард. Шоњ аз чунин овозайи бардурўѓ истифода карда хештан ба 
нодонї зад ва донистанї шуд, ки чун муомилаву рафтор кунанд 
дўстону душманон. Туфайли миёнљињо, пайколњо, паёмварон, 
расонањо, худширингарњо, дасисабозњо, муѓамбирон ва ѓаддорњо, 
нотавонбинњо, мансабхоњон ва њатто сипањбадону сипоњиён, ба 
вижа гетерњойи нозанини аз ёди шоњ рафта њама чизро донист, 
лекин шитобзада нашуд. Бо тамкину шикебойї сабабњойи нањзати 
Суѓду Бохтар, ошўбу исёни њиндувони Панљоб, балвоњойи аси-

рони эллинињойи замони Дориюши аввалу Хишоёршоњ ба Ориё 
омада; саркашийи бардањойи юнониву маќдунї; бетартибињойи 
Антипатри дастнишондааш андар Юнон ва бадтараш кирдори 
ёри љавониаш шоњзода Гарпали хазинадори Бобулистон ва дигар 
кирдору рафторњойи нохубу нофорро дарёфт, пасон муомила 
карданї шуд.

Гарпали хазинадор, ки њама умеди шоњ бар ў буд, чун овозайи 
марги нобањангоми Искандарро шунид, рост пиндошта, фурсат 
ѓанимат ва пойгањ холї дониста, талаф дод аз симу зар то гарди 
хазина. Гарпали айёш љинси латифро авлотар аз симу зар медонист 
ва њар чї дошт, масту њушёр ба пойи нозанинон нисор мекард; 
хоста мебахшид гетерњойи нозанин ва раќќосањойи њиндиву пор-
сиву бобулиро ва зарафшонї мекард бар ќади эшон. Дўшизагони 
соњибљамол аз эњсони бедарди миёни ў хушнуд буданд ва Сахї 
ном нињоданд, ки то он замон касе чунин лаќабро сазовор нагашта 
буд. Њар кадом он ќадар њунар менамуданд, ки бо нозу карашма, 
покўбону дастафшон ва синаларзон, хандону шукуфон; шикастани 
миён, дунбаљунбон, абрўпаррон ва хиромон дар пеши Гарпал зону 
мезаданд, то ўро хуш кунанд. Зеро бахшу хостайи хазинадор андар 
шабистон људогона буд. Аломати хуш кардани Гарпал чунон буд: 
низ назди паричењрайи боњунар зону мезад ва гоњи ба пушт хам 
хўрда беустухон рўйи пойњо њамвор гаштанаш Сахї ду зонуйи 
ўро пахш мекард ва хешро чунон ба пеш майл медод, ки низ бар 
ў њамвор мегашта бошад. Пасон дигар њунармандон суст гашта 
дилу бедилон раќсро идома медоданд ва дар дил мегуфтанд, на-
вбати онњо фардойї бувад...

Кўшку њарами пањлўйи Бурљи Бобул аз они Гарпал буд ва 
ў хешро њукмравойи мутлаќи ин марз шумурд. Ба сикка задани 
тангањойи бобулї пардохт, то бар сари ин њунармандон зарпошї 
кунад. Сурати паканайи хешро низ дар рўйи тангањо љой дод, 
то гоњи ба даст гирифтан хубони порсигў, гетерњойи нозанини 
хушзењну њозирљавоб ва њиндудухтарони боњунар ва дўшизагони 
беназири бобулї симойи Сахї бар тангањо дида ин љавонмарди 
фарзонаву ягонаро ёд оранд.

Пифионикайи зебову пурњунар, ки њусну љамолаш бо њунари 
бењамтояш мутаносибу мувофиќ афтода буд, бештар рабуд аќлу 
њуши ўро. Ин дўшизайи мўрмиёни садафдандони симинтан, ки гўйи 
худованд аз њама нозанинону хубрўён як узви арзандаро гирифта 
бар ў часпонида, орову торо дода бошад, хубчењру хушандом буд. 
Маљнун карда буд Гарпалро. Ва мардро дурї набуд аз ў. Гарпали 
маккору корчаллон хешро шоњ пиндошта Пифионикайи отиниро 
малика хонд, то мардум огоњ гарданд, ки Гарпал гумошта ва ё 
дастнишондайи шоњ Искандар набуда, шоњи мутлаќи Бобул бувад 
ва бурун аз итоати ў њар чї хоњад, он кунад... Ва чї шуд, яке аљал 
рабуд Пифионикайи хушрўву зеборо. Гарпал сўхт ба марги ў ва ба 

сохтани гўрхонааш дасти саховат кушод: дусад толон сарф кард 
мазори ўро. Ва санамтарошони юнониро баройи бењтарин њайкал 
озмун эълом дошт. Кўшку њараму мењроб бисохт, то минбаъд ба 
олињайи њусн Афродита – Пифионика саљда оранд.

Вазири молияйи зандўст дере нагузашта боз базмњо орост ва 
гетери хубтар аз пешин – Гликурияйи бо њусну љамолро аз дасти 
дигарон зада гирифт. Ва дар Бобул бозмонданро хатар дониста, 
ба шањри Тарс кўчид. Дар кохи шоњона љой гузид. Гликурия зин-
дагийи шоњона дошт. Азбаски хуби хубон буд, Гарпал дар Миср 
муљассамайи биринљийи ўро гузошт. Коре, ки Искандар накарда 
буд. Аз ин рў гетерњойи нозанин девона буданд аз љавонмардиву 
саховатпешагийи хазинадор ва орзу доштанд наздик шаванд бо 
ў.

Гликурияйи отинї Гарпалро танњо мањбуба набуд, балки Сахї 
аз ин зан истифода карданї шуд, то бо отиниён иртиботи сахт 
дошта бошад, ки дар рўзи мабод ба кор ояд. Рафту марги Ис-
кандар дурўѓин бувад, гоњи ситезидани Искандар бар ў юнонињо 
дастгираш бошанд...

Ва рўзе шоњи маќдунї огоњ гашт аз кирдугорњо, рафторњо, 
бедодињо, вайронињо, ѓоратгарињо, худсарињойи гумоштанонаш 
ва касоне, ки шоњ бовар дошт. Њукми ќатл хост ононро. Онњое, 
ки дахмайи Куруши Кабирро аз баройи ганљи гўр вайрон карда 
буданд, онњое, ки гўрхонањоро ганљина пиндошта, даст ба харобї 
мезаданд; онон, ки хазинайи шоњиро бадрайи хеш медонистанд. 
Дар ќатори дигарон ба пўстини Гарпал низ кайк даромад. Сахї 
роњи рањо мељуст. Хоб дид на Пифионикаро, балки буди ўро, ки 
мегуфт: «Рањойї дар нестист!» Аммо гетери доно Гликурия дар 
бедорї маслињат медод: «Роњи рањойї фирор бувад!»

Гарпали маккор пазируфт маслињати нозанинро ва бо шаш 
њазор сарбози зархарид ва панљ њазор толони хазинайи шоњї рў 
ба Юнон овард...

* * *
Искандар он рўз лоѓару хаставу хурд шудани Неархи дарё-

гардро дида, ѓамї гашту гирист, аммо хешро дар ойина надид, 
ки ба чї њол расида. Камхуну зањир, лоѓару хаста ва андаке хурд 
гашта; нияту кўшиш зайле ки буд, аммо нерўву амал дигаргуна. Гўё 
Искандар шоњзода ё писари худо набуда, як лашкаркаши ба рўњу 
ѓоя шикастхўрда. Орзуву армонњояш барбодрафта. Дилгир шуда 
буд ў аз љангњойи пайваста, аз дасисањойи сатрапу хазинадорон, аз 
исёну шўри зердастон, аз хиёнати зархаридон, аз нољавонмардийи 
ёроне, ки шоњ бовар карда ин ё он мулкро бахшида буд. Ба сари 
лашкаркаши бемисл намегунљид, ки Гарпал барин ёри даврони 
љавонї чунин кайфар бахшад некињойи ўро; чашмдор набуд, ки 

фармонфармоёни марзу кишварњо, ашрофзодагону сипањбадони 
маќдуниву юнонї аз баройи нафсу зару зевар ва моли дунё гўру 
гўрхонањойи шоњаншоњони Порсро шикананд ва ба яѓмо баранд 
буду нобудро; хаёле надошт, ки ному унвонњойи «писари худо», 
«шоњаншоњ», «расули худоёни юнонї»-ро ба замин мезананд.

Хашм гирифт Искандар бар њамайи онон; кушт, ба шиканља 
кашид, гўшмол дод осиёну рўсабињоро, лек тасаллї наёфт. Њар-
чанд аз Шуш то Шуш гирдгардон – Порсу Суѓду Бохтару Њин-
ду Эронро њалќа гашта омад, давлати муттањидаву муќтадирро 
дарёфт накард. Сар шиканад, аммо ба таги кор нарасад. Њар кас 
ба мурдайи хеш гиряд, њар нафар ќўрро рўйи кўмољи хеш кашад. 
Беќарор шуд, ѓалаён кард хунаш; шўрид худ аз худ. Боди носи-
посињойи нокасон бардораш дод. Пешрў нарафт, бал баргашт ва 
мулки бо зарби шамшер ба даст овардаро гом зад ва донист, ки ба 
чї њол афтода. Харобањо ва вайронайи мазори Куруши Кабирро 
бидид. Хира гашт табъаш, ки гумоштагонаш, дастнишондагонаш 
чињо кардаанд баройи дунёйї. Лек нанамуда кардањойи худи ў: 
харобањойи оварда, сўхтањо ва куштањову бурдањо. Дар Истахру 
Эроншањр воќиф шуд аз кирдору интиќоми гумоштагонаш, ки ба 
чї овардаанд пойтахти Порсро? Чї рўз доранд эрониён. Вонамуд, 
ки дилаш сўзад, афсус хўрд аз кирдори нољавонмардон. Некї 
карданї шуд дар љавоби кирдорњойи ношойистайи дастнишон-
дагонаш. Занонро хоста бахшид, то дилгарм бошанд. Пиронро 
сухани хуш гуфт, кўдаконро ширинињо тўњфа кард.

Ва гом зад пайроњањойи гаштаашро гоњи осудагиву амонї. 
Зиёд андешид ва ба хулосае омад, то муттањид созад маќдуниёну 
эрониёнро. Дарёфт, ки роњи ягона издивољ бувад, то хуни ин ду 
миллат ба њам омезад ва њуќуќи баробар дошта бошад. Вагарна 
дер ё зуд бегонагї кори хеш хоњад кард. Шоњ ба ќарори ќатъї 
омад ва њамнабарду њамнишинон ва ёру ёварони хешро фармуд 
издивољ бикунанд ба духтарони акнофу ашрофи эронї. Шўре ба 
миён омад аз шодиву хуррамийи сипоњиён.

Искандар соли панљум буд, ки аз Рахшон фарзанд нигарон, 
аммо шоњ писари нозанин Гераклро эътиборе намедод. Акнун 
на танњо Барзин, балки Рахшони хубчењру боњуш њам ба чашмаш 
наметофт. Ва Рахшон аз падараш Оксарти суѓдї хоњиш кард, то 
баргардонадаш ба назди модар. Аммо фармонравойи Суѓд аз бими 
аз даст рафтани марзу бум намеёрист шоњро чизе бигўяд, баръакс 
духтарро пўписа мекард, ки сабур бошад. чунин муносибат коми 
шоњро ширин гардонд; ў талабгор шуд бузургдухти Дориюши 
Саввум ва охирдухтари Ардашери Саввумро.

Шоњ баргашт ба шањри Шуш. Базм орост андар пардасаройи 
пазиройи тавиласохт, ки тўњфайи порсиён буд. Чодари дарозо 
бо пилони њиндї ињота гардида, буни деворањойи он рўзбонњо, 
посбонон ва дами дар пардадорон меистоданд. Наздиктар аз пилон 



373

њазор сарбози маќдунї, понсад љанговари шушонї ва як дастайи 
баргузидайи љавонсипоњиёни порсї њалќа гирифта буданд баз-
мгоњро. Андаруни чодар буни деворњо ба дарозо понсад посбони 
порсийи дарборї, њазор камонвари алопўш ва наздиктар ба шоњ 
понсад нигањбони шамшеру сипари нуќрагин ба даст ва наздиктар 
љондорони мутмаини шоњ Искандар ба по буданд, ки то имрўз 
шоњ чунин дойираву њалќайи боэътимодро ёд надорад. Зеро то 
кунун аз ному ситезу феълу хўй ва кину шўри шоњи маќдунї бим 
доштанду њарос, њолиё њар тану њар сар дандони тез бувад бар 
зидди ў. Шоњ дониста вазъу њол чунин девори зинда орост чун 
деворњойи ќабат-ќабати Мароќанду Пойканд.

Пазандагони боњунару таббохиёни њиндиву порсї сари дегњову 
оташдонро бўйи гулу гиёњ ва хўрокњойи болаззатро пош медоданд. 
Баробари њаври дегњо дуди испанд боло мешуду ба фазо мепечид 
ва раммолони пешгўй чу дафъи бало, андаруни зарфњойи фулузї 
њазор испанд рўйи луху лахча гузошта, бо бандњойи пашмї кашол 
баста, алвонљу бод медоданд, то луху лахча аз дами бод афрўхта 
дуди њазориспанд барорад ва њазорњо балоро дур андозад. «Ња-
зориспанд дуд кардем, сад балоро дур кардем».

Шаробро об андар кратер1 мерехтанд, то кифоя кунад то анљо-
ми базм. Ва зуд аз пой маяфканад базмиёнро.

Шоњи зандўст шояд аз пешдастийи Гарпали хазинадор сахт 
алам кашида бошад, ки занону дўшизагонро бемарњабо хоста ме-
бахшид ва гетерњойи базмороро зарафшонї мекард, то дилгарму 
завќманд бошанд. Базме буд то ин соату лањза касе надида ва на-
шунида. Њар сипањбаду афсару сарбози арўс пайдо карда дар базми 
имшаба шоњ буд ва дар лањзањойи мастї ва гоњи дўшизаро ба сари 
сина пахш кардан хешро хушбахттарин инсони љањон медонист, 
ки баъди чунин азобу шиканљањо ва љангу љидол ва ташнагиву 
гуруснагї ва роњпаймойињойи беохир ба чунин рўз расида.

Шоњ Искандари Маќдунї дар ду пањлў шоњдухтарони нозанини 
эрониро нишонда, шароб аз љоми зарин мехўрд, бехабар аз рашки 
Рахшон. Рахшон кина варзид дар дил, ки аз баройи ў шоњ зављааш 
Барзин ва писараш Гераклро ронда буд ва њолиё ќуръайи фоли бад 
ба номи суѓдидухтар афтода, баройи шоњдухтарони эронї зани 
ќонуниро сарфи назар кунад. «Ќисматњо такрор шаванд: падари 
Искандар Файлаќуси дуввум Олимпиадаро пушти по зада, рў ба 
Клеопатрайи љавон овард, шоњдухтари хушандом сархўр баромад. 
Њолиё кирдори шоњи љавон ба д-он монад» аз зењн гузаронд Рах-
шон ва нигарист ба атрофиён, ки њама пирўз метофтанд ва шод-
монї доштанд. Ѓамї гашт, ки Искандар сабр накард; шояд имсол 
на, соли дигар худо фарзанд дињад ўро. Чизе панља бар гулўяш 

1. Кратер – корсонњойи азим.

зад ва фишурд. Нафас танг омад, њаво камї дошт. Бархосту доман 
афшонду бирафт ва биандешид аз оќибати ин сањна... Зеро ба њам 
дуздида нигаристанњойи духтарони Доро аз паси сар ва пеши рўйи 
Искандар Рахшонро парешон карда буд, ки ин эрондухтон оќибат 
коре кунанд, ки ману Барзин карда натавонистем. Агар онњо хуни 
маздойї ва андешайи њахоманишї доранд, бояд коре кунанд, ки 
њељ духтар накарда. Њатто дар афсонањойи асотирї буда ва набуда, 
ки духтар хуни падар ва бародар ситонида бошад. Ин корро худи 
Рахшон карданї буд, дареѓ, нарасид зўраш. Андак дарёфта Рахшон 
маънийи нигоњи духтаронро, ки тамоми роњи пурмашаќќат гоњи 
озору азият ва нафас росткарданњову бењуќуќињо, они хуфтан аз 
ќисмату таќдиру гардиши рўзгор сўњбат мекарданд: «Кї будему 
кї шудем, чї рўзгоре доштему ба чї рўз расидем?» Онњо бисёр 
муамоњоро ба тавру фањмиши хеш њал мекарданд ва бештар умед 
ба нерўњойи ѓайбї доштанд, ки рўзе Ањуройи бузург дар шакли 
деву аљинањо ва офатњойи табиї онњоро мефиристад ва лањзае 
фаро хоњад расид, ки њама асирони порсї равшанийи маздойї 
бинад. Вале њоло чунин сурат гирифтани ќисмат њамаро барњам 
зад ва шишайи нозуки умедњоро шикаст. Аз он сў духтари хурдийи 
Доро низ сўйи хоњарбузургу духти Ох нигариста лабханд кунад, 
ки шоданд; баройи ањли нишаст ва фиреби назар кунанд ва гоње 
чашмак зананд. Касе набинад ва сарфањм наравад, ки чї маънї 
дорад. Онњо гоњ-гоњ, ки андар мавридњо ба њам омада сўњбату 
баногўшї мекарданд, орзуе доштанд, ки оне пеш ояд, ки дар як 
лањза баробар њуљум оваранд лашкари масти искандариро. Њолиё 
шояд ишорањо ва чашмак заданњо бар-ин бошад...

Искандар базм дошт; базми шоњонаву мастона, ки њељ шоњи 
маќдунї чунин базм наороста. Ў комёб буд ва духтаронро таќ-
сим мекард: духтари хурдийи Доройи Саввумро, ки чун асира 
нигоњ медоштанд, ба љўрайи бењтаринаш Гефестиони сипањбад 
бахшид; хоњардухтари Дороро ба сарфављи саворон Кратер тўњфа 
кард, духтари Атропати машњур – сипањсолори Доро, фармон-
дори Модайи Хурдро ба љондораш Пердиккайи Оретидї њадя 
кард; духтарони сипањсолор Ортабози Порсро љўрањойи даврони 
наврасиаш Биталомуси сипањбад ва Евмени маќдунї гирифтанд. 
Неархи вафодорро духтархонди худаш – духти Барзинро бахшид, 
ки њамроњи корвони бобояш Ортабоз омада буд. Вале њайрон 
буд, ки духтари душмани ашаддиаш Спитамони диловарро ба кї 
бахшад. Ба Селевки писари Антипатри маќдунї, ки ба тозагї аз 
Пелла омада буд ва аз љойнишинаш дар Юнон умеди зиёд дошт, 
суѓдидухтарро пешкаш кард. Ва духтарони берўзї имшаб зўрану 
маљбуран ба сарбозони нолойиќи маќдуниву юнонї издивољ шу-
данд. Ба назари шоњ њама розї ва хушнуд метофтанд.

Танњо Рахшон пурандўњ буд ва Барзин мурданро авло медонист 
аз ин кор, ки Искандар духтари ўро чун асира зўран ба Неархи 

дарёгард бидод. Рахшон бархосту ба хаймайи Барзин рафт, ки 
модару писар гардани њамдигар дошта чун берўзињо ва ятимони 
бекас гиря доштанд.

«Рўзи ман ба сарат омад, Рахшон...»
Аммо Рахшон садо ва њанги сухан гуфтан надошт, сар такон 

дод. Ањура Маздоро ёд кард: «Ай Худойи Маздо, магар ната-
вонистї, ки писарони Ањриман – Афросиёби гунањгор, Зањњоки 
сархор ва Искандари хунхорро љилавдорї бикунї ва бар ин марзу 
буми муќаддас роњ надињї? Куљо шуданд Ашайи Росткор, Спи-
тамони Сапеда ва Суруши Нигањдор, то фарзандонатро њифзу 
њимоя кунанд? Магар зарурате дошт, ки сари Спитамони Суѓдиро 
ба дасти душманат Искандар дињї? Набинї магар чињо кунад бо 
онњое, ки аз тухмаву дудмони ту њастанд? Маздо Ањуро!!!»

Аз фарёди нољойи Рахшон модару писари њамдигарро сахт 
гардан гирифта, рањо карданд дастон ва њайратзада нигаристанд 
ба ў.

«Магар Худойи Маздо тавонад дар чунин њолатњо ёрї ку-
над?»

«Бале, Барзин! Агар бинаду донад.»
«Ў њамабин, њамадон бувад?»
«Бале, Барзин…»
«Пас чаро... пас чаро... пас чаро?...»
«Фитроки ў дароз бувад, озмун кунад... Магар Зањњоки моронро 

дар кўњи Дамованд бо дасти Фаридуни некахтар љой накард? Сапе-
дї бар сиёњї ва некї бар бадї пирўз гардад. Ойини зардуштї.»

«Пас мо сабур бошем?»
«Оре!»
«Магар модари худи ў Олимпиада аз рашк ва ору нанг падараш 

шоњ Файлаќуси Дуввумро накушта буд?»
«Ба шуниди ман њамин тавр буда. Охир Олимпиада баробари 

шоњ эътибору обрўй дошт миёни мамолики дунё. Вале Искандар 
моро чун канизак ё чун асира нигањ дорад, ки касеро равшан 
набошад... Ман ѓамї нестам, Рахшон. Гоње ки туро ба занї ги-
рифта буд, бо ман чунон кард, ки њолиё бо ту кунад. Дарду алам 
накашидам, ки кори шоњон чунин бувад.

Њар хуби хубон бувад аз они шоњон. Он гоњ ман хубчењр бу-
дам, пасон ту хушандом омадї ва њолиё духтарони шоњони эронї 
соњибљамол тофтанд ва ў натавонист якеро аз дигаре камтар ё 
бартар бинад, њар дуро пазируфт. Нафс. Ањриман ўро ба чунин 
роњ пеш андохт. Зеро Искандар аз тухмайи ўст. Шоњ Искандар 
баъди азобу шиканљањо ва чанд бор мурда зинда гаштан бояд 
биандешад ва оњиста бошад...»

«Рост гўйї, Барзин, њар кї бо роњи Ањриман равад, ба ѓазаби 
Ањура Маздо ё Њурмузд гирифтор шавад. Чун Ањриман зањдон 

дарида, ба хотири дунёдорї пештар аз бародари хеш рўйи олам 
омадан некие надорад.»

«Фоли Искандар равшан бувад, ѓамї мабош. Ў аз они касе 
нашавад. Ин њама барбењуда. Ўро таъкид карда будам борњо. Худ 
низ такрор кунад суханони маро: «То рўзе ки бо манї, пирўзињо 
дорї, рўзе ки бе манї, рў ба нестї орї.»

«Ва ин сухан љон дорад?»
«Оре, Рахшон, љон дорад... Њолиё дубора ба ў фањмонида наша-

вад. Зеро пиндорад, ки аз ѓараз ё бадхоњї бошад. Ман натавонам 
ўро фањмонидан...»

«Ман низ натавонам. Гумон дорам базми ањриманї дорад.»
«Ин чиз дар хуни ўст, бовар низ дорад, ки Ањримани тезхуну 

тезвир касро ба мурод расонад, на Маздо ё Њурмузди шикебо.»
«Шитобзада...»
«Шитобзада пешпой хўрад.»
Њарду мегуфтанду ба сар андешайи дигар доштанд, аммо на-

метавонистанд бигўянд ва маълум созанд, ки армонашон ва ния-
ташон чист. Шоён карданї шуда гуфтанд кирдори Олимпиадаро 
дар шаби теотрравї, вале гурез карданд аз сўњбат, ки девор муш 
дораду муш гўш.

Рахшон баргашт ба шабистони хеш. Аввал пасрў хобида дањону 
бинї ба бистар пахш кард. Оби чашму оби биниро болин љафид, 
њамон зайл ѓанав карданї шуд, аммо хоб набурд. Бархосту шамъ 
афрўхт. Дерёз нигарист, ки шамъ низ ашк резад аз сўзи риштайи 
љон.

«Чї гуноњ кардам назди ту, эй Ањура Маздойи бузург, ки бео-
таш сўзиам?!»

Чун аз миёни забонайи шамъ сурати худойи некї пайдо нашуд 
ва шоњзан ба пурс посух нагирифт, сар андохт ва пеши назараш 
омад, ки шаби арўсийи ў Искандар чї корњое карда андар дижи 
Њурон; деворањойи касногузари њавзаро шамъзор карда буд. Он 
шаб низ чунин базму сур буд; он шому бом низ шоњ аз љоми зарин 
шароби юнонї меошомиду ба чењрайи зебо ва андоми нафисайи 
ў чашм медўхт; хўрданї мешудаш. Ва Рахшон пиндошта буд хуб-
тар ва бузургтар аз ин мењр нахоњад буд ва ононро љуз марг чизе 
људойї наорад. Шоњи маќдунї шефтаву шайдо буд ба љамоли 
духтари суѓдї, љустаро дарёфт. Рахшон низ обу адо гашта, ки шоњ 
љустаро дарёфта, ки ин ќадар бо њавас нигарад бар ў, ки надида 
бошад рўйи дўшизагон.

Рахшони бофаросат он гоњ њам андешаманд буд, ки одати 
шоњон бувад ва дороён, ки якашон ду гардад, ба андешайи зани 
дигар афтанд ва чун зан пушт гардонад, рўйи дигаре бинанд. Њо-
лиё ин чизро дониста, сўзад Рахшон, ки чаро кори зараро накард. 
Боаќлтарин зан зани Спитамон буда, ки хештан аз борайи Ѓори 
Суѓд ба зер афканд...

Ба худ печад ў. Шаб гузашта аз шаб. Садойи базм ва мусиќийи 
шинос ояд. Он шаб андар ѓори Њурон низ садо дода буд ин оњанг 
ва аз хубиву форамї ба гўши суѓдидухтар нишаста буд. Як оњанги 
махлуту омехта ба оњангњойи юнониву эрониву суѓдї. Њолиё но-
фор расад ба гўши ў ва ѓаш орад. Ду ангушти ишорат ба гўшњо 
хаста дер дорад, то нашнавад. Чун рањо созад, боз ояд садо. Ва 
њељ хомўшї ва анљом надорад. Дорад, рањо кунад, ки ѓалмаѓал аст 
оњанг мисли он ки шамшерњойи юнониву порсиву суѓдї ба њам 
мехўрда бошанд ва сайњайи асбону садойи љон омехта ба њам оянд. 
Ва баъд овойи занону тифлон, аккоси сагони тарсу, ѓалмаѓали 
мурѓони ба лонаашон шаѓол афтода ва нињоят садойи баланди 
табираву таблаку кўсу бам ва шайпуру карранойу сурной ва њар 
овозе, ки касонро безобита гардонад... Ба худ печад ў чу мори 
саркўфта, ки ёройи хазидан надорад. Гўш медињад. Оњанг дигар 
нашавад. Дертар дарёбад, ки ин њама андар маѓзу косахонайи 
сари ў бозмонда, ки зу-зу садо такрор кунад.

Ў бемадор, омада натавонад ба базм. Вале пеши назараш њаст, 
ки чун шоњи њангомахоњ бо ду духтари нозанин, ки њаргиз надида 
чунин издивољи сегонаро, ворид гашт ба чодари азими серсутун, 
ки таќлидан ба Толори Садсутун сохта бошанд. Бинишаст ба 
тахти ољ. Аз ду бар арўсон дошт. Саройи базм баройи њангома 
ва овоза сохта шуда буд бо дабдаба, ки шоњи дуарўса ва домоду 
арўсони зиёд, гувоњони бешумор, мењмонони олиќадр ва нўњ њазор 
сипоњи искандариро бигунљонад. Гулафшонї мекарданд ба сари 
Искандару арўсонаш; гулњо ва гулдаставу гулчанбарњо зарин 
буданд. Касе ёд надорад чунин базмро, бо расму русуми эрониён 
барпо шуда буд.

Минбари шоњу арўс андаруни сарой ва дигар шању арўсон зери 
садойи кафкўбї ва сурўди «Домоди фаќир обурдем, духтартўна 
бурдем!» пайи њам ворид мешуданд ба базмгоњ ва љой мегирифтанд 
аз бари Искандару арўсонаш.

Ќолињойи хушранги эронї, сўзаниву рўйиљоњойи зардўзийи 
суѓдиву бохтарї, дебойи рангайи чинї оро медоданд девори пур-
нигорро. Он ќадар орову торо њунар намуда буданд, ки дањон 
воз мемонд аз тамошояш. Чунон хоставу тўњафу њадя омад шоњи 
навдомодро, ки гумон мерафт шоњ баройи пур кардани хазинайи 
тињисохтайи Гарпал андешидаву ороста бошад чунин базмро. Чун 
шоњ чунин надидаро дид, завќ кард, болид, дар курта нагунљид 
ва бахшид њамаро љоми зарин, то баробари боло бардоштан ду-
рахшад толори тавила.

Гетерњойи нозанин хуб мераќсиданду њунар менамуданд, вале 
таги дил ѓазаб доштанд ва шоњро нафрин мекарданд, ки дўстдора-
шонро рабуд. Тойиси Отинї њам аз шоњ монду њам аз Биталомуси 
Мисрї, Эриси аз Файлотус монда аз Пердикка низ људо гашт. Ва 

бисёрињо, ки умеди ба Юнон расида, хушбахт шуданро доштанд, 
дилмонда гаштанд аз рўзгор.

Ширинкорон аљаб њунарњо менамуданд. Афсунгарони њиндї 
бењамто буданд дар чашмбандиву љодугарї, ки морро бо дум 
менишонданд ба сурнай.

Панљ шаборўз тўл кашид базм. Њунармандонро лозим меомад, 
ки барномаро такрор кунанд. Вале дар ин муддат Рахшон гоњ 
Барзину писараш Гераклро дида дил холї мекард ва дигар њама 
ваќт гушнаву ташна шарќиёна сар печида зери кўрпа мешуд, ки 
ягона роњи рањойї чунин бошад. Њар лањза ба сараш мезад, ки 
худро нобуд созад, хубтар аст аз чунин ранљу азоб.

Оќибат, чун њама сомон шуд, Искандар биомад назди Рах-
шон ва ўро чунин хаставу лоѓар ва нољунбон дарёфта дар њайрат 
монд:

— Ту чаро чунин кардї?
— Чун бояд мекардам?
— Бояд сабурї мекардї... Зеро донї, ки зиёдтар аз ту касеро 

дўст надорам.
— Оре, чунон бояд мекардам, аммо накардам. Зеро донистам, 

ки Искандар низ монанд ба дигар шоњон буда.
— На! Искандар ба шоње монанд набувад. Ў танњо худро монад 

ва касе ўро баробар нагардад.
— Њамин тавр... Акнун бифармой, то бори дигар падарам 

биояд ва маро бубарад.
— Пайдост, ки ранљидайї.
— На, наранљидаам. Дарёфтам, ки дигар ба ту лозим нестам.
— Ту лозим њастї маро. Магар надонї, ки шоњон баройи љоњу 

љалол, тахту тољ ва кишвару марзу бум омодаанд ба њама гуна 
кирдор?

— Донам...
— Пас ранљидан аз баройи чї? Магар шоњи кишваркушо, 

љањонпўю љањонгир њуќуќ надорад ба чунин корњо?
— Њаќќу њуќуќ дорад. Танњо Искандар њуќуќ дорад ва танњо 

ў тавонад.
— Давлати бузургу бењамто сохтан, Маѓрибу Машриќ ба њам 

овардан аз дасти њар сипањсолор наояд. Ман мехоњам, ки писа-
рони дурага ва духунаву чатиш дар мулки Порс юнонї тарбият 
ёбанд. Арастуњо таълим дињанду тарбият кунанд эшонро. Вагарна 
Гераклу Дионису Искандар нахоњад рўйид.

— Чаро Куруш на, Дориюш на, Спитамон на?
— Онњо њама тарсуянд.
Рахшон сар андохт. Кї будани ўро хуб донист. Ба худ печид, 

ки шоњи худкому худхоњ дар андешайи дигаре набошад њељ гоњ.
Кї ва чї кас будани Писари Худо сол то солу рўз ба рўз аёнтар 

мешуд низомиёну корвониёнро, ки аз њар табаќаву халќу миллат 

буданд. Ќариб њама бардањойи эллинї, маќдуниёни собиќадор, 
пирону барљомондагонро озодї бахшид ва солори фављ Кратер-
ро фармуд то Рум расонад ононро. Норозї буданд сарбозони 
кирояву зархарид, ки на танњо бо худ дунёйие намебаранд, балки 
воми хеш адо карда наметавонанд. Шўру маѓал шевану ово печид 
то осмонњо, лекин касе чизе карда натавонад бо шоњ Искандари 
маќдунї.

Шоњи лашкаркаш сарбоз аз эрониён гирифт. Маќдуниён аз 
чањордањ як њиссайи сипоњро ташкил мекарданд. Ва онњо ин ња-
маро найранг дониста, ки чї зарурате дорад гоњи бозгашт ба 
ватан њамаро рањо карда, сарбози бегона пазируфтан. Баногў-
шињо зиёд шуд ва норозигї афзун. Љанговарони паструтба, ки 
ўро њамчун лашкаркаши бузург дониста, бовар доштанд, њиллаву 
найрангњояшро дида, ба халќу ватани хеш муњаббат надоштанашро 
дарёфта, дилмонда шуданд. Сипоњиёни корношоями румиро рањо 
карда, ба умеди фављњойи тозайи Антипатр ваъдакарда нашуда, 
аз эрониён сипоњ сохтани Искандар оташи ѓазаби маќдуниёну 
юнониёни размоварро равѓан рехт. Шўру балво ба миён омад ва 
сипоњи ночиз саркашї кард аз итоати шоњ Искандар. Бо вуљуди 
он, «илољи воќеа пеш аз вуќўъ», шоњи пурдидаву таљрибаандўхта 
базм орост ба шарафи озодшудагон.

Базми расмийи ў ба минбари норозигї бадал шуд. Суханварони 
номї, солорони сипоњ ва сарбозони номдори румї дарду алами 
хеш арза доштанд:

«Агар мо ба шоњ Искандар лозим набошем, озодамон кунад ва 
њамроњи падари хеш Аммони Мисрї биљангад зидди душман!»

Лашкаркаши маќдунї хавферо пай бурд ва надонист чї по-
сух бигўяд. Биандешид, ки минбаъд сипоњ ўро падар нахонад ва 
халќ сарвар надонад. Ў таънањойи њамватанони хешро шунид, 
думликкониашонро дид. Ѓазаб карду шўриду ситезид, љўшиду 
хурўшид. Оташин омад сари минбар. Ѓазаби зиёд, оташи беандо-
за, хуни тез таконаш дод, ки истод ва чизе гуфта натавонист аз 
сари минбар ва зуд омад миёни њозирин. Як-як ба ангушт ишора 
кард онњоеро, ки сари минбар садо баланд карда буданд. Магар 
ѓофилмонда буданд, феълу хўйи шоњро намедонистанд, ки эрод 
гирифтан ва таъна задан ўро имкон надорад. Онњо шоњро чунон 
шери ѓазаб дарёфтанд, ки гоњи њукми ќатли Клит дар Мароќанд 
дида буданд. Ў бурун рафта буд аз худ ва љой дошт андар пўсти 
даррандайи бадхў, ки андеша, мулоњиза ва гузаштеро намедонист. 
Нобуд сохтанї шуд онњоеро, ки андаке муќобилат ва зиддият ё 
норозигие изњор карда бошанд.

Ў бо чунон суръату чолокї ин кор ба сомон мерасонд, ки онњо 
чизе гуфта ва ё илоље ёфта наметавонистанд. Гурге миёни сагони 
тарсу буд, ки бо њаракати тез гирд гашта, дандони ѓазаб нишон 
дода, њамаро мегурезонд. Ба д-он чолокї биомад сари минбар:

«Пўзиш, ки тезї кардам!»
Њама њайрон буданд, ки чї маккор аст Искандар; дар як лањза 

њазор ранг гардад чу бўќаламун:
«Ман фаромўш накардаам, ки пури шоњ Файлаќуси маќдунийи 

заминї њастам! Он ки ќонуну ќойидайи њарбиву љањонгириро 
намедонад, маро таъна занад. Гумон мекунад чунин кўтањї аз 
донойї набувад. Агар ман љањонгир шудам, бо зўру бозуйи шумо 
ва њамроњи шумо шудам. Вале Искандари љањонгир, писари њамон 
шоњи ба ору номус њаст, ки ќасди харобињойи Пеллаву Отинро 
ситониданї буд! Ин корро писари ў кард – Искандари Файлаќуси 
дуввум. Ман мўъљизае наофаридаам, ситора аз осмон накандаам, 
танњо наќшањойи падари бузургамро амалї гардонидам. На њар 
писар монанд шавад ба падар. Ман ифтихор дорам, ки ягона 
писаре, ки монанд ба падар мегўянд. Ман ин корро танњо накар-
даам! Такрор мекунам: њар чї шуд, аз хидмати шумо буд. Шумо 
солорони сипоњ, сарбозони сарсупурда, писарони ватанхоњ маро 
љањонгир кардед! Бењуда таъна мазанед маро! Маќдунияйи азизро 
фаромўш накардаам! Он љо модари бузургу нотакрори ман Олим-
пиадайи эпирї нигарон аст маро, ки писараш њамроњи шумо пирўз 
хоњад баргашт!.. Агар мењру муњаббати шумо чунин аст, гузаштам 
аз бањратон! Гоње ки ба Ватан баргаштед, њикоят бикунед якояк, 
мо чунон кардем ва Искандар моро оќ кард! Акнун биравед! Мо 
дигар њамдигарро намешиносем!!!»

Чунин фармуд Искандар ва њамаро ба њоли ногувор гузошту 
боз амр кард:

«Касеро нагузоред ба назди ман!»
Касеро нагузоштанд ба саройи ў.
Нахустин бор Искандари сивусесола худ ба худ меандешиду ме-

печиду муњокима мекард; фикр аз ќисмат дошт. Зорињойи модарро 
гўш надод, андарзи Арастуро писанд накард, солорони сипоњ чун 
Пармониёнро нашунида гирифту кайфар бахшид, дўстони зиёдро 
бегуноњ кушт... гўё кори хубе карду ба баландињо расид ва инак 
аз он ќуллайи баланд ўро барафканданд сарбозакони ночиз, ки 
зўри мўр куштан надоштанд. Онњо чунон саркашї мекунанд, ки 
сипањбадон чунин дилу гурда надоштанд. Онон њукм бар Искандар 
мефармоянд, ки худоён нафармуда буданд...

Ду шаборўз шоњи рањгум ба худ мепечиду андеша мекард, 
ки гуноњи Пармониёну фарзандони љавонмаргаш гирифт ё хуни 
Коллисфени таърихнигор, ки бе њељ љурм азоби алим дода буд 
ва ё хуни табибу коњин Димитриуси бар – бењуда кушта, ќатли 
Клиту Кен ё хорињойи Барзину писараш ва ё хунњойи равони ба 
рўдборњо омехта? Ба њар сурат шоњи пушаймон њамаро пеши 
назар оварад ва андешад, ки чї буду чї шуд? Ва андар танњойї 
дерёз сар шикастан зўреро талаб мекарда, дар тўли дувоздањ сол 
сарф карда буд. Ба назараш андар шабравињову набардњо, дар 

маљрўњї андар бистари марг он ќадар бемадору бефара ва шал-
пару ноумед нагашта буд, ки њолиё шуда. Ва якбора хурўшида аз 
андеша ба садо гузашт:

«Бираванд! Ёриашон лозим нест!»
Њушёр гашт аз садойи хеш. Дер гўш ба ќимор шуд, ки касе 

дарашро мекўбад ё мекушояд. Аммо чунин њол рух надод ва до-
нист, ки садояш хаёлї буда касе нашунида. Бадар омад; ошуфтаву 
парешон, араќпахшкарда буду хаста.

«Сипањбадони порсї ва њамайи сарбозони эрониро бихо-
нед!»

Фармуди шоњ шуд. Маљлис орост. Аз бањри маќдуниёну юно-
нињойи њангомахоњу шўрангез баромад. Сипоњи нав сохт шарќиёна. 
Чунин ситезайи шоњ равшан буд њамаро. Фављњойи майсараву 
маймана, талоя, ќалби сипоњ, соќа; фаланг, дастањойи савораву 
пиёда ва њатто горди «Дўстон»-у љондорони шоњ аз порсиён орос-
та гаштанд. Сарлашкар дигар ба румиён бовар надошт. Њатто 
пардадору њољибу сарпосу рўзбонњо ва посбонњоро аз порсњо 
гузошт. Чунин сипоњ хостан, чунин лашкар оростан сахт расид 
румиёнро, бавижа маќдуниёнро. Гирд омаданд назди ќароргоњи 
шоњ. Ѓарибу бекасу кўй метофтанд ва дастайи љангийи фалакза-
да ва маѓлубгаштаву аз пой афтодаро мемонданд, ки њам рањми 
шоњро оварду њам ѓазабашро. Шоњ њар ранг, ки мехост, рафтор 
мекард бо онњо. Ба назар нописанду нодаркор шуданд. Эътиборе 
надоштанд ва шоњ чунон вонамуд кард, ки касе нестанд. Њар ќадар 
Искандар дар танњойї андешида ба чунин ќарор омада бошад, 
онњо афзунтар аз ў андешайи оштї доштанд.

Шоњ њанўз њам андар боргоњи муваќќатийи хеш сари андеша 
буд. Маќдуниёни пуртањлукаро медид, ки ин бор ба ѓорату зарбаву 
торољ машѓул набуданд, балки яке ситез дошту дигаре аз ноилољї 
гардани каљу пушаймонї. Ќатор кашида ба назар дами дари ўро 
зиёрат мекарда бошанд, гирд мегаштанд. Чун Искандар аз паси 
парда дид онњо кори дигар доштанд: размафзор меафканданд 
дами дари ў ва сархаму ѓуломвор дур рафта, гардан каљ медо-
штанд. Талу ѓарам гашта буд афзор – сипару шамшеру найзаву 
синон, камонмўњраву тиру камон, гурзу кўпол, арродаву манља-
ниќ, ханљару дашнаву камарбанд, тиркашу нимланг, табарзин 
ва њатто табираву таблак, дафу сурнаю карраной ва њар чизе, ки 
аслињаву олоти љангї ба шумор меомад; пуштае шуд баланд, ки 
аз хиргоњи шоњї болотар метофт. Танњо хўду кулањхўд, љавшану 
зирењ ва хафтону соќпўшњо дар тани сарбозону солорони сипоњ 
боќї монда буд, ки илољи аз тан бадар карда, барањна гаштанро 
надоштанд. Њаррову баргустувон ва лигому зину фитроку тозона 
ва банди асбон низ андар тавилањо ва сањро буданд...

Шоњ биболид ба худ, ки зуъму номусу ситези бамаврид низ 
тавонад кора кунад чу занг оњанро. Ў боз бибурд бозиро. Чу бу-

зони сармозада гардан миёни шонањо фурў кашидани эшон гувоњи 
пушаймонист. Искандар ѓалабайи пурра медонист чунин њолро ва 
сар мешикаст, ки эшон бипазирад ё на? Хеле андешид ва бурун 
омад аз сарой. Аввал нигарист ба осмон, ки њаво соф асту беѓубор. 
Фарањбахш. Нафаси тўлонї кашид ба рў овард ба эшон:

— Чї њољате афтод, ки пушаймонї доред?
— Њољате набувад, шоњ, љуз њољати Ватан. – пеш баромад 

сафедмўе аз сарбозон.
— Пас, озодед, биравед!
— На, шоњ! Мо бе сарвар куљо равем? Агар ба Маќдуниё бар-

гардем, «Чаро бе шоњ омадед?» нагўянд? Онњо моро хомохом 
хўранд, шоњ.

— Пештар куљо будї, ки ошўбгаронро боздорї?
— Сарбозон ошўб накардаанд, шоњ.
— Кї ангехт онњоро?
— Касе наангехта, шоњ. Онњо ёди Ватан карданд ва рафтора-

шон нозе буд пеши шоњ.
— Ман зоѓсорам!? Аќле надорам, ки ба чунин љунбишњо ва 

бехгўшињо сарфањм равам?
— На, шоњ, чизе набуд, љуз ёди Ватан!
— Рост бигўй!
— Ростї ин аст, ки чун шоњ аз бањри маќдуниён гузашту пор-

сиёнро «табор» хонд, сахт алам кард њамватанонро.
Аз чї буд, ки об њалќа дар чашми Искандар зад. Ў пеш омад. 

Сарбози пирро ба танг кашиду бўсид ва фармуд:
«Шумоед табори ман...»
Ва сипоњиён тохтанд сўйи шоњ, то ба бўсааш муяссар гарданд. 

Об баробар шуд бо лаби љўй. Комёб гаштанд тарафайн. Сарбозон 
ва сарфављњойи размафзор назди дари шоњ афканда, ки раддаа-
шон вайрон нашуда буд, рў ба пас гардониданд. Сарбози вопасин 
афканда силоњ нахуст олоташро бардошт. Онњо афзори љангї 
бозгирифтанд ва баргаштанд сурўдхонон ба ќароргоњ.

Сипоњи тоза пазируфтайи порсї чизе дарёфт накард ва на-
фањмид, ки чї бозие буд андар миён, ки бод оварду бод бурд. 
Онњо танњо тавонистанд мушоњида кунанд, вале чизеро сарфањм 
нарафтанд, ки чї найрангњое дорад шоњи маќдунї.

Вале њамин чиз лозим буд Искандарро, ки баъди коњишу ан-
дўњи зиёд ва љонфишорињойи бемаънї, ситезу шўри дилгир, ѓазаб 
кардану ба танг омаданњо боз базм орояд, шодмонї кунад. Оѓоз 
ёфт базми расмиву оштї. Искандар чизе нагуфт ва ду сипоњро 
баробар ба базм хонд. Сипоњи румї ва сипоњи порсї баробар 
шодмонї доштанд. Ва инак њамаро якљоя сипоњи искандарї ме-
номиданд. Искандар хешро дар њалќайи сипоњи бузург дарёфт. 
Гарчї дар лаб ханда дошт, дилаш хун мегирист ва касе огањ набуд 
аз чунин гиряйи хунини ў ва њатто пай намебурд, ки шоњ гиря 

дорад. Асрори нињонийи ўст, ки касе то абад огоњ нахоњад шуд 
ва асбоб нахоњад донист.

Дар базми оштї љуз румиён порсњо, эрониён, њиндувон, ара-
бњо, суѓдиёну бохтариён ва дигар намояндагони халќњову ќавмњо 
њузур доштанд. Ба номи худовандон ќурбонињо карданд ва намоз 
оварданд. Искандар гоњи сухани оштиву самимї, ки ба њурмати 
худоён ва бандагон буд, дар радифи номи Зевсу Дионису Геракл, 
исми Ањура Маздоро зикр кард. Раммолони маѓрибї ва коњинони 
мисриву порсї пешгўйињо доштанд. Минбаъд худоёни шинохтайи 
шоњ баройи империяйи сохтайи Искандар баробар бояд хидмат 
кунанд.

«Мададгор бод Зевси Барроќ!»
«Ёвар бод Ањура Маздойи пок!»
«Равоншод бод Аммони беназир!»
«Поянда бод Геракли диловар!»
Искандар шод буд, ки ду кори нек шуд: яке он буд, ки андар 

Шуш базми издивољ барпо гашт. Дигар ин ки базми оштї дорад. 
Чунон шуд, ки шоњ мехост. Ва танњо баъди чунин хушњолї солоро-
ни сипоњ, сипоњиёни озодгашта ва њама хидматгузорони маќдунї 
метавонанд бо хотири љамъ њамроњи арўсони пазируфта ба Ватан 
баргарданд. Шоњ сипосгузорї кард маќдуниёну юнониёни ранљида, 
пир ва афтодаро ќабл аз гусел...

БаНди ЊаФтуМ

Искандари дўстдори варзишу оварду пойгањро мањрум сохтанд 
аз пойгањи асбон. Аз он ки дар асписти Маќдуниё шоњи нављулус 
њамроњи модараш ва дигар пайвандон Онаниюси тољир ва духта-
раш Тойис пойгањи асбонро тамошо карда буд, бори дигар дар 
таковаргоњи кушоди Экбатони Порс чунин намойиш баргузор 
шуд. Шоњ пойгањи асбонро дўст медошт, ки дар чунин бозї макру 
њиял ба кор наравад. Асби пасинро аввалин шуморидан ба чашми 
њама мехалид чу хор. Дар дигар бозињо ѓиромї кардан имкон до-
рад, аммо дар ин бозї њама чашмон доварї кунанд. Дар пойгањи 
пиёдагон низ њамчунин. Аз чунин бозийи шавќовар шоњро дил 
кандан осон набуд. Вале њалќа танг омад:

«Шоњо, Гефестиони далер дар њолати назъ бувад!»
Аз чунин пайѓоми нохуш Искандар як ќад парид ва хун ба 

сараш зада, аз бањри тамошо баромад: «Њар ваќт пойгањ сохтан 
имкон дорад, аммо...»

Вазъи Гефестиони хушсурати вафодор, ки шоњро боли рост буд 
ва Искандар њама рафтору гуфтор ва кирдори хуби ўро хуш пази-
руфта буд ва солори саворон ва инак вазири дасти рост – чашми 
шоњ андар сипоњ буд, пареш сохт хотири ўро. Шоњ њама хисла-
ту некињойи дўсти некўхисолашро пеши назар овард; њалолкору 

вафодор будани ўро, љон ба гарав гузоштанашро, Искандарињо 
сохтанашро, сипањдориашро; аз Пелла то ин љо њамрикобу њами-
нону њампову њамнафас буданашро ва роздору нињонкориашро. 
«Вазири дасти рост.» Шояд чунин вазифайи баланд сабабгори 
бад-ин њол гаштани ў шуда бошад. Искандар посўхта метохт сўйи 
бистари беморийи Гефестион:

«Кори кист?»
Чунин саволи дархуд бесабаб набуд. Аз вазъи нобобу гургоштї 

њар балою ваборо чашм бояд дошт. Вале то алваќт кушторњо бе 
кўмаку амри шоњ кам рух додаанд. Шоњ њайрон, ки чї шуда дар 
андак муддат. Бояд зери коса нимкосае бошад. Ў тезгард аст; зуд-
зуд пой мебардорад, то ба дидори Гефестиони муњиббаш бирасад. 
Хубињойи солори нек пеши чашмаш меоянд, ки гоњи бемори бис-
тарї будани шоњ ў чї ќадар зањмат кашид, љон фасурду коњонд, 
дур нашуд аз сари болинаш, то дасти нохалафу зањрогине кора 
накунад ба љисмаш. Љуз табиби хоса Филипп касеро намегузошт 
ба сари болинаш. Гефестион аз љони худ зиёдтар шоњро њимоя 
кард... Искандар донад ин њамаро ва ёри њаммаслаку њамаќида ва 
покдилу некгуњарро мададгор бошад. Филлипп ва дигар њакимону 
табибон ва љондорони шоњ баробари ў метозанд, аз таковаргоњ 
то шабистони Гефестион.

«Гузашта, шоњам...» – набзи беморро дошта ва сапедийи пушт 
рафтайи чашмонашро дида, фармуд Филипп.

«Нааа!!!»
Фарёд зада хештан бар Гефестион андохт. Кўдаквор оѓўшаш 

карда гирист ва муддате баъд чашмонаш хунгирифта бархост ва 
фармуд:

«Хомўш бошед! Нагиред... Овоза накунед...»
Ёрону дўстон ва атрофиёни ѓамзада пиндоштанд шоњ баройи 

љустуљўй ва пайдову дастгир кардани ќотил чунин гўяд. Дар асл 
равшан набуд, ки чаро чунин гўяд, зеро асбоби мурдани ўро касе 
муайян накарда. Ќоматаш хамида чу пири офатзада сархам такрор 
кард борњо гуфтаро:

«Гефестион манам, манам Гефестион!»
Борњо гуфта буд, вале наандешида, ки ин сухан сахт расад эл-

линињову порсу эрониён ва њатто маќдуниёнро. Зеро то њанўз љуз 
Неархи дарёгард касе аз маќдуниён ба мансаби баланд нарасида 
ва бо шоњ чунин наздик нанишаста. Искандар наздиконро аз худ 
дур кард, њатто писари пайгир ва вориси тољу тахт Гераклро. 
Ягона кас, ки агар Искандарро осебе расад, Гефестион метавонист 
маќому мартабайи ўро иваз кунад. Духтари хурдийи Дороро ба ў 
бахшида, боља шуданашон низ бо маќсад буд. Вазири дасти рост 
Гефестион ногумон душман пайдо карда буд. Валек касе огањ набуд 
аз он. Кунун Искандар донист, ки касе появу буни давлатдорийи 

ўро суст карданист. Њар касест як ќадам ба шоњ наздик омаданист. 
Хавфу хатареро бўй меомад.

«Ай табиб, бигўй, ки сипањсолорро куштаанд ё ба аљали хеш 
мурда?»

«Осоре аз кушиш набувад, шоњам... Магар дар андаруни ў 
бошад.»

«Тавонї муайян кардан?»
«Хуршед муайян кунад, шоњам.»
Дар офтоб нињоданд љасади Гефестионро. Дер нигаристанд. Он 

чї њаким чашмдор буд, нашуд. Мурда сиёњ нагашт. Бо вуљуди он 
Искандар бовар накард, ки љўрайи љонийи нав ба мурод расида-
аш бо аљали хеш чунин нобањангом ва якнафас мурда бошад. Аз 
њамайи мансабхоњон ва гумонбарњо андешиду нигарист ба эшон, 
аммо якеро надид мўй дамида ва ё мижгон хамида. Сахт андешид 
аз устокорињо, аз ќисмати хеш, ки мабод монанд ба марги Гефес-
тион. На дар танњойї ором дошт ва на андар миёни мардум. Бо 
њазор андеша ва дилдорињойи ёрон тасаллї намеёфт. Балки батар 
мешуд, ѓалаён мекард хуни тезаш; ба њазорон гўшаву кўчаву тан-
гкўча мерафт, ки сабаб чист. Ба хулосае омад, ки бо шўру шарр 
ба сари Гефестион об рехт.

«Аз баройи вазифа... ё теша ба решайи шаљарайи шоњї за-
дан...»

Искандар инак ба худ омад; чашм кушоду олами њаводисро 
шинохт ва боз зуъм кард, кина гирифт бар дўстон:

«Антипатр чаро наомад? Ман аз ў сипоњ хоста будам, кўмак 
пурсида будам... Чї коре буд, ки писари ў Иоллай пайдо гашт, 
касе ки аз гўшайи гумони ман нагузашта. Магар ин чошнигар 
ба косайи солори сипоњ ба љойи ангубин зањр андохт? Агар на, 
чаро якбора ин ќадар хешро наздик гирад, ки бародари хунийи 
Гефестион бошад.»

«Муддате пештар ту ўро дида будї, Иоллай?»
«На, шоњ?»
«Хабар дорї, ки падарат кай ояд?»
«На. Ба гумонам, наояд.»
«Ман, ки ўро хостаам ва сипоњ таъйин кардаам?»
«Хабар надорам...»
«Хабардор бишав ва маро арза дор!»
Иоллай нафањмид, ки тањдид аст ва ё амр, безобита гашт ва 

чашмонаш чун чашмони заргўши тарсу зуд-зуд пўшидаву кушода 
шуданд.

Искандар дароз нигарист ба ў ва рўй тофт.
Шоњ сесад нафар навозандагону овозхонњо, њунармандону 

варзишгаронро бихонд, то љанозайи Гефестионро бубаранд аз 
Экботон ба Бобулистон. Корвони ѓамзада зери оњангњойи мотамї 
ва сурўдњойи ѓамбори юнонї бо лангари гардунањо равон шуд 

сўйи Бобул. Яќин Искандар љанозайи Доройи Саввумро ёд оварда 
чунин рафтор кард, то шукўњу шањомати шоњиву давлатдориаш 
аён гардад. Дар роњи дароз, зери андешањойи беохир ба сари шоњ 
Искандар хаёли мурдан зад ва дарёфту дид, ки чї осон бувад чашм 
аз олами равшан пўшидан. Њарчанд борњо бистарї гашт ва гоње 
мурда, зинда шуд, андешайи ѓофилмаргї ба сараш наомада буд, 
њолиё сукуту пинак андар гардунайи шоњї њама гузаштаву имрў-
зайи ўро пеши назар овард; аз мурдайи ногањонийи падар – Фай-
лаќуси Дуввум то марги нобањангоми Гефестиони дўсти љавонї 
як-як даргузаштанд аз зењни ў. Куштањойи хешро низ фаромўш 
накард; дониставу надониста, њаќќу ноњаќ амри куш гирифтани 
наздикону њамразмон инак мўйи бадани ўро сих мекунад: «Чї осон 
бувад мурдан, чї сангин бувад бемаргу анўша будан?»

Ў сар бардошт таърихи љангњойи Искандариро аз зењн гузаро-
нид. Баъд ба саворони гардунањо ва асбон нигарист. Монандие 
надошт ин сипоњи ѓамзадайи сархам ба лашкари Искандар. Лаш-
кари ў замонњойи зиёд ба кирдори галайи гургони чилла масту 
њамлавару тезу њушёр ва тезхуну тезчангол буд. Њолиё бад-он 
монад, ки гургон рамайи бешубонро пешандоз ба љое баранд, ки 
обу алафе надошта бошад. Гирифта ва ѓамзада буданд; андешайи 
марги хешро доштанд. Дастайи ў корвони торољгаштаро монад. 
Ба назари шоњ на танњо Гефестион мурда, балки њама мурда ме-
тофтанд. Ва ё пати мурда зада: асбобњо, оњангњо, гомзанийи асбон, 
гирд гаштанњойи чархи гардунањо, сукути саворону ёлу фиш ва 
тану тўши асбон бељону равон метофтанд ба назар. Ѓамбор буд 
осмон, мањзун буд биёбон, гиря доштанд рўдњо... Ин њама аз назари 
шоњ Искандар буд, ки љанозайи хештанро рўйи гардунайи шалаќ 
сўйи Маѓриб равон медид. Бо чунин номвариву завќи љавонона 
ва бо чунин њаќириву андешайи пирона роњи вазнину дилгирро 
мепаймуд. Чї зарурате дошт чунин шањр ба шањр гардонидани 
љанозайи солори сипоњи савора, касе намедонист.

Искандар дархост кард чошнигари таоми шоњї – Иоллайи 
пури Антипатрро ва гоњи дар канори рўдаки кўњї нафас рост 
кардани корвон ўро оварданд назди шоњ. Искандар, ки чанд рўз 
пеш сариаспї аз бозгашту њоли падару вазъи Юнон пурсон гашта 
буд, имрўз муфассал ва бо маќсад пурсид:

— Гуфтї, ки њама хуб. Боз чї навигарињо дар Юнон?
— Навигарї... хуб... Њама нигарони бозгашти шоњ...
— Чаро Антипатр наомад?
— А-а, а-а... меояд...
— Кай?
— Њоло сипоњ љамъ накарда...
— Чї хел? Ман туро баройи чї фиристода будам?
— А-а, а-а... ба омадани шумо тайёрї медид падарам. Сипоњро 

дур карда буд, ки нонхўри зиёдатї...

— Чї-ї-ї?
— А-а, а-а...
— Рост гўйї ё бофтї?
— Рост гўям... Ва расонам, ки падар чї хоњиш кард.
— Чї?
— Гуфт, ки шоњро расон: «Њаргиз ба усули порсњо вазирдорї 

накунад, ки вазир гўркоби шоњ бувад.»
— Чї-ї-ї!!!
— Њамин хел гуфт ва хоњиш кард, ки агар шоњ бовар накунад, 

ќиссайи макри вазир Боњуйи порсро бихонад...
Њарчанд Искандарро ѓазаб фаро гирифт, худдорї кард. Вале ў 

касе набуд, ки ѓазаб зери дандон дорад ва ё фурў барад. Главкро 
хонд – пизишки шахсийи Гефестионро:

— Ту чаро ба ў нигањ накардї?
— Нигоњубин кардам, шоњ, вале илољи аз марг зўрї карданро 

наёфтам.
— Бояд меёфтї! Гефестион аз ононе набуд, ки ба сањл дард 

бимирад. Ё дар ин кор дасте њаст?
— На, шоњ...
— Агар њаст, бо ман бигўй, то сабаби марги Гефестион равшан 

гардад ва аз њар кас гумонбар нагардем.
— На, шоњ...
— Чї «на, шоњ!?» Ту магар надонї, ки ба ѓазаби шоњ гирифтор 

шудан марг бувад?
— Донам, шоњ...
— Пас чаро росташро нагўйї?
— Росташро гўям, шоњ...
— На! Росташ дигар аст! Ман донам душманони Гефестионро. 

Ту низ донї! Бояд ошкоро бигўйї, ки кадоме аз душманони ў 
наздат омад ва чї фармуд...

— Касе наомада ва чизе нафармуда, шоњ...
— Дурўѓ магўй! Гоње ки худи душман ба ин кор иќрор кунад 

ва асрор њувайдо гардад, ман туро зинда нахоњам гузошт!
— Шоњ бикушад маро, вале рост гўям, ки чизе нашуда...
— Ту дидї, ки ў ѓирт маст шуда, чаро љоми шароб аз дасти ў 

нарабудї ва манъаш накардї?
— Шоњо, ман пизишк њастам, магар бо вазири дасти рости шоњ 

бањсу талош карда тавонам? Ман њељ гоњ чунин густохиро раво 
надидаам. Эњтироми Гефестион назди мо зиёд буд, шоњ...

— Бо эњтироми зиёд назди шумо нобањангом фавтид, агар 
эњтиром надошт, чун шуда буд?

Главки пизишк чизе гуфта натавониста хомўш монд ва Ис-
кандар афзуд:

— Кратер гоњи пирону вомондагон ба Юнон бурдан туро чї 
фармуд?

— Њељ чиз...
— На, њар ду саргўшињо доштед.
— Ў гуфт: «Ба Юнон корношоямон ва заифонро барам» Гуф-

там: «Паём расон њамаро.»
— Гуфту гуфтї. Чї фармуд?
— Њељ чиз...
— Нагуфт, ки баргашта љойи Гефестионро гирам ва ту пи-

зишки ман шавї?
— Ба њамин маънї чизе гуфт, аммо дар ёдам нест, зеро ман 

Гефестионро сахт эњтиром доштам.
— Ту пизишки шахсийи шоњ хоњї шуд... Бигўй, ки мушаххасан 

чї фармуд?
— Чаро гуноњи ў гирам, шоњ? Чизе нагуфт, ки бойиси шубња 

шавад.
— Иоллай даромада буд назди Гефестион?
— Надидам, шоњ.
— Евмени Эллодиро низ надидї?
— Надидам шоњ.
— Баредаш!
Искандар амр кард, то Главкро бубаранд ва сахт гиранду 

пурсон шаванд, ки киро шубња кунад бар марги солори сипоњ. 
Вале рўзбонњо низ чизе аз забони Главк нашуниданд бар марги 
Гефестион.

Евмени Эллодї низ зери шубња буд, ки ваќтњойи охир бо Ге-
фестион бањсу талош мекард. Хусумат низ дошт, ки Гефестиони 
маќдунї чунин воломаќом гашта ва хешро аз љонишинони шоњ 
донад. Искандар зиёд андешиду дархост кард, вале чун бурњону 
далели ќотеъ надошт, мўњри хомўшї бар лаб зад.

Сатрапи Бобул Стамен Искандарро хуш пазируфт. Шоњ аз 
корвон људо, рањорањ бисёр корњоро сомон дода, аз љумла шўри-
ши ќабилањойи кўњнишину озоди модї коссейњоро пахшу поймол 
гардонида, баробари корвон ба яке аз пойтахти чањоргонайи Эрон 
– шањри Бобул расид. Бино ба гуфтайи мўъбадони халдейї Ис-
кандар набояд якрост ба Бобул меомад; на аз дарвозайи ѓарбї 
медаромад, ки нињоят хатари гўшношунид дошт. Њарчанд то ба 
ин манзил Искандар бо њазор андешаву гумонњо омад; парешон 
буду дудила, аз роњу рой нагашта ва њанўз дарвозайи ба шањр 
ворид шуданро муайян накарда, фармондори Бобул бо дастайи 
нерўманд дар беруни шањр пазиройї кард, дилпур ба Бобул да-
ромад чунон ки ба мулки хеш.

Шоњ Искандар Бобулро аз њар љињат баройи давлатдорї ва 
муносибатњойи савдойи хориљї бобу мувофиќ медонист ва дар 
ин мавзеи хушбоду њаво ва бањрро наздик хайма заданї буд. Аз 
ин рў љанозайи дўсти љониаш сипањсолор Гефестионро ба ин љо 

овард, то мазори бузург обод кунад ва њар гоњ бар марќади ў 
гулдастањо гузорад.

Майдони фарохе интихоб карданд баройи гўру гўрхона ва 
соњати мазори ў. Шоњ Искандар баройи касе, ки аз сирру савдо-
яш огоњ буд ва њатто номањойи модараш Олимпиадаро баробари 
шоњзода мехонд, њељ чизро дареѓ намедошт. Дар чунин майдони 
кушод, ки њатто њайкали худойи Мардукро гузоштан даст надода 
буд, муљассамайи ёдгорї ва рамзийи дўсташро гузоштанист ба 
маблаѓи дањ њазор толон.1 Њама сарбозон ба кор часпиданд, ки 
Гефестиони хушкор бисёр Искандарињо сохта буд, аз Миср то 
Искандарийи Аќсо ва канори рўди Њинд. Инак навбати ободони 
мазори ўст ва дигарон камар баста бар хидмат. Искандар бењтарин 
меъморон ва устову њунармандонро фаро хонд, то лойиња пеш 
оранд ва наќши панљайи хеш намоянд.

Ба хости Искандар бояд муљассама ба кирдори Бурљи Бобул 
баланд ва бењамто бошад. Маљмўи он гузаштаву имрўзу фардойи 
давлату сипоњдорийи шоњ Искандарро таљассум карда тавонад. 
Панљту бошад гўрхонаву мазори Гефестион. Ду саду чињил рос-
трайи2 зарандуда дошта бошад, нишемани аввал; уќобу мор, ни-
шемани дуввум; сањнайи шикор, нишемани саввум; њайкалчањо, 
нишемани чањорум бояд сањнайи кентаврро3 намойиш дињад ва 
андар нишемани панљум њамчунон њайкалчањойи буќќаву шер ва 
бар тори онњо размафзори Ѓарбу Шарќ љой дошта бошад.

Писанд набуд лойиња. Искандар низ монанд набуд ба худ. 
Шояд хубтар ва чашмгиртар дидан мехост оромгоњи дўсташро, 
аммо содалавњона баромад. Шояд аз парешонї бошад ва ё аз он 
ки ќабилаву тойифањойи шарќї њанўз њам муќобили шоњи омада 
шўру балво карда хотирашро парешон мегардонанд ва шоњ рўзаф-
зун хешро бегона эњсос мекунад. Пархоши зиёд, роњпаймойињойи 
дилгиру сангин, талаф додани хуни зиёд ва беморињойи пай дар 
пай хаставу заъиф гардонида зењни Искандарро. Аз ин рў соњати 
азиму фарохи мазорро муайян карда тавонист, вале ба зебову 
дилчасп сохтани он аќлаш намедавад. Инак меъморонеро мељуст, 
ки лойињайи шоњиро амалї гардонанд. Сахт мушкил буд бо чунин 
наѓмаву њангома сохтани дахма. Ба њар њол, аз нўги хамир – фатир, 
гўрхонайи онро созонд ва дид, ки бо чунин њиммату дасти кушод, 
саховатмандї њељ гуна маблаѓ – ганљи Ќоруну ганљи Равон њам 
кифоя накунад, андоз фармуд сатрапњоро, њамсояшањрњоро, ањли 
рикоб, бавижа онњоеро, ки ба марги Гефестион гумонбар шуда 

1. Як толон = 26,2 кг тилло.
2. Рострай – нўки тези ба сари њайвон монанди сафина, ки биноро зебу оро 

дињад.
3. Кентавр – наснос, асбодам, ќантарус.

буд. Њарчанд њама сарбозон банд ба сохтмони мазори дўсти шоњ 
буданд, он дараљае, ки шоњ мехост, шакл намегирифт.

Дар ин миён даври Протей фаро расид: худ аз худ љойи Гефес-
тионро гирифт. Вале Протейи дерошно Гефестиони худкору худрой 
шуда наметавонист. Аз ин рў Искандар хешро танњо медид. Њатто 
Биталомуси Пилзўр њам ба дарди ў даво шуда натавонад.

Ва инак шоњ худро танњойи танњо дарёфт, ки зану фарзанд њам 
ба дарди ў дармон нашаванд. Гила карда тавонад, аммо коста-
гињойи аќлу рафтори худро дида натавонад. Гоње алам мекашад, ки 
кўрнамак, ватанбезор, бегонапарвар, баъзан бехудо хонандаш. Њол 
он ки ў писари њама худоён аст. Худкому худройу худкор бувад ва 
аз роњаш нагардад; агар дар пеш оташ аст, оташро бояд бигзарад, 
агар об аст, убур бояд бикунад, агар садд аст, бояд бишканад. 
Буд чунин то имрўз. Њоло њам ѓайрат ва ситезу шўр дорад, аммо 
эњсос кунад, ки фара надорад. Шояд ин чизро дарёфта норози-
гињо кунанд. Вале норозигийи модараш Олимпиада дигар аст. Ў 
надонад чунин њолу рўзи писарро, вагарна чун модашери хашмї 
расида буд ба корзор. Ўро мерасонанд, ки Искандар сињатманд 
аст ва даст аз пархош накашад. Аз ин рў модар орому баъзан аз 
рафтори писар норозї. Нома мефиристад, ки писари оламгираш 
бозгардад. Агар на, Маќдуниёву Юнон хароб гардад аз дасти 
Антипатри худком; номи падараш Файлаќуси Дуввум сутурда 
гардад аз рўйи лавњањо ва дар ояндайи наздик Антипатр хешро 
шоњи мутлаќи Маќдуниёву Юнон эълом дорад. Искандарро чун 
хойини Ватан донанд...

Искандар сар кафонад, ки кадоме аз чунин хабарњо дуруст 
бошанд. Нигарон бувад, ки Кратер кай расад ба Юнон ва пайѓоме 
фиристад. Вале дараке набувад аз ўву аз пайѓомаш. Искандар бо 
сипањбад Кратер ончунон сўњбат карда буд, ки њатто муши девор 
огоњ нагашта. Бояд дар Рум кор ранги дигар гирад, на ончунон ки 
Олимпиада пиндорад. Шахсияти фавќулодда, рўйинтану безавол 
ва оламгиру писари худо ном баровардани Искандар Антипатр-
ро низ ба андеша водор карда буд. Борњо шод шуд аз маргњойи 
ногањониву дурўѓини шоњи маќдунї, ки давлату дунёйї вомонд 
ўро... вале чун пайки бозгаштани шоњро шунид, ба пўстинаш кайк 
даромад. Худсарињо, хешро сарвари Рум донистан, ганљу гарди 
хазинаро беибо пош додан ва бо Олимпиадайи мардхў шўридану 
таъна бар ў заданњо новаќт будааст. Худро андар Маќдуниёву 
Юнону Балкан фармонфармо шинохтани Антипатр низ аз рўйи 
хирад набуда; ў хешро шоњ донист, љондорњо гирифт, саркашињо 
кард аз амри Искандар. Дастнишонда кайњо бояд мерасид назди 
шоњ бо сипоњи мададрасон, аммо аз тањдидњойи Олимпиада кебида, 
аз сафари назди Искандар худдорї кард, ки хоњ-нохоњ шоњ огоњ 
гардад аз кирдорњойи гумошта. Аз ѓазаби шеронайи Искандар 
метарсид, беандешагї ва нархи сабзиву пиёзро напурсида њукм 

бароварданашро низ медонист, пойи рафт боздошт. Зиёд анде-
шид, ки тамоми умр ин ќадар фикру хаёл накарда буд. Ќисмати 
хунини Пармониён, писаронаш ва њамрикобони зиёди шоњ пеши 
назараш омад, ѓалаёни зиёди фикру андеша ба љараёни дигар 
њаволааш кард. Ў хулоса баровард, ки аз зин бояд пиёда гардад, 
аммо аз рикоб пой кандан сањл набуд. Хаёлан як пой дар замину 
пойи дигар андар рикоб гом мезад муаллаќ; мегуфт боэњтиёт, то 
набаранд ба шоњ њар росту дурўѓро. Тадбир љуст; танњо бо сояйи 
хеш ройсозї дошт. Ваъдаву паймон бо ў мекард, ки гарде андар 
хазина намонад њам, бояд ин мушкиларо њал кунад.

Илољи воќеа ќабл аз вуќўъ, бузургписари хеш Кассандрро фи-
ристод назди шоњ Искандар. Аммо шаборўз миља тањ намекард, 
ки ин њама чї саранљоме гирад.

Чунон шуд, ки ба љойи Антипатр писар њозир шуд назди 
шоњ:

— Паёму дурўд аз Антипатри бовафо шоњи оламгирро!
— Такрор бикун!
Чунин пазиройї ва посухи шоњ дар њайрат гузошт писари но-

балади Антипатрро. Ў такрор карда натавонист суханро, балки 
ба сараш зад, ки кўтањие гузашт ва аз бетаљрибагї надонист му-
омилайи фиристодагонро бо шоњ.

— Магар ту Кратерро дучор наомадї?
Суоли шоњ гарчї ногањонї ва аз дунёйи дигар буд, Кассандрро 

бедор гардонд ва дурўѓе гуфт:
— Дидам, шоњ! Дар роњ...
— Њммм... Яъне, ту аз тахти салтанати муваќќатї афтидани 

падарат ва бар маснади шоњї нишастани Кратерро надидї?
— На...нннна... надидам, шоњ... бовар намекунам... Падарам 

бо шоњ андар як пўстанд, чї гуна шавад... Антипатр ба њурмати 
шоњ, њељ гоњ тахтро насупорад ба касе, то даме ки худи шоњ...

— Њамин тавр шуд! Худи шоњ амр кард...
— Ин љо масъала ранги дигар дорад, шоњи олам: тахту тољ 

ањамият надорад, дўстийи шоњу Антипатр дар миён бувад. Пада-
рам пас аз пайѓоми зиёд фармуд, шоњро расонам, ки сањви бузург 
вазири дасти рост хондани Гефестион бувад...

— Чї, туву падарат дўстиву садоќати шоњу Гефестионро манъ 
карданї њастед?!

Кассандр ѓазаби Искандарро ва шўридану сурх гаштани Искан-
дарро бори нахуст дид. Дарёфт, ки макру њиял, киноя, зањрханда, 
морбозї ва ё ѓазабу ситез коргар нахоњад шуд. Ва фиристодайи 
бетаљриба сипоњигариву муѓамбирї низ ба кор бурда натавонист, 
ки устухони шоњ бо чунин унсурњо шах шуда буд. Шоњи доно низ 
аз ранг дигар карданњойи фиристода ва пайдо карда натавонистани 
сари калоба пай бурд, ки писари Антипатри маккор умеде дорад 
ба чизе; шоњро кўдак пиндошта, содалавњона сухан мегўяд:

— Шумо шоњ, бояд ба дасисаву бўњтонњойи нотавонбинон 
бовар намекардед...

— Чї гуна бўњтону дасиса?
— Дурўѓњое, ки аз Юнон оварданд..
— Ту бовар дорї, ки касе баройи бўњтон задан ин ќадар роњи 

дуру дарозро бипаймояд? Сари киро мор газида?
— Зарур шавад, ояд, шоњ. Моргазидањо низ кам нестанд.
— А-а-а... Акнун ба худ омадї! Яъне онњо ранљида аз касе 

маљбур шудаанд шоњро арза кунанд?
— Онњо мањз роњи дури назарфиребро истифода мекунанд, то 

маккориашон пардапўш монад.
Зањрханда кунад шоњ фиристодайи рўйинатанро:
— Њайфи шумо, агар ба мардум андаке ноинсофї карда бо-

шед! Миси тиллокорињойи муѓамбиронайи Арасту низ хоњад ба-
ромад..

Моту мабњут монд Кассандр, ки чаро Искандар устоди худ 
Арастуро дониста донайи номардумї мекорад: «Шояд пиндорад, 
ки Антипатр бо ройсозийи Арасту корњойи нољову нохуб барад?» 
Дергоњ ба худ наомад писари Антипатр, аммо шукр гузорид, ки 
аз назди шоњ бадар хоњад рафт ба озодї, ки Искандар бо чунин 
суханњо ва нобоварї ба падараш ўро ќатл нафармуд. Њар ќадар 
шукр зиёд мекард, он ќадар кина дар дил мегирифт. Фурсат мељуст 
интиќом гирад аз шоњ. Вале аз назди шоњ бадар нарафта, чунин 
фурсат фаро расид: наздикони шарќийи ў биомаданд пеши шоњ ва 
зону заданду сар андохтанд. Кассандр, ки бори аввал ба хокиён 
намоз овардани инсонро медид, њайрон монд ва дер тоќат накарда 
ќањќос зад: «Ќањ-ќањ!!!»

Чунин хандайи нољо ва тамасхуромез ба ѓазаб овард шоњро. Ў 
худдорї карда натавониста, наздикони шарќийи намозовардаро 
низ ба инобат нагирифта, дандон сойид, то буѓзи дил бикафонад. 
Он чї карданї буд бо писари Антипатр, пайту фурсат намеёфт, 
бањонайи боб донист хандайи иблисонайи Кассандрро. Гом зад 
сўйи фиристодайи нобоб ва дудаста аз мўйи сари ў гирифт ва 
сараш бикўфт ба девор. Чун рањо кард, Кассандр карахт буд. 
Маълум набуд, ки аз лат карахт шуда ва ё аз кирдори шоњ. Андаке 
истод, баъд чун љуволи холї афтод ба фарш.

Ваќте бедор шуду ба худ омад, дур аз шоњ дар пањлў Иоллайро 
бидид:

— Ман дар куљоям?
— Дар њуљрайи Иоллай.
— Иоллай? Ту куљо будї?
— Дар њамин љо туро нигарон будам. Ту чаро якрост назди 

шоњ рафтї?
— Гумон кардам кор хуб мешавад, бад шуд.

— Бе пир марав, ки дар монї, њарчанд Сикандари замонї... 
Порсњо чунин гўянд.

— Порсњо аќл доранд.
— Вале ту чаро беаќлї?
— Ман низ аќл дорам, аммо таљриба надорам. Искандар барин 

ба пеш зўр задам, ки дунёро метарконида бошам...
— Зўри бењуда миён шиканад, гўянд порсњо...
— Порсњо аќл доранд.
— Ту чаро надорї!?
— Ман низ дорам...
— Аќл медоштї, аввал назди ман омада будї... Падар туро 

баройи чї фиристод?
— Гуфт, ки Иоллай танњойї кашад...
— Дидї, туро баройи чї фиристода будааст. Ту бояд нахуст 

маро медидї... њоло њама наќшањо барбод додї.
— Чї наќша доштї, Иоллай?
— Ман чун ту беаќл наям. Ин корњоро чунон кунанд, ки хасе 

наљунбад. Вале ту обу оташ ба њам задї. Њолиё коре бишавад, аз 
ту донанд. Шукр бикун, ки зинда бурун шудї аз дари ў.

— Шукргузорам. Вале кинаам афзунтар аз шукрам.
— Бошад... Мадад хоњад кард.
— Ман вазир Боњуй шуданї будам, насиб накард.
— Чї гуна вазир Боњуй?
— Њамин хел, ки шоњонро зањр дода, кушам...
— Бањ-бањ! Обмўрї аз боѓ фарохтар.
— То бад нагўйї, нек наояд...
— Андаке аќл пайдо шуда туро ё дандони аќл баровардайї. 

Ба фикри ту чї бояд кард?
— Боњуй андешаашро ба касе намегуфт љуз Ардашери Саввум... 

Чун занњо аз асрораш огоњ шуданд, забун гашт...
— Лекин коре ки ту хоњї, бидуни занон нашавад.
— Чїгуна?
— Зани бузурги шоњ Барзин бад бинад шўро. Зани дуввум 

калаванда... Занњойи љавон њоло Искандарро нашиносанд. Ба 
андешайи ман Барзинро ба даст бояд овард...

— Љиммм... Девор муш дорад, муш – гўш. Бо он зани њушманд 
оњиста бояд буд, зеро пешомадро бинад.

БаНди ЊаштуМ

Аз њама шањрњойи забткарда Бобулистон бештар хуш омад 
Искандарро. Ин шањри зебо ва мавќеи љуѓрофиаш бобро чун 
марказнишин хубтарин маъво донист. Бобулистон гањворае буд, 
ки бори нахуст андешайи љањонгир гаштан ба сари шоњ омад. Гўё 

дар њамин љо Мардуки бузург1 пайдо шуд ва кушойиши љањонгирї 
дод Искандарро, њарчанд ки шоњ ниёзе надошт ба д-ин чиз. Зеро 
худойи Аммони Мисрї кайњо чунин мартабаро раво дониста буд 
ба шоњи маќдунї.

Бобул аз њар љињат бобу мувофиќ буд сарвариро: њам аз љињати 
љуѓрофї, њам роњи савдойи бањру барр, иќтисодї ва иљтимойї. 
Дар ин шањри ободон ва овозадори Шарќ Искандари Румї аз 
љониби коњинону сокинони њарами ситр хуш пазируфта ва шоњи 
Бобул дониста шуд.

Андар Бобул њараму кўшкњойи зиёде буданд ва мазори муќад-
даси Мардук. Инчунин бурљи навадгазайи Этеменанк мављуд аст, 
ки гирдогирдаш пур аз њуљраву мењмонсарову кўшкњойи хурд; 
диже коњинонро ва сарое мењмонону мусофиронро. Чун Искандар 
эътиќод оварда буд худойи Мардукро, њарамашро низ азизу муќад-
дас медонист. Шоњ ин мулки афсонавиро ободтар дидан мехост. 
Аз ин рў гоњи ба Шарќу Шимол рафтагор шуданаш бобулиёнро 
фармуда буд, ки дижу њараму мазору маќбара ва бурљи харобга-
штаро обод кунанд. Чун баргашта њамаро валангор ва ба њоли 
пешин дид, ѓазаб кард ва фармуд ба таъмиру тармим пардозанд. 
Њатто он харобањое ки Ардашери Аввал оварда буд.

Дањ њазор сарбозу њунармандони зиёд часпиданд ба кор. Ис-
кандар њам бо ѓазаб ва бо умед низ ин корро сомон мекард, то 
зудтар навбати обод гардонидани мазори Гефестион низ расад. 
Аз ин рў шоњ фармонфармойи Миср Клеоменро нома фиристода 
фармуд ба ифтихори Гефестиони ќањрамон ду њарам созад андар 
Искандарї... Гефестионро ќањрамон эълом доштан ба сари шоњи 
маќдунї чизи дигарро овард: «Оё фурсати он нарасида, ки худи 
Искандар худо бошад?»

Ў танњо бимонд андар маснади хеш ва андешабозї кард: «Пада-
рам Файлаќус низ иддаову талаби худойгонї карда буд, нашуд. Чї 
дид? Бо эњтиёт бояд буд. Нааа... Ў – дигар, ман – дигар. Файлаќус 
аз гирди хеш дуртар нарафта, аммо писараш љањонгир... Фарќ 
дорад. Чунин нодида гирифтан кўронро зебанда. Сараш гирд гашт 
аз андешайи зиёд. Њама афзори набард, ки девори њарамро ниго-
ристон гардонида буд, њама афзори дабирї аз ќаламу пари мурѓу 
наю коѓаз то курсї; зару симу зевару љавоњирот, њайкалчањойи 
тиллойї ва чизњойи дигарро пароканд ба атроф ва чашм чаронд 
ба њар яке чандборї. Чизе дарёфт накард; боз ба мулоњиза рафт, 
ки чизе нестанд ин њама пеши шўњрати оламгири Зевсу Аммон, 
Гераклу Мардук ва Ањура Маздо... Ў шоњ Искандар, писари ќай-
сару якрави шоњ Файлаќуси Дуввум ва Олимпиадайи мардхў буд, 
писари Зевсу Аммон гашт; шогирди Арастуйи номдор буд, љањон-

1. Мардуки бузург – худойи бобулиён.

гир шуд; сайибайи душманони куштаашро гирифта буд, њолиё 
љуз ў соњиби се зани нозанин, духтари Оксарти суѓдї ва Доройи 
Саввуму Охи бародаркуш1. Сиёњмушкини монанд ба Бусефал зери 
ронаш ва дунё зери пояш. Ба назараш ин њама ночиз, нокифоя. 
Чизе намерасад ва шўњрати оламгириашро коста мегардонад. 
Дар чунин маќому мартаба бояд худо бошад. Ба андеша рафт 
дуру дароз. «Чун? Чун бояд расид ба мартабайи илоњї?» Ўро зиёд 
гуфтаанд, ки нишони ялї дорад, тањамтану рўйинтан бувад; ба-
гурда, говљигар, шердил, хирсзањра; чолок, њушёр, тавоно, тезхун; 
шермиёну шербас, шерчанг, палангхашм, уќобнигоњ; боаќл, зирак, 
њушманд, љавонмард, сахї ва бемаргу анўша; Зевсхў, Гераклнерў, 
Аммонхислат, пок чун Ањура Маздо...

Пас чаро Искандар Худо набошад? Ин кор ба фармону хости 
одамї нашавад, ки худояш эълом доранд. Ба талаб ва њунару на-
кўкорї низ нашавад. Ў эъљози худойгонї бояд бикунад ва мардум 
намоз оранд.

Искандар њолиё љуз падар ба касе монанд набувад. Падараш 
Файлаќуси Дуввум низ даъвойи худовандї дошт ва талаб карда 
буд: «Њайкали маро дар ќатори дувоздањ њайкали худоёни юнонї 
гузоред!» Ва писар борњо муќойиса карда кирдору рафтори хеш 
бо кирдору рафтори падар ва бартарињойи хеш дарёфта. Падар 
чандон дур нарафта аз Балкан, вале ў оламро тай зада.

Вазъияту нољўрињойи Юнон ва норозигињойи сипоњ ўро ба 
ташвиш оварда, ки розї мешуда бошанд ба хосту талаби шоњ. 
Антипатри худхоњу худком, гарчї бо дархосту амри шоњ љой ба 
Кратер вогузошт, њанўз аз рикоби кина пиёда нагашта; найранг 
афзояд. Дар Бобул пайдо гаштани писарони ў – Иоллай ва Кас-
сандр бебало набувад. Њанўз асбоби марги Гефестион муайян нага-
шта, Искандарро мушкилањойи тоза ба тоза сар ба дард меорад... 
Иттифоќи Эллинї њолиё вуљуд дорад ва Антипатри эњтиёткор аз 
ќонунияти он бурун наравад; бо њар роњу равиш дасиса кунад, 
агар нашавад, ба сўйиќасд гузарад. Вале Искандар дур аст аз 
Юнон ва њама кирдору рафтори Антипатрро надонад. Ба вижа аз 
кирдорњойи чунин Иттифоќ розї набошад. Онро пароканда дидан 
орзу дорад. Ва фирорињойи эллиниро сарљамъ диданист.

Юнон оромї надорад: ё хориљиён тохт оранд ва ё тойифањое 
пайдо гашта чун майнайи пурѓазабу љангљў лонайи мусичайи 
бегуноњро хароб карда, тухми гузоштаашро аз баландї ба зер 
афканда, худашро ронда, соњиби манзил гарданд. Њоло Искан-
дарро расида, ки дар олам чунин юнониёни тарки ватан карда ва 
ё иљборан хона ба душман гузошта кам набуванд. Дањњо њазор 
оворагардони юнонї хўру хоб надоранд дар ѓурбат аз андешайи 

1. Ардашери Саввум.

зиёд ва ёди бўйи Ватан маѓз палаѓда кардаанд ва аз рўзи мурод 
дараке нест. Оё дар чунин њол дилёб шаванд, ки Искандарро худо 
хонанд?

Шоњ Искандари Маќдунї баъди андешайи зиёд ва мулоњизайи 
беандоза авфи умум эълон дошт ва беватанони асирро рухсат дод 
баргарданд ба Рум. Ва онњоро бегуноњ хонд, ки бо хости хеш ба 
Машриќ нарафта, балки зўран бурдаанд. Андешайи сулњу салоњ 
ва оштийи умумї бояд мартабайи шоњро дигар мекард. Манзури 
ў ин буд, ки дили ашхоси аз давлату давлатдорї хунук гаштаро 
гарм мекард. Бидуни чунин неккорї ва љавонмардї бењї ва хубие 
пеш наояд.

Ва бањори соли се саду бисту чањори то милод Искандар тасмим 
гирифт, ки нахуст дарбориёни шањри Шушро маълум кунад, агар 
ба чизе муваффаќ гардад, пасон ба Юнон намоянда фиристад. 
Ќарор хуш омад ањли дарборро. Баъд ў Никонори домоди Арас-
туро вакил хонд ва фиристод ба Юнон. Ўро фањмонду фармуд, 
ки гоњи тантанайи љашни маъмулийи Олимпї ба рондашудагон 
њуќуќашонро бифањмонад, то озодона баргарданд ба ватан.

Љашн барпо шуд. Тантана беназир буд. Бист тан аз фирориён 
њузур доштанд дар љашни Олимпї. Гоње ки Никонор фармони 
шоњ Искандарро расонд, тарки ватан кардагон каллапўшњо сўйи 
осмон андохтанд. Ба назари Никонор баъди чунин амри љавон-
мардї мартабайи Искандар боло шавад.

Баъди чунин фармон нооромї зиёдтар шуд андар Юнон. Аммо 
Искандарро писанд буд, ки њам кораш пешрав хоњад гашт ва ин 
зарбае буд иттифоќчиёнро, ки кору нуфузу эътиборашонро њељ 
гардонд. Ба андешайи ў ваќти он расида, ки талаб кунад худо хон-
данашро аз мардум. Љавонмарди сивусесола даъвойи худойї кард. 
Пайку пайѓом рафт ба њар сў. Хушомадгўёну дасисабозон пазируф-
танд чунин њаллу фаслро, душманон зањрханд заданд, бетарафњо 
њайратзада мекалавиданд, донишмандон бо сабру тањаммул бурру 
дўз мекарданд. Бавижа Спарта, ки аз шўройи Иттифоќи Элинї 
даст кашида буд, чун њамеша мўъљазу густохона посух дод:

«Агар Искандар Худо шудан хоњад, бувад!»
Искандарро гуфтанд:
«Шояд баъди сараш чун Геракл худо хонандаш?»
Посух дод:
«На! Ман мехоњам Худойи зинда бошам!»
Ва аммо хулосайи бисёрињо чунин буд:
«Искандар худо на, апофеоз1 дониста шавад!»
Аввалин бор Искандар нойил нашуд ба чизе, ки орзу дошт. 

Баъд њама пешгўйињоро ёд овард: пардапўшона таъкид кардани 

1. Апофеоз – худомонанд, худотарош.



397

мўъбадони халдейї, марги шоњро ёдрас кардани донишманди њин-
дї Калан ва пешгўийи каромотгари эллинї Пифагор ва коњинони 
мисрї ѓаши ўро оварданд. «Наход ки худоён аз писари хеш рўй 
тофта бошанд?» На танњо худоён, рўй тофтан ва зуъм кардани зану 
фарзандаш Барзину Геракл низ на корест хурд. Зеро дар чунин 
вазъ, ки дўсту душманро фарќ карда наметавонад, наздиконро 
дур кардани шоњ хубие надошт.

Искандар ѓазаб карду шўрид худ ба худ, вале он шўру шаре, 
ки аввалњо дошт, њолиё набуд. Зеро хуни шоњ кам шуда ва зўру 
тавонаш халал дида, љўшу хурўши пешин нест ва акнун ба кадом 
нерўе эњтиёљ дорад, ки дастгир гардад, мадад кунад. Лекин чунин 
ёрї аз љое нарасад; ќурбонињойи вопасин низ мадад накарданд. 
Чун бабри олуѓда ба хурўш ояд њам, ситезад низ њам, суде надорад. 
Умедаш бар он буд, ки худо шавад ва танњо амру фармон карда 
оламро дар тасарруфи хеш дорад. Омад накард кораш. Ѓазаб до-
рад. Боз аз дўстон касеро ќурбон кардан хоњад. Вале касе наздик 
наояд бар – ў ва дасиса накунад.

Неархи дарёгард баргашт назди ў. Гоње ки хашму ѓазаби шоњ 
дар пўсташ ва маѓзаш нагунљида ўро бардор медод, то кори чашм-
надидае бикунад.

— Омадї, Неарх?
— Омадам, шоњ!
Чунин пурсу посух хоси Искандар набуд, ки омадани ўро дида 

чун содалавњон боз пурсад. Ё аз њад зиёд парешон аст ва ё дасту 
дил аз дунёву љањондорї шуста.

— Чї овардї?
— Сафинањо ва нохудоёнро.
— Чаро нохудоёнро? Бояд худоёнро меовардї.
— Чун?
— Њамон худоёнро, ки маро фаромўш кардаанд. Маро дар 

сафи хеш дидан нахоњанд.
Неарх њайрон монд: «Магар коста аќлу њуши шоњ?» Ва дил-

бардорї кард:
— На, худоён дар фикри писари хешанд. Њатто дарёњоро ором 

гардонидаанд, ки шоњ осуда баргардад.
— На! Маро шоњ нагўй, писари худо нагўй, Худо бихон, то 

дигарон низ одат кунанд!
— Худойи бањр он ќадар шаройит муњайё сохта, ки...
— Оё сафинањо зиёданд? Њама ѓаниматњо бигунљонанд?
— Оре, шоњ...
— Забонатро хоњам бурид!
— Оре, Худованд... На танњо ѓаниматњо, балки ањли корвон 

ва сарбозонро...
— Бифармо боз њазор сафина бисозанд!
— Ба чашм, шоњ!

— Љаллод! Забони ўро бибур!
— Ба чашм, Худованд!
— То забони шуморо набуранд, то чашматонро кофта наги-

ранд, то њалќайи дор бар гарданатон наояд, то зери офтоби тамуз 
маслуб нагардед, њушатон ба љояш наояд.

— Оре, шоњ... Оре, Худованд!
— Њамаатонро аз паси сар гардан бояд зад ва забонатонро 

пас кашид.
— Арзанда бувад, Худованд. Мо њама ношукрему носипосем 

ва ба хидмати худованди маќдунї нарасем.
— Дидї! То сар наравад, аќл надарояд!
— Вале њарфи ман дигар, шоњ.
— Чї? – ба «шоњ» хондани Неарх эътиборе надода пурсид 

Искандар.
— Андар Юнон нооромї афзуда. Антипатр сар нафурорад 

Кратерро ва нияти бад дорад.
— Бурњон?
— Антипатр њама писарон назди шоњ фиристода...
— ... Назди Худо! Аблањ!
— Оре, Худованд...
— То аз дањонатон хун нарезад, забонатон ба сухани нек на-

гардад!
— Антипатр писаронашро назди худованд фиристода...
— Чаро?
— Ба хидмати худованд. Аммо аз рўйи миш-мишњо ѓарази 

Антипатр дигар бувад.
— Чун?
— Бино ба шунидам, љосусанд...
— Љиммм, – ангушт зери биниву лаб оварда ва чашмон бузург 

дошта садо баровард Искандар. – Касе чизе нафањмад. Мушоњида 
бикун. Зеро ту нав омадї, шубњае набаранд. Базм хоњам орост ба 
шарафи омаданат...

— Базми асосї баъди ишѓоли халиљи Порс, дарёйи Араб ва 
бањри Сурх барпо хоњад шуд!

— Бовар дорї?
— Оре... оре...
Искандар љуз Неарх дўстони дигаре низ дошт чу Евмену Ме-

дий. Меболид бо эшон, вале огоњ набуд аз бисёр корњо. Аллакай 
чошнигари таому шароби шоњ Иоллайи писари Антипатр сари 
Медийро гаранг карда ба њалќайи дўстони хеш дароварда буд ва 
ў чун гаравгон на аз Иоллай људо гашта метавонист ва на сухане 
ба Искандар бурда.

Чун сипоњ нав гашта, сарбозони гаравида ва бардањойи му-
ваќќативу шартномавї ба Юнон расиданд, шоњ пиндорад, ки хата-
ре ё балое андар сипоњи ў намонда. Аммо таги дилаш сиёњї дорад. 

Надонад, ки аз чист. Гоњ-гоњ чунин рух медод: замоне ки мурѓони 
зишту бадсурат аз ављи фалак гардани дарозашонро хеле аз тан 
поён хамонда, хол-хол аз замин чизе љуста ва пойњоро баробари 
гардан кашол карда, аз само ба арз мерехтанд, таги дилаш ѓаш 
карда чунин сиёњї мебаровард. Зеро Искандар оќибати «базми 
нохонда»-йи онњоро медонист. Аммо њоло бе сабабе чунин сиёњї 
дорад таги дилаш. Фазоро набинад, мурѓон набошанд, аз чї рў 
чунин ѓаш кардани дилро надонад. Пешгўйињо як-як ба ёд оянд, 
аммо даст афшонда њамаро бењуда донад. «Рафъ хоњад шуд, њама 
мушкилот рафъ хоњад шуд.» Зўру тавони пешинро дар назар дошта 
аз зењн гузаронад, ки пеши шамшери ў гирењњойи фўлодї кушуда 
шаванд. Ба назараш паси сар гашта роњпаймойињо, деворшика-
нињо, ќуфлкушойињо, кўшку коху диж гирифтанњо, душманкўбињо 
ва љањонгирї. Кори осон монда дар пеш – то ватан расидан. Ин 
њама кам аст: шоњи барр буд, шоњи бањр низ бояд бошад. Њаваси 
зиёди оламгирї ва худовандї њама чизро аз сари ў дур кард; њатто 
дўсту душман доштанро...

Писари бузурги дўстдушман Антипатр Кассандр њанўз бар-
нагашта буд ба Юнон. Баъди он ки Искандар ўро пеши назари 
мардум сар ба девор зад, сахт кина гирифт ба шоњ. Аз зуд-зуд во 
хўрдани Иоллай бо Медий дилаш раг зада, хешро наздик гирифт 
бо эшон. Аммо намеёрист њарфе бигўяд. Зеро медонист, ки Иоллай 
ва њам Медий сахт дилбаста њастанд бо лашкаркаш. Иоллай низ 
бефаровез будани дањони Кассандрро дониста, дилёб намешуд, то 
бо ў ройсозї кунад. Кассандрро яќин буд, ки ин ду тани нињоят ба 
шоњ наздик тавонанд њар кор кардан. Аз ин рў бо онњо муомилаю 
муносибати хуб мекард. Ва баъзан хештан ба содагї мезад. Гирист 
он рўз, ки њарфаш ба бародар гуфтанї буд.

Иоллай: — Хомўш бош, Кассандр. Магар мард гиряд?
Кассандр: — Њо, мард гиря кунад дар чунин њолат, ки аз як 

бепадар лат хўрад. Магар надидї, ки сари ман чї гуна ба девор 
зад?

Иоллай: — Дидам... Чора гиря набувад. Ройи ман дигар аст. 
Подоши бадї некист. Бадонро худоён љазо дињанд.

Кассандр: — На, Иоллай. Агар худо бадро љазо доданист, 
илољи воќеа пеш аз вуќўъ, нагузорад, ки онњо бадї кунанд.

Иоллай: — Охир ту аз чунин кас, ки чї одам будани ўро њама-
гон донанд, шарм накарда, хешро худо хонад, чї некие чашмдор 
шавї?

Кассандр: — Ту бисёр чизњоро нафањмї, Иоллай.
Иоллай: — Сабур бош, бародар. Бисёр нафањмам њам, андак-

андак фањмам. Ту аз ман бузургї ба сол. Андаке шитобзада ва 
баъзе рафторњоят кўдакона. Бигзор худо занад ўро.

Кассандр: — Гуфтам-ку! Ба умеди худо машав, буттаро мањкам 
бидор!

Иоллай: — На-на! Падари ў низ даъвойи худойї дошт. Магар 
худоён «худо шуданро» дар чашмаш нишон надоданд?

Кассандр: — Ба њар њол ман ёд надорам, ки худоён љонибдорї 
афтодагон, дармондагон, некон шуда бошанд.

Иоллай: — Шитоб макун! Магар ќисмати Гераклро фаромўш 
кардї?

Кассандр: — Ў худ худо буд.
Иоллай: — На! Баъд худояш хонданд. Њама накўкорињояш ва 

хислатњойи хубаш, раиятпарвариашро дарёфта, афсўс хўрданд, ки 
дар зиндагиаш ќадр карда натавонистанд. Искандарро низ баъди 
сараш хубтар дарёбанд.

Кассандр: — Худоён низ хато кунанд ё дидаву дониста ба дасти 
бад лигоми таковар дињанд. Бирез! Бо чунин гилагузорињо осмон 
пасттар наояд! Бирез!

Шароб бирехт Иоллай ва бедиранг љом ба сар кашидани ба-
родарро дида, фармуд:

Иоллай: — Худованд як шаб маро бодагусори Искандар ме-
гардонд...

Кассандр: — Бо Медий унс бигир, бодагусори Искандар хоњї 
шуд. Сонї худ чошнї кунї, худ шароб резї Искандарро... Баройи 
чунин корро сомон кардан Боњуй бояд буд. Бихон китоби макри 
ўро... Воќеан, Медий шахси дилобхўр бувад?

Иоллай: — Чандон надонам, ки бояд донам.
Кассандр: — Бидон!
... Он шаб базм гарм буд. Базме, ки Искандар ба ифтихори 

Неархи дарёгард барпо карда буд. Неарх фардо бањрнавардї 
омўзад шоњро. Пасон ў кишваркушо низ хоњад шуд. Баъд мардум 
маљбур гарданд шоњ Искандарро худо хонанд. Шоњ њанўз умед 
наканда аз ин ният. Баройи чунин ният ќурбонињойи зиёд карданд 
ба ёди худоён. Акнун базм доранд. Базмњойи Искандарї тамоми 
шаб тўл кашад ва ў касеро баробар набинад дар бодахорї, магар 
амирулбањр Протей, ки баъди беморињову маљрўњињо Искандар 
тан дода ба ў. Шоњ шабгир бода хўрд ва сапедадамон сустї кард 
нисбат ба Протей. Вале вонамуд накарда хешро мард гирифт.

Ва њамон зайл, дониста ва ё надониста мењмонї рафт аз рўйи 
шарте ки бо Медий баста буд. Агар бозийи бодахориро бой дињад 
ба Протей, шоњ мењмони Медий хоњад шуд. Бомдоди он шом 
мењмони хони неъмати Медий гашт. Ва надонист, ки мењмондорї 
бо усули хољасарой Боњуй сурат хоњад гирифт. Пеш аз ин њам 
Искандар мењмони хони ў мешуд бо дили пур, аммо намедонист, 
ин бор чї рабояд тани ўро ба хонайи ориятийи юнонї. Бо Неарх 
бозињо ва озмуни зўри искандарї мекард, бо Протей шарти май-
хорї дошт, ба хонайи Медийи адабиётдўст мењмон мешуд.

Медий он шаб – гоњи базм аз Искандар хоњиш кард, ки пеш 
аз бањрнавадї рафтан соате субњона хўрад аз хони неъмати ў. 
Искандар пазируфт хоњиши ўро. Иоллай он љо буд ва бодагусорї 
мекард. Шоњи маст аз зери мижгони ба њам оварда ин ќиёфайи 
барояш нохубро базўр медид ва хуш надошт, ки чизе бигўядаш. 
Ў љомњойи заринро бо дасмоли хушк тозаву тамиз кард ва бода 
бирехт. Бо нигоњи дуздида хастагї ва мастийи Искандарро дарёфт: 
«Фурсат аз ин бобтар нахоњад шуд.» Чї карду чї монд, на дўст 
огоњ буд ва на душман. Бода хўрданд. Искандар њамчунон маст 
буд. Ончунон рафт, ки омада буд. Чизе рух надод бо шоњ. Чун 
њамеша ба гармоба даромад. Рўзи дароз бихуфт. Аз хоб бархост. 
Бардам ва сабукрўњ метофт. Кас фиристод ба Медий, ки шом 
хабар гирад...

Ва имшаб низ базм шуд, базми хоса. Иоллайи мањрами рози 
Медий њам њузур дошт. Искандар андар њалќайи љондорони хеш 
Пердикка, чанд сипањбади собиќадор, чанд солори сипоњи аз Юнон 
ба тозагї омада, Неарху Евмен ва табиби хосайи шоњ Филипп, 
нафаре муњандис, ду ашрофзода аз Фессалия ва Фракия буд. Вале 
таърихнигоре, воќеанигоре вуљуд надошт, то ин њама ќисса кунад 
баройи фардойиён. Бавижа чусту чолокињойи Иоллай, рафторњойи 
Медийи ќиссадўст, афсонагўй. Вале ин њама Неархи бањрнавардро 
хуш наомад. Љаста-љаста мехест. Чун хонайи шоњ ва сари дастар-
хони худаш набуд, одоб карда, фурў менишаст. Иоллай шаро-
би љомеро чошнї мекард ва љоми дигарро назди шоњ мегузошт. 
Хуни Неарх ба сар зад ва якбора барљаста аз гиребони Иоллай 
гирифта, тела дода, рўй гардонида зону бар думбааш зада аз дар 
биронд. Магар Иоллайро низ њамин чиз лозим буд, ки бо њамин 
баромадан дигар барнагашт ва Неархро посухе надод. Медий аз 
тани ў дар гирифт.

— Ў мењмони ман буд, Неарх! Чї кор кардї?
Неарх сахт нигарист сўйи Медий, ки огоњ аст аз њама сирру 

савдо. Медий дасту пой хўрда, зуд ранг дигар кард ва хомўш монд, 
то Искандар огоњ нагардад аз рафтори онњо ва хашм нагирад. Вале 
Искандарро хуш омад шаби вопасини дар Бобули афсонавї будан, 
фардо сафинасавор хоњад гашт. Хонайи Медийи адабиётдўстро 
мувофиќу муносиб дониста ба шеърхонї пардохт. Бахшу порањо 
аз достони Еврипид «Андромеди» хонда лаззат мебурд ва ба ди-
гарон фањмониданї буд, ки некї чун бояд шавад. Чун офаринњо 
шунид, биболид. Љоми паёпай бардошт.

Шоњ дарёфт, ки дар андарун оташе пайдо гашта, сўзадаш. 
Нагузорад чизе гуфтан. Ва Искандар яќин кунад, ки љуз шароб 
чизе ин оташи сўзонро пасту сард карда натавонад. Љомњо пайи 
њам ба сар кашад. Чунон буд, ки равѓан бар оташ резад.

Филипп – пизишки хосайи шоњ ёд овард ќисмати табиби Ге-
фестионро, ки баъди фавти сипањсолор шоњ Искандар истинтоќ 
кард: «Куљо будї? Чаро Гефестионро аз майхорї бознадоштї?» 
Њолиё чунин рўз ба сари худи ў омада. Чун бо Искандар коре 
нохуб шавад, пизишкро ба танг оранд. Филипп љом аз дасти шоњ 
бозгирифтанї шуд, вале ў сахт нигарист ба пизишк ва ѓуррид:

«Дарунам оташ дорад, бигзор ташнагиам шиканад...»
Ва боз ба сар кашид љомњо. Мехўрду дар мегирифт ва касе 

намедонист чї њол аст. Биларзид шоњ. Сахт биларзид, ки бо до-
штану пахш кардан ларзайи тани ў кам нашавад, чунон ки зилзила. 
Табларза гирад касро, аммо на чунон сахт, пайваста ва беист.

Њайрон буданд њама, нигаристанд ба Медий. Неарх хирсона 
дида дўхт ба ў. Мизбон дар хиљолат буду њайратзада ва ранги 
рўяш канда: «Худо накунад, ки чизе шавад бо шоњ...»

Чашмони Неарх Иоллайро мељустанд. Андешайи ўро љуз худаш 
касе намедонист. Шоњро аз рафторњойи пури Антипатр огоњ кар-
дан суде надошт. Зеро болойи сўхта намакоб, ба љароњати бемор 
намак мепошид. Зеро шоњ њолиё аз боби ќасду интиќом андеша 
надошт, ташнагї ва сўзи дарун паст карданї буд. Њељ об ва њељ 
моеъ тафси ўро паст карда наметавонист. Вале бемор зиёдтар 
ошомиданї буд. Чашмањойи кўњистони Суѓдро ёд меовард.

— Бубаред маро!!!
Ва ўро оварданд ба шабистони шоњї дам-дами субњ. Бемадор 

гашта буд, месўхт. Гумонаш табларза даргузар аст, баробари рух 
намудани хуршед рад мегардад.

«Пайтобайи шубоне лозим, ки обгардон карда, ошомад.»
«На. Шоњ написандад табобати барбариро!»
Ройи донишмандони кўњистонї писанд наомад. Бо хости шоњ ба 

гармоба бурдандаш. Баъди њаммом чизе хўрданї шуд, натавонист. 
Ѓарора кард. Аммо чизе наомад аз дањон. Ављ кард дард. Ната-
вонист барояд аз гармоба. Дароз кашид. Ларза гирифт танашро... 
Тафси бадан рафъ шуда, гармо ба сармо гашт ва сахту бошиддат 
ларзондаш. Дандон мезад ба дандон. Тани рўйини Искандар ба 
кирдори барги бед ларзон буд пеши бод. Ларзиду ларзид, ба кўр-
па пахш кардан наметавонистанд зилзиларо боздоштан. Филипп 
– пизишк зиёдтар аз бемор араќи сард бароварда буд ва сар ме-
афшонд, ки бењуда даромад ба гармоба.

«Ба Фурот андозедам!!!»
Вале Рахшон нагузошт тани ларзони шоњро ба рўди Фурот 

андозанд.
Тани ў ба кирдори мурѓи нимбисмил ларзид – ларзиду ќарор 

гирифт. Пиндоштанд даргузашт. Њама рехтанд ба сари ў чї ањли 
хонадону чї солорони сипоњу ялон. Неарх тори сараш, Рахшон 

аз дасти росташ ва Геракл аз тарафи чап нишаста буданд. Шоњ-
духтарони эронї аз шарм сари болини ў наомаданд; Барзин чун 
пешин зуъм дошт.

«Ба ќурбонгоњ баредам!!!»
Бурданд ба ќурбонгоњ. Рўйи дастак бардоштанд ва бурданд, 

то ќурбонї кунад ба номи худоён. Ќурбонињойи ройгон ба даст 
омада гўйї мехариданд гуноњонашрову љонашро. Ин ќурбонї мо-
нанд набуд ба ќурбонињое, ки бо шўру валвала мегузашт. Писанд 
наомад шоњро. Њарчанд ситезу ѓазаб дошт, гуфта натавонист; 
тавонаш нарасид. Аён буд, ки шўраду ситезад ларзайи танаш пай-
до гардад. Фурў нишонд хашмро. Ва мижгон ба њам фишурд, ки 
розї набувад аз чунин ќурбонї. Дар асл ќурбонї аз маъракањойи 
дигар тафовуте надошт. Ба назари шоњ чунин метофт. Зеро тани 
дардманди ў шукўњи ќурбонї мехост, ки њар ќадар дабдабааш зиёд 
бошад, ў зудтар ба по шавад. Чун забњи зиёд шуд ва Искандар 
бењие надид, пиндорад кам аст ќурбонї.

«Сар гиред ба номи худоён! Асбон, шутуронро ќурбон кунед 
ба пойи худовандон, то љурму гуноњи сипоњи румиро пўзиш ку-
нанд!»

Асбони нерўмандро каманд ба пой кашида меафканданд, шу-
турони гардандарозро аз чанд љой теѓ меронданд. Сайњайи асбон 
ва нафири шутурон гўши фалакро кар мекард. Вале Искандар 
пиндорад ин њама андак бувад, зеро зўру тавон барќарор нашуда, 
равон ољиз гардад.

«Ай худоён! Пўзиш ва ниёйиши маро бипазиред!»
Вале чизе аён нашуд шоњ Искандарро, ѓамї гашт. Тавони амр 

надошт, чашмаку мижа зад, то барандаш. Ќурбонињойи вопасин 
пўсту пора нагашта ва напухта, ба тахти равон нишонданд ва 
бурданд ба фароѓатгоњ, шояд оромї ёбад ва ба худ ояд.

Чизе напурсид аз касе, чизе нагуфт ба касе. Чунон ки мепечид 
аз дард танаш, аз андеша мељўшид маѓзаш. Аммо ситезу амру 
фармон ва хурўшу ѓалаёни хун нимбисмил буданд; дар хаёлаш 
бошанд, андар равонаш нимљон гашта. Њолиё хаёлаш ситез дорад, 
вале љисмаш хуфта. Вањшонияташ фалаљ гашта ва касиаш рў зада. 
Аз лавњи хотир гузарад, ки чї гуноње карда ва чаро ба чунин рўз 
расида? Љурме ба ёдаш наомад. Агар хун рехта, ба хотири некї 
рехта, агар мулкеро хароб карда, ба хотири ободонї хароб карда; 
агар зар љуста, баройи хазинайи Маќдуниё љуста; агар гуноње 
карда, аз бањри маќдуниён карда... «Худоён, бубахшед маро! Агар 
касеро њукми ќатл гуфтам, кайфари амалаш буд!»

Зўраш набардошт ѓалаёни андешањойи ѓамбор ва хотироти 
нангинро, њарчанд ки пора-пора, андак-андак ва печ дар печ бу-
данд. Боз араќ пахш кард танашро. Пизишк ва њакимон натавонанд 

кўмаке кардан ва ё бархе нахоњанд, ки шоњ Искандар зи нав гом 
бардорад бар арзу тўл.

Чу шири дамида, ки аз тораш оби сард рехта бошанд, фурў 
монду ором шуд. Ѓунуд андаке. Шомгоњ ба худ омад. Ва яќин кард, 
ки њалоњил нахўрондаанд, балки дарди гузаро часпида. Аммо сўзад 
андарунаш. Дањонаш хушк гардад ва талхиеро эњсос кунад рўйи 
забони бенам. Нофор. Нофортар аз тамузи тобистон, ки андар 
биёбони беоб касро ба танг орад. Лаби об – њавойи бањр мехост 
дилаш. Бусефал зинда бошад, ки савор шавад ва асби рамузфањм 
рост барад канори рўд.

Сипањбадон, солорони дарёгард ва солорони сипоњро он шом 
фаро хонд. Ройсозї карданд. Чу ба Неарх бештар бовар дошт, 
пеш хонд:

«Неарх, ту огоњ њастї аз наќшањо; рўзи чањорум сипоњ бояд 
ба бањр барояд ва рўзи панљум флот. Њамин тавр?»

«Њамин тавр, шоњ! Халиљи Порс, бањри Араб ва дарёйи Сурх... 
Бояд гирди гетї бигардем...»

«...Лекин ту набояд маро фаромўш бикунї, Неарх!»
Неарх њайрон монд, ѓамбода гулўяшро панља зад. «Хуб!» на-

гуфт, ки нотавонийи шоњро тасдиќ мекард ва шояд ўро сахт ме-
расид. Пеш омад Неарх, зону зад назди бистари ў ва чунон ки 
салому одоби шарќиро Искандар ба њама маѓрибиён омўзониданї 
буд, бўсид дастони ўро.

Искандар даст бар дўши дўсти бовафояш нињод ба сипосгузорї, 
пасон мижа ба њам тањ кард ва ишора, то Неарх ба пой шавад. 
Неарх бархост, њолиё сараш хам буд.

«Магар умед аз њаёт канда?»
Оњиста ва хеле рамзомез нигарист ба шоњ. Шоње ки њама ме-

донистанду ў низ донад, вуљуд надорад, балки як љавони зањир-
ранги нотавон андар бистари маризї аз «домана»1 абгор гашта 
бошад.

«Маро ба соњили Фурот баред!»
Бурдандаш. Дар бўстонсаройи канори рўди Фурот, ки Бо-

булро бурида ба халиљи Порс мерехт, љой карданд. Бўстонсарой 
бо кўшишу роњбарийи Гарпали хазинадор хеле обод гашта буд. 
Барњаво, форам ва дилкушо буд. Њавойи форам расид ба димоѓаш 
ва шоњ худро лањзае дигаргуна эњсос кард.

Филиппи пизишк ё аз тарс ва ё аз нодонї собит гардонд, ки 
дарди шоњ љуз табларза чизе набувад. Тахминњойи мардум нољову 
носавоб бувад; зеро ў надида ва нашунида ва касе надонад, ки 

1. «Домана» – касалийи дерёз, ки касро хаставу нотавон гардонад ва оќибат 
бибарад.

зањр чунин кора кунад: оњиста, муттасил ва ба тадриљ. Донад, ки 
зањр зудгир бувад ва љом аз даст нагузошта кора кунад. Магар 
позањр хўрда бошад.

Ё њавойи тоза ва ё гиёњњойи монанд ба позањр кўмакаш кар-
данд магар, ки шоњро чашм равшан ва њуш бар љо шуд. Нерўе 
пайдо гашт, ки они худшиносї то ба њол њама рўйдодњоро пеши 
назар овард. Ва он њама тартумартњо, тохтњо, куштору сўхтору 
рабуданњо ва ба ављи дунёдорї ќиём кардан; нињоят, то ба худойї 
расидан пеши маризї ва марг њељ аст...

...Ва аммо якбора манзара дигар шуд: жола борид аз осмон. Бу-
зургу пуршасту тез, ки дар они воњид њамаро «Оби Азов» гирифт, 
вале ташнагийи Искандарро рафъ карда натавонист. Донањойи 
жола монанд ба барф на, балки зуѓолро монад; сиёњ, бадранг; 
лошахўронро ба ёд орад. Воќеан, лошахўрон буданд, ки чун жола 
аз осмон бе пару бол лўб-лўнда фурў меомаданд ва ба замин бар-
хўрда об мегаштанд. Њайратовар. Аз рўзе ки Искандар ба куштан 
оѓозида буд, мурѓони баднаморо медид. Аммо на чунин. Онњо пару 
бол доштанд ва аз осмон бо болу пар фурў меомаданд. Њолиё чун 
сангчайи сиёњ ба андозайи жола ба замин мезананд. Намиранд 
он мурѓон, садо надињанд, ба замин бархўрда ба кирдори њаппак 
боло нашаванд, балки зуб гарданд. Бар замин як пардайи ќиргун 
доман густарад ва оњиста-оњиста фаро гирад оламро...

«Модарам, Олимпиада! Чаро зойидї маро?!»
Касе гумон надошт, шоњ Искандари писари худо ва ё Худот-

арош ба чунин рўз расад. Бавижа худи ў чашмдор набуд чунин 
лањзаро. Аз осмон мор бориданро дида буд, аммо надида буд, ки 
мурѓони баднияти зиштсурат мурда оянд аз само.

«Модарам, Олимпиада! Чаро ятим кардї маро!? Њама бепада-
рон зуд падар шудан хоњанд, модар! Ва онњоро њадду сад набувад... 
Мани бепадар пинњонї аз ту ятимиамро нињон дошта худоёнро 
падар хондам, суде накард. Модар, худоён љойи падарро нагиранд. 
Падар бузургтарин худованд бувад. Ту бояд ин чизро ба ман ме-
фањмонидї. Баракс маро бепадар кардї, падарбадбиниро омўхтї... 
Ва ман туро дўст доштам, модар, ки марди мардон њастї, бояд ки 
туро зарнигор гардонам. Афсўс... сад афсўс! Гумон накун, ки фаро-
мўшат кардам. На... Ёди ту дар њар љабња маро пирўз мегардонд. 
Мешуд, ки ба навиштан ваќт намеёфтам. Ба касе фармоям, хуб 
набуд. Зеро ў дили маро навишта наметавонист, дигар ин ки хати 
маро ту шиносї ва аз он нома бўйи ман наояд. Парешон гардї, 
ки бо ман коре шуда. Оњ модар, агар донї, ки писарат...»

Якбора сар бардошт Искандар ва фарёд зад:
«Ќаламу коѓаз биоваред!»

Пушаймон шуд, ки чаро аз аввал нанавишт. Њоло андешањояш 
рафтанд аз ёд. Парешон, ѓализ ва маѓшушанд. Чун мадор дур 
шаванд, боз андак-андак оянд чун офтобборон ва боз абри тира 
пеши назар ояд, нагузорад чизеро дидан. Вале ў миёни ин њама 
дидан хоњад модарро. Як назар ба чашмаш намуд, ки хубтар ва 
зеботар аз Олимпиада зане набувад андар љањон, њарчанд хубони 
порсї аќлу њушаш рабуда буданд. Њолиё нестанд пешаш ва ўро 
мардон ињота кардаанд. Филипп мардонро низ ронад.

Омад боз андаруни мардумаки чашмаш модар:
«Александр, ман гуфта будам њама пешомадро, чаро гўш на-

додї?»
Искандар безобита шуд. Майли хестан кард:
«Ќаламу коѓаз биоваред!»
— Марњамат шоњи љањон, ќаламу коѓаз...
Дастонаш ларзон, ќаламу коѓаз низ ларзон ва сари ў низ...
«Коллисфен! Коллисфен!... Бинавис!...»
Касе чизе гуфта натавонад, ки Коллисфен мурда бо амри 

шоњ.
«Бинавис!...»
Ва ашк њалќа зад андар чашмонаш. Симойи зебойи модар монд 

зери пардайи сиришк. Олимпиада буд азизтарин кас барояш. На 
гетерњойи нозанин, на хубону шоњдухтарони олам, на солорони 
сипоњ, на сарбозони зархарид, на љўрањойи даврони кўдакї, на 
падару худоён ва на онњое ки хешро нињоят наздик гиранд. Ба 
ќурбонї, ба ниёз, ба саљда бењ нагардад њолаш. Њакимону табибон 
натавонанд аљалро боздоштан ва банди аљал кушудан. Як љуръа 
шири сапеди модар нарасад ўро, то њама тафсу зањри дарунаш 
рафъ гардонад, дубора равон бахшад. Олимпиадайи сарвќомати 
гарданфароз, зебо бо он њама мардхўйї, ѓазаб ва дуруштї маъво 
гирифта андар ойинайи дили писар...

«Навиштї? Бинавис!
Ай шарифайи шарифањо!
Чун ин нома хонї, ба њар дари њамватанон њалќа бикўб. Агар 

хонадоне бе мусибат, диле бедоѓ дарёфтї, бигирй! Агар на, ба 
марги писари рањдур гиристан савоб набувад...»

Даст ёзида рўйи коѓаз гузошт. Љуз ёду симойи модар чизе набуд 
дар ёду пеши назари ў. Модар хуш карда буд Арастуйи бузургро 
ба устодийи ў. Ваќте ки Искандар аз пайи падар рафт ва шамшери 
ўро њунар донист, хуш наомад Олимпиадаро. Димоѓаш сўхт. Ва ња-
мон зайл аз њам људо гаштанд гоњи ба љанги Порс рафтани писар. 
Њолиё дар чунин вазъу њолат пушаймон, ки модарро ранљонида 
буд ва подошаш равшан... Њанўз њам андешайи модарро дар њаќќи 
Антипатр кина донад. Ноогоњ аз рафтору кирдори гумошта ва се 

писари љосусу бадхоњи шоњ... Андаке дарёфта, ки љуз модар ѓам-
хоре нахоњад буд фарзандро. Ранљидатарин модар бадтарин, њатто 
разилтарин фарзандро низ дўст дорад ва ба марги ў бигиряд.

Инак Искандар ба ќадри ин офаридгор расиданист; надонад, 
ки дер шуда. Дарёфта, ки ба ќадри модархудойи хеш расидагї 
накард. Аз љониби модар худоён ѓазаб карда ба ў ва нотавон аст 
шоњи оламгир. Шоњ низ нигоштанист андар нома: «Олам даргу-
зар бувад ва бебаќо, моли љањон судманд набувад; љанг – кори 
сагон, зулм – нопойдор, ситезу хунрезї ѓазаби худоёнро орад...» 
Худдорї кунад, ки модар ба таълимоти Арасту рўй овардани 
писарро таъна назанад...

«Бинавис!
Ай модари азизу беназир!
Оламгирї пеши шамшери тез ва берањмї чизе набувад, вале 

баќойи он нопойдор. Касе љањон гирифта натавонад љовидона, 
аммо љањон гирад њамаро људогона...»

Чашмонаш пўшида шуданд. Коллисфени хунинкафан андар 
гавњараки чашмонаш миёни мижгон монд, ки авроќи сўхтаву 
фурўзон ба банди сина пахш мекард. Бањри Сурх тобад пеши 
назараш, ки Офтоб сўзад андаруни он. Дигар чизе натобад андар 
каронањойи олами пуроб. Танњо сафинањо чун мурѓобиёни бебол 
рўйи ойинайи минўийи яхбаста сокиту азодор бозмондаанд, ки 
олами муњаррик мурда тобад.

БаНди НЎЊуМ

Чунон ки дарди њарина1 часпида шоњро, табу тафси танаш њар 
лањза дигаргун мешуд ва њушу ёдаш ба кирдори њавойи тирамоњон 
таѓйир меёфт. Ин субњ андаке бењу болида дарёфт хешро ва фар-
муд, то касеро наздаш нагузоранд, љуз Медий. Медий баробари 
шунидани талаби шоњ оне карахт монд, вале амри шоњ вољиб, бо 
њазор андешаву хаёл тарсону ларзон омад назди шоњ. Пиндошт, ки 
ѓазаб кунад шоњ ва ќасд ситонад, зеро бало аз хонайи ў часпида 
буд ба Искандар. Он ќадар хавф кашид дилаш, ки наравад, балки 
рўй пинњон кунад. Дар чунин њол ўро пурсидани шоњ некие надо-
рад. Зеро баъди он ки Неарх Иоллайи маккорро ба думѓоза зону 
зада аз сари хони Медий ронд, ў барнагашт. Бародараш Кассандр 
низ ѓайб зад. Касе дараки онњоро надорад. Акнун Медий хиљолат 
кашад, ки шоњ чизеро пай бурда ва ё бо ройсозийи Неарх аз онњо 
гумонбар шуда, ўро ба истинтоќу шоњидї талаб кардааст. Инак 
навбати ў расида.

1. Њарина – њарона; њар он таѓйирёбанда.

Медий пеш аз он ки ба хидмати шоњ расад, Иоллайро љўё шуд, 
дар љое пайдо накард. Парешон шуд ва хавф кашид, ки ў коре 
карда бо шоњ, вале то ба охир нарасонида, Неархи зирак огоњ 
гашта рондаш ва тарафгириаш Иоллайро бењуда будааст.

Ў ворид гашт рангпарида назди шоњ Искандар. Чашмдор буд, 
ин бор писари худо ба бозї ва ё сўњбат нахонад, балки љазояш 
дињад; ё њукми куш барорад ва ё ба дасти љаллод супорад.

Ба раѓми андешањойи ноумедиаш Искандари лоѓару нотавон 
ўро хуш пазируфт. Медий нишаст назди тахти шоњї. Ва садойи 
задани дилаш аз курсийи зери рони Искандар меомад, ки баъди 
беморї нав бар маснади ољ нишаста буд. Медий дилсўзона ни-
гарист ба шоњи љаъдмўйи ростбинийи обичашм. Таровати рўйи 
ў парида, биниаш теѓ кашида, зери пўсташ коњида, зардобранг 
гашта буд. «Ба чї кор маро хонда бошад? Баройи васият? Баройи 
ќасос? Ё...»

«Чаро њаросонї, Медий?»
Медий медонист, ки шоњ албатта пурсон мешавад, аммо наме-

донист, ки чунин суол пеш меояд. «Шояд саромади сухан бошад?» 
аз дил гузаронд ва посух дод:

«Танњо ман њаросону њайрон наям, шоњ, тамоми дўстон, маќ-
дуниён, юнонињо ва ононе ки бо шоњи љањон унс гирифтаанд, 
њайратзада њастанд, ки чї шуда бо шоњ».

Искандар њарчанд дарёфт муроди ўро, гўлпурсї кард:
«Чаро?»
«Кадом раият хоњад, ки шоњи одилу фарзонааш нотоб бо-

шад?»
Искандар пай бурд, ки Медий хушомад занад. Зери њарфаш 

чизе лаѓжон бувад, чунон ки њаракати чашмонаш, нигоњаш.
«На, ман нотоб наям, Медий. Ман худозада њастам. Худоён 

маро ба чунин њол оварданд.»
Медий чизи дигар чашмдор буд аз шоњ; пиндораш ба ў зимоми 

зиндагонї бахшад; васият кунад, ки мўњри давлатдорї бипазирад, 
аммо ў дар чунин њолат киноя занад ба назар. Дар асл кўдаквор 
нигарони дасти ёрист. Тан дода ба таќдир. Ў хешро боаќл ва 
пиртар аз пирон медонист ва тавонотар аз пилон ва чобуктар 
аз шеру паланг, пурѓазабтар аз хирс. Медий ёд дорад, ки дар 
доманайи дижи кўњийи Ориёмаз1 баройи «Чун бол надорї, ин 
љо баромада натавонї!» гуфтани суѓдиён чї хашм гирифта буд. 
Њолиё тан дода ба ќисмат, ситезе надорад, шўру шарараш хуфта, 
ѓалаёни хунаш фурў нишаста, њатто ёд накунад аз зиёфати хонайи 
ў, аз он мењмони аз Неархи дарёгард зонухўрда.

1. Ѓори Суѓд.

«Медий!...»
«Бале, шоњ!»
«Огоњ будї, ки аз Гефестион рози нињон ва сирри пўшида 

надоштам?»
«Оре, шоњ!»
«Њатто номањойи пўшидайи модарро, ки асрори давлатдорї 

дошт, ба ў хондаам, ба ту низ... Инак номайи ман ба модари ди-
ловару шуљоъ... Агар... агар кору њоле шуд бо ман... ин номаро 
фаврї... фаврї бифирист ба ў...»

«Ай Искандар! Чї њарфест, ки гўйї? Аз худовандон умед дорем, 
то моро ноумед накунад. Агар худоён чунин осон ва љавонмарг 
љон мегиранд, моро набояд сахтљон меофариданд.

«Чунон офариданд, чунин гиранд... Имкон дошт, ки оламро зеру 
забар кунем... Вале дастамон нарасид ба гиребони худоён...»

Медий чизе нагуфт. Балки андешид: «писари худо домангир 
аз падарони хеш бувад. Ифтихор дошт, ки писари худост, пушай-
мон бувад, ки падари хеш бадном карда.» Ў борњо нўги забон 
меорад, то аз шоњ пурсад: «њанўз њам дарунаш сўзад?», балки 
лаб накушояд, забон газад, то тањткобї нашавад аз љониби шоњ. 
Дарду ѓазаби хуфтаро хурўљ додан хуб набувад. Медий надида, 
ки Иоллай чї кард бо шоњ, чї омехт ба шароби ў, чї рехт андар 
љоми зарин; аз гуфтаву ройсозињойи пешакийи он чошнигари 
шоњ дилаш раг занад. Вале рўњ гирифтану болидани шоњро дида 
ба бозї хонадаш:

«Мўњрабозї мекунем!»1

Искандар пазируфт хоњиши Медийро. Тамоми рўз бозї кар-
данду сўњбат. Пазиройї ва ройсозийи солорони сипоњро ба фардо 
гузошт. Шоњи маќдунї умед дошт, ки дардаш вопасин набуда, 
чун њамеша бењї хоњад ёфт ва боз амру фармон кунад сипоњу 
сипањбадонро.

Чун Медий аз назди ў дилпур рафт, ки шоњ гумони бад надорад 
мар ўро, баъди шом боз хурўљ кард дарди шоњ. Битафсид, билар-
зид, зери обу араќ монд. Неарх даъво кард, ки њар бори омадану 
рафтани Медий дарди шоњ хурўљ мекунад. Вале табибон дар як 
мўлљар2 ављ гирифтани дарди ўро табларза донистанд.

Дард ављ гирад, хурўљ кунад ва оњиста фурў нишинад, ором 
гардад ва сард шавад. Муддати зиёд нагузашта боз хурўљ кунад. Ба 
гуфти табибон «табларзайи вазнин».3 Дард кашаду азоб ва пањлў 

1. Бозие монанд ба шатранљ.
2. Мўлљар – ваќти муайян.
3. Malaria tropica.

гардад дар бистари тар. Бадал кунанд рўкаши бистари ў ва аммо 
бо илоље, бо коре, ба табобате, бо чизе бењ нагардад шоњ...

Искандари рўйинтану ќавирўњ дарёфт, ки сањл набувад набарди 
навбатийи ў: муборизайи њаёту мамот. Ў бисёр душманони рў ба 
рўро илољ ёфт; хасмони људогонаро њисоб баробар кард; адўвон 
мўр буданд наздаш, вале ночору ноилољ бувад пеши марг.

Валекин тан нахоњад дод писари худо аљалро. Зеро умедвор 
аст, ки худоён дастгираш шаванд. Агар худое ѓазаб карда бошад, 
худоёни дигар мададгор хоњанд буд. Ва шояд гарди набард хезад 
миёни эшон аз баройи писар.

Имшаб тамоми шаб Искандар љанг кард бо марг. На гурзу 
кўпол дошту на дашнаву шамшер, на тиру камон. Тани араќшори 
ў сипари тири аљал буд ва ў наметавонист коре бикунад. Имон 
дошт ба зўри худовандийи хеш; мададгор медонист худоёнро. 
Умеде низ дошт, ки бархезад аз бистари марг; барояд ба бањри 
беканор, хубтар бинад олами кушоду равшанро. Аммо танро 
вазнин ва даступоро фалаљ дарёбад.

Дањон кушояд чу моњийи аз об бурун афтода. Њавойи тозайи 
канори рўд кофї набувад шоњи дарёдаркашро. Гўйї гирењи сангї 
пайдо шуда андар гулўяш, нагузорад њаво ба шуш равад. Дањон 
кушояд фарохтар. Вале надонанд ва эњсос накунанд дарди ўро ва 
пиндоранд њама моли дунё, зару зевари хазинањо фурў набурда 
монд, шоњ дилкашолї дорад. Ѓал гардад. Афшурад тани хешро, то 
дард бадар шавад, аљал дур равад. Валекин зўру тавонаш нарасад 
ба раќиби пурзўру тавоно...

Балки хандад насносе1 ба ў. Сараш сари лошахўри баднаморо 
монад, њайаташ даррандаро, дандонњояш дандони одамиро: дароз, 
испед... Аз баландї ѓалмаѓали лошахўрон ояд, оворо монад ва дар 
зераш нафире њаст, ки то имрўз шоњ нашнида. Монанд ба шеване, 
ки гоњи марги фарзанд модар сари љанозайи ў гўя кунад. Шоњ 
пањлў гардад, то дур шавад садо. Гўйї андар маѓзи ўст наво. Тан 
оѓушта ба обу араќ. Ў дарку эњсос накунад, ки чї ѓашовар аст. 
Беќарорї дорад. Майли хестан кунад. Дареѓ, ки итоат накунад 
тан ва дасту пой ройро:

«Худойгоно! Фардо бењтарин ќурбонињоро ба ёди ту нисор 
кунам!»

Ќарор дод худ ба худ, аммо посухе шунид, ки њељ гоњ нашу-
нида буд:

«Ё Искандар! Моли кас ќурбонї нашавад! Ќурбонї аз парвар-
дайи хеш кунанд! На аз моли рабуда!... Ё Искандар! Агар ба роњи 

1. Наснос – одамњайвон, асбодам.



411

Худо ќурбонї карданї њастї, бењтар аз худат ќурбоние нахоњад 
буд!»

Карахт шуд шоњ рўйи бистар. Бистарашро тартар кард. Чаш-
ми боз сўйи саќф дўхт. Мижа тањ намекард. Њаракате надошт. 
Нафасгириаш равшан набуд, гўйї мурда... Маънийи ќатлу ѓорату 
сўхтану пухтани сездањсоларо хаёле дарёфт, ки барбењуда буда 
њама. На танњо мардум, балки фариштагон низ «бале» нагуфтанд. 
Ин вањй, ин огањї аз куљо ва кадом самт буд, надонист. Пиндораш 
коњинони дурўѓгўйи маъбади Сиваю Бобул њолиё чунин фарму-
данд, ки замоне ба писари худо будани ў вањй оварда буданд аз 
номи худойи Аммон.

Шах сахт бувад, садойи касро айнан баргардонад. Шах сахт 
бувад, путк занї, бозпас тела дињад. Искандар њанўз њам дарку 
фањм накарда ин чизро. Огоњ набувад аз њафттуйи Осмону Замин; 
пиндораш њамин саќфи пасти назарфиреб ва он гунбади минўйї 
болопўши ўст, ки эмин дорад аз њар бурду бало. Фаромўш гаш-
та таълимоти «накўкорї»-йи Арасту. Искандар гоњ-гоњ аз рўйи 
омўхтайи устоз некўйї карданї мешуд; он кор на чунон ки Арасту 
фармуда буд, балки ба хотири худфурўзї ва худнамойї мешуд ва 
андак рафтори нохуб ва нољавонмардона рўйи он њама некињо бо 
пардайи сиёњ мепўшид.

Њолиё њайратзада аст шоњи маќдунї, ки дунё њама њељ. Чашм 
дўхта ба боло, ки яли ялон ва саркашу худрой ба чунин зудї мутеъ 
гашта ба андак беморї, ки насиби муфлисон, гуруснагон, кўдакони 
бепарастору бебизоат бувад. Абарќудрат медонист хешро. Ба пури 
худо будан иктифо накарда, хешро худо хонд, вале ољиз пеши 
дарде, ки њаргиз шоњону дороёнро начаспида. Шояд ин дард он 
дард набошад. Агар дар корзор мурда буд, ѓаму аламе надошт, 
вале чунин њаќир, нотавон ва ночиз гузаштан аз дунё шоњеро чу 
Искандари Маќдунї њузнангез бувад ва аламовар.

Чашмони шоњ Искандар зайле ки дида бар Осмон дошт, пўши-
да шуданд. Љањон туйи чашмонаш фурў монд. Дидаву кардањойи 
сивусесолааш низ... Ва чашми рўз накафида кушода шуданд чаш-
монаш, ки дунё тор асту зулмонї, гўйї фано пазируфта олам. 
«Дигар маъние надорад зиндагї.» Аз дил гузаронд шоњ.

Вале чун андаке болида дарёфт хешро, дасту пой љунбонд, 
хешро бо зўру мадор дарёфта, майли хестан кард. Ўро рухсат 
надод њаким. Шоњ наъра зад: «Дунё пурра дар тасарруфи мо нест! 
Бояд шустушў кунам! Ќурбонињо созам ба роњи худоён! Дунё ба 
умед!!!»

Њукми подшоњ вољиб – чунон кард, ки мехост. Вале кароњат 
дошт дилаш, ки на моли хешро, балки моли касонро ќурбонї 
кард. Оё худоён бипазиранд?

Оне хештанро осуда ва болида дарёфт ва Неархи дарёгардро 
хонд:

— Омода њастї, Неарх?
— Оре, шоњ!
— Боз се рўз омодагї бигир. Флот бояд ба бањр барояд.
— Шоњ чї њол доранд?
— Бењї бинам... худоён мадад кунанд... Ман низ ба бањр ба-

роям...
Ва аммо ба бањр набаромад шоњ. Гоње ки солиму бањуш буд, 

ба њама чиз сарфањм мерафт; хомўшийи пеш аз тўфонро медонист, 
лекин «хонаравшанкунї» гуфтанї њарфро нашунида буд. Нерўйи 
вопасини ў ба њамин мазмун рост меомад. Ва шоњ њанўз умеди 
љањонгирї дошт:

— Фардо сафинањо рўйи бањр барорї, Неарх. Њамин тавр?
— Оре, шоњ! Фардо киштињойи сипоњиён, пасфардо киштињойи 

мо...
— Киштињойи мо... њммм... Чунин умед дорї, Неарх?
— Аз падархудоёни шоњ Искандар чунин умед дорам...
Искандар хомўш монд. Сар андохт. Орому сокит истод.
Неарх пиндошт, ки боз гирифт дарди шоњ. Дасту по хўрд ва 

чї кор кардану чї гуфтанро надонист.
— Паси дар кист?
— Њама дар паси даранд, шоњ; чї солорони сипоњу чї худи 

сипоњ ва табору хидматгузорону канизакон...
— Геракл низ?
— Оре шоњ, њама.
— Ба чї кор омадаанд?
— Нигаронанд, то шоњ бапо шаванд ва њама сўйи Маќдуниё 

роњ паймоянд.
— Оњњњ... Чї мушкил бувад...
— На, шоњ... Зиёда аз њазор сафина омода гашта...
— Шояд бардањоро, асиронро, занону духтарони порсиву суѓ-

диву бохтарї ва њиндиву бобулиро рањо кунем... то сабук гардад 
сафарамон?

— Рой шоњро... Њамин ќадар равшан аст, ки њазор киштї кам 
бувад...

— Неарх... Агар рањояшон кунем, ба Маќдуниё чї барем?
— Сару тани дурусти шоњи маќдуниро.
—... Ин ќадар гарм аст ин њаво?... Ин рўд нафаси серун њам 

надорад.
— Бисту њафтуми десия1 шоњ. Гармтарин фасли сол.

1. 12 июн.

— Ин ќадар дарозанд ин рўзњо?
— Чињил рўзи дигар...
— Ман чињил рўз њам умр надидам, Неарх. Сивусе рўзи кўтоњи 

даймоњ.
— ...
Табибу њакимон њама дармону даво ба кор бурданд, табларзайи 

шоњ Искандар басанда нашуд. Маротибайи саввум дарду тафс 
ларзонд ўро чу барги бед. Дандонњойи шоњ ба њам бархўрданд, 
ки лањзае пеш «чї гарм аст канори рўд?» мегуфт. Сармо хўрд. 
Рўпўши гарму гаронвазн ва ё гармоба мехост. «Неарх, бишин тори 
зонуњоям!» Ларзиши пойњо боздоштан хоста фармуд шоњ. Неарх 
бинишаст рўйи пойњояш, вазн андохт. Пойњояш вазнро бардошта 
натавониста аз ларза бозмонд, вале манањаш ќарор надошт. Дан-
донњо мисли сангчањойи ба њам бархўрда садо мебароварданд.

«Ба... ба гармоба...»
Садойи паст ва ларзони шоњро шуниданд, бурданд ба гармо-

ба. Ором гирифт андаке. Фармуд, то ќурбонї кунанд. Ќурбонї 
карданд. Чун танаш гарм шуд, бозоварданд ба шабистон. Озода, 
осуда ва ором метофт. Дар асл ѓалаёни андешањо осуда намегу-
зошташ. Дарёфт, ки каммадор, хотирааш суст гашта, гузаштаро 
ёд оварда натавонад. Балки он ќадар аъљубањо андар маѓз ва 
пеши назараш тобанд, ки дар умраш надида буд: зарањо пайдо 
шуданд, њубобчањойи ранга сайр доштанд андар фазойи сохтааш. 
Дар њавойи хосайи ў устухонњойи ковок ва чу сангњойи бодхўрда 
маѓоку жарфакњо дошта; њамчун хонайи занбўри асал сўрох-сўрох 
парвоз карда дар шифту шибдори кўшки тобистонайи шоњона 
мечаспиданд ба кирдори кўршапарак. Косахонайи сар, дандонњойи 
ёзидайи вањмангез, искилети одамї, мурдањойи талу пушта гашта, 
љасади чашмкофтайи Доройи Саввум, мурдайи муслагаштайи 
Бесуси Бохтарї, сари хандони Спитамони Суѓдї, сари паридайи 
коњин, сари синайи хуншори Клит, тани ба пордуми шутур вазза-
бастайи Коллисфени таърихнигор... ва бисёр чизњойи дањшатбору 
тарсовар аз пеши чашмаш мегузаштанд... Шоњ натавонист њамаро 
бори дигар аз пеши чашмаш гузаронад. Дарду тафс мегузаронд 
ин чизњоро.

Вале чаро як назар симойи номатлуби Антипатр гузашт пеши 
назараш ва Иоллай бо Медий абрўпаррону чашмакзанон ва хандон 
видоъ карда, андар фазойи кўшк парвоз кард ва чун кўршапарак бо 
пойњояш бар шифт часпида хешро овезон медошт, то Искандарро 
бо бистару болинаш бардорад. Аз ин махлуќи шиноси ношиноси 
бадранг, ки дар торикийи саќф маскан гузидааст, Искандарро 
ѓаш омад ва зўр мезад, то ѓарора кунад. Аммо шиками гурусна 
ва тињийи ў чизеро бурун наовард. Танњо шоњ бинад ин насноси 



414

бозигарро. Дастони ў чун болњойи пардадори шабпар меёзанд ва 
то сари болини шоњ меоянд. Искандар фарёд мезанад, дигарон 
онро дида наметавонанд.

«Тир! Шамшер!»
Низ даст меёзад шоњ ва мебинад, ки дастонаш кушода нашуда, 

балки мисли дастони тифли навзод ба танаш мечаспад. Ўро тиру 
шамшер намедињанд, ки васвос шуда, пасон садо базўр барорад 
чашм ба шибдор:

«Бикушед онро! Он љонвари баднаморо!.. Писари Антипатр 
– Иоллайро!»

Нигаранд њама ба шибдор, вале чизеро набинанд. Њайрон: 
«Маѓзи шоњ коста.»

Маѓзи сари шоњ Искандар холї тобад. Бод гардон андарунаш 
ва њар наѓма садо дињад. Як тори таранг низ рост бурида гузарад 
маѓзро ва якнавохт ово дињад; садойи зилларо монад. Шоњ яќин 
кард, ки њамин садойи тезу бурранда хўрда маѓзи ўро. Ба гумонаш 
њамон зиллайи болњояш сахти аз зоти хармагас, ки сарбозон аз 
баройи овозаш сари роњ баъзан рўйи даст гирифта аз куљо садо 
додани онро донистанї мешуданд, маѓзи ўро макида ва хушк 
гардонида, ки њељ чиз дар ёдаш нест.

Се занро оварданд тори сараш. Вале Барзин пайдо нест. Пи-
сараш Геракл низ. Искандар васият накард, ки умед бар зиндагї 
дошт. Балки наъра кашид:

«Њама чиз аз рўйи наќша бояд сурат гирад!»
«Њамин тавр Шоњ!»
Пеш омад Неарх, шоњ Искандар ўро нашинохт.
Чашм дўхта бар саќф, ки Иоллай часпида буд он љо. Ва њоло 

як шабпари хушкидаро медид, ки мех карда бошанд: нољунбон, 
пўсти холї монда. Даст расонї, резад.

«Маро ба диж бубаред!»
Боз сабукрўњ аз хоб бедор гашта фармуд шоњ. Ба њарам овар-

данд. Нишонданд бар тахти ољ. Шоњ шакарханда кард. Ва касе пай 
набурд, ки чунин хандайи сабуки шоњ чї маънї дорад. Муаммо 
монд чун рози нуњуфта. Амр кард:

«Гирд оянд сипањбадон!»
Шояд вопасин амри шоњ буд. Ё хонаравшанкунийи ў, ки баъди 

гирду ѓун омадани солорони сипоњ як-як нигарист ба эшон, вале 
якеро ном нагирифт ва нашинохт.

Протей – вазири дасти рости шоњ аз сари болини ў намељун-
бид. Неарх аз паси маснад даст ёзида шоњро медошт, то наафтад. 
Медий пеши пояш менишаст ва Биталомусу чанде дигар пањлўйи 
њамдигар буданд ва њар кадом нияте доштанд ва умеде. Касе ба 

касе нигоњ намекард ва коре надошт. Њама дида ба ранги заъфа-
ронийи шоњ дўхта буданд.

Искандар чизе гуфтанї буд эшонро. Вале нотавонийи хешро 
дарёфта, фурў рафт андар тахти шоњї. Якбора боло шуданд «дўс-
тон» аз фурў рафтани шоњ.

Табларзайи шоњ суст ва бартараф шуд. Ба сурфа гузашт на-
фаси тангаш. Сурфа зўртар буд аз мадораш. Сурфид-сурфиду хун 
партофт. Атрофиён умед канданд аз шоњ. Умед танњо аз худоён 
буд.

«Доред!»
Базўр баромад овозаш:
«Кўњи Олимп... Олимп фурў...»
Дастонашро бардошт, ки чизеро боздорад. Аммо якбора ду даст 

афтид. Чунон ки бори гарони кўњи Олимпро дошта натавониста 
бошад. Ў дид, ки чун оњиста-оњиста фурў хамид Олимп ва бо хок 
њамсон шуд. Оташи ќуллайи он, ки гўё љасади оташгирифтайи 
Геракли ќањрамон њанўз месўхт, хомўш мегардад ва оламро зулмот 
мепўшад. Чашм мепўшаду мекушояд. На Кўњи Олимп, на љасади 
фурўзони Геракл, на оташ. Гўйї дунё набувад, гўйї одам набувад. 
Чизе вуљуд надорад љуз фазойи сокит.

Бељо шуд дарунаш; сари меъдааш. Сурфа оромаш надињад. Аз 
кунљи лабаш хун шорид. Ѓарора карданист, зўр надорад. Њамин 
ќадар дарёбад, ки рўз оњиста-оњиста бадал ба шом гардад. Аз 
гўшайи олам зулмот пеш ояд ва пўшад рўйи заминро.

Бардоранд ўро, сари дил доранд. Хун туф кунад ў. Бадтарин 
дарди бедаво. Хобонанд. Чизе гуфта натавонанд. Роѓ рафтани 
чашмонаш касеро љўяд. Њамхуне надорад. Шояд Гераклро љўяд. 
Аммо ў њамроњи модараш Барзин дар паси сипањсолорњо.

Рахшонро шинохт. Даст ёзид. Рахшон дар пояйи тахти ў нишаст 
ва дасти шоњро молид. Шоњ Искандар базўр нафас баровард:

«Ис... Ис-кан-да-р-ри...» дигар њарф гуфта натавонист ва се 
ангушт боло бардошт.

«Искандари Саввум ном гузорам писаратро?»
Шоњ мижа ба њам тањ кард.
«Искандар! Намууур!!!»
Фарёд зад Рахшон, ки ѓарибу бекасу бекўй монд. Падар баъди 

љанги њиндувон ба Суѓд баргашта буд. Бародараш андар сипоњи 
шоњ, шояд ўро баргардонида ба Суѓд барад. Палонљњойи дигар 
ово карданд. Мўя ва гўяйи эшон асаре надошт ба гўши шоњ Ис-
кандар.

Шоњ нигини шоњї мељуст пўшидачашм, аммо ангушти нигин-
дорро пайдо карда наметавонист. Протей аз ин њол пай бурда, 

дасти рости шоњро ба ангуштарийи шоњї расонд. Шоњ натавонист 
ангуштарї аз ангушт бикашад. Протей кўмак кард.

Искандар аз бемадорї ва аз дил нашудан дергоњ ангуштарї 
дар мушт дошт. Ё аз ёдаш рафта буд ва шахси муносибро пай-
до накарда, то бисупорад. Мазмун, намехост бидињад ё бахшад 
касеро.

Даст ёзид паси пушт ва аз хонайи тахт чизеро љуст. Вале наме-
тавонист. Боз Протей кўмак кард. Мўњри шоњї баровард. Баъзе 
бад-бад нигаристанд ба Протей ва сурфида наздиктар ба шоњ 
омаданд. Искандар чизе гуфтанї, наметавонад. Ба имову ишора 
низ фањмонида натавонад. Боз Протей фањмонд, ки шоњро ба 
бистар бояд хобонд.

«На! Шоњ фармуда, ки агар мемирад, андар тахт мирад...»
Рад карданд чанде хоњиши Протейро. Вале Рахшон бархост ва 

фармуд шоњро ба бистар гузаронанд. Њамчунон шуд.
Шоњ њанўз мўњру нигини шоњї мушт мекард. Магар умедканда 

гашт, ки даст ёзида мўњру нигин ба касе доданї шуд. Чанд тан 
аз наздик нишастагон даст бурданд, Протей пешдастї кард. Тири 
нигоњњо ба Протей дўхта шуданд. Рахшон фармуд:

— Шоњ Искандар ворис дорад. Инро шумо аз ман хубтар медо-
нед. Геракли аз хуни Искандар рўйидаро зебанда бувад ин мўњру 
нигину тахту тољ.

Ва аммо тири нигоњњо омодагийи љанги бузургро мемонд. Ва 
палонљњо шарик шуданд ба љанг, ки кадомеро чї расад. Пушту 
паноњдорон садо баландтар мекарданд. Барзин њолиё низ писарро 
дуртар дошта меистод, ки шояд шоњ Искандар чизе гўяд.

— Шоњ Искандар мурдан нахоњад ва тахту тољ касеро раво 
надонад!

Протей садо баланд кард. Чанде ба шўр омаданд:
— Агар шоњ Искандар чунин мехоњад, мўњру нигин ўро би-

дењ!
Ва маѓал шуд, ки анљоми нек надошт.
Аммо шоњ Искандар гирифтори дарду њоли хеш чизеро намедид 

ва садоеро намешунид. Танњо аъљўбањое андар фазо ўро андар-
мон доранд. Искилети Бусефали вафодор ашк дар чашмони шоњ 
овард, ки касе ёд надорад гиристани ўро: дар њаво мисли моњийи 
нањангон гўшташро хўрда шино карда гузашт; аз дунболаш сар 
људо, ќафаса људо, даст људо, пой људо устухонњойи асб як-як 
гузаштанд. Пасон фазо тира шуд. Болдорњойи сиёњ аз ќабили 
каргас фазоро пўшонида аз дунболи устухонњойи паррон омаданд 
ва як-як бо минќору чангол дошта болотар мешуданд ва аз ављи 
фалак сангзорро дид карда устухонњо рањо мекарданд. Устухонњо 
пуршаст ба сангњо бархўрда пора-пора мешуданд ва мурѓони 

устухонхор аз дунболи устухон сарозер чун санге омада ба сари 
устухони шикаста нишаста, порайи даркориро пайдо карда рост 
фурў мебурданд. Искандар дид мурѓи устухонхораро; сиёњ, тарѓил 
ва баъзе холи сапед доранд. Инњо зўртар аз лошахўрон будаанд. 
Ба назари шоњ намирандаанд...

Вале њаракати сипоњиёни бесилоњ дур кард сурату симойи њама 
гуна аъљубањоро. Сипањсолори бењушу нољунбон сояву суроби 
сарбозони бовафоро бидид, ки як-як аз назди ў мегузаштанд чу-
нон ки аз назди тобути мурда. Сипоњиёни маќдуниву юнонї рў 
ба лашкаркаши бузурги назъи љон об дар дида оњиста, бесадо ва 
бехалал гом мезаданд...

Бусефали зинда пайдо гашт андар фазо. Бар асараш боз зулмот 
омад. Мурѓони баднамо пеши равшанойиро гирифта даррасиданд 
ва якбора ба Бусефал дарафтода бардошта баланд бурданд ва њар 
кадом пора-пора пўсту гўшт канда, андар нўлу чангол пароканда 
мешуданд чунон ки солорони сипоњу сипоњиён баъди фавти шоњ 
Искандар.

Январи 1992 – 16 апрели 2002.

Чун Искандар имрўз тамоми рўз маро хоб пахш кард. Хоб 
дидам, ки чањор тан ба кўњ баромадем, то ба бўстонсаройи ИН 
равем. Роњгум задем. Дар дасти ман халтайи коѓазї. Андарунаш 
гўшти пухта. Сар-сари кўњ хўрда-хўрда меравам. Порае ба дањон 
бурдам, гандида буд. Дилам ѓаш овард. Чањор тан боло меома-
данд. Мо рањро гум карда паст мерафтем. Аз роњамон гашта рў 
ба боло овардем, ки он чањор тан пеши роњамонро гирифтанд. 
Роњзанро мемонданд. Ман даруни халта корди дудама дидам. 
Нафаре бо ман дастї вохўрї карда гузашт. Назди њамроњи аз пас 
омада рафт, ки ў гардан шах дошта вохўрдї накард. Донистам, 
ки задухўрд мешавад. Корд аз халта бурун овардам... ва бедор 
шудам. ки андарунам ѓалаён дорад. Ё маро бояд битарконад ва 
ё ба осмон бояд бибардорад...

15.04.2002

